
Namo tassa bhagavato arahato sammāsambuddhassa.

Khuddakanikāye

Dhammapada-aţţhakathā
(Paţhamo bhāgo)

Ganthārambhakathā
1. Mahāmohatamonaddhe (p. 1.001) loke lokantadassinā;

Yena saddhammapajjoto, jālito jalitiddhinā.

2. Tassa pāde namassitvā, sambuddhassa sirīmato;

Saddhammañcassa pūjetvā, katvā sanghassa cañjaliŋ.

3. Taŋ taŋ kāraņamāgamma, dhammādhammesu kovido;

Sampattasaddhammapado, satthā dhammapadaŋ subhaŋ.

4. Desesi karuņāvega-samussāhitamānaso.

Yaŋ ve devamanussānaŋ, pītipāmojjavađđhanaŋ.

5. Paramparābhatā tassa, nipuņā atthavaņņanā;

Yā tambapaņņidīpamhi, dīpabhāsāya saņţhitā.
6. Na sādhayati sesānaŋ, sattānaŋ hitasampadaŋ;

Appeva nāma sādheyya, sabbalokassa sā hitaŋ.

7. Iti āsīsamānena, dantena samacārinā;

Kumārakassapenāhaŋ, therena thiracetasā.

8. Saddhammaţţhitikāmena sakkaccaŋ abhiyācito;

Taŋ bhāsaŋ ativitthāra-gatañca vacanakkamaŋ.

9. Pahāyāropayitvāna (p. 1.002) tantibhāsaŋ manoramaŋ;

Gāthānaŋ byañjanapadaŋ, yaŋ tattha na vibhāvitaŋ.

10. Kevalaŋ taŋ vibhāvetvā, sesaŋ tameva atthato;

Bhāsantarena bhāsissaŋ, āvahanto vibhāvinaŋ.

Manaso pītipāmojjaŋ, atthadhammūpanissitanti.

1. Yamakavaggo

1. Cakkhupālattheravatthu
1. ‘Manopubbangamā dhammā, manoseţţhā manomayā.

Manasā ce paduţţhena, bhāsati vā karoti vā.

Tato naŋ dukkhamanveti, cakkaŋva vahato padan’ ti. –

Ayaŋ dhammadesanā kattha bhāsitāti? Sāvatthiyaŋ. Kaŋ ārabbhāti? Cakkhupālattheraŋ.

Sāvatthiyaŋ kira mahāsuvaņņo nāma kuţumbiko ahosi ađđho mahaddhano mahābhogo aputtako. So ekadivasaŋ nhānatitthaŋ nhatvā natvā āgacchanto antarāmagge sampannapattasākhaŋ ekaŋ vanappatiŋ disvā ‘ayaŋ mahesakkhāya devatāya pariggahito bhavissatī’ ti tassa heţţhābhāgaŋ sodhāpetvā pākāraparikkhepaŋ kārāpetvā vālukaŋ okirāpetvā dhajapaţākaŋ ussāpetvā vanappatiŋ alankaritvā añjaliŋ karitvā ‘sace puttaŋ vā dhītaraŋ vā labheyyaŋ, tumhākaŋ mahāsakkāraŋ karissāmī’ ti patthanaŋ katvā pakkāmi.

Athassa na cirasseva bhariyāya kucchiyaŋ gabbho patiţţhāsi. Sā gabbhassa patiţţhitabhāvaŋ ñatvā tassa ārocesi. So tassā gabbhassa parihāramadāsi. Sā dasamāsaccayena puttaŋ vijāyi. Taŋ nāmaggahaņadivase (p. 1.003) seţţhi attanā pālitaŋ vanappatiŋ nissāya laddhattā tassa pāloti nāmaŋ akāsi. Sā aparabhāge aññampi puttaŋ labhi. Tassa cūļapāloti nāmaŋ katvā itarassa mahāpāloti nāmaŋ akāsi. Te vayappatte gharabandhanena bandhiŋsu. Aparabhāge mātāpitaro kālamakaŋsu. Sabbampi vibhavaŋ itareyeva vicāriŋsu.

Tasmiŋ samaye satthā pavattitavaradhammacakko anupubbenāgantvā anāthapiņđikena mahāseţţhinā catupaņņāsakoţidhanaŋ vissajjetvā kārite jetavanamahāvihāre viharati mahājanaŋ saggamagge ca mokkhamagge ca patiţţhāpayamāno. Tathāgato hi mātipakkhato asītiyā, pitipakkhato asītiyāti dve-asītiñātikulasahassehi kārite nigrodhamahāvihāre ekameva vassāvāsaŋ vasi, anāthapiņđikena kārite jetavanamahāvihāre ekūnavīsativassāni, visākhāya sattavīsatikoţidhanapariccāgena kārite pubbārāme chabbassānīti dvinnaŋ kulānaŋ guņamahattataŋ paţicca sāvatthiŋ nissāya pañcavīsativassāni vassāvāsaŋ vasi. Anāthapiņđikopi visākhāpi mahā-upāsikā nibaddhaŋ divasassa dve vāre tathāgatassa upaţţhānaŋ gacchanti, gacchantā ca ‘daharasāmaņerā no hatthe olokessantī’ ti tucchahatthā na gatapubbā. Purebhattaŋ gacchantā khādanīyabhojanīyādīni gahetvāva gacchanti, pacchābhattaŋ gacchantā pañca bhesajjāni aţţha ca pānāni. Nivesanesu pana tesaŋ dvinnaŋ dvinnaŋ bhikkhusahassānaŋ niccaŋ paññattāsanāneva honti. Annapānabhesajjesu yo yaŋ icchati, tassa taŋ yathicchitameva sampajjati. Tesu anāthapiņđikena ekadivasampi satthā pañhaŋ na pucchitapubbo. So kira ‘tathāgato buddhasukhumālo khattiyasukhumālo, “bahūpakāro me, gahapatī” ti mayhaŋ dhammaŋ desento kilameyyā’ ti satthari adhimattasinehena pañhaŋ na pucchati. Satthā pana tasmiŋ nisinnamatteyeva ‘ayaŋ seţţhi maŋ arakkhitabbaţţhāne rakkhati. Ahañhi kappasatasahassādhikāni cattāri asankhyeyyāni alankatapaţiyattaŋ attano sīsaŋ chinditvā akkhīni uppāţetvā hadayamaŋsaŋ uppāţetvā pāņasamaŋ puttadāraŋ pariccajitvā pāramiyo pūrento paresaŋ dhammadesanatthameva pūresiŋ. Esa maŋ arakkhitabbaţţhāne rakkhatī’ ti ekaŋ dhammadesanaŋ kathetiyeva.

Tadā (p. 1.004) sāvatthiyaŋ satta manussakoţiyo vasanti. Tesu satthu dhammakathaŋ sutvā pañcakoţimattā manussā ariyasāvakā jātā, dvekoţimattā manussā puthujjanā. Tesu ariyasāvakānaŋ dveyeva kiccāni ahesuŋ– purebhattaŋ dānaŋ denti, pacchābhattaŋ gandhamālādihatthā vatthabhesajjapānakādīni gāhāpetvā dhammassavanatthāya gacchanti. Athekadivasaŋ mahāpālo ariyasāvake gandhamālādihatthe vihāraŋ gacchante disvā ‘ayaŋ mahājano kuhiŋ gacchatī’ ti pucchitvā ‘dhammassavanāyā’ ti sutvā ‘ahampi gamissāmī’ ti gantvā satthāraŋ vanditvā parisapariyante nisīdi.

Buddhā ca nāma dhammaŋ desentā saraņasīlapabbajjādīnaŋ upanissayaŋ oloketvā ajjhāsayavasena dhammaŋ desenti, tasmā taŋ divasaŋ satthā tassa upanissayaŋ oloketvā dhammaŋ desento anupubbikathaŋ kathesi. Seyyathidaŋ– dānakathaŋ, sīlakathaŋ, saggakathaŋ, kāmānaŋ ādīnavaŋ, okāraŋ sankilesaŋ, nekkhamme ānisaŋsaŋ pakāsesi. Taŋ sutvā mahāpālo kuţumbiko cintesi– ‘paralokaŋ gacchantaŋ puttadhītaro vā bhātaro vā bhogā vā nānugacchanti, sarīrampi attanā saddhiŋ na gacchati, kiŋ me gharāvāsena pabbajissāmī’ ti. So desanāpariyosāne satthāraŋ upasankamitvā pabbajjaŋ yāci. Atha naŋ satthā– ‘atthi te koci āpucchitabbayuttako ñātī’ ti āha. ‘Kaniţţhabhātā me atthi, bhante’ ti. ‘Tena hi taŋ āpucchāhī’ ti. So ‘sādhū’ ti sampaţicchitvā satthāraŋ vanditvā gehaŋ gantvā kaniţţhaŋ pakkosāpetvā– ‘tāta, yaŋ mayhaŋ imasmiŋ gehe saviññāņakampi aviññāņakampi dhanaŋ kiñci atthi, sabbaŋ taŋ tava bhāro, paţipajjāhi nan’ ti. ‘Tumhe pana kiŋ karissathā’ ti āha. ‘Ahaŋ satthu santike pabbajissāmī’ ti. ‘Kiŋ kathesi bhātika, tvaŋ me mātari matāya mātā viya, pitari mate pitā viya laddho, gehe te mahāvibhavo, sakkā gehaŋ ajjhāvasanteheva puññāni kātuŋ mā evaŋ karitthā’ ti. ‘Tāta, ahaŋ satthu dhammadesanaŋ sutvā gharāvāse vasituŋ na sakkomi. Satthārā hi atisaņhasukhumaŋ tilakkhaņaŋ āropetvā ādimajjhapariyosānakalyāņo dhammo desito, na sakkā so agāramajjhe vasantena pūretuŋ (p. 1.005) pabbajissāmi, tātā’ ti. ‘Bhātika, taruņāyeva tāvattha, mahallakakāle pabbajissathā’ ti. ‘Tāta, mahallakassa hi attano hatthapādāpi anassavā honti, na attano vase vattanti, kimangaŋ pana ñātakā, svāhaŋ tava kathaŋ na karomi, samaņapaţipattiŋyeva pūressāmi’.

‘Jarājajjaritā honti, hatthapādā anassavā;

Yassa so vihatatthāmo, kathaŋ dhammaŋ carissati’.–

Pabbajissāmevāhaŋ, tātāti tassa viravantasseva satthu santikaŋ gantvā pabbajjaŋ yācitvā laddhapabbajjūpasampado ācariyupajjhāyānaŋ santike pañca vassāni vasitvā vuţţhavasso pavāretvā satthāramupasankamitvā vanditvā pucchi– ‘bhante, imasmiŋ sāsane kati dhurānī’ ti? ‘Ganthadhuraŋ, vipassanādhuranti dveyeva dhurāni bhikkhū’ ti. ‘Katamaŋ pana, bhante, ganthadhuraŋ, katamaŋ vipassanādhuran’ ti? ‘Attano paññānurūpena ekaŋ vā dve vā nikāye sakalaŋ vā pana tepiţakaŋ buddhavacanaŋ uggaņhitvā tassa dhāraņaŋ, kathanaŋ, vācananti idaŋ ganthadhuraŋ nāma, sallahukavuttino pana pantasenāsanābhiratassa attabhāve khayavayaŋ paţţhapetvā sātaccakiriyavasena vipassanaŋ vađđhetvā arahattaggahaņanti idaŋ vipassanādhuraŋ nāmā’ ti. ‘Bhante, ahaŋ mahallakakāle pabbajito ganthadhuraŋ pūretuŋ na sakkhissāmi, vipassanādhuraŋ pana pūressāmi, kammaţţhānaŋ me kathethā’ ti. Athassa satthā yāva arahattaŋ kammaţţhānaŋ kathesi.

So satthāraŋ vanditvā attanā sahagāmino bhikkhū pariyesanto saţţhi bhikkhū labhitvā tehi saddhiŋ nikkhamitvā vīsayojanasatamaggaŋ gantvā ekaŋ mahantaŋ paccantagāmaŋ patvā tattha saparivāro piņđāya pāvisi. Manussā vattasampanne bhikkhū disvāva pasannacittā āsanāni paññāpetvā nisīdāpetvā paņītenāhārena parivisitvā, ‘bhante, kuhiŋ ayyā gacchantī’ ti pucchitvā ‘yathāphāsukaţţhānaŋ upāsakā’ ti vutte paņđitā manussā ‘vassāvāsaŋ senāsanaŋ pariyesanti bhadantā’ ti ñatvā, ‘bhante, sace ayyā imaŋ temāsaŋ idha vaseyyuŋ, mayaŋ saraņesu patiţţhāya sīlāni gaņheyyāmā’ ti āhaŋsu. Tepi ‘mayaŋ imāni kulāni nissāya bhavanissaraņaŋ karissāmā’ ti adhivāsesuŋ.

Manussā (p. 1.006) tesaŋ paţiññaŋ gahetvā vihāraŋ paţijaggitvā rattiţţhānadivāţţhānāni sampādetvā adaŋsu. Te nibaddhaŋ tameva gāmaŋ piņđāya pavisanti. Atha ne eko vejjo upasankamitvā, ‘bhante, bahūnaŋ vasanaţţhāne aphāsukampi nāma hoti, tasmiŋ uppanne mayhaŋ katheyyātha, bhesajjaŋ karissāmī’ ti pavāresi. Thero vassūpanāyikadivase te bhikkhū āmantetvā pucchi, ‘āvuso imaŋ temāsaŋ katihi iriyāpathehi vītināmessathā’ ti? ‘Catūhi, bhante’ ti. ‘Kiŋ panetaŋ, āvuso, patirūpaŋ, nanu appamattehi bhavitabbaŋ’? ‘Mayañhi dharamānakassa buddhassa santikā kammaţţhānaŋ gahetvā āgatā, buddhā ca nāma na sakkā pamādena ārādhetuŋ, kalyāņajjhāsayena te vo ārādhetabbā. Pamattassa ca nāma cattāro apāyā sakagehasadisā, appamattā hothāvuso’ ti. ‘Kiŋ tumhe pana, bhante’ ti? ‘Ahaŋ tīhi iriyāpathehi vītināmessāmi, piţţhiŋ na pasāressāmi, āvuso’ ti. ‘Sādhu, bhante, appamattā hothā’ ti.

Atha therassa niddaŋ anokkamantassa paţhamamāse atikkante majjhimamāse sampatte akkhirogo uppajji. Chiddaghaţato udakadhārā viya akkhīhi assudhārā paggharanti. So sabbarattiŋ samaņadhammaŋ katvā aruņuggamane gabbhaŋ pavisitvā nisīdi. Bhikkhū bhikkhācāravelāya therassa santikaŋ gantvā, ‘bhikkhācāravelā, bhante’ ti āhaŋsu. ‘Tena hi, āvuso, gaņhatha pattacīvaran’ ti. Attano pattacīvaraŋ gāhāpetvā nikkhami. Bhikkhū tassa akkhīhi assūni paggharante disvā, ‘kimetaŋ, bhante’ ti pucchiŋsu. ‘Akkhīni me, āvuso, vātā vijjhantī’ ti. ‘Nanu, bhante, vejjena pavāritamhā, tassa kathemā’ ti. ‘Sādhāvuso’ ti te vejjassa kathayiŋsu. So telaŋ pacitvā pesesi. Thero nāsāya telaŋ āsiñcanto nisinnakova āsiñcitvā antogāmaŋ pāvisi. Vejjo taŋ disvā āha– ‘bhante, ayyassa kira akkhīni vāto vijjhatī’ ti? ‘Āma, upāsakā’ ti. ‘Bhante, mayā telaŋ pacitvā pesitaŋ, nāsāya vo telaŋ āsittan’ ti? ‘Āma, upāsakā’ ti. ‘Idāni kīdisan’ ti? ‘Rujjateva upāsakā’ ti. Vejjo ‘mayā ekavāreneva vūpasamanasamatthaŋ telaŋ pahitaŋ, kiŋ nu kho rogo na vūpasanto’ ti cintetvā, ‘bhante, nisīditvā vo telaŋ āsittaŋ, nipajjitvā’ ti pucchi. Thero tuņhī ahosi, punappunaŋ pucchiyamānopi na kathesi. So ‘vihāraŋ gantvā therassa (p. 1.007) vasanaţţhānaŋ olokessāmī’ ti cintetvā– ‘tena hi, bhante, gacchathā’ ti theraŋ vissajjetvā vihāraŋ gantvā therassa vasanaţţhānaŋ olokento cankamananisīdanaţţhānameva disvā sayanaţţhānaŋ adisvā, ‘bhante, nisinnehi vo āsittaŋ, nipannehī’ ti pucchi. Thero tuņhī ahosi. ‘Mā, bhante, evaŋ karittha, samaņadhammo nāma sarīraŋ yāpentena sakkā kātuŋ, nipajjitvā āsiñcathā’ ti punappunaŋ yāci. ‘Gaccha tvaŋ tāvāvuso, mantetvā jānissāmī’ ti vejjaŋ uyyojesi. Therassa ca tattha neva ñātī, na sālohitā atthi, tena saddhiŋ manteyya? Karajakāyena pana saddhiŋ mantento ‘vadehi tāva, āvuso pālita, tvaŋ kiŋ akkhīni olokessasi, udāhu buddhasāsanaŋ? Anamataggasmiñhi saŋsāravaţţe tava akkhikāņassa gaņanā nāma natthi, anekāni pana buddhasatāni buddhasahassāni atītāni. Tesu te ekabuddhopi na pariciņņo, idāni imaŋ antovassaŋ tayo māse na nipajjissāmīti temāsaŋ nibaddhavīriyaŋ karissāmi. Tasmā te cakkhūni nassantu vā bhijjantu vā, buddhasāsanameva dhārehi, mā cakkhūnī’ ti bhūtakāyaŋ ovadanto imā gāthāyo abhāsi–

‘Cakkhūni hāyantu mamāyitāni,

Sotāni hāyantu tatheva kāyo.

Sabbampidaŋ hāyatu dehanissitaŋ,

Kiŋ kāraņā pālita tvaŋ pamajjasi.

‘Cakkhūni jīrantu mamāyitāni,

Sotāni jīrantu tatheva kāyo.

Sabbampidaŋ jīratu dehanissitaŋ,

Kiŋ kāraņā pālita tvaŋ pamajjasi.

‘Cakkhūni bhijjantu mamāyitāni,

Sotāni bhijjantu tatheva kāyo.

Sabbampidaŋ bhijjatu dehanissitaŋ,

Kiŋ kāraņā pālita tvaŋ pamajjasī’ ti.

Evaŋ (p. 1.008) tīhi gāthāhi attano ovādaŋ datvā nisinnakova natthukammaŋ katvā gāmaŋ piņđāya pāvisi. Vejjo taŋ disvā ‘kiŋ, bhante, natthukammaŋ katan’ ti pucchi. ‘Āma, upāsakā’ ti. ‘Kīdisaŋ, bhante’ ti? ‘Rujjateva upāsakā’ ti. ‘Nisīditvā vo, bhante, natthukammaŋ kataŋ, nipajjitvā’ ti. Thero tuņhī ahosi, punappunaŋ pucchiyamānopi na kiñci kathesi. Atha naŋ vejjo, ‘bhante, tumhe sappāyaŋ na karotha, ajjato paţţhāya “asukena me telaŋ pakkan” ti mā vadittha, ahampi “mayā vo telaŋ pakkan” ti na vakkhāmī’ ti āha. So vejjena paccakkhāto vihāraŋ gantvā tvaŋ vejjenāpi paccakkhātosi, iriyāpathaŋ mā vissajji samaņāti.

‘Paţikkhitto tikicchāya, vejjenāpi vivajjito;

Niyato maccurājassa, kiŋ pālita pamajjasī’ ti.–

Imāya gāthāya attānaŋ ovaditvā samaņadhammaŋ akāsi. Athassa majjhimayāme atikkante apubbaŋ acarimaŋ akkhīni ceva kilesā ca bhijjiŋsu. So sukkhavipassako arahā hutvā gabbhaŋ pavisitvā nisīdi.

Bhikkhū bhikkhācāravelāya āgantvā ‘bhikkhācārakālo, bhante’ ti āhaŋsu. ‘Kālo, āvuso’ ti? ‘Āma, bhante’ ti. ‘Tena hi gacchathā’ ti. ‘Kiŋ tumhe pana, bhante’ ti? ‘Akkhīni me, āvuso, parihīnānī’ ti. Te tassa akkhīni oloketvā assupuņņanettā hutvā, ‘bhante, mā cintayittha, mayaŋ vo paţijaggissāmā’ ti theraŋ samassāsetvā kattabbayuttakaŋ vattapaţivattaŋ katvā gāmaŋ piņđāya pavisiŋsu. Manussā theraŋ adisvā, ‘bhante, amhākaŋ ayyo kuhin’ ti pucchitvā taŋ pavattiŋ sutvā yāguŋ pesetvā sayaŋ piņđapātamādāya gantvā theraŋ vanditvā pādamūle parivattamānā roditvā, ‘bhante, mayaŋ vo paţijaggissāma, tumhe mā cintayitthā’ ti samassāsetvā pakkamiŋsu.

Tato paţţhāya nibaddhaŋ yāgubhattaŋ vihārameva pesenti. Theropi itare saţţhi bhikkhū nirantaraŋ ovadati. Te tassovāde ţhatvā upakaţţhāya pavāraņāya sabbeva saha paţisambhidāhi arahattaŋ pāpuņiŋsu Te vuţţhavassā ca pana satthāraŋ daţţhukāmā hutvā theramāhaŋsu, ‘bhante, satthāraŋ daţţhukāmamhā’ ti (p. 1.009) Thero tesaŋ vacanaŋ sutvā cintesi– ‘ahaŋ dubbalo, antarāmagge ca amanussapariggahitā aţavī atthi, mayi etehi saddhiŋ gacchante sabbe kilamissanti, bhikkhampi labhituŋ na sakkhissanti, ime puretarameva pesessāmī’ ti. Atha ne āha– ‘āvuso, tumhe purato gacchathā’ ti. ‘Tumhe pana bhante’ ti? ‘Ahaŋ dubbalo, antarāmagge ca amanussapariggahitā aţavī atthi, mayi tumhehi saddhiŋ gacchante sabbe kilamissatha, tumhe purato gacchathā’ ti. ‘Mā, bhante, evaŋ karittha, mayaŋ tumhehi saddhiŋyeva gamissāmā’ ti. ‘Mā vo, āvuso, evaŋ ruccittha, evaŋ sante mayhaŋ aphāsukaŋ bhavissati, mayhaŋ kaniţţho pana tumhe disvā pucchissati, athassa mama cakkhūnaŋ parihīnabhāvaŋ āroceyyātha, so mayhaŋ santikaŋ kañcideva pahiņissati, tena saddhiŋ āgacchissāmi, tumhe mama vacanena dasabalañca asītimahāthere ca vandathā’ ti te uyyojesi.

Te theraŋ khamāpetvā antogāmaŋ pavisiŋsu. Manussā te disvā nisīdāpetvā bhikkhaŋ datvā ‘kiŋ, bhante, ayyānaŋ gamanākāro paññāyatī’ ti? ‘Āma, upāsakā, satthāraŋ daţţhukāmamhā’ ti. Te punappunaŋ yācitvā tesaŋ gamanachandameva ñatvā anugantvā paridevitvā nivattiŋsu. Tepi anupubbena jetavanaŋ gantvā satthārañca asītimahāthere ca therassa vacanena vanditvā punadivase yattha therassa kaniţţho vasati, taŋ vīthiŋ piņđāya pavisiŋsu. Kuţumbiko te sañjānitvā nisīdāpetvā katapaţisanthāro ‘bhātikatthero me, bhante, kuhin’ ti pucchi. Athassa te taŋ pavattiŋ ārocesuŋ. So taŋ sutvāva tesaŋ pādamūle parivattento roditvā pucchi– ‘idāni, bhante, kiŋ kātabban’ ti? ‘Thero ito kassaci āgamanaŋ paccāsīsati, tassa gatakāle tena saddhiŋ āgamissatī’ ti. ‘Ayaŋ me, bhante, bhāgineyyo pālito nāma, etaŋ pesethā’ ti. ‘Evaŋ pesetuŋ na sakkā, magge paripantho atthi, taŋ pabbājetvā pesetuŋ vaţţatī’ ti. ‘Evaŋ katvā pesetha, bhante’ ti. Atha naŋ pabbājetvā ađđhamāsamattaŋ pattacīvaraggahaņādīni sikkhāpetvā maggaŋ ācikkhitvā pahiņiŋsu.

So anupubbena taŋ gāmaŋ patvā gāmadvāre ekaŋ mahallakaŋ disvā, ‘imaŋ gāmaŋ nissāya koci āraññako vihāro atthī’ ti pucchi. ‘Atthi, bhante’ ti. ‘Ko nāma tattha vasatī’ ti? ‘Pālitatthero nāma, bhante’ ti. ‘Maggaŋ me ācikkhathā’ ti. ‘Kosi tvaŋ, bhante’ ti? ‘Therassa bhāgineyyomhī’ ti. Atha (p. 1.010) naŋ gahetvā vihāraŋ nesi. So theraŋ vanditvā ađđhamāsamattaŋ vattapaţivattaŋ katvā theraŋ sammā paţijaggitvā, ‘bhante, mātulakuţumbiko me tumhākaŋ āgamanaŋ paccāsīsati, etha, gacchāmā’ ti āha. ‘Tena hi imaŋ me yaţţhikoţiŋ gaņhāhī’ ti. So yaţţhikoţiŋ gahetvā therena saddhiŋ antogāmaŋ pāvisi. Manussā theraŋ nisīdāpetvā ‘kiŋ, bhante, gamanākāro vo paññāyatī’ ti pucchiŋsu. ‘Āma, upāsakā, gantvā satthāraŋ vandissāmī’ ti. Te nānappakārena yācitvā alabhantā theraŋ uyyojetvā upađđhapathaŋ gantvā roditvā nivattiŋsu. Sāmaņero theraŋ yaţţhikoţiyā ādāya gacchanto antarāmagge aţaviyaŋ kaţţhanagaraŋ nāma therena upanissāya vuţţhapubbaŋ gāmaŋ sampāpuņi, so gāmato nikkhamitvā araññe gītaŋ gāyitvā dārūni uddharantiyā ekissā itthiyā gītasaddaŋ sutvā sare nimittaŋ gaņhi. Itthisaddo viya hi añño saddo purisānaŋ sakalasarīraŋ pharitvā ţhātuŋ samattho nāma natthi. Tenāha bhagavā–

‘Nāhaŋ, bhikkhave, aññaŋ ekasaddampi samanupassāmi, yaŋ evaŋ purisassa cittaŋ pariyādāya tiţţhati, yathayidaŋ, bhikkhave, itthisaddo’ ti (a. ni. 1.2).

Sāmaņero tattha nimittaŋ gahetvā yaţţhikoţiŋ vissajjetvā ‘ tiţţhatha tāva, bhante, kiccaŋ me atthī’ ti tassā santikaŋ gato. Sā taŋ disvā tuņhī ahosi. So tāya saddhiŋ sīlavipattiŋ pāpuņi. Thero cintesi– ‘idāneva eko gītasaddo suyyittha. So ca kho itthiyā saddo chijji, sāmaņeropi cirāyati, so tāya saddhiŋ sīlavipattiŋ patto bhavissatī’ ti. Sopi attano kiccaŋ niţţhāpetvā āgantvā ‘gacchāma, bhante’ ti āha. Atha naŋ thero pucchi– ‘pāpojātosi sāmaņerā’ ti. So tuņhī hutvā therena punappunaŋ puţţhopi na kiñci kathesi. Atha naŋ thero āha– ‘tādisena pāpena mama yaţţhikoţiggahaņakiccaŋ natthī’ ti. So saŋvegappatto kāsāyāni apanetvā gihiniyāmena paridahitvā, ‘bhante, ahaŋ pubbe sāmaņero, idāni panamhi gihī jāto, pabbajantopi ca svāhaŋ na saddhāya pabbajito, maggaparipanthabhayena pabbajito, etha gacchāmā’ ti āha. ‘Āvuso, gihipāpopi samaņapāpopi pāpoyeva, tvaŋ samaņabhāve ţhatvāpi sīlamattaŋ pūretuŋ nāsakkhi, gihī hutvā kiŋ (p. 1.011) nāma kalyāņaŋ karissasi, tādisena pāpena mama yaţţhikoţiggahaņakiccaŋ natthī’ ti āha. ‘Bhante, amanussupaddavo maggo, tumhe ca andhā apariņāyakā, kathaŋ idha vasissathā’ ti? Atha naŋ thero, ‘āvuso, tvaŋ mā evaŋ cintayi, idheva me nipajjitvā marantassāpi aparāparaŋ parivattantassāpi tayā saddhiŋ gamanaŋ nāma natthī’ ti vatvā imā gāthā abhāsi–


‘Handāhaŋ hatacakkhusmi, kantāraddhānamāgato;

Seyyamāno na gacchāmi, natthi bāle sahāyatā.


‘Handāhaŋ hatacakkhusmi, kantāraddhānamāgato.

Marissāmi no gamissāmi, natthi bāle sahāyatā’ ti.

Taŋ sutvā itaro saŋvegajāto ‘bhāriyaŋ vata me sāhasikaŋ ananucchavikaŋ kammaŋ katan’ ti bāhā paggayha kandanto vanasaņđaŋ pakkhanditvā tathā pakkantova ahosi. Therassāpi sīlatejena saţţhiyojanāyāmaŋ paññāsayojanavitthataŋ pannarasayojanabahalaŋ jayasumanapupphavaņņaŋ nisīdanuţţhahanakālesu onamanunnamanapakatikaŋ sakkassa devarañño paņđukambalasilāsanaŋ uņhākāraŋ dassesi. Sakko ‘ko nu kho maŋ ţhānā cāvetukāmo’ ti olokento dibbena cakkhunā theraŋ addasa. Tenāhu porāņā–


‘Sahassanetto devindo, dibbacakkhuŋ visodhayi;

Pāpagarahī ayaŋ pālo, ājīvaŋ parisodhayi.


‘Sahassanetto devindo, dibbacakkhuŋ visodhayi;

Dhammagaruko ayaŋ pālo, nisinno sāsane rato’ ti.

Athassa etadahosi– ‘sacāhaŋ evarūpassa pāpagarahino dhammagarukassa ayyassa santikaŋ na gamissāmi, muddhā me sattadhā phaleyya, gamissāmi tassa santikan’ ti. Tato–


‘Sahassanetto devindo, devarajjasirindharo;

Tankhaņena āgantvāna, cakkhupālamupāgami’.–

Upagantvā ca pana therassa avidūre padasaddamakāsi. Atha naŋ thero pucchi– ‘ko eso’ ti? ‘Ahaŋ, bhante, addhiko’ ti. ‘Kuhiŋ yāsi upāsakā’ ti (p. 1.012) ‘Sāvatthiyaŋ, bhante’ ti. ‘Yāhi, āvuso’ ti. ‘Ayyo pana, bhante, kuhiŋ gamissatī’ ti? ‘Ahampi tattheva gamissāmī’ ti. ‘Tena hi ekatova gacchāma, bhante’ ti. ‘Ahaŋ, āvuso, dubbalo, mayā saddhiŋ gacchantassa tava papañco bhavissatī’ ti. ‘Mayhaŋ accāyikaŋ natthi, ahampi ayyena saddhiŋ gacchanto dasasu puññakiriyavatthūsu ekaŋ labhissāmi, ekatova gacchāma, bhante’ ti. Thero ‘eso sappuriso bhavissatī’ ti cintetvā– ‘tena hi saddhiŋ gamissāmi, yaţţhikoţiŋ gaņha upāsakā’ ti āha. Sakko tathā katvā pathaviŋ sankhipanto sāyanhasamaye jetavanaŋ sampāpesi. Thero sankhapaņavādisaddaŋ sutvā ‘kattheso saddo’ ti pucchi. ‘Sāvatthiyaŋ, bhante’ ti? ‘Pubbe mayaŋ gamanakāle cirena gamimhā’ ti. ‘Ahaŋ ujumaggaŋ jānāmi, bhante’ ti. Tasmiŋ khaņe thero ‘nāyaŋ manusso, devatā bhavissatī’ ti sallakkhesi.


‘Sahassanetto devindo, devarajjasirindharo;

Sankhipitvāna taŋ maggaŋ, khippaŋ sāvatthimāgamī’ ti.

So theraŋ netvā therassevatthāya kaniţţhakuţumbikena kāritaŋ paņņasālaŋ netvā phalake nisīdāpetvā piyasahāyakavaņņena tassa santikaŋ gantvā, ‘samma, cūļapālā’ ti pakkosi. ‘Kiŋ, sammā’ ti? ‘Therassāgatabhāvaŋ jānāsī’ ti? ‘Na jānāmi, kiŋ pana thero āgato’ ti? ‘Āma, samma, idāni ahaŋ vihāraŋ gantvā theraŋ tayā kāritapaņņasālāya nisinnakaŋ disvā āgatomhī’ ti vatvā pakkāmi. Kuţumbikopi vihāraŋ gantvā theraŋ disvā pādamūle parivattanto roditvā ‘idaŋ disvā ahaŋ, bhante, tumhākaŋ pabbajituŋ nādāsin’ ti-ādīni vatvā dve dāsadārake bhujisse katvā therassa santike pabbājetvā ‘antogāmato yāgubhattādīni āharitvā theraŋ upaţţhahathā’ ti paţiyādesi. Sāmaņerā vattapaţivattaŋ katvā theraŋ upaţţhahiŋsu.

Athekadivasaŋ disāvāsino bhikkhū ‘satthāraŋ passissāmā’ ti jetavanaŋ āgantvā tathāgataŋ vanditvā asītimahāthere ca, vanditvā vihāracārikaŋ carantā cakkhupālattherassa vasanaţţhānaŋ patvā ‘idampi passissāmā’ ti sāyaŋ (p. 1.013) tadabhimukhā ahesuŋ. Tasmiŋ khaņe mahāmegho uţţhahi. Te ‘idāni atisāyanho, megho ca uţţhito, pātova gantvā passissāmā’ ti nivattiŋsu. Devo paţhamayāmaŋ vassitvā majjhimayāme vigato. Thero āraddhavīriyo āciņņacankamano, tasmā pacchimayāme cankamanaŋ otari. Tadā ca pana navavuţţhāya bhūmiyā bahū indagopakā uţţhahiŋsu. Te there cankamante yebhuyyena vipajjiŋsu. Antevāsikā therassa cankamanaţţhānaŋ kālasseva na sammajjiŋsu. Itare bhikkhū ‘therassa vasanaţţhānaŋ passissāmā’ ti āgantvā cankamane matapāņake disvā ‘ko imasmiŋ cankamatī’ ti pucchiŋsu. ‘Amhākaŋ upajjhāyo, bhante’ ti. Te ujjhāyiŋsu ‘passathāvuso, samaņassa kammaŋ, sacakkhukakāle nipajjitvā niddāyanto kiñci akatvā idāni cakkhuvikalakāle “cankamāmī” ti ettake pāņake māresi “atthaŋ karissāmī” ti anatthaŋ karotī’ ti.

Atha kho te gantvā tathāgatassa ārocesuŋ, ‘bhante, cakkhupālatthero “cankamāmī” ti bahū pāņake māresī’ ti. ‘Kiŋ pana so tumhehi mārento diţţho’ ti? ‘Na diţţho, bhante’ ti. ‘Yatheva tumhe taŋ na passatha, tatheva sopi te pāņe na passati. Khīņāsavānaŋ maraņacetanā nāma natthi, bhikkhave’ ti. ‘Bhante, arahattassa upanissaye sati kasmā andho jāto’ ti? ‘Attano katakammavasena, bhikkhave’ ti. ‘Kiŋ pana, bhante, tena katan’ ti? Tena hi, bhikkhave, suņātha–

Atīte bārāņasiyaŋ kāsiraññe rajjaŋ kārente eko vejjo gāmanigamesu caritvā vejjakammaŋ karonto ekaŋ cakkhudubbalaŋ itthiŋ disvā pucchi– ‘kiŋ te aphāsukan’ ti? ‘Akkhīhi na passāmī’ ti. ‘Bhesajjaŋ te karissāmī’ ti? ‘Karohi, sāmī’ ti. ‘Kiŋ me dassasī’ ti? ‘Sace me akkhīni pākatikāni kātuŋ sakkhissasi, ahaŋ te saddhiŋ puttadhītāhi dāsī bhavissāmī’ ti. So ‘sādhū’ ti bhesajjaŋ saŋvidahi, ekabhesajjeneva akkhīni pākatikāni ahesuŋ. Sā cintesi– ‘ahametassa saputtadhītā dāsī bhavissāmī’ ti paţijāniŋ, ‘na kho pana maŋ saņhena sammācārena samudācarissati, vañcessāmi nan’ ti. Sā vejjenāgantvā ‘kīdisaŋ, bhadde’ ti puţţhā ‘pubbe me akkhīni thokaŋ rujjiŋsu, idāni pana atirekataraŋ rujjantī’ ti āha. Vejjo ‘ayaŋ maŋ vañcetvā kiñci adātukāmā, na me etāya dinnāya (p. 1.014) bhatiyā attho, idāneva naŋ andhaŋ karissāmī’ ti cintetvā gehaŋ gantvā bhariyāya etamatthaŋ ācikkhi. Sā tuņhī ahosi. So ekaŋ bhesajjaŋ yojetvā tassā santikaŋ gantvā ‘bhadde, imaŋ bhesajjaŋ añjehī’ ti añjāpesi. Athassā dve akkhīni dīpasikhā viya vijjhāyiŋsu. So vejjo cakkhupālo ahosi.

Bhikkhave, tadā mama puttena katakammaŋ pacchato pacchato anubandhi. Pāpakammañhi nāmetaŋ dhuraŋ vahato balibaddassa padaŋ cakkaŋ viya anugacchatīti idaŋ vatthuŋ kathetvā anusandhiŋ ghaţetvā patiţţhāpitamattikaŋ sāsanaŋ rājamuddāya lañchanto viya dhammarājā imaŋ gāthamāha–

1. 
‘Manopubbangamā dhammā, manoseţţhā manomayā;


Manasā ce paduţţhena, bhāsati vā karoti vā.


Tato naŋ dukkhamanveti, cakkaŋva vahato padan’ ti.

Tattha manoti kāmāvacarakusalādibhedaŋ sabbampi catubhūmikacittaŋ. Imasmiŋ pana pade tadā tassa vejjassa uppannacittavasena niyamiyamānaŋ vavatthāpiyamānaŋ paricchijjiyamānaŋ domanassasahagataŋ paţighasampayuttacittameva labbhati. Pubbangamāti tena paţhamagāminā hutvā samannāgatā. Dhammāti guņadesanāpariyattinissattanijjīvavasena cattāro dhammā nāma. Tesu–


‘Na hi dhammo adhammo ca, ubho samavipākino;


Adhammo nirayaŋ neti, dhammo pāpeti suggatin’ ti. (theragā. 304 jā. 1.15.386)–

Ayaŋ guņadhammo nāma. ‘Dhammaŋ vo, bhikkhave, desessāmi ādikalyāņan’ ti (ma. ni. 3.420) ayaŋ desanādhammo nāma. ‘Idha pana, bhikkhave, ekacce kulaputtā dhammaŋ pariyāpuņanti suttaŋ geyyan’ ti (ma. ni. 1.239) ayaŋ pariyattidhammo nāma. ‘Tasmiŋ kho pana samaye dhammā honti, khandhā hontī’ ti (dha. sa. 121) ayaŋ nissattadhammo nāma, nijjīvadhammotipi eso eva. Tesu imasmiŋ ţhāne nissattanijjīvadhammo adhippeto. So atthato tayo arūpino khandhā vedanākkhandho saññākkhandho sankhārakkhandhoti. Ete hi mano pubbangamo etesanti manopubbangamā nāma.

Kathaŋ (p. 1.015) panetehi saddhiŋ ekavatthuko ekārammaņo apubbaŋ acarimaŋ ekakkhaņe uppajjamāno mano pubbangamo nāma hotīti? Uppādapaccayaţţhena. Yathā hi bahūsu ekato gāmaghātādīni kammāni karontesu ‘ko etesaŋ pubbangamo’ ti vutte yo nesaŋ paccayo hoti, yaŋ nissāya te taŋ kammaŋ karonti, so datto vā mitto vā tesaŋ pubbangamoti vuccati, evaŋsampadamidaŋ veditabbaŋ. Iti uppādapaccayaţţhena mano pubbangamo etesanti manopubbangamā. Na hi te mane anuppajjante uppajjituŋ sakkonti, mano pana ekaccesu cetasikesu anupajjantesupi uppajjatiyeva. Adhipativasena pana mano seţţho etesanti manoseţţho. Yathā hi corādīnaŋ corajeţţhakādayo adhipatino seţţhā. Tathā tesampi mano adhipati manova seţţhā. Yathā pana dāru-ādīhi nipphannāni tāni tāni bhaņđāni dārumayādīni nāma honti, tathā tepi manato nipphannattā manomayā nāma.

Paduţţhenāti āgantukehi abhijjhādīhi dosehi paduţţhena. Pakatimano hi bhavangacittaŋ, taŋ apaduţţhaŋ. Yathā hi pasannaŋ udakaŋ āgantukehi nīlādīhi upakkiliţţhaŋ nīlodakādibhedaŋ hoti, na ca navaŋ udakaŋ, nāpi purimaŋ pasanna-udakameva, tathā tampi āgantukehi abhijjhādīhi dosehi paduţţhaŋ hoti, na ca navaŋ cittaŋ, nāpi purimaŋ bhavangacittameva, tenāha bhagavā– ‘pabhassaramidaŋ, bhikkhave, cittaŋ, tañca kho āgantukehi upakkilesehi upakkiliţţhan’ ti (a. ni. 1.49). Evaŋ manasā ce paduţţhena, bhāsati vā karoti vā so bhāsamāno catubbidhaŋ vacīduccaritameva bhāsati, karonto tividhaŋ kāyaduccaritameva karoti, abhāsanto akaronto tāya abhijjhādīhi paduţţhamānasatāya tividhaŋ manoduccaritaŋ pūreti. Evamassa dasa akusalakammapathā pāripūriŋ gacchanti.

Tato naŋ dukkhamanvetīti tato tividhaduccaritato taŋ puggalaŋ dukkhaŋ anveti, duccaritānubhāvena catūsu apāyesu, manussesu vā tamattabhāvaŋ gacchantaŋ kāyavatthukampi itarampīti iminā pariyāyena kāyikacetasikaŋ vipākadukkhaŋ anugacchati. Yathā kiŋ? Cakkaŋva vahato padanti dhure yuttassa dhuraŋ vahato balibaddassa padaŋ cakkaŋ viya. Yathā hi so ekampi divasaŋ dvepi pañcapi dasapi ađđhamāsampi māsampi vahanto cakkaŋ nivattetuŋ jahituŋ na sakkoti (p. 1.016) atha khvassa purato abhikkamantassa yugaŋ gīvaŋ bādhati, pacchato paţikkamantassa cakkaŋ ūrumaŋsaŋ paţihanati. Imehi dvīhi ākārehi bādhantaŋ cakkaŋ tassa padānupadikaŋ hoti; tatheva manasā paduţţhena tīņi duccaritāni pūretvā ţhitaŋ puggalaŋ nirayādīsu tattha tattha gatagataţţhāne duccaritamūlakaŋ kāyikampi cetasikampi dukkhamanubandhatīti.

Gāthāpariyosāne tiŋsasahassā bhikkhū saha paţisambhidāhi arahattaŋ pāpuņiŋsu. Sampattaparibhāyapi desanā sātthikā saphalā ahosīti.

Cakkhupālattheravatthu paţhamaŋ

2. Maţţhakuņđalīvatthu
2. Manopubbangamā dhammāti dutiyagāthāpi sāvatthiyaŋyeva maţţhaku ņđaliŋ ārabbha bhāsitā.

Sāvatthiyaŋ kira adinnapubbako nāma brāhmaņo ahosi. Tena kassaci kiñci na dinnapubbaŋ, tena taŋ ‘adinnapubbako’tveva sañjāniŋsu. Tassa ekaputtako ahosi piyo manāpo. Athassa pilandhanaŋ kāretukāmo ‘sace suvaņņakāre kāressāmi, bhattavetanaŋ dātabbaŋ bhavissatī’ ti sayameva suvaņņaŋ koţţetvā maţţhāni kuņđalāni katvā adāsi. Tenassa putto maţţhaku ņđalītveva paññāyittha. Tassa soļasavassikakāle paņđurogo udapādi. Tassa mātā puttaŋ oloketvā, ‘brāhmaņa, puttassa te rogo uppanno, tikicchāpehi nan’ ti āha. ‘Bhoti sace vejjaŋ ānessāmi, bhattavetanaŋ dātabbaŋ bhavi ssati; kiŋ tvaŋ mama dhanacchedaŋ na olokessasī’ ti? ‘Atha naŋ kiŋ kari ssasi, brāhmaņā’ ti? ‘Yathā me dhanacchedo na hoti, tathā karissāmī’ ti. So vejjānaŋ santikaŋ gantvā ‘asukarogassa nāma tumhe kiŋ bhesajjaŋ karo thā’ ti pucchi. Athassa te yaŋ vā taŋ vā rukkhatacādiŋ ācikkhanti. So tamā haritvā puttassa bhesajjaŋ karoti. Taŋ karontassevassa rogo balavā ahosi, atekicchabhāvaŋ upāgami. Brāhmaņo tassa dubbalabhāvaŋ ñatvā ekaŋ vejjaŋ pakkosi. So taŋ oloketvāva ‘amhākaŋ ekaŋ kiccaŋ atthi, aññaŋ vejjaŋ pakkositvā tikicchāpehī’ ti taŋ pahāya nikkhami. Brāhmaņo tassa maraņasamayaŋ ñatvā ‘imassa dassanatthāya āgatā antogehe sāpateyyaŋ passissanti, bahi naŋ karissāmī’ ti puttaŋ nīharitvā bahi-āļinde nipajjāpesi.

Taŋ divasaŋ bhagavā balavapaccūsasamaye mahākaruņāsamāpattito vuţţhāya pubbabuddhesu katādhikārānaŋ ussannakusalamūlānaŋ veneyya bandhavānaŋ dassanatthaŋ buddhacakkhunā lokaŋ volokento dasasaha ssacakkavāļesu ñāņajālaŋ patthari. Maţţhakuņđalī bahi-āļinde nipannākāre neva tassa anto paññāyi. Satthā taŋ disvā tassa antogehā nīharitvā tattha nipajjāpitabhāvaŋ ñatvā ‘atthi nu kho mayhaŋ ettha gatapaccayena attho’ ti upadhārento idaŋ addasa– ayaŋ māņavo mayi cittaŋ pasādetvā kālaŋ katvā tāvatiŋsadevaloke tiŋsayojanike kanakavimāne nibbattissati, accharā sahassaparivāro bhavissati, brāhmaņopi taŋ jhāpetvā rodanto āļāhane vica rissati. Devaputto tigāvutappamāņaŋ saţţhisakaţabhārālankārapaţimaņđitaŋ accharāsahassaparivāraŋ attabhāvaŋ oloketvā ‘kena nu kho kammena mayā ayaŋ sirisampatti laddhā’ ti oloketvā mayi cittappasādena laddha bhāvaŋ ñatvā ‘ayaŋ brāhmaņo dhanacchedabhayena mama bhesajjama katvā idāni āļāhanaŋ gantvā rodati, vippakārappattaŋ naŋ karissāmī’ ti pitari rodante maţţhakuņđalivaņņena āgantvā āļāhanassāvidūre nipajjitvā rodissati. Atha naŋ brāhmaņo ‘kosi tvan’ ti pucchissati. ‘Ahaŋ te putto maţţhakuņđalī’ ti ācikkhissati. ‘Kuhiŋ nibbattosī’ ti? ‘Tāvasiŋsabhavane’ ti.

‘Kiŋ kammaŋ katvā’ ti vutte mayi cittappasādena nibbattabhāvaŋ ācikkhissati. Brāhmaņo ‘tumhesu cittaŋ pasādetvā sagge nibbatto nāma atthī’it maŋ pucchissati. Athassāhaŋ ‘ettakāni satāni vā sahassāni vā satasaha ssāni vāti na sakkā gaņanā paricchinditun’ ti vatvā dhammapade gāthaŋ bhāsissāmi. Gāthāpariyosāne caturāsītiyā pāņasahassānaŋ dhammābhisa mayo bhavissati, maţţha kuņđalī sotāpanno bhavissati. Tathā adinnapubbako brāhmaņo. Iti imaŋ kulaputtaŋ nissāya mahādhammābhisamayo bhavissa tīti disvā punadivase katasarīrapaţijaggano mahābhikkhusanghaparivuto sāvatthiŋ piņđāya pavisitvā anupubbena brāhmaņassa gehadvāraŋ gato.

Tasmiŋ khaņe maţţhakuņđalī antogehābhimukho nipanno hoti. Athassa satthā attano apassanabhāvaŋ ñatvā ekaŋ rasmiŋ vissajjesi. Māņavo ‘kiŋ obhāso nāmeso’ ti parivattetvā nipannova satthāraŋ disvā, ‘andhabālapi taraŋ nissāya evarūpaŋ buddhaŋ upasankamitvā kāyaveyyāvaţikaŋ vā kātuŋ dānaŋ vā dātuŋ dhammaŋ vā sotuŋ nālatthaŋ, idāni me hatthāpi anadhipateyyā, aññaŋ kattabbaŋ natthī’ ti manameva pasādesi. Satthā ‘alaŋ ettakena cittappasādena imassā’ ti pakkāmi. So tathāgate cakkhu pathaŋ vijahanteyeva pasannamano kālaŋ katvā suttappabuddho viya deva loke tiŋsayojanike kanakavimāne nibbatti.

Brāhmaņopissa sarīraŋ jhāpetvā āļāhane rodanaparāyaņo ahosi, deva sikaŋ āļāhanaŋ gantvā rodati– ‘kahaŋ ekaputtaka, kahaŋ ekaputtakā’ ti. Devaputtopi attano sampattiŋ oloketvā, ‘kena me kammena laddhā’ ti upa dhārento ‘satthari manopasādenā’ ti ñatvā ‘ayaŋ brāhmaņo mama aphāsukakāle bhesajjamakāretvā idāni āļāhanaŋ gantvā rodati, vippakārappattameva naŋ kātuŋ vaţţatī’ ti maţţhakuņđalivaņņena āgantvā āļāhanassāvidūre bāhā paggayha rodanto aţţhāsi. Brāhmaņo taŋ disvā ‘ahaŋ tāva puttaso kena rodāmi, esa kimatthaŋ rodati, pucchissāmi nan’ ti pucchanto imaŋ gāthamāha–

‘Alankato maţţhakuņđalī,

māladhārī haricandanussado;

bāhā paggayha kandasi,

vanamajjhe kiŋ dukkhito tuvan’ ti. (vi. va. 1207; pe. va. 186);

So (p. 1.019) māņavo āha–

‘Sovaņņamayo pabhassaro,

Uppanno rathapañjaro mama.

Tassa cakkayugaŋ na vindāmi,

Tena dukkhena jahāmi jīvitan’ ti. (va. 1208 pe. va. 187).

Atha naŋ brāhmaņo āha–

‘Sovaņņamayaŋ maņimayaŋ,

Lohitakamayaŋ atha rūpiyamayaŋ.

Ācikkha me bhadda māņava,

Cakkayugaŋ paţipādayāmi te’ ti. (vi. va. 1209 pe. va. 188).

Taŋ sutvā māņavo ‘ayaŋ brāhmaņo puttassa bhesajjamakatvā puttapatirūpakaŋ maŋ disvā rodanto “suvaņņādimayaŋ rathacakkaŋ karomī” ti vadati, hotu niggaņhissāmi nan’ ti cintetvā ‘kīva mahantaŋ me cakkayugaŋ karissasī’ ti vatvā ‘yāva mahantaŋ ākankhasi, tāva mahantaŋ karissāmī’ ti vutte ‘candimasūriyehi me attho, te me dehī’ ti yācanto āha–

‘So māņavo tassa pāvadi,

Candasūriyā ubhayettha dissare.

Sovaņņamayo ratho mama,

Tena cakkayugena sobhatī’ ti. (vi. va. 1210 pe. va. 189).

Atha naŋ brāhmaņo āha–

‘Bālo kho tvaŋ asi māņava,

Yo tvaŋ patthayase apatthiyaŋ.

Maññāmi tuvaŋ marissasi,

Na hi tvaŋ lacchasi candasūriye’ ti. (vi. va. 1211 pe. va. 190).

Atha (p. 1.020) naŋ māņavo āha–

‘Kiŋ pana paññāyamānassatthāya rodanto bālo hoti, udāhu apaññāyamānassatthāyā’ ti vatvā–

‘Gamanāgamanampi dissati,

Vaņņadhātu ubhayattha vīthiyā.

Peto kālakato na dissati,

Ko nidha kandataŋ bālyataro’ ti. (vi. va. 1212 pe. va. 191).

Taŋ sutvā brāhmaņo ‘yuttaŋ esa vadatī’ ti sallakkhetvā–

‘Saccaŋ kho vadesi māņava,

Ahameva kandataŋ bālyataro.

Candaŋ viya dārako rudaŋ,

Petaŋ kālakatābhipatthayin’ ti. (vi. va. 1213 pe. va. 192)–

Vatvā tassa kathāya nissoko hutvā māņavassa thutiŋ karonto imā gāthā abhāsi–

‘Ādittaŋ vata maŋ santaŋ, ghatasittaŋva pāvakaŋ;

Vārinā viya osiñcaŋ, sabbaŋ nibbāpaye daraŋ.

‘Abbahī vata me sallaŋ, sokaŋ hadayanissitaŋ;

Yo me sokaparetassa, puttasokaŋ apānudi.

‘Svāhaŋ abbūļhasallosmi, sītibhūtosmi nibbuto;

Na socāmi na rodāmi, tava sutvāna māņavā’ ti. (vi. va. 1214-1216 pe. va. 193-195).

Atha naŋ ‘ko nāma tvan’ ti pucchanto–

‘Devatānusi gandhabbo, adu sakko purindado;

Ko vā tvaŋ kassa vā putto, kathaŋ jānemu taŋ mayan’ ti. (vi. va. 1217 pe. va. 196)–

Āha. Athassa māņavo–

‘Yañca kandasi yañca rodasi,

Puttaŋ āļāhane sayaŋ dahitvā.

Svāhaŋ kusalaŋ karitvā kammaŋ,

Tidasānaŋ sahabyataŋ gato’ ti. (vi. va. 1218 pe. va. 197)–

Ācikkhi (p. 1.021) Atha naŋ brāhmaņo āha–

‘Appaŋ vā bahuŋ vā nāddasāma,

Dānaŋ dadantassa sake agāre.

Uposathakammaŋ vā tādisaŋ,

Kena kammena gatosi devalokan’ ti. (vi. va. 1219 pe. va. 198).

Māņavo āha–

‘Ābādhikohaŋ dukkhito gilāno,

Ātūrarūpomhi sake nivesane.

Buddhaŋ vigatarajaŋ vitiņņakankhaŋ,

Addakkhiŋ sugataŋ anomapaññaŋ.

‘Svāhaŋ muditadhano pasannacitto,

Añjaliŋ akariŋ tathāgatassa.

Tāhaŋ kusalaŋ karitvāna kammaŋ,

Tidasānaŋ sahabyataŋ gato’ ti. (vi. va. 1220-1221 pe. va. 199-200).

Tasmiŋ kathenteyeva brāhmaņassa sakalasarīraŋ pītiyā paripūri. So taŋ pītiŋ pavedento–

‘Acchariyaŋ vata abbhutaŋ vata,

Añjalikammassa ayamīdiso vipāko.

Ahampi pamuditamano pasannacitto,

Ajjeva buddhaŋ saraņaŋ vajāmī’ ti. (vi. va. 1222 pe. va. 201)–

Āha. Atha naŋ māņavo–

‘Ajjeva buddhaŋ saraņaŋ vajāhi,

Dhammañca sanghañca pasannacitto.

Tatheva sikkhāpadāni pañca,

Akhaņđaphullāni samādiyassu.

Pāņātipātā viramassu khippaŋ,

Loke adinnaŋ parivajjayassu.

Amajjapo mā ca musā bhaņāhi,

Sakena dārena ca hohi tuţţho’ ti. (vi. va. 1223-1224 pe. va. 202-203)–

Āha (p. 1.022) So ‘sādhū’ ti sampaţicchitvā imā gāthā abhāsi–

‘Atthakāmosi me yakkha, hitakāmosi devate;

Karomi tuyhaŋ vacanaŋ, tvaŋsi ācariyo mama.

‘Upemi saraņaŋ buddhaŋ, dhammañcāpi anuttaraŋ;

Sanghañca naradevassa, gacchāmi saraņaŋ ahaŋ.

‘Pāņātipātā viramāmi khippaŋ,

Loke adinnaŋ parivajjayāmi.

Amajjapo no ca musā bhaņāmi,

Sakena dārena ca homi tuţţho’ ti. (vi. va. 1225-1227 pe. va. 204-206).

Atha naŋ devaputto, ‘brāhmaņa, te gehe bahuŋ dhanaŋ atthi, satthāraŋ upasankamitvā dānaŋ dehi, dhammaŋ suņāhi, pañhaŋ pucchāhī’ ti vatvā tattheva antaradhāyi.

Brāhmaņopi gehaŋ gantvā brāhmaņiŋ āmantetvā, ‘bhadde, ahaŋ ajja samaņaŋ gotamaŋ nimantetvā pañhaŋ pucchissāmi, sakkāraŋ karohī’ ti vatvā vihāraŋ gantvā satthāraŋ neva abhivādetvā na paţisanthāraŋ katvā ekamantaŋ ţhito, ‘bho gotama, adhivāsehi ajjatanāya bhattaŋ saddhiŋ bhikkhusanghenā’ ti āha. Satthā adhivāsesi. So satthu adhivāsanaŋ viditvā vegenāgantvā sake nivesane paņītaŋ khādanīyaŋ bhojanīyañca paţiyādāpesi. Satthā bhikkhusanghaparivuto tassa gehaŋ gantvā paññattāsane nisīdi. Brāhmaņo sakkaccaŋ parivisi, mahājano sannipati. Micchādiţţhikena kira tathāgate nimantite dve janakāyā sannipatanti micchādiţţhikā ‘ajja samaņaŋ gotamaŋ pañhaŋ pucchanāya viheţhiyamānaŋ passissāmā’ ti sannipatanti, sammādiţţhikā ‘ajja buddhavisayaŋ buddhalīļaŋ passissāmā’ ti sannipatanti. Atha kho brāhmaņo katabhattakiccaŋ tathāgatamupasankamitvā nīcāsane nisinno pañhaŋ pucchi– ‘bho gotama, tumhākaŋ dānaŋ adatvā pūjaŋ akatvā dhammaŋ asutvā uposathavāsaŋ avasitvā kevalaŋ manopasādamatteneva sagge nibbattā nāma hontī’ ti? ‘Brāhmaņa, kasmā maŋ pucchasi, nanu te puttena maţţhakuņđalinā mayi manaŋ pasādetvā (p. 1.023) attano sagge nibbattabhāvo kathito’ ti? ‘Kadā, bho gotamā’ ti? Nanu tvaŋ ajja susānaŋ gantvā kandanto avidūre bāhā paggayha kandantaŋ ekaŋ māņavaŋ disvā ‘alankato maţţhakuņđalī, māladhārī haricandanussado’ ti dvīhi janehi kathitakathaŋ pakāsento sabbaŋ maţţhakuņđalivatthuŋ kathesi. Tenevetaŋ buddhabhāsitaŋ nāma jātaŋ.

Taŋ kathetvā ca pana ‘na kho, brāhmaņa, ekasataŋ vā na dvesataŋ, atha kho mayi manaŋ pasādetvā sagge nibbattānaŋ gaņanā nāma natthī’ ti āha. Atha mahājano na nibbematiko hoti, athassa anibbematikabhāvaŋ viditvā satthā ‘maţţhakuņđalidevaputto vimāneneva saddhiŋ āgacchatū’ ti adhiţţhāsi. So tigāvutappamāņeneva dibbābharaņapaţimaņđitena attabhāvena āgantvā vimānato oruyha satthāraŋ vanditvā ekamantaŋ aţţhāsi. Atha naŋ satthā ‘tvaŋ imaŋ sampattiŋ kiŋ kammaŋ katvā paţilabhī’ ti pucchanto–

‘Abhikkantena vaņņena, yā tvaŋ tiţţhasi devate;

Obhāsentī disā sabbā, osadhī viya tārakā.

Pucchāmi taŋ deva mahānubhāva, manussabhūto kimakāsi puññan’ ti.–

Gāthamāha. ‘Devaputto ayaŋ me, bhante, sampatti tumhesu cittaŋ pasādetvā laddhā’ ti. ‘Mayi cittaŋ pasādetvā laddhā te’ ti? ‘Āma, bhante’ ti. Mahājano devaputtaŋ oloketvā ‘acchariyā vata, bho, buddhaguņā, adinnapubbakabrāhmaņassa nāma putto aññaŋ kiñci puññaŋ akatvā satthari cittaŋ pasādetvā evarūpaŋ sampattiŋ paţilabhī’ ti tuţţhiŋ pavedesi.

Atha nesaŋ kusalākusalakammakaraņe manova pubbangamo, manova seţţho. Pasannena hi manena kataŋ kammaŋ devalokaŋ manussalokaŋ gacchantaŋ puggalaŋ chāyāva na vijahatīti idaŋ vatthuŋ kathetvā anusandhiŋ ghaţetvā patiţţhāpitamattikaŋ sāsanaŋ rājamuddāya lañchanto viya dhammarājā imaŋ gāthamāha–

2. ‘Manopubbangamā dhammā, manoseţţhā manomayā.


Manasā ce pasannena, bhāsati vā karoti vā.


Tato naŋ sukhamanveti, chāyāva anapāyinī’ ti.

Tattha (p. 1.024) kiñcāpi manoti avisesena sabbampi catubhūmikacittaŋ vuccati, imasmiŋ pana pade niyamiyamānaŋ vavatthāpiyamānaŋ paricchijjiyamānaŋ aţţhavidhaŋ kāmāvacarakusalacittaŋ labbhati. Vatthuvasena panāhariyamānaŋ tatopi somanassasahagataŋ ñāņasampayuttacittameva labbhati. Pubbangamāti tena paţhamagāminā hutvā samannāgatā. Dhammāti vedanādayo tayo khandhā. Ete hi uppādapaccayaţţhena somanassasampayuttamano pubbangamo etesanti manopubbangamā nāma. Yathā hi bahūsu ekato hutvā mahābhikkhusanghassa cīvaradānādīni vā uļārapūjādhammassavanādīni vā mālāgandhasakkārakaraņādīni vā puññāni karontesu ‘ko etesaŋ pubbangamo’ ti vutte yo tesaŋ paccayo hoti, yaŋ nissāya te tāni puññāni karonti, so tisso vā phusso vā tesaŋ pubbangamoti vuccati, evaŋsampadamidaŋ veditabbaŋ. Iti uppādapaccayaţţhena mano pubbangamo etesanti manopubbangamā. Na hi te mane anuppajjante uppajjituŋ sakkonti, mano pana ekaccesu cetasikesu anuppajjantesupi uppajjatiyeva. Evaŋ adhipativasena pana mano seţţho etesanti manoseţţhā. Yathā hi gaņādīnaŋ adhipati puriso gaņaseţţho seņiseţţhoti vuccati, tathā tesampi manova seţţho. Yathā pana suvaņņādīhi nipphāditāni bhaņđāni suvaņņamayādīni nāma honti, tathā etepi manato nipphannattā manomayā nāma.

Pasannenāti anabhijjhādīhi guņehi pasannena. Bhāsati vā karoti vāti evarūpena manena bhāsanto catubbidhaŋ vacīsucaritameva bhāsati, karonto tividhaŋ kāyasucaritameva karoti, abhāsanto akaronto tāya anabhijjhādīhi pasannamānasatāya tividhaŋ manosucaritaŋ pūreti. Evamassa dasa kusalakammapathā pāripūriŋ gacchanti.

Tato naŋ sukhamanvetīti tato tividhasucaritato naŋ puggalaŋ sukha manveti. Idha tebhūmikampi kusalaŋ adhippetaŋ, tasmā tebhūmikasucaritānubhāvena sugatibhave nibbattaŋ puggalaŋ, duggatiyaŋ vā sukhānubhavanaţţhāne ţhitaŋ kāyavatthukampi itaravatthukampi avatthukampīti kāyikacetasikaŋ vipākasukhaŋ anugacchati, na vijahatīti attho veditabbo. Yathā kiŋ? Chāyāva anapāyinīti yathā hi chāyā nāma sarīrappaţibaddhā sarīre gacchante gacchati, tiţţhante tiţţhati nisīdante nisīdati, na sakkoti, ‘saņhena vā pharusena (p. 1.025) vā nivattāhī’ ti vatvā vā pothetvā vā nivattāpetuŋ. Kasmā? Sarīrappaţibaddhattā. Evameva imesaŋ dasannaŋ kusalakammapathānaŋ āciņņasamāciņņakusalamūlikaŋ kāmāvacarādibhedaŋ kāyikacetasikasukhaŋ gatagataţţhāne anapāyinī chāyā viya hutvā na vijahatīti.

Gāthāpariyosāne caturāsītiyā pāņasahassānaŋ dhammābhisamayo ahosi, maţţhakuņđalidevaputto sotāpattiphale patiţţhahi, tathā adinnapubbako brāhmaņo. So tāvamahantaŋ vibhavaŋ buddhasāsane vippakirīti.

Maţţhakuņđalīvatthu dutiyaŋ.

3. Tissattheravatthu
Akkocchi manti imaŋ dhammadesanaŋ satthā jetavane viharanto tissattheraŋ ārabbha kathesi.

So kirāyasmā tissatthero bhagavato pitucchāputto ahosi, mahallakakāle pabbajitvā buddhānaŋ uppannalābhasakkāraŋ paribhuñjanto thūlasarīro ākoţitapaccākoţitehi cīvarehi nivāsetvā yebhuyyena vihāramajjhe upaţţhānasālāyaŋ nisīdati. Tathāgataŋ dassanatthāya āgatā āgantukabhikkhū taŋ disvā ‘eko mahāthero bhavissatī’ ti saññāya tassa santikaŋ gantvā vattaŋ āpucchanti, pādasambāhanādīni āpucchanti. So tuņhī ahosi. Atha naŋ eko daharabhikkhu ‘kativassā tumhe’ ti pucchitvā ‘vassaŋ natthi, mahallakakāle pabbajitā mayan’ ti vutte, ‘āvuso, dubbinīta, mahallaka attano pamāņaŋ na jānāsi, ettake mahāthere disvā sāmīcikammamattampi na karosi, vatte āpucchiyamāne tuņhī hosi, kukkuccamattampi te natthī’ ti accharaŋ pahari. So khattiyamānaŋ janetvā ‘tumhe kassa santikaŋ āgatā’ ti pucchitvā ‘satthu santikan’ ti vutte ‘maŋ pana “ko eso” ti sallakkhetha, mūlameva vo chindissāmī’ ti vatvā rudanto dukkhī dummano satthu santikaŋ agamāsi Atha naŋ satthā ‘kiŋ nu tvaŋ tissa dukkhī dummano assumukho rodamāno āgatosī’ ti pucchi. Tepi bhikkhū ‘esa gantvā kiñci āloļaŋ kareyyā’ ti teneva (p. 1.026) saddhiŋ gantvā satthāraŋ vanditvā ekamantaŋ nisīdiŋsu. So satthārā pucchito ‘ime maŋ, bhante, bhikkhū akkosantī’ ti āha. ‘Kahaŋ pana tvaŋ nisinnosī’ ti? ‘Vihāramajjhe upaţţhānasālāyaŋ, bhante’ ti. ‘Ime te bhikkhū āgacchantā diţţhā’ ti? ‘Āma, diţţhā, bhante’ ti. ‘Kiŋ uţţhāya te paccuggamanaŋ katan’ ti? ‘Na kataŋ, bhante’ ti. ‘Parikkhāraggahaņaŋ āpucchitan’ ti? ‘Nāpucchitaŋ, bhante’ ti. ‘Vattaŋ vā pānīyaŋ vā āpucchitan’ ti. ‘Nāpucchitaŋ bhante’ ti? ‘Āsanaŋ nīharitvā abhivādetvā pādasambāhanaŋ katan’ ti? ‘Na kataŋ, bhante’ ti. ‘ tissa mahallakabhikkhūnaŋ sabbaŋ etaŋ vattaŋ kātabbaŋ, etaŋ vattaŋ akarontena vihāramajjhe nisīdituŋ na vaţţati, taveva doso, ete bhikkhū khamāpehī’ ti? ‘Ete maŋ, bhante, akkosiŋsu nāhaŋ ete khamāpemī’ ti. ‘ tissa mā evaŋ kari, taveva doso, khamāpehi ne’ ti? ‘Na khamāpemi, bhante’ ti. Atha satthā ‘dubbaco esa, bhante’ ti bhikkhūhi vutte ‘na, bhikkhave, idāneva dubbaco esa, pubbepi esa dubbacoyevā’ ti vatvā ‘idāni tāvassa, bhante, dubbacabhāvo amhehi ñāto, atīte esa kiŋ akāsī’ ti vutte ‘tena hi, bhikkhave, suņāthā’ ti vatvā atītamāhari.

Atīte bārāņasiyaŋ bārāņasiraññe rajjaŋ kārente devilo nāma tāpaso aţţha māse himavante vasitvā loņambilasevanatthāya cattāro māse nagaramupanissāya vasitukāmo himavantato āgantvā nagaradvāre dārake disvā pucchi– ‘imaŋ nagaraŋ sampattapabbajitā kattha vasantī’ ti? ‘Kumbhakārasālāyaŋ, bhante’ ti. Tāpaso kumbhakārasālaŋ gantvā dvāre ţhatvā ‘sace te bhaggava agaru, vaseyyāma ekarattiŋ sālāyan’ ti āha. Kumbhakāro ‘mayhaŋ rattiŋ sālāyaŋ kiccaŋ natthi, mahatī sālā, yathāsukhaŋ vasatha, bhante’ ti sālaŋ niyyādesi. Tasmiŋ pavisitvā nisinne aparopi nārado nāma tāpaso himavantato āgantvā kumbhakāraŋ ekarattivāsaŋ yāci. Kumbhakāro ‘paţhamaŋ āgato iminā saddhiŋ ekato vasitukāmo bhaveyya vā no vā, attānaŋ parimocessāmī’ ti cintetvā ‘sace, bhante, paţhamaŋ upagato rocessati, tassa ruciyā vasathā’ ti āha. So tamupasankamitvā ‘sace te, ācariya agaru, mayañcettha ekarattiŋ vaseyyāmā’ ti yāci. ‘Mahatī sālā, pavisitvā (p. 1.027) ekamante vasāhī’ ti vutte pavisitvā puretaraŋ paviţţhassa devilassa aparabhāge nisīdi. Ubhopi sāraņīyakathaŋ kathetvā nipajjiŋsu.

Sayanakāle nārado devilassa nipajjanaţţhānañca dvārañca sallakkhetvā nipajji. So pana devilo nipajjamāno attano nipajjanaţţhāne anipajjitvā dvāramajjhe tiriyaŋ nipajji. Nārado rattiŋ nikkhamanto tassa jaţāsu akkami. ‘Ko maŋ akkamī’ ti ca vutte, ‘ācariya, ahan’ ti āha. ‘Kūţajaţila, araññato āgantvā mama jaţāsu akkamasī’ ti. ‘Ācariya, tumhākaŋ idha nipannabhāvaŋ na jānāmi, khamatha me’ ti vatvā tassa kandantasseva bahi nikkhami. Itaro ‘ayaŋ pavisantopi maŋ akkameyyā’ ti parivattetvā pādaţţhāne sīsaŋ katvā nipajji. Nāradopi pavisanto ‘paţhamaŋpāhaŋ ācariye aparajjhiŋ, idānissa pādapassena pavisissāmī’ ti cintetvā āgacchanto gīvāya akkami. ‘Ko eso’ ti ca vutte ‘ahaŋ, ācariyā’ ti vatvā ‘kūţajaţila, paţhamaŋ mama jaţāsu akkamitvā idāni gīvāya akkamasi, abhisapissāmi tan’ ti vutte, ‘ācariya, mayhaŋ doso natthi, ahaŋ tumhākaŋ evaŋ nipannabhāvaŋ na jānāmi, “paţhamampi me aparaddhaŋ, idāni pādapassena pavisissāmī” ti paviţţhomhi, khamatha me’ ti āha. ‘Kūţajaţila, abhisapissāmi tan’ ti. ‘Mā evaŋ karittha ācariyā’ ti. So tassa vacanaŋ anādiyitvā–

‘Sahassaraŋsī satatejo, sūriyo tamavinodano;

Pātodayante sūriye, muddhā te phalatu sattadhā’ ti.–

Taŋ abhisapi eva. Nārado, ‘ācariya, mayhaŋ doso natthīti mama vadantasseva tumhe abhisapatha, yassa doso atthi, tassa muddhā phalatu, mā niddosassā’ ti vatvā–

‘Sahassaraŋsī satatejo, sūriyo tamavinodano;

Pātodayante sūriye, muddhā te phalatu sattadhā’ ti.–

Abhisapi. So pana mahānubhāvo atīte cattālīsa, anāgate cattālīsāti asītikappe anussarati. Tasmā ‘kassa nu kho upari abhisapo patissatī’ ti upadhārento ‘ācariyassā’ ti ñatvā tasmiŋ anukampaŋ paţicca iddhibalena aruņuggamanaŋ nivāreti.

Nāgarā (p. 1.028) aruņe anuggacchante rājadvāraŋ gantvā, ‘deva, tayi rajjaŋ kārente aruņo na uţţhahati, aruņaŋ no uţţhāpehī’ ti kandiŋsu. Rājā attano kāyakammādīni olokento kiñci ayuttaŋ adisvā ‘kiŋ nu kho kāraņan’ ti cintetvā ‘pabbajitānaŋ vivādena bhavitabban’ ti parisankamāno ‘kacci imasmiŋ nagare pabbajitā atthī’ ti pucchi. ‘Hiyyo sāyaŋ kumbhakārasālāyaŋ āgatā atthi devā’ ti vutte tankhaņaññeva rājā ukkāhi dhāriyamānāhi tattha gantvā nāradaŋ vanditvā ekamantaŋ nisinno āha–

‘Kammantā nappavattanti, jambudīpassa nārada;

Kena loko tamobhūto, taŋ me akkhāhi pucchito’ ti.

Nārado sabbaŋ taŋ pavattiŋ ācikkhitvā iminā kāraņena ahaŋ iminā abhisapito, athāhaŋ ‘mayhaŋ doso natthi, yassa doso atthi, tasseva upari abhisapo patatū’ ti vatvā abhisapiŋ. Abhisapitvā ca pana ‘kassa nu kho upari abhisapo patissatī’ ti upadhārento ‘sūriyuggamanavelāya ācariyassa muddhā sattadhā phalissatī’ ti disvā etasmiŋ anukampaŋ paţicca aruņassa uggamanaŋ na demīti. ‘Kathaŋ pana assa, bhante, antarāyo na bhaveyyā’ ti. ‘Sace maŋ khamāpeyya, na bhaveyyā’ ti. ‘Tena hi khamāpehī’ ti vutte ‘eso, mahārāja, maŋ jaţāsu ca gīvāya ca akkami, nāhaŋ etaŋ kūţajaţilaŋ khamāpemī’ ti. ‘Khamāpehi, bhante, mā evaŋ karitthā’ ti. ‘Na khamāpemī’ ti. ‘Muddhā te sattadhā phalissatī’ ti vuttepi na khamāpetiyeva. Atha naŋ rājā ‘na tvaŋ attano ruciyā khamāpessasī’ ti hatthapādakucchigīvāsu gāhāpetvā nāradassa pādamūle onamāpesi. Nāradopi ‘uţţhehi, ācariya, khamāmi te’ ti vatvā, ‘mahārāja, nāyaŋ yathāmanena khamāpeti, nagarassa avidūre eko saro atthi, tattha naŋ sīse mattikāpiņđaŋ katvā galappamāņe udake ţhapāpehī’ ti āha. Rājā tathā kāresi. Nārado devilaŋ āmantetvā, ‘ācariya, mayā iddhiyā vissaţţhāya sūriyasantāpe uţţhahante udake nimujjitvā aññena ţhānena uttaritvā gaccheyyāsī’ ti āha. ‘Tassa sūriyaraŋsīhi saŋphuţţhamattova mattikāpiņđo sattadhā phali, so nimujjitvā aññena ţhānena palāyī’ ti.

Satthā imaŋ dhammadesanaŋ āharitvā ‘tadā, bhikkhave, rājā ānando ahosi, devilo tisso, nārado ahamevāti evaŋ tadāpesa dubbacoyevā’ ti (p. 1.029) vatvā tissattheraŋ āmantetvā, ‘ tissa, bhikkhuno nāma “asukenāhaŋ akkuţţho, asukena pahaţo, asukena jito, asuko kho me bhaņđaŋ ahāsī” ti cintentassa veraŋ nāma na vūpasammati, evaŋ pana anupanayhantasseva upasammatī’ ti vatvā imā gāthā abhāsi–

3. 
‘Akkocchi maŋ avadhi maŋ, ajini maŋ ahāsi me;


Ye ca taŋ upanayhanti, veraŋ tesaŋ na sammati.

4. 
‘Akkocchi maŋ avadhi maŋ, ajini maŋ ahāsi me;


Ye ca taŋ nupanayhanti, veraŋ tesūpasammatī’ ti.

Tattha akkocchīti akkosi. Avadhīti pahari. Ajinīti kūţasakkhi-otāraņena vā vādapaţivādena vā karaņuttariyakaraņena vā ajesi. Ahāsi meti mama santakaŋ pattādīsu kiñcideva avahari. Ye ca tanti ye keci devatā vā manussā vā gahaţţhā vā pabbajitā vā taŋ ‘akkocchi man’ ti-ādivatthukaŋ kodhaŋ sakaţadhuraŋ viya naddhinā pūtimacchādīni viya ca kusādīhi punappunaŋ veţhetvā upanayhanti, tesaŋ sakiŋ uppannaŋ veraŋ na sammatīti vūpasammati. Ye ca taŋ nupanayhantīti asatiyā amanasikāravasena vā kammapaccavekkhaņādivasena vā ye taŋ akkosādivatthukaŋ kodhaŋ tayāpi koci niddoso purimabhave akkuţţho bhavissati, pahaţo bhavissati, kūţasakkhiŋ otāretvā jito bhavissati, kassaci te pasayha kiñci acchinnaŋ bhavissati, tasmā niddoso hutvāpi akkosādīni pāpuņāsīti evaŋ na upanayhanti. Tesu pamādena uppannampi veraŋ iminā anupanayhanena nirindhano viya jātavedo vūpasammatīti.

Desanāpariyosāne satasahassabhikkhū sotāpattiphalādīni pāpuņiŋsu. Dhammadesanā mahājanassa sātthikā ahosi. Dubbacopi subbacoyeva jātoti.

Tissattheravatthu tatiyaŋ.

4. Kāļayakkhinīvatthu
Na hi verenāti imaŋ dhammadesanaŋ satthā jetavane viharanto aññataraŋ vañjhitthiŋ ārabbha kathesi.

Eko (p. 1.030) kira kuţumbikaputto pitari kālakate khette ca ghare ca sabbakammāni attanāva karonto mātaraŋ paţijaggi. Athassa mātā ‘kumārikaŋ te, tāta, ānessāmī’ ti āha. ‘Amma mā evaŋ vadetha, ahaŋ yāvajīvaŋ tumhe paţijaggissāmī’ ti. ‘Tāta, khette ca ghare ca kiccaŋ tvameva karosi, tena mayhaŋ cittasukhaŋ nāma na hoti, ānessāmī’ ti. So punappunaŋ paţikkhipitvā tuņhī ahosi. Sā ekaŋ kulaŋ gantukāmā gehā nikkhami. Atha naŋ putto ‘kataraŋ kulaŋ gacchathā’ ti pucchitvā ‘asukakulaŋ nāmā’ ti vutte tattha gamanaŋ paţisedhetvā attano abhirucitaŋ kulaŋ ācikkhi. Sā tattha gantvā kumārikaŋ vāretvā divasaŋ vavatthapetvā taŋ ānetvā tassa ghare akāsi. Sā vañjhā ahosi. Atha naŋ mātā, putta, tvaŋ attano ruciyā kumārikaŋ āņāpesi, sā idāni vañjhā jātā, aputtakañca nāma kulaŋ vinassati paveņī na ghaţīyati, tena aññaŋ te kumārikaŋ ānemīti. Tena ‘alaŋ, ammā’ ti vuccamānāpi punappunaŋ kathesi. Vañjhitthī taŋ kathaŋ sutvā ‘puttā nāma mātāpitūnaŋ vacanaŋ atikkamituŋ na sakkonti, idāni aññaŋ vijāyiniŋ itthiŋ ānetvā maŋ dāsibhogena bhuñjissati. Yaŋnūnāhaŋ sayameva ekaŋ kumārikaŋ āneyyan’ ti cintetvā ekaŋ kulaŋ gantvā tassatthāya kumārikaŋ vāretvā ‘kiŋ nāmetaŋ, amma, vadesī’ ti tehi paţikkhittā ‘ahaŋ vañjhā, aputtakaŋ nāma kulaŋ vinassati, tumhākaŋ pana dhītā puttaŋ vā dhītaraŋ vā labhitvā kuţumbikassa sāminī bhavissati, mayhaŋ sāmikassa naŋ dethā’ ti yācitvā sampaţicchāpetvā ānetvā sāmikassa ghare akāsi.

Athassā etadahosi– ‘sacāyaŋ puttaŋ vā dhītaraŋ vā labhissati, ayameva kuţumbassa sāminī bhavissati. Yathā dārakaŋ na labhati, tatheva naŋ kātuŋ vaţţatī’ ti. Atha naŋ sā āha– ‘amma, yadā te kucchiyaŋ gabbho patiţţhāti, atha me āroceyyāsī’ ti. Sā ‘sādhū’ ti paţissuņitvā gabbhe patiţţhite tassā ārocesi. Itarissā pana sā sayameva niccaŋ yāgubhattaŋ deti, athassā āhāreneva saddhiŋ gabbhapātanabhesajjamadāsi, gabbho pati. Dutiyampi gabbhe patiţţhite ārocesi (p. 1.031) itarā dutiyampi tatheva pātesi. Atha naŋ paţivissakitthiyo pucchiŋsu– ‘kacci te sapatti antarāyaŋ karotī’ ti? Sā tamatthaŋ ārocetvā ‘andhabāle, kasmā evamakāsi, ayaŋ tava issariyabhayena gabbhassa pātanabhesajjaŋ yojetvā deti, tena te gabbho patati, mā puna evamakatthā’ ti vuttā tatiyavāre na kathesi. Atha sā itarissā udaraŋ disvā ‘kasmā mayhaŋ gabbhassa patiţţhitabhāvaŋ na kathesī’ ti vatvā ‘tvaŋ maŋ ānetvā vañcetvā dve vāre gabbhaŋ pātesi, kimatthaŋ tuyhaŋ kathemī’ ti vutte ‘naţţhā dānimhī’ ti cintetvā tassā pamādaŋ olokentī pariņate gabbhe okāsaŋ labhitvā bhesajjaŋ yojetvā adāsi. Gabbho pariņatattā patituŋ asakkonto tiriyaŋ nipati, kharā vedanā uppajji, jīvitasaŋsayaŋ pāpuņi. Sā ‘nāsitamhi tayā, tvameva maŋ ānetvā tvameva tayopi vāre dārake nāsesi, idāni ahampi nassāmi, ito dāni cutā yakkhinī hutvā tava dārake khādituŋ samatthā hutvā nibbatteyyan’ ti patthanaŋ paţţhapetvā kālaŋ katvā tasmiŋyeva gehe majjārī hutvā nibbatti. Itarampi sāmiko gahetvā ‘tayā me kulūpacchedo kato’ ti kapparajaņņukādīhi supothitaŋ pothesi. Sā tenevābādhena kālaŋ katvā tattheva kukkuţī hutvā nibbattā.

Kukkuţī na cirasseva aņđāni vijāyi, majjārī āgantvā tāni aņđāni khādi. Dutiyampi tatiyampi khādiyeva. Kukkuţī cintesi – ‘tayo vāre mama aņđāni khāditvā idāni mampi khāditukāmāsī’ ti. ‘Ito cutā saputtakaŋ taŋ khādituŋ labheyyan’ ti patthanaŋ katvā tato cutā araññe dīpinī hutvā nibbatti. Itarā migī hutvā nibbatti. Tassā vijātakāle dīpinī āgantvā tayo vāre puttake khādi. Migī maraņakāle ‘ayaŋ me tikkhattuŋ puttake khāditvā idāni mampi khādissati, ito dāni cutā etaŋ saputtakaŋ khādituŋ labheyyan’ ti patthanaŋ katvā ito cutā yakkhinī hutvā nibbatti. Dīpinīpi tatheva tato cutā sāvatthiyaŋ kuladhītā hutvā nibbatti, sā vuddhippattā dvāragāmake patikulaŋ agamāsi, aparabhāge ca puttaŋ vijāyi. Yakkhinīpi tassā piyasahāyikāvaņņena āgantvā ‘kuhiŋ me sahāyikā’ ti ‘antogabbhe vijātā’ ti vutte ‘puttaŋ nu kho vijātā, udāhu dhītaranti passissāmi nan’ ti gabbhaŋ pavisitvā passantī viya dārakaŋ gahetvā (p. 1.032) khāditvā gatā. Puna dutiyavārepi tatheva khādi. Tatiyavāre itarā garubhārā hutvā sāmikaŋ āmantetvā, ‘sāmi, imasmiŋ ţhāne ekā yakkhinī mama dve putte khāditvā gatā, idāni mama kulagehaŋ gantvā vijāyissāmī’ ti kulagehaŋ gantvā vijāyi.

Tadā sā yakkhinī udakavāraŋ gatā hoti. Vessavaņassa hi yakkhiniyo vārena anotattadahato sīsaparamparāya udakamāharanti. Tā catumāsaccayenapi pañcamāsaccayenapi muccanti. Aparā yakkhiniyo kilantakāyā jīvitakkhayampi pāpuņanti. Sā pana udakavārato muttamattāva vegena taŋ gharaŋ gantvā ‘kuhiŋ me sahāyikā’ ti pucchi. ‘Kuhiŋ naŋ passissasi, tassā imasmiŋ ţhāne jātajātadārake yakkhinī āgantvā khādati, tasmā kulagehaŋ gatā’ ti. Sā ‘yattha vā tattha vā gacchatu, na me muccissatī’ ti veravegasamussāhitamānasā nagarābhimukhī pakkhandi. Itarāpi nāmaggahaņadivase naŋ dārakaŋ nhāpetvā nāmaŋ katvā, ‘sāmi, idāni sakagharaŋ gacchāmā’ ti puttamādāya sāmikena saddhiŋ vihāramajjhe gatamaggena gacchantī puttaŋ sāmikassa datvā vihārapokkharaņiyā nhātvā sāmike nhāyante uttaritvā puttassa thaññaŋ pāyamānā ţhitā yakkhiniŋ āgacchantiŋ disvā sañjānitvā, ‘sāmi, vegena ehi, ayaŋ sā yakkhinī, vegena ehi, ayaŋ sā yakkhinī’ ti uccāsaddaŋ katvā yāva tassa āgamanaŋ saņţhātuŋ asakkontī nivattetvā antovihārābhimukhī pakkhandi.

Tasmiŋ samaye satthā parisamajjhe dhammaŋ desesi. Sā puttaŋ tathāgatassa pādapiţţhe nipajjāpetvā ‘tumhākaŋ mayā esa dinno, puttassa me jīvitaŋ dethā’ ti āha. Dvārakoţţhake adhivattho sumanadevo nāma yakkhiniyā anto pavisituŋ nādāsi. Satthā ānandattheraŋ āmantetvā ‘gaccha, ānanda, taŋ yakkhiniŋ pakkosāhī’ ti āha. Thero pakkosi. Itarā ‘ayaŋ, bhante, āgacchatī’ ti āha. Satthā ‘etu, mā saddamakāsī’ ti vatvā taŋ āgantvā ţhitaŋ ‘kasmā evaŋ karosi, sace tumhe mādisassa buddhassa sammukhībhāvaŋ nāgamissatha, ahinakulānaŋ viya acchaphandanānaŋ viya kākolūkānaŋ viya ca kappaţţhitikaŋ vo veraŋ abhavissa (p. 1.033) kasmā veraŋ paţiveraŋ karotha. Verañhi averena upasammati, no verenā’ ti vatvā imaŋ gāthamāha–

5. 
‘Na hi verena verāni, sammantīdha kudācanaŋ;


Averena ca sammanti, esa dhammo sanantano’ ti.

Tattha na hi verenāti yathā hi kheļasinghāņikādīhi asucīhi makkhitaŋ ţhānaŋ teheva asucīhi dhovantā suddhaŋ niggandhaŋ kātuŋ na sakkonti, atha kho taŋ ţhānaŋ bhiyyosomattāya asuddhatarañceva duggandhatarañca hoti; evameva akkosantaŋ paccakkosanto paharantaŋ paţipaharanto verena veraŋ vūpasametuŋ na sakkoti, atha kho bhiyyo bhiyyo verameva karoti. Iti verāni nāma verena kismiñci kāle na sammanti, atha kho vađđhantiyeva. Averena ca sammantīti yathā pana tāni kheļādīni asucīni vippasannena udakena dhoviyamānāni nassanti, taŋ ţhānaŋ suddhaŋ hoti sugandhaŋ; evameva averena khantimettodakena yoniso manasikārena paccavekkhaņena verāni vūpasammanti paţippassambhanti abhāvaŋ gacchanti. Esa dhammo sanantanoti esa averena verūpasamanasankhāto porāņako dhammo; sabbesaŋ buddhapaccekabuddhakhīņāsavānaŋ gatamaggoti.

Gāthāpariyosāne yakkhinī sotāpattiphale patiţţhahi. Sampattaparisāyapi dhammadesanā sātthikā ahosi.

Satthā taŋ itthiŋ āha– ‘etissā tava puttaŋ dehī’ ti. ‘Bhāyāmi, bhante’ ti. ‘Mā bhāyi, natthi te etaŋ nissāya paripantho’ ti āha. Sā tassā puttamadāsi. Sā taŋ cumbitvā ālingetvā puna mātuyeva datvā rodituŋ ārabhi. Atha naŋ satthā ‘kimetan’ ti pucchi. ‘Bhante, ahaŋ pubbe yathā vā tathā vā jīvikaŋ kappentīpi kucchipūraŋ nālatthaŋ, idāni kathaŋ jīvissāmī’ ti. Atha naŋ satthā ‘mā cintayī’ ti samassāsetvā taŋ itthimāha– ‘imaŋ netvā attano gehe nivāsāpetvā aggayāgubhattehi paţijaggāhī’ ti. Sā taŋ netvā piţţhivaŋse patiţţhāpetvā aggayāgubhattehi paţijaggi, tassā vīhipaharaņakāle musalaggena muddhaŋ paharantaŋ viya upaţţhāsi. Sā sahāyikaŋ āmantetvā ‘imasmiŋ ţhāne vasituŋ na sakkomi, aññattha maŋ patiţţhāpehī’ ti vatvā musalasālāya udakacāţiyaŋ uddhane nibbakose sankārakūţe gāmadvāre cāti etesu ţhānesu (p. 1.034) patiţţhāpitāpi idha me musalena sīsaŋ bhindantaŋ viya upaţţhāti, idha dārakā ucchiţţhodakaŋ otārenti, idha sunakhā nipajjanti, idha dārakā asuciŋ karonti, idha kacavaraŋ chađđenti, idha gāmadārakā lakkhayoggaŋ karontīti sabbāni tāni paţikkhipi. Atha naŋ bahigāme vivittokāse patiţţhāpetvā tattha tassā aggayāgubhattādīni haritvā paţijaggi. Sā yakkhinī evaŋ cintesi– ‘ayaŋ me sahāyikā idāni bahūpakārā, handāhaŋ kiñci paţiguņaŋ karomī’ ti. Sā ‘imasmiŋ saŋvacchare subbuţţhikā bhavissati, thalaţţhāne sassaŋ karohi, imasmiŋ saŋvacchare dubbuţţhikā bhavissati, ninnaţţhāneyeva sassaŋ karohī’ ti sahāyikāya āroceti. Sesajanehi katasassaŋ ati-udakena vā anodakena vā nassati, tassā ativiya sampajjati. Atha naŋ sesajanā, ‘amma, tayā katasassaŋ neva accodakena, na anudakena nassati, subbuţţhidubbuţţhibhāvaŋ ñatvā kammaŋ karosi, kiŋ nu kho etan’ ti pucchiŋsu. ‘Amhākaŋ sahāyikā yakkhinī subbuţţhidubbuţţhibhāvaŋ ācikkhati, mayaŋ tassā vacanena thalesu ninnesu sassāni karoma, tena no sampajjati. Kiŋ na passatha? Nibaddhaŋ amhākaŋ gehato yāgubhattādīni hariyamānāni, tāni etissā harīyanti, tumhepi etissā aggayāgubhattādīni haratha, tumhākampi kammante olokessatī’ ti. Athassā sakalanagaravāsino sakkāraŋ kariŋsu. Sāpi tato paţţhāya sabbesaŋ kammante olokentī lābhaggappattā ahosi mahāparivārā. Sā aparabhāge aţţha salākabhattāni paţţhapesi. Tāni yāvajjakālā dīyantiyevāti.

Kāļayakkhinīvatthu catutthaŋ.

5. Kosambakavatthu
Pare ca na vijānantīti imaŋ dhammadesanaŋ satthā jetavane viharanto kosambake bhikkhū ārabbha kathesi.

Kosambiyañhi ghositārāme pañcasatapañcasataparivārā dve bhikkhū vihariŋsu vinayadharo ca dhammakathiko ca. Tesu dhammakathiko ekadivasaŋ (p. 1.035) sarīravalañjaŋ katvā udakakoţţhake ācamana-udakāvasesaŋ bhājane ţhapetvāva nikkhami. Pacchā vinayadharo tattha paviţţho taŋ udakaŋ disvā nikkhamitvā itaraŋ pucchi, ‘āvuso, tayā udakaŋ ţhapitan’ ti? ‘Āma, āvuso’ ti. ‘Kiŋ panettha āpattibhāvaŋ na jānāsī’ ti? ‘Āma, na jānāmī’ ti. ‘Hoti, āvuso, ettha āpattī’ ti. ‘Tena hi paţikarissāmi nan’ ti. ‘Sace pana te, āvuso, asañcicca assatiyā kataŋ, natthi āpattī’ ti. So tassā āpattiyā anāpattidiţţhi ahosi. Vinayadharopi attano nissitakānaŋ ‘ayaŋ dhammakathiko āpattiŋ āpajjamānopi na jānātī’ ti ārocesi. Te tassa nissitake disvā ‘tumhākaŋ upajjhāyo āpattiŋ āpajjitvāpi āpattibhāvaŋ na jānātī’ ti āhaŋsu. Te gantvā attano upajjhāyassa ārocesuŋ. So evamāha– ‘ayaŋ vinayadharo pubbe anāpattīti vatvā idāni āpattīti vadati, musāvādī eso’ ti. Te gantvā ‘tumhākaŋ upajjhāyo musāvādī’ ti āhaŋsu. Te evaŋ aññamaññaŋ kalahaŋ vađđhayiŋsu. Kato vinayadharo okāsaŋ labhitvā dhammakathikassa āpattiyā adassane ukkhepanīyakammamakāsi. Tato paţţhāya tesaŋ paccayadāyakā upaţţhākāpi dve koţţhāsā ahesuŋ, ovādapaţiggāhakā bhikkhuniyopi ārakkhadevatāpi tāsaŋ sandiţţhasambhattā ākāsaţţhadevatāpīti yāva brahmalokā sabbepi puthujjanā dve pakkhā ahesuŋ. Cātumahārājikaŋ ādiŋ katvā yāva akaniţţhabhāvanā pana ekaninnādaŋ kolāhalaŋ agamāsi.

Atheko aññataro bhikkhu tathāgatamupasankamitvā ukkhepakānaŋ vinayadhara-antevāsikānaŋ ‘dhammikenevāyaŋ vinayakammena ukkhitto’ ti laddhiñca, ukkhittānuvattakānaŋ dhammakathika-antevāsikānaŋ pana ‘adhammikeneva kammena ukkhitto’ ti laddhiñca, ukkhepakehi vāriyamānānampi ca tesaŋ taŋ anuparivāretvā vicaraņabhāvañca ārocesi bhagavā ‘samaggā kira hontū’ ti dve vāre pesetvā ‘na icchanti, bhante, samaggā bhavitun’ ti sutvā tatiyavāre ‘bhinno bhikkhusangho, bhinno bhikkhusangho’ ti tesaŋ santikaŋ gantvā ukkhepakānaŋ ukkhepane, itaresañca āpattiyā adassane ādīnavaŋ kathetvā puna tesaŋ tattheva (p. 1.036) ekasīmāyaŋ uposathādīni anujānitvā bhattaggādīsu bhaņđanajātānaŋ ‘āsanantarikāya nisīditabban’ ti (mahāva. 456) bhattagge vattaŋ paññāpetvā ‘idānipi bhaņđanajātāva viharantī’ ti sutvā tattha gantvā ‘alaŋ, bhikkhave, mā bhaņđanan’ ti-ādīni vatvā, ‘bhikkhave, bhaņđanakalahaviggahavivādā nāmete anatthakārakā. Kalahaŋ nissāya hi laţukikāpi sakuņikā hatthināgaŋ jīvitakkhayaŋ pāpesī’ ti laţukikajātakaŋ (jā. 1.5.39ādayo) kathetvā, ‘bhikkhave, samaggā hotha, mā vivadatha. Vivādaŋ nissāya hi anekasatasahassā vaţţakāpi jīvitakkhayaŋ pattā’ ti vaţţakajātakaŋ (jā. 1.1.118) kathesi. Evampi tesu bhagavato vacanaŋ anādiyantesu aññatarena dhammavādinā tathāgatassa vihesaŋ anicchantena ‘āgametu, bhante bhagavā, dhammasāmi, appossukko, bhante bhagavā, diţţhadhammasukhavihāramanuyutto viharatu, mayameva tena bhaņđanena kalahena viggahena vivādena paññāyissāmā’ ti (mahāva. 457 ma. ni. 3.236) vutte atītaŋ āhari–

Bhūtapubbaŋ, bhikkhave, bārāņasiyaŋ brahmadatto nāma kāsirājā ahosi. Brahmadattena dīghītissa kosalarañño rajjaŋ acchinditvā aññātakavesena vasantassa pituno māritabhāvañceva dīghāvukumārena attano jīvite dinne tato paţţhāya tesaŋ samaggabhāvañca kathetvā ‘tesañhi nāma, bhikkhave, rājūnaŋ ādinnadaņđānaŋ ādinnasatthānaŋ evarūpaŋ khantisoraccaŋ bhavissati. Idha kho taŋ, bhikkhave, sobhetha, yaŋ tumhe evaŋ svākhāte dhammavinaye pabbajitā samānā khamā ca bhaveyyātha soratā cā’ ti ovaditvāpi neva te samagge kātuŋ asakkhi. So tāya ākiņņavihāratāya ukkaņţhito ‘ahaŋ kho idāni ākiņņo dukkhaŋ viharāmi, ime ca bhikkhū mama vacanaŋ na karonti. Yaŋnūnāhaŋ ekakova gaņamhā vūpakaţţho vihareyyan’ ti cintetvā kosambiyaŋ piņđāya caritvā anapaloketvā bhikkhusanghaŋ ekakova attano pattacīvaramādāya bālakaloņakagāmaŋ gantvā tattha bhaguttherassa ekacārikavattaŋ kathetvā pācinavaŋsamigadāye tiņņaŋ kulaputtānaŋ sāmaggiyānisaŋsaŋ kathetvā yena (p. 1.037) pālileyyakaŋ atthi, tadavasari. Tatra sudaŋ bhagavā pālileyyakaŋ upanissāya rakkhitavanasaņđe bhaddasālamūle pālileyyakena hatthinā upaţţhiyamāno phāsukaŋ vassāvāsaŋ vasi.

Kosambivāsinopi kho upāsakā vihāraŋ gantvā satthāraŋ apassantā ‘kuhiŋ, bhante, satthā’ ti pucchitvā ‘pālileyyakavanasaņđaŋ gato’ ti. ‘Kiŋ kāraņā’ ti? ‘Amhe samagge kātuŋ vāyami, mayaŋ pana na samaggā ahumhā’ ti. ‘Kiŋ, bhante, tumhe satthu santike pabbajitvā tasmiŋ sāmaggiŋ karonte samaggā nāhuvatthā’ ti? ‘Evamāvuso’ ti. ‘Manussā ime satthu santike pabbajitvā tasmiŋ sāmaggiŋ karontepi samaggā na jātā, mayaŋ ime nissāya satthāraŋ daţţhuŋ na labhimhā, imesaŋ neva āsanaŋ dassāma, na abhivādanādīni karissāmā’ ti tato paţţhāya tesaŋ sāmīcimattampi na kariŋsu. Te appāhāratāya sussamānā katipāheneva ujukā hutvā aññamaññaŋ accayaŋ desetvā khamāpetvā ‘upāsakā mayaŋ samaggā jātā, tumhepi no purimasadisā hothā’ ti āhaŋsu. ‘Khamāpito pana vo, bhante, satthā’ ti. ‘Na khamāpito, āvuso’ ti. ‘Tena hi satthāraŋ khamāpetha, satthu khamāpitakāle mayampi tumhākaŋ purimasadisā bhavissāmā’ ti. Te antovassabhāvena satthu santikaŋ gantuŋ avisahantā dukkhena taŋ antovassaŋ vītināmesuŋ. Satthā pana tena hatthinā upaţţhiyamāno sukhaŋ vasi. Sopi hi hatthināgo gaņaŋ pahāya phāsuvihāratthāyeva taŋ vanasaņđaŋ pāvisi.

Yathāha– ‘ahaŋ kho ākiņņo viharāmi hatthīhi hatthīnīhi hatthikalabhehi hatthicchāpehi, chinnaggāni ceva tiņāni khādāmi, obhaggobhaggañca me sākhābhangaŋ khādanti, āvilāni ca pānīyāni pivāmi, ogāhā cassa me uttiņņassa hatthiniyo kāyaŋ upanighaŋsantiyo gacchanti, yaŋnūnāhaŋ ekova gaņamhā vūpakaţţho vihareyyan’ ti (mahāva. 467 udā. 35). Atha kho so hatthināgo yūthā apakkamma yena pālileyyakaŋ rakkhitavanasaņđaŋ bhaddasālamūlaŋ, yena bhagavā tenupasankami, upasankamitvā pana bhagavantaŋ vanditvā olokento aññaŋ kiñci adisvā bhaddasālamūlaŋ pādeneva paharanto tacchetvā soņđāya sākhaŋ gahetvā sammajji. Tato paţţhāya soņđāya (p. 1.038) ghaţaŋ gahetvā pānīyaŋ paribhojanīyaŋ upaţţhāpeti, uņhodakena atthe sati uņhodakaŋ paţiyādeti. Kathaŋ? Hatthena kaţţhāni ghaŋsitvā aggiŋ sampādeti, tattha dārūni pakkhipanto aggiŋ jāletvā tattha pāsāņe pakkhipitvā pacitvā dārudaņđakena pavaţţetvā paricchinnāya khuddakasoņđikāya khipati, tato hatthaŋ otāretvā udakassa tattabhāvaŋ jānitvā gantvā satthāraŋ vandati. Satthā ‘udakaŋ te tāpitaŋ pālileyyakā’ ti vatvā tattha gantvā nhāyati Athassa nānāvidhāni phalāni āharitvā deti. Yadā pana satthā gāmaŋ piņđāya pavisati, tadā satthu pattacīvaramādāya kumbhe patiţţhapetvā satthārā saddhiŋyeva gacchati. Satthā gāmūpacāraŋ patvā ‘pālileyyaka ito paţţhāya tayā gantuŋ na sakkā, āhāra me pattacīvaran’ ti āharāpetvā gāmaŋ piņđāya pāvisi. Sopi yāva satthu nikkhamanā tattheva ţhatvā āgamanakāle paccuggamanaŋ katvā purimanayeneva pattacīvaraŋ gahetvā vasanaţţhāne otāretvā vattaŋ dassetvā sākhāya bījati, rattiŋ vāļamigaparipanthanivāraņatthaŋ mahantaŋ daņđaŋ soņđāya gahetvā ‘satthāraŋ rakkhissāmī’ ti yāva aruņuggamanā vanasaņđassa antarantarena vicarati, tato paţţhāyayeva kira so vanasaņđo pālileyyakarakkhitavanasaņđo nāma jāto. Aruņe uggate mukhodakadānaŋ ādiŋ katvā tenevūpāyena sabbavattāni karoti.

Atheko makkaţo taŋ hatthiŋ uţţhāya samuţţhāya divase divase tathāgatassa ābhisamācārikaŋ karontaŋ disvā ‘ahampi kiñcideva karissāmī’ ti vicaranto ekadivasaŋ nimmakkhikaŋ daņđakamadhuŋ disvā daņđakaŋ bhañjitvā daņđakeneva saddhiŋ madhupaţalaŋ satthu santikaŋ āharitvā kadalipattaŋ chinditvā tattha ţhapetvā adāsi Satthā gaņhi. Makkaţo ‘karissati nu kho paribhogaŋ na karissatī’ ti olokento gahetvā nisinnaŋ disvā ‘kiŋ nu kho’ ti cintetvā daņđakoţiyaŋ gahetvā parivattetvā upadhārento aņđakāni disvā tāni saņikaŋ apanetvā puna adāsi. Satthā paribhogamakāsi. So tuţţhamānaso taŋ taŋ sākhaŋ gahetvā naccantova aţţhāsi. Athassa gahitasākhāpi akkantasākhāpi bhijjiŋsu. So ekasmiŋ khāņumatthake patitvā niviţţhagatto satthari pasanneneva cittena (p. 1.039) kālaŋ katvā tāvatiŋsabhavane tiŋsayojanike kanakavimāne nibbatti, accharāsahassaparivāro makkaţadevaputto nāma ahosi.

Tathāgatassa tattha hatthināgena upaţţhiyamānassa vasanabhāvo sakalajambudīpe pākaţo ahosi. Sāvatthinagarato ‘anāthapiņđiko visākhā ca mahā-upāsikā’ ti-evamādīni mahākulāni ānandattherassa sāsanaŋ pahiņiŋsu ‘satthāraŋ no, bhante, dassethā’ ti. Disāvāsinopi pañcasatā bhikkhū vuţţhavassā ānandattheraŋ upasankamitvā ‘cirassutā no, āvuso ānanda, bhagavato sammukhā dhammī kathā, sādhu mayaŋ, āvuso ānanda, labheyyāma bhagavato sammukhā dhammiŋ kathaŋ savanāyā’ ti yāciŋsu. Thero te bhikkhū ādāya tattha gantvā ‘temāsaŋ ekavihārino tathāgatassa santikaŋ ettakehi bhikkhūhi saddhiŋ upasankamituŋ ayuttan’ ti cintetvā te bhikkhū bahi ţhapetvā ekakova satthāraŋ upasankami. Pālileyyako taŋ disvā daņđamādāya pakkhandi. Satthā oloketvā apehi ‘apehi pālileyyaka, mā nivārayi, buddhupaţţhāko eso’ ti āha. So tattheva daņđaŋ chađđetvā pattacīvarapaţiggahaņaŋ āpucchi. Thero nādāsi. Nāgo ‘sace uggahitavatto bhavissati, satthu nisīdanapāsāņaphalake attano parikkhāraŋ na ţhapessatī’ ti cintesi. Thero pattacīvaraŋ bhūmiyaŋ ţhapesi. Vattasampannā hi garūnaŋ āsane vā sayane vā attano parikkhāraŋ na ţhapenti.

Thero satthāraŋ upasankamitvā vanditvā ekamantaŋ nisīdi. Satthā ‘ānanda, ekova āgatosī’ ti pucchitvā pañcasatehi bhikkhūhi saddhiŋ āgatabhāvaŋ sutvā ‘kahaŋ panete’ ti vatvā ‘tumhākaŋ cittaŋ ajānanto bahi ţhapetvā āgatomhī’ ti vutte ‘pakkosāhi ne’ ti āha. Thero tathā akāsi. Te bhikkhū āgantvā satthāraŋ vanditvā ekamantaŋ nisīdiŋsu. Satthā tehi saddhiŋ paţisanthāraŋ katvā tehi bhikkhūhi, ‘bhante bhagavā, hi buddhasukhumālo ceva khattiyasukhumālo ca, tumhehi temāsaŋ ekakehi tiţţhantehi nisīdantehi ca dukkaraŋ kataŋ, vattapaţivattakārakopi mukhodakādidāyakopi nāhosi maññe’ ti vutte, ‘bhikkhave, pālileyyakahatthinā mama sabbakiccāni katāni. Evarūpañhi sahāyaŋ labhantena (p. 1.040) ekatova vasituŋ yuttaŋ, alabhantassa ekacārikabhāvova seyyo’ ti vatvā imā nāgavagge tisso gāthā abhāsi–

‘Sace labhetha nipakaŋ sahāyaŋ,

Saddhiŋcaraŋ sādhuvihāri dhīraŋ.

Abhibhuyya sabbāni parissayāni,

Careyya tenattamano satīmā.

‘No ce labhetha nipakaŋ sahāyaŋ,

Saddhiŋcaraŋ sādhuvihāri dhīraŋ.

Rājāva raţţhaŋ vijitaŋ pahāya,

Eko care mātangaraññeva nāgo.

‘Ekassa caritaŋ seyyo,

Natthi bāle sahāyatā.

Eko care na ca pāpāni kayirā,

Appossukko mātangaraññeva nāgo’ ti. (mahāva. 464 ma. ni. 3.237 dha. pa. 328-330 su. ni. 45-46).

Gāthāpariyosāne pañcasatāpi te bhikkhū arahatte patiţţhahiŋsu. Ānandattheropi anāthapiņđikādīhi pesitasāsanaŋ ārocetvā, ‘bhante, anāthapiņđikappamukhā te pañca ariyasāvakakoţiyo tumhākaŋ āgamanaŋ paccāsīsantī’ ti āha. Satthā ‘tena hi gaņhāhi pattacīvaran’ ti pattacīvaraŋ gāhāpetvā nikkhami. Nāgo gantvā gatamagge tiriyaŋ aţţhāsi. ‘Kiŋ karoti, bhante, nāgo’ ti? ‘Tumhākaŋ, bhikkhave, bhikkhaŋ dātuŋ paccāsīsati, dīgharattaŋ kho panāyaŋ mayhaŋ upakārako, nāssa cittaŋ kopetuŋ vaţţati, nivattatha, bhikkhave’ ti satthā bhikkhū gahetvā nivatti. Hatthīpi vanasaņđaŋ pavisitvā panasakadaliphalādīni nānāphalāni saŋharitvā rāsiŋ katvā punadivase bhikkhūnaŋ adāsi. Pañcasatā bhikkhū sabbāni khepetuŋ nāsakkhiŋsu. Bhattakiccapariyosāne satthā pattacīvaraŋ gāhetvā nikkhami. Nāgo bhikkhūnaŋ antarantarena gantvā satthu purato tiriyaŋ aţţhāsi. ‘Kiŋ karoti, bhante, nāgo’ ti? ‘Ayañhi bhikkhave, tumhe pesetvā maŋ nivattetukāmo’ ti. Atha naŋ satthā ‘pālileyyaka, idaŋ pana (p. 1.041) mama anivattagamanaŋ, tava iminā attabhāvena jhānaŋ vā vipassanaŋ vā maggaphalaŋ vā natthi, tiţţha tvan’ ti āha. Taŋ sutvā nāgo mukhe soņđaŋ pakkhipitvā rodanto pacchato pacchato agamāsi. So hi satthāraŋ nivattetuŋ labhanto teneva niyāmena yāvajīvaŋ paţijaggeyya, satthā pana taŋ gāmūpacāraŋ patvā ‘pālileyyaka ito paţţhāya tava abhūmi, manussāvāso saparipantho, tiţţha tvan’ ti āha. So rodamāno tattheva ţhatvā satthari cakkhupathaŋ vijahante hadayena phalitena kālaŋ katvā satthari pasādena tāvatiŋsabhavane tiŋsayojanike kanakavimāne accharāsahassamajjhe nibbatti, pālileyyakadevaputtoyevassa nāmaŋ ahosi.

Satthāpi anupubbena jetavanaŋ agamāsi. Kosambakā bhikkhū ‘satthā kira sāvatthiŋ āgato’ ti sutvā satthāraŋ khamāpetuŋ tattha agamaŋsu. Kosalarājā ‘te kira kosambakā bhaņđanakārakā bhikkhū āgacchantī’ ti sutvā satthāraŋ upasankamitvā ‘ahaŋ, bhante, tesaŋ mama vijitaŋ pavisituŋ na dassāmī’ ti āha. ‘Mahārāja, sīlavantā ete bhikkhū, kevalaŋ aññamaññaŋ vivādena mama vacanaŋ na gaņhiŋsu, idāni maŋ khamāpetuŋ āgacchanti, āgacchantu mahārājā’ ti. Anāthapiņđikopi ‘ahaŋ, bhante, tesaŋ vihāraŋ pavisituŋ na dassāmī’ ti vatvā tatheva bhagavatā paţikkhitto tuņhī ahosi. Sāvatthiyaŋ anuppattānaŋ pana tesaŋ bhagavā ekamante vivittaŋ kārāpetvā senāsanaŋ dāpesi. Aññe bhikkhū tehi saddhiŋ neva ekato nisīdanti, na tiţţhanti, āgatāgatā satthāraŋ pucchanti– ‘katamete, bhante, bhaņđanakārakā kosambakā bhikkhū’ ti? Satthā ‘ete’ ti dasseti. ‘Ete kira te, ete kira te’ ti āgatāgatehi angulikā dassiyamānā lajjāya sīsaŋ ukkhipituŋ asakkontā bhagavato pādamūle nipajjitvā bhagavantaŋ khamāpesuŋ. Satthā ‘bhāriyaŋ vo, bhikkhave, kataŋ, tumhe hi nāma mādisassa buddhassa santike pabbajitvā mayi sāmaggiŋ karonte mama vacanaŋ na karittha, porāņakapaņđitāpi vajjhappattānaŋ mātāpitūnaŋ ovādaŋ sutvā tesu jīvitā voropiyamānesupi taŋ anatikkamitvā pacchā dvīsu raţţhesu rajjaŋ kārayiŋsū’ ti vatvā punadeva (p. 1.042) kosambikajātakaŋ (jā. 1.9.10ādayo) kathetvā ‘evaŋ, bhikkhave, dīghāvukumāro mātāpitūsu jīvitā voropiyamānesupi tesaŋ ovādaŋ anatikkamitvā pacchā brahmadattassa dhītaraŋ labhitvā dvīsu kāsikosalaraţţhesu rajjaŋ kāresi, tumhehi pana mama vacanaŋ akarontehi bhāriyaŋ katan’ ti vatvā imaŋ gāthamāha–

6. 
‘Pare ca na vijānanti, mayamettha yamāmase;


Ye ca tattha vijānanti, tato sammanti medhagā’ ti.

Tattha pareti paņđite ţhapetvā tato aññe bhaņđanakārakā pare nāma. Te tattha sanghamajjhe kolāhalaŋ karontā ‘mayaŋ yamāmase uparamāma vinassāma satataŋ samitaŋ maccusantikaŋ gacchāmā’ ti na vijānanti. Ye ca tattha vijānantīti ye tattha paņđitā ‘mayaŋ maccusantikaŋ gacchāmā’ ti vijānanti. Tato sammanti medhagāti evañhi te jānantā yonisomanasikāraŋ uppādetvā medhagānaŋ kalahānaŋ vūpasamāya paţipajjanti. Atha nesaŋ tāya paţipattiyā te medhagā sammantīti. Atha vā pare cāti pubbe mayā ‘mā, bhikkhave, bhaņđanan’ ti-ādīni vatvā ovadiyamānāpi mama ovādassa apaţiggahaņena atikkamanena amāmakā pare nāma. ‘Mayaŋ chandādivasena micchāgāhaŋ gahetvā ettha sanghamajjhe yamāmase bhaņđanādīnaŋ vuddhiyā vāyamāmā’ ti na vijānanti. Idāni pana yoniso paccavekkhamānā tattha tumhākaŋ antare ye ca paņđitapurisā ‘pubbe mayaŋ chandādivasena vāyamantā ayoniso paţipannā’ ti vijānanti, tato tesaŋ santikā te paņđitapurise nissāya ime dāni kalahasankhātā medhagā sammantīti ayamettha atthoti.

Gāthāpariyosāne sampattabhikkhū sotāpattiphalādīsu patiţţhahiŋsūti.

Kosambakavatthu pañcamaŋ.

6. Mahākāļattheravatthu
Subhānupassinti imaŋ dhammadesanaŋ satthā setabyanagaraŋ upanissāya siŋsapāvane viharanto cūļakāļamahākāļe ārabbha kathesi.

Setabyanagaravāsino (p. 1.043) hi cūļakāļo, majjhimakāļo, mahākāļoti tayo bhātaro kuţumbikā Tesu jeţţhakaniţţhā disāsu vicaritvā pañcahi sakaţasatehi bhaņđaŋ āharanti, majjhimakāļo ābhataŋ vikkiņāti. Athekasmiŋ samaye te ubhopi bhātaro pañcahi sakaţasatehi nānābhaņđaŋ gahetvā sāvatthiŋ gantvā sāvatthiyā ca jetavanassa ca antare sakaţāni mocayiŋsu. Tesu mahākāļo sāyanhasamaye mālāgandhādihatthe sāvatthivāsino ariyasāvake dhammassavanāya gacchante disvā ‘kuhiŋ ime gacchantī’ ti pucchitvā tamatthaŋ sutvā ‘ahampi gamissāmī’ ti cintetvā kaniţţhaŋ āmantetvā, ‘tāta, tesu sakaţesu appamatto hohi, ahaŋ dhammaŋ sotuŋ gacchāmī’ ti vatvā gantvā tathāgataŋ vanditvā parisapariyante nisīdi. Satthā taŋ disvā tassa ajjhāsayavasena anupubbiŋ kathaŋ kathento dukkhakkhandhasuttādivasena (ma. ni. 1.163ādayo) anekapariyāyena kāmānaŋ ādīnavaŋ okāraŋ sankilesañca kathesi. Taŋ sutvā mahākāļo ‘sabbaŋ kira pahāya gantabbaŋ, paralokaŋ gacchantaŋ neva bhogā, na ñātakā ca anugacchanti, kiŋ me gharāvāsena pabbajissāmī’ ti cintetvā mahājane satthāraŋ vanditvā pakkante satthāraŋ pabbajjaŋ yācitvā satthārā ‘natthi te koci apaloketabbo’ ti vutte, ‘kaniţţho me, bhante, atthī’ ti vatvā tena hi ‘apalokehi nan’ ti vutte, ‘sādhu, bhante’ ti vatvā gantvā kaniţţhaŋ pakkosāpetvā, ‘tāta, imaŋ sabbaŋ sāpateyyaŋ paţipajjāhī’ ti āha. ‘Tumhe pana kiŋ karissatha bhātikā’ ti? ‘Ahaŋ satthu santike pabbajissāmī’ ti. So taŋ nānappakārehi yācitvā nivattetuŋ asakkonto ‘sādhu, sāmi, yathā ajjhāsayaŋ karothā’ ti āha. Mahākāļo gantvā satthu santike pabbaji. ‘Ahaŋ bhātikaŋ gahetvāva uppabbajissāmī’ ti cūļakāļopi pabbaji. Aparabhāge mahākāļo upasampadaŋ labhitvā satthāraŋ upasankamitvā sāsane dhurāni pucchitvā satthārā dvīsu dhuresu kathitesu ‘ahaŋ, bhante, mahallakakāle pabbajitattā ganthadhuraŋ pūretuŋ na sakkhissāmi, vipassanādhuraŋ pana pūressāmī’ ti yāva arahattā kammaţţhānaŋ kathāpetvā sosānikadhutangaŋ samādāya paţhamayāmātikkante sabbesu niddaŋ okkantesu susānaŋ gantvā paccūsakāle sabbesu anuţţhitesuyeva vihāraŋ āgacchati.

Athekā (p. 1.044) susānagopikā kālī nāma chavađāhikā therassa ţhitaţţhānaŋ nisinnaţţhānaŋ cankamitaţţhānañca disvā ‘ko nu kho idhāgacchati, pariggaņhissāmi nan’ ti pariggaņhituŋ asakkontī ekadivasaŋ susānakuţikāyameva dīpaŋ jāletvā puttadhītaro ādāya gantvā ekamante nilīyamānā majjhimayāme theraŋ āgacchantaŋ disvā gantvā vanditvā, ‘ayyo, no, bhante, imasmiŋ ţhāne viharatī’ ti āha. ‘Āma, upāsike’ ti. ‘Bhante, susāne viharantehi nāma vattaŋ uggaņhituŋ vaţţatī’ ti. Thero ‘kiŋ pana mayaŋ tayā kathitavatte vattissāmā’ ti avatvā ‘kiŋ kātuŋ vaţţati upāsike’ ti āha. ‘Bhante, sosānikehi nāma susāne vasanabhāvo susānagopakānañca vihāre mahātherassa ca gāmabhojakassa ca kathetuŋ vaţţatī’ ti. ‘Thero kiŋ kāraņā’ ti? ‘Katakammā corā dhanasāmikehi padānupadaŋ anubaddhā susāne bhaņđakaŋ chađđetvā palāyanti, atha manussā sosānikānaŋ paripanthaŋ karonti, etesaŋ pana kathite “mayaŋ imassa bhaddantassa ettakaŋ nāma kālaŋ ettha vasanabhāvaŋ jānāma, acoro eso” ti upaddavaŋ nivārenti. Tasmā etesaŋ kathetuŋ vaţţatī’ ti.

‘Thero aññaŋ kiŋ kātabban’ ti? ‘Bhante, susāne vasantena nāma ayyena macchamaŋsatilapiţţhatelaguļādīni vajjetabbāni, divā na niddāyitabbaŋ, kusītena na bhavitabbaŋ, āraddhavīriyena bhavitabbaŋ, asaţhena amāyāvinā hutvā kalyāņajjhāsayena bhavitabbaŋ, sāyaŋ sabbesu suttesu vihārato āgantabbaŋ, paccūsakāle sabbesu anuţţhitesuyeva vihāraŋ gantabbaŋ. Sace, bhante, ayyo imasmiŋ ţhāne evaŋ viharanto pabbajitakiccaŋ matthakaŋ pāpetuŋ sakkhissati, sace matasarīraŋ ānetvā chađđenti, ahaŋ kambalakūţāgāraŋ āropetvā gandhamālādīhi sakkāraŋ katvā sarīrakiccaŋ karissāmi. No ce sakkhissati, citakaŋ āropetvā aggiŋ jāletvā sankunā ākađđhitvā bahi khipitvā pharasunā koţţetvā khaņđākhaņđikaŋ chinditvā aggimhi pakkhipitvā jhāpessāmī’ ti āha. Atha naŋ thero ‘sādhu bhadde, ekaŋ pana rūpārammaņaŋ disvā mayhaŋ katheyyāsī’ ti āha. Sā ‘sādhū’ ti paccassosi. Thero yathājjhāsayena susāne samaņadhammaŋ karoti. Cūļakāļatthero (p. 1.045) pana uţţhāya samuţţhāya gharāvāsaŋ cinteti, puttadāraŋ anussarati. ‘Bhātiko me atibhāriyaŋ kammaŋ karotī’ ti cinteti.

Athekā kuladhītā taŋmuhuttasamuţţhitena byādhinā sāyanhasamaye amilātā akilantā kālamakāsi. Tamenaŋ ñātakādayo dārutelādīhi saddhiŋ sāyaŋ susānaŋ netvā susānagopikāya ‘imaŋ jhāpehī’ ti bhatiŋ datvā niyyādetvā pakkamiŋsu. Sā tassā pārutavatthaŋ apanetvā taŋmuhuttamataŋ pīņitapīņitaŋ suvaņņavaņņaŋ sarīraŋ disvā, ‘imaŋ ayyassa dassetuŋ patirūpaŋ ārammaņan’ ti cintetvā gantvā theraŋ vanditvā, ‘bhante, evarūpaŋ nāma ārammaņaŋ atthi, oloketha ayyā’ ti āha. Thero ‘sādhū’ ti vatvā pārupanaŋ nīharāpetvā pādatalato yāva kesaggā oloketvā ‘atipīņitametaŋ rūpaŋ suvaņņavaņņaŋ aggimhi naŋ pakkhipitvā mahājālāhi gahitamattakāle mayhaŋ āroceyyāsī’ ti vatvā sakaţţhānameva gantvā nisīdi. Sā tathā katvā therassa ārocesi. Thero gantvā olokesi. Jālāya pahaţapahaţaţţhānaŋ kabaragāviyā viya sarīravaņņaŋ ahosi, pādā namitvā olambiŋsu, hatthā paţikuţiŋsu, ūrunalāţaŋ niccammaŋ ahosi Thero ‘idaŋ sarīraŋ idāneva olokentānaŋ apariyantakaraŋ hutvā idāneva khayaŋ pattaŋ vayaŋ pattan’ ti rattiţţhānaŋ gantvā nisīditvā khayavayaŋ sampassamāno–

‘Aniccā vata sankhārā, uppādavayadhammino;

Uppajjitvā nirujjhanti, tesaŋ vūpasamo sukho’ ti. (dī. ni. 2.221 272 saŋ. ni. 1.186 2.143 jā. 1.1.95)–

Gāthaŋ vatvā vipassanaŋ vađđhetvā saha paţisambhidāhi arahattaŋ pāpuņi.

Tasmiŋ arahattaŋ patte satthā bhikkhusanghaparivuto cārikaŋ caramāno setabyaŋ gantvā siŋsapāvanaŋ pāvisi. Cūļakāļassa bhariyāyo ‘satthā kira anuppatto siŋsapāvanan’ ti sutvā ‘amhākaŋ sāmikaŋ gaņhissāmā’ ti pesetvā satthāraŋ nimantāpesuŋ. Buddhānaŋ pana apariciņņaţţhāne āsanapaññattiŋ ācikkhantena ekena bhikkhunā paţhamataraŋ gantuŋ vaţţati. Buddhānañhi majjhimaţţhāne āsanaŋ paññāpetvā tassa dakkhiņato sāriputtattherassa, vāmato (p. 1.046) mahāmoggallānattherassa, tato paţţhāya ubhosu passesu bhikkhusanghassa āsanaŋ paññāpetabbaŋ hoti. Tasmā mahākāļatthero cīvarapārupanaţţhāne ţhatvā, ‘cūļakāļa, tvaŋ purato gantvā āsanapaññattiŋ ācikkhā’ ti cūļakāļaŋ pesesi. Tassa diţţhakālato paţţhāya gehajanā tena saddhiŋ parihāsaŋ karontā nīcāsanāni sanghattherassa koţiyaŋ attharanti, uccāsanāni sanghanavakassa koţiyaŋ. Itaro ‘mā evaŋ karotha, nīcāsanāni upari mā paññāpetha, uccāsanāni upari paññāpetha, nīcāsanāni heţţhā’ ti āha. Itthiyo tassa vacanaŋ asuņantiyo viya ‘tvaŋ kiŋ karonto vicarasi, kiŋ tava āsanāni paññāpetuŋ na vaţţati, tvaŋ kaŋ āpucchitvā pabbajito, kena pabbajitosi, kasmā idhāgatosī’ ti vatvā nivāsanapārupanaŋ acchinditvā setakāni nivāsetvā sīse ca mālācumbuţakaŋ ţhapetvā, ‘gaccha satthāraŋ ānehi, mayaŋ āsanāni paññāpessāmā’ ti pahiņiŋsu. Na ciraŋ bhikkhubhāve ţhatvā avassikova uppabbajitattā lajjituŋ na jānāti, tasmā so tena ākappena nirāsankova gantvā satthāraŋ vanditvā buddhappamukhaŋ bhikkhusanghaŋ ādāya āgato. Bhikkhusanghassa pana bhattakiccāvasāne mahākāļassa bhariyāyo ‘imāhi attano sāmiko gahito, mayampi amhākaŋ sāmikaŋ gaņhissāmā’ ti cintetvā punadivase satthāraŋ nimantayiŋsu. Tadā pana āsanapaññāpanatthaŋ añño bhikkhu agamāsi. Tā tasmiŋ khaņe okāsaŋ alabhitvā buddhappamukhaŋ bhikkhusanghaŋ nisīdāpetvā bhikkhaŋ adaŋsu. Cūļakāļassa pana dve bhariyāyo, majjhimakāļassa catasso, mahākāļassa pana aţţha. Bhikkhūpi bhattakiccaŋ kātukāmā nisīditvā bhattakiccamakaŋsu, bahi gantukāmā uţţhāya agamaŋsu. Satthā pana nisīditvā bhattakiccaŋ kari. Tassa bhattakiccapariyosāne tā itthiyo, ‘bhante, mahākāļo amhākaŋ anumodanaŋ katvā āgacchissati, tumhe purato gacchathā’ ti vadiŋsu. Satthā ‘sādhū’ ti vatvā purato agamāsi. Gāmadvāraŋ patvā bhikkhū ujjhāyiŋsu ‘kiŋ nāmetaŋ satthārā kataŋ, ñatvā nu kho kataŋ, udāhu ajānitvā. Hiyyo cūļakāļassa purato gatattā pabbajjantarāyo jāto, ajja aññassa purato gatattā antarāyo nāhosi. Idāni mahākāļaŋ ţhapetvā āgato, sīlavā kho pana bhikkhu ācārasampanno, karissati nu kho tassa pabbajjantarāyan’ ti. Satthā tesaŋ vacanaŋ sutvā nivattitvā ţhito ‘kiŋ kathetha, bhikkhave’ ti pucchi (p. 1.047) Te tamatthaŋ ārocesuŋ. ‘Kiŋ pana tumhe, bhikkhave, cūļakāļaŋ viya mahākāļaŋ sallakkhethā’ ti? ‘Āma, bhante’. Tassa hi dve pajāpatiyo, imassa aţţha. ‘Aţţhahi parikkhipitvā gahito kiŋ karissati, bhante’ ti? Satthā ‘mā, bhikkhave, evaŋ avacuttha, cūļakāļo uţţhāya samuţţhāya subhārammaņabahulo viharati, papāte ţhito dubbalarukkhasadiso. Mayhaŋ pana putto mahākāļo asubhānupassī viharati, ghanaselapabbato viya acalo’ ti vatvā imā gāthā abhāsi–

7. 
‘Subhānupassiŋ viharantaŋ, indriyesu asaŋvutaŋ;


Bhojanamhi cāmattaññuŋ, kusītaŋ hīnavīriyaŋ.


Taŋ ve pasahati māro, vāto rukkhaŋva dubbalaŋ.

8. 
‘Asubhānupassiŋ viharantaŋ, indriyesu susaŋvutaŋ;


Bhojanamhi ca mattaññuŋ, saddhaŋ āraddhavīriyaŋ.


Taŋ ve nappasahatī māro, vāto selaŋva pabbatan’ ti.

Tattha subhānupassiŋ viharantanti sutaŋ anupassantaŋ, iţţhārammaņe mānasaŋ vissajjetvā viharantanti attho. Yo hi puggalo nimittaggāhaŋ anubyañjanaggāhaŋ gaņhanto ‘nakhā sobhanā’ ti gaņhāti, ‘anguliyo sobhanā’ ti gaņhāti, ‘hatthapādā, janghā, ūru, kaţi, udaraŋ, thanā, gīvā, oţţhā, dantā, mukhaŋ, nāsā, akkhīni, kaņņā, bhamukā, nalāţaŋ, kesā, sobhanā’ ti gaņhāti, ‘kesā, lomā, nakhā, dantā, taco, sobhanā’ ti gaņhāti, vaņņo subho, saņţhānaŋ subhanti, ayaŋ subhānupassī nāma. Evaŋ taŋ subhānupassiŋ viharantaŋ. Indriyesūti cakkhādīsu chasu indriyesu. Asaŋvutanti cakkhudvārādīni arakkhantaŋ. Pariyesanamattā paţiggahaņamattā paribhogamattāti imissā mattāya ajānanato bhojanamhi cāmattaññuŋ. Apica paccavekkhaņamattā vissajjanamattāti imissāpi mattāya ajānanato amattaññuŋ, idaŋ bhojanaŋ dhammikaŋ, idaŋ adhammikantipi ajānantaŋ. Kāmacchandabyāpādavihiŋsāvitakkavasitāya kusītaŋ. Hīnavīriyanti nibbīriyaŋ catūsu iriyāpathesu vīriyakaraņarahitaŋ. Pasahatīti abhibhavati ajjhottharati. Vāto rukkhaŋva dubbalanti balavavāto chinnapapāte jātaŋ dubbalarukkhaŋ viya. Yathā hi so vāto tassa dubbalarukkhassa pupphaphalapallavādīnipi pāteti, khuddakasākhāpi bhañjati, mahāsākhāpi (p. 1.048) bhañjati, samūlakampi taŋ rukkhaŋ uppāţetvā uddhaŋmūlaŋ adhosākhaŋ katvā gacchati, evameva evarūpaŋ puggalaŋ anto uppanno kilesamāro pasahati, balavavāto dubbalarukkhassa pupphaphalapallavādipātanaŋ viya khuddānukhuddakāpatti-āpajjanampi karoti, khuddakasākhābhañjanaŋ viya nissaggiyādi-āpatti-āpajjanampi karoti, mahāsākhābhañjanaŋ viya terasasanghādisesāpatti-āpajjanampi karoti, uppāţetvā uddhaŋ, mūlakaŋ heţţhāsākhaŋ katvā pātanaŋ viya pārājikāpatti-āpajjanampi karoti, svākkhātasāsanā nīharitvā katipāheneva gihibhāvaŋ pāpetīti evaŋ evarūpaŋ puggalaŋ kilesamāro attano vase vattetīti attho.

Asubhānupassinti dasasu asubhesu aññataraŋ asubhaŋ passantaŋ paţikūlamanasikāre yuttaŋ kese asubhato passantaŋ lome nakhe dante tacaŋ vaņņaŋ saņţhānaŋ asubhato passantaŋ. Indriyesūti chasu indriyesu. Susaŋvutanti nimittādiggāharahitaŋ pihitadvāraŋ. Amattaññutāpaţikkhepena bhojanamhi ca mattaññuŋ. Saddhanti kammassa ceva phalassa ca saddahanalakkhaņāya lokikāya saddhāya ceva tīsu vatthūsu aveccappasādasankhātāya lokuttarasaddhāya ca samannāgataŋ. Āraddhavīriyanti paggahitavīriyaŋ paripuņņavīriyaŋ. Taŋ veti evarūpaŋ taŋ puggalaŋ yathā dubbalavāto saņikaŋ paharanto ekagghanaŋ selaŋ cāletuŋ na sakkoti, tathā abbhantare uppajjamānopi dubbalakilesamāro nappasahati, khobhetuŋ vā cāletuŋ vā na sakkotīti attho.

Tāpi kho tassa purāņadutiyikāyo theraŋ parivāretvā ‘tvaŋ kaŋ āpucchitvā pabbajito, idāni gihī bhavissasi na bhavissasī’ ti-ādīni vatvā kāsāvaŋ nīharitukāmā ahesuŋ. Thero tāsaŋ ākāraŋ sallakkhetvā nisinnāsanā vuţţhāya iddhiyā uppattitvā kūţāgārakaņņikaŋ dvidhā bhinditvā ākāsenāgantvā satthari gāthā pariyosāpenteyeva satthu suvaņņavaņņaŋ sarīraŋ abhitthavanto ākāsato otaritvā tathāgatassa pāde vandi.

Gāthāpariyosāne sampattabhikkhū sotāpattiphalādīsu patiţţhahiŋsūti.

Mahākāļattheravatthu chaţţhaŋ.

7. Devadattavatthu
Anikkasāvoti (p. 1.049) imaŋ dhammadesanaŋ satthā jetavane viharanto rājagahe devadattassa kāsāvalābhaŋ ārabbha kathesi.

Ekasmiñhi samaye dve aggasāvakā pañcasate pañcasate attano attano parivāre ādāya satthāraŋ āpucchitvā vanditvā jetavanato rājagahaŋ agamaŋsu. Rājagahavāsino dvepi tayopi bahūpi ekato hutvā āgantukadānaŋ adaŋsu. Athekadivasaŋ āyasmā sāriputto anumodanaŋ karonto ‘upāsakā eko sayaŋ dānaŋ deti, paraŋ na samādapeti, so nibbattanibbattaţţhāne bhogasampadaŋ labhati, no parivārasampadaŋ. Eko sayaŋ na deti, paraŋ samādapeti, so nibbattanibbattaţţhāne parivārasampadaŋ labhati, no bhogasampadaŋ. Eko sayampi na deti, parampi na samādapeti, so nibbattanibbattaţţhāne kañjikamattampi kucchipūraŋ na labhati, anātho hoti nippaccayo. Eko sayampi deti, parampi samādapeti, so nibbattanibbattaţţhāne attabhāvasatepi attabhāvasahassepi attabhāvasatasahassepi bhogasampadañceva parivārasampadañca labhatī’ ti evaŋ dhammaŋ desesi.

Tameko paņđitapuriso dhammaŋ sutvā ‘acchariyā vata bho, abbhutā vata bho dhammadesanā, sukāraņaŋ kathitaŋ, mayā imāsaŋ dvinnaŋ sampattīnaŋ nipphādakaŋ kammaŋ kātuŋ vaţţatī’ ti cintetvā– ‘bhante, sve mayhaŋ bhikkhaŋ gaņhathā’ ti theraŋ nimantesi. ‘Kittakehi te bhikkhūhi attho upāsakā’ ti. ‘Kittakā pana vo, bhante, parivārā’ ti? ‘Sahassamattā upāsakā’ ti. ‘Sabbehi saddhiŋyeva sve bhikkhaŋ gaņhatha, bhante’ ti. ‘Thero adhivāsesi’. Upāsako nagaravīthiyaŋ caranto– ‘ammā, tātā, mayā bhikkhusahassaŋ nimantitaŋ, tumhe kittakānaŋ bhikkhūnaŋ bhikkhaŋ dātuŋ sakkhissatha, tumhe kittakānan’ ti samādapesi. Manussā attano attano pahonakaniyāmena ‘mayaŋ dasannaŋ dassāma, mayaŋ vīsatiyā, mayaŋ satassā’ ti āhaŋsu. Upāsako– ‘tena hi ekasmiŋ ţhāne samāgamaŋ katvā ekatova parivisissāma sabbe tilataņđulasappimadhuphāņitādīni samāharathā’ ti ekasmiŋ ţhāne samāharāpesi.

Athassa (p. 1.050) eko kuţumbiko satasahassagghanikaŋ gandhakāsāvavatthaŋ datvā– ‘sace te dānavattaŋ nappahoti, idaŋ vissajjetvā yaŋ ūnaŋ, taŋ pūreyyāsi. Sace pahoti, yassicchasi, tassa bhikkhuno dadeyyāsī’ ti āha. Tadā tassa sabbaŋ dānavattaŋ pahosi, kiñci ūnaŋ nāma nāhosi. So manusse pucchi– ‘idaŋ, ayyā, kāsāvaŋ ekena kuţumbikena evaŋ nāma vatvā dinnaŋ atirekaŋ jātaŋ, kassa naŋ demā’ ti. Ekacce ‘sāriputtattherassā’ ti āhaŋsu. Ekacce ‘thero sassapākasamaye āgantvā gamanasīlo, devadatto amhākaŋ mangalāmangalesu sahāyo udakamaņiko viya niccaŋ patiţţhito, tassa taŋ demā’ ti āhaŋsu. Sambahulikāya kathāyapi ‘devadattassa dātabban’ ti vattāro bahutarā ahesuŋ, atha naŋ devadattassa adaŋsu. So taŋ chinditvā sibbitvā rajitvā nivāsetvā pārupitvā vicarati. Taŋ disvā manussā ‘nayidaŋ devadattassa anucchavikaŋ, sāriputtattherassa anucchavikaŋ. Devadatto attano ananucchavikaŋ nivāsetvā pārupitvā vicaratī’ ti vadiŋsu. Atheko disāvāsiko bhikkhu rājagahā sāvatthiŋ gantvā satthāraŋ vanditvā katapaţisanthāro satthārā dvinnaŋ aggasāvakānaŋ phāsuvihāraŋ pucchito ādito paţţhāya sabbaŋ taŋ pavattiŋ ārocesi. Satthā ‘na kho bhikkhu idāneveso attano ananucchavikaŋ vatthaŋ dhāreti, pubbepi dhāresiyevā’ ti vatvā atītaŋ āhari–

Atīte bārāņasiyaŋ brahmadatte rajjaŋ kārente bārāņasivāsī eko hatthimārako hatthiŋ māretvā māretvā dante ca nakhe ca antāni ca ghanamaŋsañca āharitvā vikkiņanto jīvitaŋ kappeti. Athekasmiŋ araññe anekasahassā hatthino gocaraŋ gahetvā gacchantā paccekabuddhe disvā tato paţţhāya gacchamānā gamanāgamanakāle jaņņukehi nipatitvā vanditvā pakkamanti. Ekadivasañhi hatthimārako taŋ kiriyaŋ disvā – ‘ahaŋ ime kicchena māremi, ime ca gamanāgamanakāle paccekabuddhe vandanti, kiŋ nu kho disvā vandantī’ ti cintento– ‘kāsāvan’ ti sallakkhetvā, ‘mayāpi idāni kāsāvaŋ laddhuŋ vaţţatī’ ti cintetvā ekassa paccekabuddhassa jātassaraŋ oruyha nhāyantassa tīre ţhapitesu kāsāvesu cīvaraŋ thenetvā (p. 1.051) tesaŋ hatthīnaŋ gamanāgamanamagge sattiŋ gahetvā sasīsaŋ pārupitvā nisīdati. Hatthino taŋ disvā– ‘paccekabuddho’ ti saññāya vanditvā pakkamanti. So tesaŋ sabbapacchato gacchantaŋ sattiyā paharitvā māretvā dantādīni gahetvā sesaŋ bhūmiyaŋ nikhaņitvā gacchati. Aparabhāge bodhisatto hatthiyoniyaŋ paţisandhiŋ gahetvā hatthijeţţhako yūthapati ahosi. Tadāpi so tatheva karoti. Mahāpuriso attano parisāya parihāniŋ ñatvā, ‘kuhiŋ ime hatthī gatā, mandā jātā’ ti pucchitvā, ‘na jānāma, sāmī’ ti vutte, ‘kuhiñci gacchantā maŋ anāpucchitvā na gamissanti, paripanthena bhavitabban’ ti vatvā, ‘ekasmiŋ ţhāne kāsāvaŋ pārupitvā nisinnassa santikā paripanthena bhavitabban’ ti parisankitvā, ‘taŋ pariggaņhituŋ vaţţatī’ ti sabbe hatthī purato pesetvā sayaŋ pacchato vilambamāno āgacchati. So sesahatthīsu vanditvā gatesu mahāpurisaŋ āgacchantaŋ disvā cīvaraŋ saŋharitvā sattiŋ vissajji. Mahāpuriso satiŋ uppaţţhapetvā āgacchanto pacchato paţikkamitvā sattiŋ vivajjesi. Atha naŋ ‘iminā ime hatthī nāsitā’ ti gaņhituŋ pakkhandi. Itaro ekaŋ rukkhaŋ purato katvā nilīyi. Atha ‘naŋ rukkhena saddhiŋ soņđāya parikkhipitvā gahetvā bhūmiyaŋ pothessāmī’ ti tena nīharitvā dassitaŋ kāsāvaŋ disvā– ‘sacāhaŋ imasmiŋ dubbhissāmi, anekasahassesu me buddhapaccekabuddhakhīņāsavesu lajjā nāma bhinnā bhavissatī’ ti adhivāsetvā– ‘tayā me ettakā ñātakā nāsitā’ ti pucchi. ‘Āma, sāmī’ ti. ‘Kasmā evaŋ bhāriyakammamakāsi, attano ananucchavikaŋ vītarāgānaŋ anucchavikaŋ vatthaŋ paridahitvā evarūpaŋ kammaŋ karontena bhāriyaŋ tayā katan’ ti. Evañca pana vatvā uttaripi naŋ niggaņhanto ‘anikkasāvo kāsāvaŋ …pe… sa ve kāsāvamarahatī’ ti gāthaŋ vatvā– ‘ayuttaŋ te katan’ ti vatvā taŋ vissajjesi.

Satthā imaŋ dhammadesanaŋ āharitvā, ‘tadā hatthimārako devadatto ahosi, tassa niggāhako hatthināgo ahamevā’ ti jātakaŋ samodhānetvā, ‘na, bhikkhave, idāneva, pubbepi devadatto attano ananucchavikaŋ vatthaŋ dhāresiyevā’ ti vatvā imā gāthā abhāsi–

9. 
‘Anikkasāvo (p. 1.052) kāsāvaŋ, yo vatthaŋ paridahissati;


Apeto damasaccena, na so kāsāvamarahati.

10. 
‘Yo ca vantakasāvassa, sīlesu susamāhito;


Upeto damasaccena, sa ve kāsāvamarahatī’ ti.

Chaddantajātakenāpi (jā. 1.16.122-123) ca ayamattho dīpetabbo.

Tattha anikkasāvoti rāgādīhi kasāvehi sakasāvo. Paridahissatīti nivāsanapārupana-attharaņavasena paribhuñjissati. Paridhassatītipi pāţho. Apeto damasaccenāti indriyadamena ceva paramatthasaccapakkhikena vacīsaccena ca apeto, viyutto pariccatthoti attho. Na soti so evarūpo puggalo kāsāvaŋ paridahituŋ nārahati. Vantakasāvassāti catūhi maggehi vantakasāvo chađđitakasāvo pahīnakasāvo assa. Sīlesūti catupārisuddhisīlesu. Susamāhitoti suţţhu samāhito suţţhito. Upetoti indriyadamena ceva vuttappakārena ca saccena upagato. Sa veti so evarūpo puggalo taŋ gandhakāsāvavatthaŋ arahatīti.

Gāthāpariyosāne so disāvāsiko bhikkhu sotāpanno ahosi, aññepi bahū sotāpattiphalādīni pāpuņiŋsu. Desanā mahājanassa sātthikā ahosīti.

Devadattavatthu sattamaŋ.

8. Sāriputtattheravatthu
Asāre sāramatinoti imaŋ dhammadesanaŋ satthā veļuvane viharanto aggasāvakehi niveditaŋ sañcayassa anāgamanaŋ ārabbha kathesi.

Tatrāyaŋ anupubbikathā– amhākañhi satthā ito kappasatasahassādhikānaŋ catunnaŋ asankhyeyyānaŋ matthake amaravatiyā nāma nagare sumedho nāma brāhmaņakumāro hutvā sabbasippesu nipphattiŋ patvā mātāpitūnaŋ (p. 1.053) accayena anekakoţisankhyaŋ dhanaŋ pariccajitvā isipabbajjaŋ pabbajitvā himavante vasanto jhānābhiññā nibbattetvā ākāsena gacchanto dīpankaradasabalassa sudassanavihārato rammavatīnagaraŋ pavisanatthāya maggaŋ sodhayamānaŋ janaŋ disvā sayampi ekaŋ padesaŋ gahetvā maggaŋ sodheti. Tasmiŋ asodhiteyeva āgatassa satthuno attānaŋ setuŋ katvā kalale ajinacammaŋ attharitvā ‘satthā sasāvakasangho kalalaŋ anakkamitvā maŋ akkamanto gacchatū’ ti nipanno. Satthārā taŋ disvāva ‘buddhankuro esa, anāgate kappasatasahassādhikānaŋ catunnaŋ asankhyeyyānaŋ pariyosāne gotamo nāma buddho bhavissatī’ ti byākato. Tassa satthuno aparabhāge ‘koņđañño mangalo sumano revato sobhito anomadassī padumo nārado padumuttaro sumedho sujāto piyadassī atthadassī dhammadassī siddhattho tisso phusso vipassī sikhī vessabhū kakusandho koņāgamano kassapo’ ti lokaŋ obhāsetvā uppannānaŋ imesampi tevīsatiyā buddhānaŋ santike laddhabyākaraņo, ‘dasa pāramiyo, dasa upapāramiyo, dasa paramatthapāramiyo’ ti samattiŋsa pāramiyo pūretvā vessantarattabhāve ţhito pathavikampanāni mahādānāni datvā puttadāraŋ pariccajitvā āyupariyosāne tusitapure nibbattitvā tattha yāvatāyukaŋ ţhatvā dasa sahassacakkavāļadevatāhi sannipatitvā–

‘Kālo deva mahāvīra, uppajja mātukucchiyaŋ;

Sadevakaŋ tārayanto, bujjhassu amataŋ padan’ ti. (bu. vaŋ. 1.67)–

Vutte–

‘Kālaŋ desañca dīpañca, kulaŋ mātarameva ca;

Ime pañca viloketvā, uppajjati mahāyaso’ ti.–

Pañca mahāvilokanāni viloketvā tato cuto sakyarājakule paţisandhiŋ gahetvā dasamāsaccayena mātukucchito vijāyi. Soļasavassakāle tattha mahāsampattiyā parihariyamāno anukkamena bhadrayobbanaŋ patvā tiņņaŋ utūnaŋ anucchavikesu tīsu pāsādesu devalokasiriŋ (p. 1.054) viya rajjasiriŋ anubhavanto uyyānakīļāya gamanasamaye anukkamena jiņņabyādhimatasankhāte tayo devadūte disvā sañjātasaŋvego nivattitvā catutthavāre pabbajitaŋ disvā, ‘sādhu pabbajjā’ ti pabbajjāya ruciŋ uppādetvā uyyānaŋ gantvā tattha divasaŋ khepetvā mangalapokkharaņītīre nisinno kappakavesaŋ gahetvā āgatena vissakammena devaputtena alankatapaţiyatto rāhulakumārassa jātasāsanaŋ sutvā puttasinehassa balavabhāvaŋ ñatvā, ‘yāva idaŋ bandhanaŋ na vađđhati, tāvadeva naŋ chindissāmī’ ti cintetvā sāyaŋ nagaraŋ pavisanto–

‘Nibbutā nūna sā mātā, nibbuto nūna so pitā;

Nibbutā nūna sā nārī, yassāyaŋ īdiso patī’ ti. –

Kisāgotamiyā nāma pitucchādhītāya bhāsitaŋ imaŋ gāthaŋ sutvā, ‘ahaŋ imāya nibbutapadaŋ sāvito’ ti muttāhāraŋ omuñcitvā tassā pesetvā attano bhavanaŋ pavisitvā sirisayane nisinno niddopagatānaŋ nāţakitthīnaŋ vippakāraŋ disvā nibbinnahadayo channaŋ uţţhāpetvā kaņđakaŋ āharāpetvā taŋ āruyha channasahāyo dasasahassacakkavāļadevatāhi parivuto mahābhinikkhamanaŋ nikkhamitvā anomānadītīre pabbajitvā anukkamena rājagahaŋ gantvā tattha piņđāya caritvā paņđavapabbatapabbhāre nisinno magadharaññā rajjena nimantiyamāno taŋ paţikkhipitvā sabbaññutaŋ patvā attano vijitaŋ āgamanatthāya tena gahitapaţiñño āļārañca udakañca upasankamitvā tesaŋ santike adhigatavisesaŋ analankaritvā chabbassāni mahāpadhānaŋ padahitvā visākhapuņņamadivase pātova sujātāya dinnapāyasaŋ paribhuñjitvā nerañjarāya nadiyā suvaņņapātiŋ pavāhetvā nerañjarāya nadiyā tīre mahāvanasaņđe nānāsamāpattīhi divasabhāgaŋ vītināmetvā sāyanhasamaye sottiyena dinnaŋ tiņaŋ gahetvā kāļena nāgarājena abhitthutaguņo bodhimaņđaŋ āruyha tiņāni santharitvā ‘na tāvimaŋ pallankaŋ bhindissāmi, yāva me anupādāya (p. 1.055) āsavehi cittaŋ na muccissatī’ ti paţiññaŋ katvā puratthābhimukho nisīditvā sūriye anatthangamiteyeva mārabalaŋ vidhamitvā paţhamayāme pubbenivāsañāņaŋ, majjhimayāme cutūpapātañāņaŋ patvā pacchimayāmāvasāne paccayākāre ñāņaŋ otāretvā aruņuggamane dasabalacatuvesārajjādisabbaguņapaţimaņđitaŋ sabbaññutaññāņaŋ paţivijjhitvā sattasattāhaŋ bodhimaņđe vītināmetvā aţţhame sattāhe ajapālanigrodhamūle nisinno dhammagambhīratāpaccavekkhaņena appossukkataŋ āpajjamāno dasasahassacakkavāļamahābrahmaparivārena sahampatibrahmunā āyācitadhammadesano buddhacakkhunā lokaŋ voloketvā brahmuno ajjhesanaŋ adhivāsetvā, ‘kassa nu kho ahaŋ paţhamaŋ dhammaŋ deseyyan’ ti olokento āļārudakānaŋ kālakatabhāvaŋ ñatvā pañcavaggiyānaŋ bhikkhūnaŋ bahūpakārataŋ anussaritvā uţţhāyāsanā kāsipuraŋ gacchanto antarāmagge upakena saddhiŋ mantetvā āsāļhipuņņamadivase isipatane migadāye pañcavaggiyānaŋ vasanaţţhānaŋ patvā te ananucchavikena samudācārena samudācarante saññāpetvā aññātakoņđaññappamukhe aţţhārasa brahmakoţiyo amatapānaŋ pāyento dhammacakkaŋ pavattetvā pavattitavaradhammacakko pañcamiyaŋ pakkhassa sabbepi te bhikkhū arahatte patiţţhāpetvā taŋ divasameva yasakulaputtassa upanissayasampattiŋ disvā taŋ rattibhāge nibbinditvā gehaŋ pahāya nikkhantaŋ disvā, ‘ehi yasā’ ti pakkositvā tasmiŋyeva rattibhāge sotāpattiphalaŋ pāpetvā punadivase arahattaŋ pāpetvā aparepi tassa sahāyake catupaņņāsa jane ehibhikkhupabbajjāya pabbājetvā arahattaŋ pāpesi.

Evaŋ loke ekasaţţhiyā arahantesu jātesu vuţţhavasso pavāretvā, ‘caratha, bhikkhave, cārikan’ ti saţţhi bhikkhū disāsu pesetvā sayaŋ uruvelaŋ gacchanto antarāmagge kappāsikavanasaņđe tiŋsa jane bhaddavaggiyakumāre vinesi. Tesu sabbapacchimako sotāpanno sabbuttamo anāgāmī ahosi. Te sabbepi ehibhikkhubhāveneva pabbājetvā disāsu pesetvā sayaŋ uruvelaŋ gantvā ađđhuđđhāni pāţihāriyasahassāni dassetvā uruvelakassapādayo sahassajaţilaparivāre tebhātikajaţile vinetvā ehibhikkhubhāveneva pabbājetvā gayāsīse (p. 1.056) nisīdāpetvā ādittapariyāyadesanāya (mahāva. 54 saŋ. ni. 4.28) arahatte patiţţhāpetvā tena arahantasahassena parivuto ‘bimbisārarañño dinnaŋ paţiññaŋ mocessāmī’ ti rājagahanagarūpacāre laţţhivanuyyānaŋ gantvā, ‘satthā kira āgato’ ti sutvā dvādasanahutehi brāhmaņagahapatikehi saddhiŋ āgatassa rañño madhuradhammakathaŋ kathento rājānaŋ ekādasahi nahutehi saddhiŋ sotāpattiphale patiţţhāpetvā ekanahutaŋ saraņesu patiţţhāpetvā punadivase sakkena devarājena māņavakavaņņaŋ gahetvā abhitthutaguņo rājagahanagaraŋ pavisitvā rājanivesane katabhattakicco veļuvanārāmaŋ paţiggahetvā tattheva vāsaŋ kappesi. Tattha naŋ sāriputtamoggallānā upasankamiŋsu.

Tatrāyaŋ anupubbikathā– anuppanneyeva hi buddhe rājagahato avidūre upatissagāmo kolitagāmoti dve brāhmaņagāmā ahesuŋ. Tesu upatissagāme sāriyā nāma brāhmaņiyā gabbhassa patiţţhitadivaseyeva kolitagāme moggaliyā nāma brāhmaņiyāpi gabbho patiţţhāsi. Tāni kira dvepi kulāni yāva sattamā kulaparivaţţā ābaddhapaţibaddhasahāyakāneva ahesuŋ, tāsaŋ dvinnampi ekadivasameva gabbhaparihāraŋ adaŋsu. Tā ubhopi dasamāsacceyena putte vijāyiŋsu. Nāmaggahaņadivase sāriyā brāhmaņiyā puttassa upatissagāmake jeţţhakulassa puttattā upatissoti nāmaŋ kariŋsu itarassa kolitagāme jeţţhakulassa puttattā kolitoti nāmaŋ kariŋsu. Te ubhopi vuđđhimanvāya sabbasippānaŋ pāraŋ agamaŋsu. Upatissamāņavassa kīļanatthāya nadiŋ vā uyyānaŋ vā gamanakāle pañca suvaņņasivikasatāni parivārāni honti, kolitamāņavassa pañca ājaññayuttarathasatāni. Dvepi janā pañcapañcamāņavakasataparivārā honti. Rājagahe ca anusaŋvaccharaŋ giraggasamajjo nāma ahosi. Tesaŋ dvinnampi ekaţţhāneyeva mañcaŋ bandhanti. Dvepi ekato nisīditvā samajjaŋ passantā hasitabbaţţhāne hasanti, saŋvegaţţhāne saŋvejenti, dāyaŋ dātuŋ yuttaţţhāne dāyaŋ denti. Tesaŋ imināva niyāmena ekadivasaŋ samajjaŋ passantānaŋ paripākagatattā ñāņassa purimadivasesu viya hasitabbaţţhāne hāso vā saŋvegaţţhāne saŋvego vā dātuŋ yuttaţţhāne dānaŋ vā nāhosi (p. 1.057) Dvepi pana janā evaŋ cintayiŋsu– ‘kimettha oloketabbaŋ atthi, sabbepime appatte vassasate appaņņattikabhāvaŋ gamissanti, amhehi pana ekaŋ mokkhadhammaŋ pariyesituŋ vaţţatī’ ti ārammaņaŋ gahetvā nisīdiŋsu. Tato kolito upatissaŋ āha– ‘samma upatissa, na tvaŋ aññesu divasesu viya haţţhapahaţţho, idāni anattamanadhātukosi, kiŋ te sallakkhitan’ ti? ‘Samma kolita, etesaŋ volokane sāro natthi niratthakametaŋ, attano mokkhadhammaŋ gavesituŋ vaţţatī’ ti idaŋ cintayanto nisinnomhi. Tvaŋ pana kasmā anattamanosīti? Sopi tatheva āha. Athassa attanā saddhiŋ ekajjhāsayataŋ ñatvā upatisso āha– ‘amhākaŋ ubhinnampi sucintikaŋ, mokkhadhammaŋ pana gavesantehi ekā pabbajjā laddhuŋ vaţţati. Kassa santike pabbajāmā’ ti?

Tena kho pana samayena sañcayo nāma paribbājako rājagahe paţivasati mahatiyā paribbājakaparisāya saddhiŋ. Te ‘tassa santike pabbajissāmā’ ti pañcamāņavakasatāni ‘sivikāyo ca rathe ca gahetvā gacchathā’ ti uyyojetvā ekāya sivikāya ekena rathena gantvā sañcayassa santike pabbajiŋsu. Tesaŋ pabbajitakālato paţţhāya sañcayo atirekalābhaggayasaggappatto ahosi. Te katipāheneva sabbaŋ sañcayassa samayaŋ parimadditvā, ‘ācariya, tumhākaŋ jānanasamayo ettakova, udāhu uttarimpi atthī’ ti pucchiŋsu. ‘Ettakova sabbaŋ tumhehi ñātan’ ti vutte cintayiŋsu– ‘evaŋ sati imassa santike brahmacariyavāso niratthako, mayaŋ yaŋ mokkhadhammaŋ gavesituŋ nikkhantā, so imassa santike uppādetuŋ na sakkā, mahā kho pana jambudīpo, gāmanigamarājadhāniyo carantā addhā mokkhadhammadesakaŋ kañci ācariyaŋ labhissāmā’ ti. Tato paţţhāya, ‘yattha yattha paņđitā samaņabrāhmaņā atthī’ ti vadanti, tattha tattha gantvā sākacchaŋ karonti. Tehi puţţhaŋ pañhaŋ aññe kathetuŋ na sakkonti, te pana tesaŋ pañhaŋ vissajjenti. Evaŋ sakalajambudīpaŋ pariggaņhitvā nivattitvā sakaţţhānameva āgantvā, ‘samma kolita, amhesu yo paţhamaŋ amataŋ adhigacchati, so itarassa ārocetū’ ti katikaŋ akaŋsuŋ.

Evaŋ tesu katikaŋ katvā viharantesu satthā vuttānukkamena rājagahaŋ patvā veļuvanaŋ paţiggahetvā veļuvane viharati. Tadā ‘caratha, bhikkhave, cārikaŋ (p. 1.058) bahujanahitāyā’ ti ratanattayaguņapakāsanatthaŋ uyyojitānaŋ ekasaţţhiyā arahantānaŋ antare pañcavaggiyānaŋ abbhantaro assajitthero paţinivattitvā rājagahaŋ āgato, punadivase pātova pattacīvaramādāya rājagahaŋ piņđāya pāvisi. Tasmiŋ samaye upatissaparibbājakopi pātova bhattakiccaŋ katvā paribbājakārāmaŋ gacchanto theraŋ disvā cintesi– ‘mayā evarūpo pabbajito nāma na diţţhapubboyeva, ye loke arahanto vā arahattamaggaŋ vā samāpannā, ayaŋ tesaŋ bhikkhūnaŋ aññataro, yaŋnūnāhaŋ imaŋ bhikkhuŋ upasankamitvā puccheyyaŋ– “kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī”‘ ti? Athassa etadahosi– ‘akālo kho imaŋ bhikkhuŋ pañhaŋ pucchituŋ, antaragharaŋ paviţţho piņđāya carati, yaŋnūnāhaŋ imaŋ bhikkhuŋ piţţhito piţţhito anubandheyyaŋ, atthikehi upaññātaŋ maggan’ ti. So theraŋ laddhapiņđapātaŋ aññataraŋ okāsaŋ gacchantaŋ disvā nisīditukāmatañcassa ñatvā attano paribbājakapīţhakaŋ paññāpetvā adāsi, so bhattakiccapariyosānepissa attano kuņđikāya udakaŋ adāsi.

Evaŋ ācariyavattaŋ katvā katabhattakiccena therena saddhiŋ madhurapaţisanthāraŋ katvā evamāha– ‘vippasannāni kho pana te, āvuso, indriyāni, parisuddho chavivaņņo pariyodāto, kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī’ ti pucchi. Thero cintesi– ‘ime paribbājakā nāma sāsanassa paţipakkhabhūtā, imassa sāsanassa gambhīrataŋ dassessāmī’ ti. Attano navakabhāvaŋ dassento āha– ‘ahaŋ kho, āvuso, navo acirapabbajito, adhunāgato imaŋ dhammavinayaŋ, na tāvāhaŋ sakkhissāmi vitthārena dhammaŋ desetun’ ti. Paribbājako– ‘ahaŋ upatisso nāma, tvaŋ yathāsattiyā appaŋ vā bahuŋ vā vada, etaŋ nayasatena nayasahassena paţivijjhituŋ mayhaŋ bhāro’ ti cintetvā āha –

‘Appaŋ vā bahuŋ vā bhāsassu, atthaŋyeva me brūhi;

Attheneva me attho, kiŋ kāhasi byañjanaŋ bahun’ ti. (mahāva. 60).

Evaŋ (p. 1.059) vutte thero– ‘ye dhammā hetuppabhavā’ ti (mahāva. 60 apa. thera 1.1.286) gāthamāha. Paribbājako paţhamapadadvayameva sutvā sahassanayapaţimaņđite sotāpattiphale patiţţhahi, itaraŋ padadvayaŋ sotāpannakāle niţţhāpesi. So sotāpanno hutvā uparivisese appavattante ‘bhavissati ettha kāraņan’ ti sallakkhetvā theraŋ āha– ‘bhante, mā upari dhammadesanaŋ vađđhayittha, ettakameva hotu, kuhiŋ amhākaŋ satthā vasatī’ ti? ‘Veļuvane, āvuso’ ti. ‘Tena hi, bhante, tumhe purato yātha, mayhaŋ eko sahāyako atthi, amhehi ca aññamaññaŋ katikā katā “amhesu yo amataŋ paţhamaŋ adhigacchati, so itarassa ārocetū” ti. Ahaŋ taŋ paţiññaŋ mocetvā sahāyakaŋ gahetvā tumhākaŋ gatamaggeneva satthu santikaŋ āgamissāmīti pañcapatiţţhitena therassa pādesu nipatitvā tikkhattuŋ padakkhiņaŋ katvā theraŋ uyyojetvā paribbājakārāmābhimukho agamāsi’.

Atha kho kolitaparibbājako taŋ dūratova āgacchantaŋ disvā, ‘ajja mayhaŋ sahāyakassa mukhavaņņo na aññadivasesu viya, addhā tena amataŋ adhigataŋ bhavissatī’ ti amatādhigamaŋ pucchi. Sopissa ‘āmāvuso, amataŋ adhigatan’ ti paţijānitvā tameva gāthaŋ abhāsi. Gāthāpariyosāne kolito sotāpattiphale patiţţhahitvā āha– ‘kuhiŋ kira, samma, amhākaŋ satthā vasatī’ ti? ‘Veļuvane kira, samma, evaŋ no ācariyena assajittherena kathitan’ ti. ‘Tena hi, samma, āyāma, satthāraŋ passissāmā’ ti. Sāriputtatthero ca nāmesa sadāpi ācariyapūjakova, tasmā sahāyaŋ evamāha– ‘samma, amhehi adhigataŋ amataŋ amhākaŋ ācariyassa sañcayaparibbājakassāpi kathessāma, bujjhamāno paţivijjhissati, appaţivijjhanto amhākaŋ saddahitvā satthu, santikaŋ gamissati, buddhānaŋ desanaŋ sutvā maggaphalapaţivedhaŋ karissatī’ ti. Tato dvepi janā sañcayassa santikaŋ agamaŋsu.

Sañcayo te disvāva– ‘kiŋ, tātā, koci vo amatamaggadesako laddho’ ti pucchi. ‘Āma, ācariya, laddho, buddho loke uppanno, dhammo loke uppanno, sangho loke uppanno, tumhe tucche asāre vicaratha, tasmā etha, satthu santikaŋ gamissāmā’ ti. ‘Gacchatha tumhe, nāhaŋ sakkhissāmī’ ti (p. 1.060) ‘Kiŋ kāraņāhi’? ‘Ahaŋ mahājanassa ācariyo hutvā vicariŋ, vicarantassa me antevāsikavāso cāţiyā udañcanabhāvappatti viya hoti, na sakkhissāmahaŋ antevāsikavāsaŋ vasitun’ ti. ‘Mā evaŋ karittha, ācariyā’ ti. ‘Hotu, tātā, gacchatha tumhe, nāhaŋ sakkhissāmī’ ti. Ācariya, loke buddhassa uppannakālato paţţhāya mahājano gandhamālādihattho gantvā tameva pūjessati, mayampi tattheva gamissāma. ‘Tumhe kiŋ karissathā’ ti? ‘Tātā, kiŋ nu kho imasmiŋ loke dandhā bahū, udāhu paņđitā’ ti. ‘Dandhā, ācariya, bahū, paņđitā ca nāma katipayā eva hontī’ ti. ‘Tena hi, tātā, paņđitā paņđitassa samaņassa gotamassa santikaŋ gamissanti, dandhā dandhassa mama santikaŋ āgamissanti gacchatha tumhe, nāhaŋ gamissāmī’ ti. Te ‘paññāyissatha tumhe, ācariyā’ ti pakkamiŋsu. Tesu gacchantesu sañcayassa parisā bhijji, tasmiŋ khaņe ārāmo tuccho ahosi. So tucchaŋ ārāmaŋ disvā uņhaŋ lohitaŋ chađđesi. Tehipi saddhiŋ gacchantesu pañcasu paribbājakasatesu sañcayassa ađđhateyyasatāni nivattiŋsu, atha kho te attano antevāsikehi ađđhateyyehi paribbājakasatehi saddhiŋ veļuvanaŋ agamaŋsu.

Satthā catuparisamajjhe nisinno dhammaŋ desento te dūratova disvā bhikkhū āmantesi– ‘ete, bhikkhave, dve sahāyakā āgacchanti kolito ca upatisso ca, etaŋ me sāvakayugaŋ bhavissati aggaŋ bhaddayugan’ ti. Te satthāraŋ vanditvā ekamantaŋ nisīdiŋsu, nisīditvā ca pana bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha, bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sabbepi iddhimayapattacīvaradharā saţţhivassikattherā viya ahesuŋ.

Atha nesaŋ parisāya caritavasena satthā dhammadesanaŋ vađđhesi. Ṭhapetvā dve aggasāvake avasesā arahattaŋ pāpuņiŋsu, aggasāvakānaŋ pana uparimaggattayakiccaŋ na niţţhāsi. Kiŋ kāraņā? Sāvakapāramiñāņassa mahantatāya. Athāyasmā mahāmoggallāno pabbajitadivasato (p. 1.061) sattame divase magadharaţţhe kallavālagāmakaŋ upanissāya viharanto thinamiddhe okkamante satthārā saŋvejito thinamiddhaŋ vinodetvā tathāgatena dinnaŋ dhātukammaţţhānaŋ suņantova uparimaggattayakiccaŋ niţţhāpetvā sāvakapāramiñāņassa matthakaŋ patto. Sāriputtattheropi pabbajitadivasato ađđhamāsaŋ atikkamitvā satthārā saddhiŋ tameva rājagahaŋ upanissāya sūkarakhataleņe viharanto attano bhāgineyyassa dīghanakhaparibbājakassa vedanāpariggahasuttante desiyamāne suttānusārena ñāņaŋ pesetvā parassa vađđhitabhattaŋ paribhuñjanto viya sāvakapāramiñāņassa matthakaŋ patto. Nanu cāyasmā mahāpañño, atha kasmā mahāmoggallānato ciratarena sāvakapāramiñāņaŋ pāpuņīti? Parikammamahantatāya. Yathā hi duggatamanussā yattha katthaci gantukāmā khippameva nikkhamanti, rājūnaŋ pana hatthivāhanakappanādiŋ mahantaŋ parikammaŋ laddhuŋ vaţţati, evaŋsampadamidaŋ veditabbaŋ.

Taŋ divasaññeva pana satthā vađđhamānakacchāyāya veļuvane sāvakasannipātaŋ katvā dvinnaŋ therānaŋ aggasāvakaţţhānaŋ datvā pātimokkhaŋ uddisi. Bhikkhū ujjhāyiŋsu– ‘satthā mukholokanena bhikkhaŋ deti, aggasāvakaţţhānaŋ dadantena nāma paţhamaŋ pabbajitānaŋ pañcavaggiyānaŋ dātuŋ vaţţati, ete anolokentena yasatherappamukhānaŋ pañcapaņņāsabhikkhūnaŋ dātuŋ vaţţati, ete anolokentena bhaddavaggiyānaŋ tiŋsajanānaŋ, ete anolokentena uruvelakassapādīnaŋ tebhātikānaŋ, ete pana ettake mahāthere pahāya sabbapacchā pabbajitānaŋ aggasāvakaţţhānaŋ dadantena mukhaŋ oloketvā dinnan’ ti. Satthā, ‘kiŋ kathetha, bhikkhave’ ti pucchitvā, ‘idaŋ nāmā’ ti vutte ‘nāhaŋ, bhikkhave, mukhaŋ oloketvā bhikkhaŋ demi, etesaŋ pana attanā attanā patthitapatthitameva demi. Aññātakoņđañño hi ekasmiŋ sasse nava vāre aggasassadānaŋ dadanto aggasāvakaţţhānaŋ patthetvā nādāsi, aggadhammaŋ pana arahattaŋ sabbapaţhamaŋ paţivijjhituŋ patthetvā adāsī’ ti. ‘Kadā pana bhagavā’ ti? ‘Suņissatha, bhikkhave’ ti. ‘Āma, bhante’ ti, bhagavā atītaŋ āhari–

Bhikkhave ito ekanavutikappe vipassī nāma bhagavā loke udapādi. Tadā mahākāļo cūļakāļoti dvebhātikā kuţumbikā mahantaŋ sālikkhettaŋ (p. 1.062) vapāpesuŋ. Athekadivasaŋ cūļakāļo sālikkhettaŋ gantvā ekaŋ sāligabbhaŋ phāletvā khādi, taŋ atimadhuraŋ ahosi. So buddhappamukhassa sanghassa sāligabbhadānaŋ dātukāmo hutvā jeţţhabhātikaŋ upasankamitvā, ‘bhātika, sāligabbhaŋ phāletvā buddhānaŋ anucchavikaŋ katvā pacāpetvā dānaŋ demā’ ti āha. ‘Kiŋ vadesi, tāta, sāligabbhaŋ phāletvā dānaŋ nāma neva atīte bhūtapubbaŋ, na anāgatepi bhavissati, mā sassaŋ nāsayī’ ti; vuttopi so punappunaŋ yāciyeva Atha naŋ bhātā, ‘tena hi sālikkhettaŋ dve koţţhāse katvā mama koţţhāsaŋ anāmasitvā attano koţţhāse khette yaŋ icchasi, taŋ karohī’ ti āha. So ‘sādhū’ ti khettaŋ vibhajitvā bahū manusse hatthakammaŋ yācitvā sāligabbhaŋ phāletvā nirudakena khīrena pacāpetvā sappimadhusakkharādīhi yojetvā buddhappamukhassa bhikkhusanghassa dānaŋ datvā bhattakiccapariyosāne– ‘idaŋ, bhante, mama aggadānaŋ aggadhammassa sabbapaţhamaŋ paţivedhāya saŋvattatū’ ti āha. Satthā ‘evaŋ hotū’ ti anumodanamakāsi.

So khettaŋ gantvā olokento sakalakkhettaŋ kaņņikabaddhehi viya sālisīsehi sañchannaŋ disvā pañcavidhapītiŋ paţilabhitvā, ‘lābhā vata me’ ti cintetvā puthukakāle puthukaggaŋ nāma adāsi, gāmavāsīhi saddhiŋ aggasassadānaŋ nāma adāsi, lāyane lāyanaggaŋ, veņikaraņe veņaggaŋ, kalāpādīsu kalāpaggaŋ, khalaggaŋ, khalabhaņđaggaŋ, koţţhagganti. Evaŋ ekasasse nava vāre aggadānaŋ adāsi. Tassa sabbavāresu gahitagahitaţţhānaŋ paripūri, sassaŋ atirekaŋ uţţhānasampannaŋ ahosi. Dhammo hi nāmesa attānaŋ rakkhantaŋ rakkhati. Tenāha bhagavā–

‘Dhammo have rakkhati dhammacāriŋ,

Dhammo suciņņo sukhamāvahāti.

Esānisaŋso dhamme suciņņe,

Na duggatiŋ gacchati dhammacārī’ ti. (theragā. 303 jā. 1.10.102)–

‘Evamesa (p. 1.063) vipassīsammāsambuddhakāle aggadhammaŋ paţhamaŋ paţivijjhituŋ patthento nava vāre aggadānāni adāsi. Ito satasahassakappamatthake pana haŋsavatīnagare padumuttarasambuddhakālepi sattāhaŋ mahādānaŋ datvā tassa bhagavato pādamūle nipajjitvā aggadhammassa paţhamaŋ paţivijjhanatthameva patthanaŋ ţhapesi. Iti iminā patthitameva mayā dinnaŋ, nāhaŋ, bhikkhave, mukhaŋ oloketvā demī’ ti.

‘Yasakulaputtappamukhā pañcapaññāsa janā kiŋ kammaŋ kariŋsu, bhante’ ti? ‘Etepi ekassa buddhassa santike arahattaŋ patthentā bahuŋ puññakammaŋ katvā aparabhāge anuppanne buddhe sahāyakā hutvā vaggabandhanena puññāni karontā anāthamatasarīrāni paţijaggantā vicariŋsu. Te ekadivasaŋ sagabbhaŋ itthiŋ kālakataŋ disvā, “jhāpessāmā” ti susānaŋ hariŋsu. Tesu pañca jane “tumhe jhāpethā” ti susāne ţhapetvā sesā gāmaŋ paviţţhā. Yasadārako taŋ matasarīraŋ sūlehi vijjhitvā parivattetvā parivattetvā jhāpento asubhasaññaŋ paţilabhi, itaresampi catunnaŋ janānaŋ– “passatha, bho, imaŋ sarīraŋ tattha tattha viddhaŋsitacammaŋ, kabaragorūpaŋ viya asuciŋ duggandhaŋ paţikūlan” ti dassesi. Tepi tattha asubhasaññaŋ paţilabhiŋsu. Te pañcapi janā gāmaŋ gantvā sesasahāyakānaŋ kathayiŋsu. Yaso pana dārako gehaŋ gantvā mātāpitūnañca bhariyāya ca kathesi. Te sabbepi asubhaŋ bhāvayiŋsu. Idametesaŋ pubbakammaŋ. Teneva yasassa itthāgāre susānasaññā uppajji, tāya ca upanissayasampattiyā sabbesampi visesādhigamo nibbatti. Evaŋ imepi attanā patthitameva labhiŋsu. Nāhaŋ mukhaŋ oloketvā dammī’ ti.

‘Bhaddavaggiyasahāyakā pana kiŋ kammaŋ kariŋsu, bhante’ ti? ‘Etepi pubbabuddhānaŋ santike arahattaŋ patthetvā puññāni katvā aparabhāge anuppanne buddhe tiŋsa dhuttā hutvā tuņđilovādaŋ sutvā saţţhivassasahassāni pañca sīlāni rakkhiŋsu. Evaŋ imepi attanā patthitameva labhiŋsu. Nāhaŋ mukhaŋ oloketvā dammī’ ti.

‘Uruvelakassapādayo pana kiŋ kammaŋ kariŋsu, bhante’ ti? ‘Tepi arahattameva patthetvā puññāni kariŋsu. Ito hi dvenavutikappe tisso (p. 1.064) phussoti dve buddhā uppajjiŋsu. Phussabuddhassa mahindo nāma rājā pitā ahosi. Tasmiŋ pana sambodhiŋ patte rañño kaniţţhaputto paţhama-aggasāvako purohitaputto dutiya-aggasāvako ahosi. Rājā satthu santikaŋ gantvā– “jeţţhaputto me buddho, kaniţţhaputto paţhama-aggasāvako, purohitaputto dutiya-aggasāvako” ti te oloketvā, “mameva buddho, mameva dhammo, mameva sangho, Namo tassa bhagavato arahato sammāsambuddhassā” ti tikkhattuŋ udānaŋ udānetvā satthu pādamūle nipajjitvā “bhante, idāni me navutivassasahassaparimāņassa āyuno koţiyaŋ nisīditvā niddāyanakālo viya aññesaŋ gehadvāraŋ agantvā yāvāhaŋ jīvāmi, tāva me cattāro paccaye adhivāsethā” ti paţiññaŋ gahetvā nibaddhaŋ buddhupaţţhānaŋ karoti. Rañño pana aparepi tato puttā ahesuŋ. Tesu jeţţhassa pañca yodhasatāni parivārāni, majjhimassa tīņi, kaniţţhassa dve. Te “mayampi bhātikaŋ bhojessāmā” ti pitaraŋ okāsaŋ yācitvā alabhamānā punappunaŋ yācantāpi alabhitvā paccante kupite tassa vūpasamanatthāya pesitā paccantaŋ vūpasametvā pitu santikaŋ āgamiŋsu. Atha ne pitā ālingitvā sīse cumbitvā, “varaŋ vo, tātā, dammī” ti āha.

‘Te “sādhu devā” ti varaŋ gahitakaŋ katvā puna katipāhaccayena pitarā “gaņhatha, tātā, varan” ti vuttā, ‘deva, amhākaŋ aññena kenaci attho natthi, ito paţţhāya mayaŋ bhātikaŋ bhojessāma, imaŋ no varaŋ dehī’ ti āhaŋsu. “Na demi, tātā” ti. “Niccakālaŋ adento satta saŋvaccharāni detha, devā” ti. “Na demi, tātā” ti. “Tena hi cha pañca cattāri tīņi dve ekaŋ saŋvaccharaŋ detha, devā” ti. “Na demi, tātā” ti. “Tena hi, deva, satta māse dethā” ti. “Cha māse pañca māse cattāro māse tayo māse detha, devā” ti. “Na demi, tātā” ti. “Hotu, deva, ekekassa no ekekaŋ māsaŋ katvā tayo māse dethā” ti. “Sādhu, tātā, tena hi tayo māse bhojethā” ti āha. Te tuţţhā rājānaŋ vanditvā sakaţţhānameva gatā. Tesaŋ pana tiņņampi ekova koţţhāgāriko, ekova āyuttako, tassa dvādasanahutā purisaparivārā. Te te pakkosāpetvā “mayaŋ imaŋ temāsaŋ dasa sīlāni gahetvā dve kāsāvāni (p. 1.065) nivāsetvā satthārā sahavāsaŋ vasissāma, tumhe ettakaŋ nāma dānavattaŋ gahetvā devasikaŋ navutisahassānaŋ bhikkhūnaŋ yodhasahassassa ca sabbaŋ khādanīyabhojanīyaŋ pavatteyyātha. Mayañhi ito paţţhāya na kiñci vakkhāmā” ti vadiŋsu.

‘Te tayopi janā parivārasahassaŋ gahetvā dasa sīlāni samādāya kāsāyavatthāni nivāsetvā vihāreyeva vasiŋsu. Koţţhāgāriko ca āyuttako ca ekato hutvā tiņņaŋ bhātikānaŋ koţţhāgārehi vārena vārena dānavattaŋ gahetvā dānaŋ denti, kammakārānaŋ pana puttā yāgubhattādīnaŋ atthāya rodanti. Te tesaŋ bhikkhusanghe anāgateyeva yāgubhattādīni denti. Bhikkhusanghassa bhattakiccāvasāne kiñci atirekaŋ na bhūtapubbaŋ. Te “aparabhāge dārakānaŋ demā” ti attanāpi gahetvā khādiŋsu. Manuññaŋ āhāraŋ disvā adhivāsetuŋ nāsakkhiŋsu. Te pana caturāsītisahassā ahesuŋ. Te sanghassa dinnadānavattaŋ khāditvā kāyassa bhedā paraŋ maraņā pettivisaye nibbattiŋsu. Tebhātikā pana purisasahassena saddhiŋ kālaŋ katvā devaloke nibbattitvā devalokā manussalokaŋ, manussalokā devalokaŋ saŋsarantā dvenavutikappe khepesuŋ. “Evaŋ te tayo bhātaro arahattaŋ patthentā tadā kalyāņakammaŋ kariŋsu. Te attanā patthitameva labhiŋsu. Nāhaŋ mukhaŋ oloketvā dammī”‘ ti.

Tadā pana tesaŋ āyuttako bimbisāro rājā ahosi, koţţhāgāriko visākho upāsako. Tayo rājakumārā tayo jaţilā ahesuŋ. Tesaŋ kammakārā tadā petesu nibbattitvā sugatiduggativasena saŋsarantā imasmiŋ kappe cattāri buddhantarāni petalokeyeva nibbattiŋsu. Te imasmiŋ kappe sabbapaţhamaŋ uppannaŋ cattālīsavassasahassāyukaŋ kakusandhaŋ bhagavantaŋ upasankamitvā, ‘amhākaŋ āhāraŋ labhanakālaŋ ācikkhathā’ ti pucchiŋsu. So ‘mama tāva kāle na labhissatha, mama pacchato mahāpathaviyā yojanamattaŋ abhiruļhāya koņāgamano nāma buddho uppajjissati, taŋ puccheyyāthā’ ti āha. Te tattakaŋ kālaŋ khepetvā tasmiŋ uppanne taŋ pucchiŋsu. Sopi ‘mama kāle na labhissatha, mama pacchato mahāpathaviyā yojanamattaŋ abhiruļhāya kassapo nāma (p. 1.066) buddho uppajjissati, taŋ puccheyyāthā’ ti āha. Te tattakaŋ kālaŋ khepetvā tasmiŋ uppanne taŋ pucchiŋsu. Sopi ‘mama kāle na labhissatha, mama pana pacchato mahāpathaviyā yojanamattaŋ abhiruļhāya gotamo nāma buddho uppajjissati, tadā tumhākaŋ ñātako bimbisāro nāma rājā bhavissati, so satthu dānaŋ datvā tumhākaŋ pattiŋ pāpessati, tadā labhissathā’ ti āha. Tesaŋ ekaŋ buddhantaraŋ svedivasasadisaŋ ahosi. Te tathāgate uppanne bimbisāraraññā paţhamadivasaŋ dāne dinne pattiŋ alabhitvā rattibhāge bheravasaddaŋ katvā rañño attānaŋ dassayiŋsu. So punadivase veļuvanaŋ gantvā tathāgatassa taŋ pavattiŋ ārocesi.

Satthā, ‘mahārāja, ito dvenavutikappamatthake phussabuddhakāle ete tava ñātakā, bhikkhusanghassa dinnadānavattaŋ khāditvā petaloke nibbattitvā saŋsarantā kakusandhādayo buddhe pucchitvā tehi idañcidañca vuttā ettakaŋ kālaŋ tava dānaŋ paccāsīsamānā hiyyo tayā dāne dinne pattiŋ alabhamānā evamakaŋsū’ ti āha. ‘Kiŋ pana, bhante, idānipi dinne labhissantī’ ti? ‘Āma, mahārājā’ ti. Rājā buddhappamukhaŋ bhikkhusanghaŋ nimantetvā punadivase mahādānaŋ datvā, ‘bhante, ito tesaŋ petānaŋ dibba-annapānaŋ sampajjatū’ ti pattiŋ adāsi, tesaŋ tatheva nibbatti. Punadivase naggā hutvā attānaŋ dassesuŋ. Rājā ‘ajja, bhante, naggā hutvā attānaŋ dassesun’ ti ārocesi. ‘Vatthāni te na dinnāni, mahārājā’ ti. Rājāpi punadivase buddhappamukhassa bhikkhusanghassa cīvaradānaŋ datvā, ‘ito tesaŋ petānaŋ dibbavatthāni hontū’ ti pāpesi. Tankhaņaññeva tesaŋ dibbavatthāni uppajjiŋsu. Te petattabhāvaŋ vijahitvā dibbattabhāve saņţhahiŋsu. Satthā anumodanaŋ karonto ‘ tirokuţţesu tiţţhantī’ ti-ādinā (khu. pā. 7.1 pe. va. 14) tirokuţţānumodanaŋ akāsi. Anumodanāvasāne caturāsītiyā pāņasahassānaŋ dhammābhisamayo ahosi. Iti satthā tebhātikajaţilānaŋ vatthuŋ kathetvā imampi dhammadesanaŋ āhari.

Aggasāvakā pana, ‘bhante, kiŋ kariŋsū’ ti? ‘Aggasāvakabhāvāya patthanaŋ kariŋsu’. Ito kappasatasahassādhikassa hi kappānaŋ asankhyeyyassa matthake sāriputto brāhmaņamahāsālakule nibbatti, nāmena saradamāņavo (p. 1.067) nāma ahosi. Moggallāno gahapatimahāsālakule nibbatti, nāmena sirivađđhanakuţumbiko nāma ahosi. Te ubhopi sahapaŋsukīļakā sahāyakā ahesuŋ. Tesu saradamāņavo pitu accayena kusalantakaŋ mahādhanaŋ paţipajjitvā ekadivasaŋ rahogato cintesi– ‘ahaŋ idhalokattabhāvameva jānāmi, no paralokattabhāvaŋ. Jātasattānañca maraņaŋ nāma dhuvaŋ, mayā ekaŋ pabbajjaŋ pabbajitvā mokkhadhammagavesanaŋ kātuŋ vaţţatī’ ti. So sahāyakaŋ upasankamitvā āha– ‘samma sirivađđhana, ahaŋ pabbajitvā mokkhadhammaŋ gavesissāmi, tvaŋ mayā saddhiŋ pabbajituŋ sakkhissasi, na sakkhissasī’ ti? ‘Na sakkhissāmi, samma, tvaŋyeva pabbajāhī’ ti. So cintesi– ‘paralokaŋ gacchanto sahāye vā ñātimitte vā gahetvā gato nāma natthi, attanā kataŋ attanova hotī’ ti. Tato ratanakoţţhāgāraŋ vivarāpetvā kapaņaddhikavaņibbakayācakānaŋ mahādānaŋ datvā pabbatapādaŋ pavisitvā isipabbajjaŋ pabbaji. Tassa eko dve tayoti evaŋ anupabbajjaŋ pabbajitā catusattatisahassamattā jaţilā ahesuŋ. So pañca abhiññā, aţţha ca samāpattiyo nibbattetvā tesaŋ jaţilānaŋ kasiņaparikammaŋ ācikkhi. Tepi sabbe pañca abhiññā aţţha ca samāpattiyo nibbattesuŋ.

Tena samayena anomadassī nāma sammāsambuddho loke udapādi. Nagaraŋ candavatī nāma ahosi, pitā yasavā nāma khattiyo, mātā yasodharā nāma devī, bodhi ajjunarukkho, nisabho ca anomo ca dve aggasāvakā, varuņo nāma upaţţhāko, sundarā ca sumanā ca dve aggasāvikā ahesuŋ. Āyu vassasatasahassaŋ ahosi, sarīraŋ aţţhapaññāsahatthubbedhaŋ sarīrappabhā dvādasayojanaŋ phari, bhikkhusatasahassaparivāro ahosi. So ekadivasaŋ paccūsakāle mahākaruņāsamāpattito vuţţhāya lokaŋ volokento saradatāpasaŋ disvā, ‘ajja mayhaŋ saradatāpasassaŋ santikaŋ gatapaccayena dhammadesanā ca mahatī bhavissati, so ca aggasāvakaţţhānaŋ patthessati, tassa sahāyako sirivađđhanakuţumbiko dutiyasāvakaţţhānaŋ, desanāpariyosāne cassa parivārā catusattatisahassamattā jaţilā arahattaŋ pāpuņissanti, mayā tattha gantuŋ vaţţatī’ ti attano pattacīvaramādāya aññaŋ kañci anāmantetvā sīho viya ekacaro hutvā saradatāpasassa (p. 1.068) antevāsikesu phalāphalatthāya gatesu ‘buddhabhāvaŋ me jānātū’ ti adhiţţhahitvā passantasseva saradatāpasassa ākāsato otaritvā pathaviyaŋ patiţţhāsi. Saradatāpaso buddhānubhāvañceva sarīranipphattiñcassa disvā lakkhaņamante sammasitvā ‘imehi lakkhaņehi samannāgato nāma agāramajjhe vasanto rājā hoti cakkavattī, pabbajanto loke vivaţţacchado sabbaññubuddho hoti. Ayaŋ puriso nissaŋsayaŋ buddho’ ti jānitvā paccuggamanaŋ katvā pañcapatiţţhitena vanditvā aggāsanaŋ paññāpetvā adāsi. Nisīdi bhagavā paññatte aggāsane. Saradatāpasopi attano anucchavikaŋ āsanaŋ gahetvā ekamantaŋ nisīdi.

Tasmiŋ samaye catusattatisahassajaţilā paņītapaņītāni ojavantāni phalāphalāni gahetvā ācariyassa santikaŋ sampattā buddhānañceva ācariyassa ca nisinnāsanaŋ oloketvā āhaŋsu– ‘ācariya mayaŋ “imasmiŋ loke tumhehi mahantataro natthī” ti vicarāma, ayaŋ pana puriso tumhehi mahantataro maññe’ ti? ‘Tātā, kiŋ vadetha, sāsapena saddhiŋ aţţhasaţţhiyojanasatasahassubbedhaŋ sineruŋ samaŋ kātuŋ icchatha, sabbaññubuddhena saddhiŋ mamaŋ upamaŋ mā karittha puttakā’ ti. Atha te tāpasā, ‘sacāyaŋ ittarasatto abhavissa, amhākaŋ ācariyo na evarūpaŋ upamaŋ āharissa, yāva mahā vatāyaŋ puriso’ ti sabbeva pādesu nipatitvā sirasā vandiŋsu. Atha ne ācariyo āha– ‘tātā, amhākaŋ buddhānaŋ anucchaviko deyyadhammo natthi, satthā ca bhikkhācāravelāyaŋ idhāgato, mayaŋ yathāsatti yathābalaŋ deyyadhammaŋ dassāma, tumhe yaŋ yaŋ paņītaŋ phalāphalaŋ, taŋ taŋ āharathā’ ti āharāpetvā hatthe dhovitvā sayaŋ tathāgatassa patte patiţţhāpesi. Satthārā phalāphale paţiggahitamatte devatā dibbojaŋ pakkhipiŋsu. So tāpaso udakampi sayameva parissāvetvā adāsi. Tato bhattakiccaŋ katvā nisinne satthari sabbe antevāsike pakkositvā satthu santike sāraņīyakathaŋ kathento nisīdi. Satthā ‘dve aggasāvakā bhikkhusanghena saddhiŋ āgacchantū’ ti cintesi. Te satthu cittaŋ ñatvā satasahassakhīņāsavaparivārā āgantvā satthāraŋ vanditvā ekamantaŋ aţţhaŋsu.

Tato (p. 1.069) saradatāpaso antevāsike āmantesi – ‘tātā, buddhānaŋ nisinnāsanampi nīcaŋ, samaņasatasahassānampi āsanaŋ natthi, ajja tumhehi uļāraŋ buddhasakkāraŋ kātuŋ vaţţati, pabbatapādato vaņņagandhasampannāni pupphāni āharathā’ ti. Kathanakālo papañco viya hoti, iddhimato pana iddhivisayo acinteyyoti muhuttamatteneva te tāpasā vaņņagandhasampannāni pupphāni āharitvā buddhānaŋ yojanappamāņaŋ pupphāsanaŋ paññāpesuŋ. Ubhinnaŋ aggasāvakānaŋ tigāvutaŋ, sesabhikkhūnaŋ ađđhayojanikādibhedaŋ, sanghanavakassa usabhamattaŋ ahosi. ‘Kathaŋ ekasmiŋ assamapade tāva mahantāni āsanāni paññattānī’ ti na cintetabbaŋ. Iddhivisayo hesa. Evaŋ paññattesu āsanesu saradatāpaso tathāgatassa purato añjaliŋ paggayha ţhito, ‘bhante, mayhaŋ dīgharattaŋ hitāya sukhāya imaŋ pupphāsanaŋ abhiruhathā’ ti āha. Tena vuttaŋ–

‘Nānāpupphañca gandhañca, sampādetvāna ekato;

Pupphāsanaŋ paññāpetvā, idaŋ vacanamabravi.

‘Idaŋ me āsanaŋ vīra, paññattaŋ tavanucchaviŋ;

Mama cittaŋ pasādento, nisīda pupphamāsane.

‘Sattarattindivaŋ buddho, nisīdi pupphamāsane;

Mama cittaŋ pasādetvā, hāsayitvā sadevake’ ti.

Evaŋ nisinne satthari dve aggasāvakā sesabhikkhū ca attano attano pattāsane nisīdiŋsu. Saradatāpaso mahantaŋ pupphacchattaŋ gahetvā tathāgatassa matthake dhārento aţţhāsi. Satthā ‘jaţilānaŋ ayaŋ sakkāro mahapphalo hotū’ ti nirodhasamāpattiŋ samāpajji. Satthu samāpattiŋ samāpannabhāvaŋ ñatvā dve aggasāvakāpi sesabhikkhūpi samāpattiŋ samāpajjiŋsu. Tathāgate sattāhaŋ nirodhasamāpattiŋ samāpajjitvā nisinne antevāsikā bhikkhācārakāle sampatte vanamūlaphalāphalaŋ paribhuñjitvā sesakāle buddhānaŋ añjaliŋ paggayha tiţţhanti. Saradatāpaso pana bhikkhācārampi agantvā pupphacchattaŋ dhārayamānova sattāhaŋ pītisukhena vītināmesi. Satthā nirodhato vuţţhāya dakkhiņapasse nisinnaŋ paţhama-aggasāvakaŋ nisabhattheraŋ āmantesi– ‘nisabha, sakkārakārakānaŋ (p. 1.070) tāpasānaŋ pupphāsanānumodanaŋ karohī’ ti. Thero cakkavattirañño santikā paţiladdhamahālābho mahāyodho viya tuţţhamānaso sāvakapāramiñāņe ţhatvā pupphāsanānumodanaŋ ārabhi. Tassa desanāvasāne dutiyasāvakaŋ āmantesi– ‘tvampi bhikkhu dhammaŋ desehī’ ti. Anomatthero tepiţakaŋ buddhavacanaŋ sammasitvā dhammaŋ kathesi. Dvinnaŋ aggasāvakānaŋ desanāya ekassāpi abhisamayo nāhosi. Atha satthā aparimāņe buddhavisaye ţhatvā dhammadesanaŋ ārabhi. Desanāpariyosāne ţhapetvā saradatāpasaŋ sabbepi catusattatisahassajaţilā arahattaŋ pāpuņiŋsu satthā ‘etha, bhikkhavo’ ti hatthaŋ pasāresi. Tesaŋ tāvadeva kesamassūni antaradhāyiŋsu, aţţhaparikkhārā kāye paţimukkāva ahesuŋ.

Saradatāpaso ‘kasmā arahattaŋ na patto’ ti? Vikkhittacittattā. So kira buddhānaŋ dutiyāsane nisīditvā sāvakapāramiñāņe ţhatvā dhammaŋ desayato aggasāvakassa dhammadesanaŋ sotuŋ āraddhakālato paţţhāya, ‘aho vatāhampi anāgate uppajjanakabuddhassa sāsane iminā sāvakena paţiladdhadhuraŋ labheyyan’ ti cittaŋ uppādesi. So tena parivitakkena maggaphalapaţivedhaŋ kātuŋ nāsakkhi. Tathāgataŋ pana vanditvā sammukhe ţhatvā āha– ‘bhante, tumhākaŋ anantarāsane nisinno bhikkhu tumhākaŋ sāsane ko nāma hotī’ ti? ‘Mayā pavattitaŋ dhammacakkaŋ anupavattento sāvakapāramiñāņassa koţippatto soļasa paññā paţivijjhitvā ţhito mayhaŋ sāsane aggasāvako nisabho nāma eso’ ti. ‘Bhante, yvāyaŋ mayā sattāhaŋ pupphacchattaŋ dhārentena sakkāro kato, ahaŋ imassa phalena aññaŋ sakkattaŋ vā brahmattaŋ vā na patthemi, anāgate pana ayaŋ nisabhatthero viya ekassa buddhassa aggasāvako bhaveyyan’ ti patthanaŋ akāsinti. Satthā ‘samajjhissati nu kho imassa purisassa patthanā’ ti anāgataŋsañāņaŋ pesetvā olokento kappasatasahassādhikaŋ ekaŋ asankhyeyyaŋ atikkamitvā samijjhanabhāvaŋ addasa. Disvāna saradatāpasaŋ āha– ‘na te ayaŋ patthanā moghā bhavissati, anāgate pana kappasatasahassādhikaŋ ekaŋ asankhyeyyaŋ atikkamitvā gotamo nāma buddho uppajjissati, tassa mātā mahāmāyā (p. 1.071) nāma devī bhavissati, pitā suddhodano nāma mahārājā, putto rāhulo nāma, upaţţhāko ānando nāma, dutiya-aggasāvako moggallāno nāma, tvaŋ panassa paţhama-aggasāvako dhammasenāpati sāriputto nāma bhavissasī’ ti Evaŋ tāpasaŋ byākaritvā dhammakathaŋ kathetvā bhikkhusanghaparivuto ākāsaŋ pakkhandi.

Saradatāpasopi antevāsikattherānaŋ santikaŋ gantvā sahāyakassa sirivađđhanakuţumbikassa sāsanaŋ pesesi, ‘bhante, mama sahāyakassa vadetha, sahāyakena te saradatāpasena anomadassībuddhassa pādamūle anāgate uppajjanakassa gotamabuddhassa sāsane paţhama-aggasāvakaţţhānaŋ patthitaŋ, tvaŋ dutiya-aggasāvakaţţhānaŋ patthehī’ ti. Evañca pana vatvā therehi puretarameva ekapassena gantvā sirivađđhanassa nivesanadvāre aţţhāsi. Sirivađđhano ‘cirassaŋ vata me ayyo āgato’ ti āsane nisīdāpetvā attanā nīcāsane nisinno, ‘antevāsikaparisā pana vo, bhante, na paññāyatī’ ti pucchi. ‘Āma, samma, amhākaŋ assamaŋ anomadassī buddho āgato, mayaŋ tassa attano balena sakkāraŋ akarimhā, satthā sabbesaŋ dhammaŋ desesi, desanāpariyosāne ţhapetvā maŋ sesā arahattaŋ patvā pabbajiŋsu. Ahaŋ satthu paţhama-aggasāvakaŋ nisabhattheraŋ disvā anāgate uppajjanakassa gotamabuddhassa nāma sāsane paţhama-aggasāvakaţţhānaŋ patthesiŋ, tvampi tassa sāsane dutiya-aggasāvakaţţhānaŋ patthehī’ ti. ‘Mayhaŋ buddhehi saddhiŋ paricayo natthi, bhante’ ti. ‘Buddhehi saddhiŋ kathanaŋ mayhaŋ bhāro hotu, tvaŋ mahantaŋ sakkāraŋ sajjehī’ ti.

Sirivađđhano tassa vacanaŋ sutvā attano nivesanadvāre rājamānena aţţhakarīsamattaŋ ţhānaŋ samatalaŋ kāretvā vālukaŋ okirāpetvā lājapañcamānipupphāni vikirāpetvā nīluppalacchadanaŋ maņđapaŋ kāretvā buddhāsanaŋ paññāpetvā sesabhikkhūnampi āsanāni paţiyādetvā mahantaŋ sakkārasammānaŋ sajjetvā buddhānaŋ nimantanatthāya saradatāpasassa saññaŋ adāsi. Tāpaso buddhappamukhaŋ bhikkhusanghaŋ gahetvā tassa nivesanaŋ agamāsi. Sirivađđhanopi paccuggamanaŋ katvā tathāgatassa hatthato pattaŋ gahetvā maņđapaŋ pavesetvā paññattāsanesu nisinnassa buddhappamukhassa bhikkhusanghassa dakkhiņodakaŋ (p. 1.072) datvā paņītena bhojanena parivisitvā bhattakiccapariyosāne buddhappamukhaŋ bhikkhusanghaŋ mahārahehi vatthehi acchādetvā, ‘bhante, nāyaŋ ārabbho appamattakaţţhānatthāya, imināva niyāmena sattāhaŋ anukampaŋ karothā’ ti āha. Satthā adhivāsesi. So teneva niyāmena sattāhaŋ mahādānaŋ pavattetvā bhagavantaŋ vanditvā añjaliŋ paggayha ţhito āha– ‘bhante, mama sahāyo saradatāpaso yassa satthussa paţhama-aggasāvako bhaveyyan’ ti patthesi, ahampi ‘tasseva dutiya-aggasāvako bhaveyyan’ ti patthemīti.

Satthā anāgataŋ oloketvā tassa patthanāya samijjhanabhāvaŋ disvā byākāsi– ‘tvaŋ ito kappasatasahassādhikaŋ asankhyeyyaŋ atikkamitvā gotamabuddhassa dutiya-aggasāvako bhavissasī’ ti. Buddhānaŋ byākaraņaŋ sutvā sirivađđhano haţţhapahaţţho ahosi. Satthāpi bhattānumodanaŋ katvā saparivāro vihārameva gato. ‘Ayaŋ, bhikkhave, mama puttehi tadā patthitapatthanā. Te yathāpatthitameva labhiŋsu. Nāhaŋ mukhaŋ oloketvā demī’ ti.

Evaŋ vutte dve aggasāvakā bhagavantaŋ vanditvā, ‘bhante, mayaŋ agāriyabhūtā samānā giraggasamajjaŋ dassanāya gatā’ ti yāva assajittherassa santikā sotāpattiphalapaţivedhā sabbaŋ paccuppannavatthuŋ kathetvā, ‘te mayaŋ, bhante, ācariyassa sañcayassa santikaŋ gantvā taŋ tumhākaŋ pādamūle ānetukāmā tassa laddhiyā nissārabhāvaŋ kathetvā idhāgamane ānisaŋsaŋ kathayimhā. So idāni mayhaŋ antevāsikavāso nāma cāţiyā udañcanabhāvappattisadiso, na sakkhissāmi antevāsivāsaŋ vasitun’ ti vatvā, ‘ācariya, idāni mahājano gandhamālādihattho gantvā satthārameva pūjessati, tumhe kathaŋ bhavissathā’ ti vutte ‘kiŋ pana imasmiŋ loke paņđitā bahū, udāhu dandhā’ ti? ‘Dandhā’ ti kathite ‘tena hi paņđitā paņđitassa samaņassa gotamassa santikaŋ gamissanti, dandhā dandhassa mama santikaŋ āgamissanti, gacchatha tumhe’ ti vatvā ‘āgantuŋ na icchi, bhante’ ti. Taŋ sutvā satthā, ‘bhikkhave, sañcayo attano micchādiţţhitāya asāraŋ sāroti, sārañca asāroti gaņhi. Tumhe pana attano paņđitatāya sārañca sārato, asārañca asārato ñatvā asāraŋ pahāya sārameva gaņhitthā’ ti vatvā imā gāthā abhāsi–

11. 
‘Asāre (p. 1.073) sāramatino, sāre cāsāradassino;


Te sāraŋ nādhigacchanti, micchāsankappagocarā.

12. 
‘Sārañca sārato ñatvā, asārañca asārato.


Te sāraŋ adhigacchanti, sammāsankappagocarā’ ti.

Tattha asāre sāramatinoti cattāro paccayā, dasavatthukā micchādiţţhi, tassā upanissayabhūtā dhammadesanāti ayaŋ asāro nāma, tasmiŋ sāradiţţhinoti attho. Sāre cāsāradassinoti dasavatthukā sammādiţţhi, tassā upanissayabhūtā dhammadesanāti ayaŋ sāro nāma, tasmiŋ ‘nāyaŋ sāro’ ti asāradassino. Te sāranti te pana taŋ micchādiţţhiggahaņaŋ gahetvā ţhitā kāmavitakkādīnaŋ vasena micchāsankappagocarā hutvā sīlasāraŋ, samādhisāraŋ, paññāsāraŋ, vimuttisāraŋ, vimuttiñāņadassanasāraŋ, ‘paramatthasāraŋ, nibbānañca nādhigacchan’ ti. Sārañcāti tameva sīlasārādisāraŋ ‘sāro nāmāyan’ ti, vuttappakārañca asāraŋ ‘asāro ayan’ ti ñatvā. Te sāranti te paņđitā evaŋ sammādassanaŋ gahetvā ţhitā nekkhammasankappādīnaŋ vasena sammāsankappagocarā hutvā taŋ vuttappakāraŋ sāraŋ adhigacchantīti.

Gāthāpariyosāne bahū sotāpattiphalādīni pāpuņiŋsu. Sannipatitānaŋ sātthikā dhammadesanā ahosīti.

Sāriputtattheravatthu aţţhamaŋ.

9. Nandattheravatthu
Yathā agāranti imaŋ dhammadesanaŋ satthā jetavane viharanto āyasmantaŋ nandaŋ ārabbha kathesi.

Satthā hi pavattitavaradhammacakko rājagahaŋ gantvā veļuvane viharanto– ‘puttaŋ me ānetvā dassethā’ ti suddhodanamahārājena pesitānaŋ sahassasahassaparivārānaŋ dasannaŋ dūtānaŋ sabbapacchato gantvā arahattappattena kāļudāyittherena gamanakālaŋ ñatvā maggavaņņaŋ vaņņetvā vīsatisahassakhīņāsavaparivuto (p. 1.074) kapilapuraŋ nīto ñātisamāgame pokkharavassaŋ atthuppattiŋ katvā vessantarajātakaŋ (jā. 2.22.1655ādayo) kathetvā punadivase piņđāya paviţţho, ‘uttiţţhe nappamajjeyyā’ ti (dha. pa. 168) gāthāya pitaraŋ sotāpattiphale patiţţhāpetvā, ‘dhammañcare’ ti (dha. pa. 169) gāthāya mahāpajāpatiŋ sotāpattiphale, rājānañca sakadāgāmiphale patiţţhāpesi. Bhattakiccāvasāne pana rāhulamātuguņakathaŋ nissāya candakinnarījātakaŋ (jā. 1.14.18ādayo) kathetvā tato tatiyadivase nandakumārassa abhisekagehappavesanavivāhamangalesu pavattamānesu piņđāya pavisitvā nandakumārassa hatthe pattaŋ datvā mangalaŋ vatvā uţţhāyāsanā pakkamanto nandakumārassa hatthato pattaŋ na gaņhi. Sopi tathāgatagāravena ‘pattaŋ vo, bhante, gaņhathā’ ti vattuŋ nāsakkhi. Evaŋ pana cintesi– ‘sopānasīse pattaŋ gaņhissatī’ ti. Satthā tasmimpi ţhāne na gaņhi. Itaro ‘sopānapādamūle gaņhissatī’ ti cintesi. Satthā tatthāpi na gaņhi. Itaro ‘rājangaņe gaņhissatī’ ti cintesi. Satthā tatthāpi na gaņhi. Kumāro nivattitukāmo aruciyā gacchanto satthugāravena ‘pattaŋ gaņhathā’ ti vattuŋ na sakkoti. ‘Idha gaņhissati, ettha gaņhissatī’ ti cintento gacchati.

Tasmiŋ khaņe aññā itthiyo taŋ disvā janapadakalyāņiyā ācikkhiŋsu– ‘ayye, bhagavā nandakumāraŋ gahetvā gato, tumhehi taŋ vinā karissatī’ ti. Sā udakabindūhi paggharanteheva ađđhullikhitehi kesehi vegena gantvā, ‘tuvaţaŋ kho, ayyaputta, āgaccheyyāsī’ ti āha. Taŋ tassā vacanaŋ tassa hadaye tiriyaŋ patitvā viya ţhitaŋ. Satthāpissa hatthato pattaŋ aggaņhitvāva taŋ vihāraŋ netvā, ‘pabbajissasi nandā’ ti-āha. So buddhagāravena ‘na pabbajissāmī’ ti avatvā, ‘āma, pabbajissāmī’ ti āha. Satthā ‘tena hi nandaŋ pabbājethā’ ti āha. Satthā kapilapuraŋ gantvā tatiyadivase nandaŋ pabbājesi.

Sattame divase rāhulamātā kumāraŋ alankaritvā bhagavato santikaŋ pesesi– ‘passa, tāta, etaŋ vīsatisahassasamaņaparivutaŋ suvaņņavaņņaŋ brahmarūpivaņņaŋ samaņaŋ, ayaŋ te pitā, etassa mahantā nidhikumbhiyo ahesuŋ. Tyāssa nikkhamanato paţţhāya na passāma, gaccha naŋ dāyajjaŋ yācassu– “ahaŋ (p. 1.075) tāta, kumāro, abhisekaŋ patvā cakkavattī bhavissāmi, dhanena me attho, dhanaŋ me dehi. Sāmiko hi putto pitusantakassā”‘ ti. Kumāro bhagavato santikaŋ gantvāva pitusinehaŋ paţilabhitvā haţţhacitto ‘sukhā te, samaņa, chāyā’ ti vatvā aññampi bahuŋ attano anurūpaŋ vadanto aţţhāsi. Bhagavā katabhattakicco anumodanaŋ katvā uţţhāyāsanā pakkāmi. Kumāropi ‘dāyajjaŋ me, samaņa, dehi, dāyajjaŋ me, samaņa, dehī’ ti bhagavantaŋ anubandhi. Bhagavāpi kumāraŋ na nivattāpesi. Parijanopi bhagavatā saddhiŋ gacchantaŋ nivattetuŋ nāsakkhi. Iti so bhagavatā saddhiŋ ārāmameva agamāsi.

Tato bhagavā cintesi– ‘yaŋ ayaŋ pitusantakaŋ dhanaŋ icchati, taŋ vaţţānugataŋ savighātaŋ, handassa bodhitale paţiladdhaŋ sattavidhaŋ ariyadhanaŋ demi, lokuttaradāyajjassa naŋ sāmikaŋ karomī’ ti. Atha kho bhagavā āyasmantaŋ sāriputtaŋ āmantesi– ‘tena hi tvaŋ, sāriputta, rāhulakumāraŋ pabbājehī’ ti. Thero kumāraŋ pabbājesi. Pabbajite ca pana kumāre rañño adhimattaŋ dukkhaŋ uppajji. Taŋ adhivāsetuŋ asakkonto bhagavato nivedetvā, ‘sādhu, bhante, ayyā, mātāpitūhi ananuññātaŋ puttaŋ na pabbājeyyun’ ti varaŋ yāci. Bhagavā tassa taŋ varaŋ datvā punekadivasaŋ rājanivesane katapātarāso ekamantaŋ nisinnena raññā, ‘bhante, tumhākaŋ dukkarakārikakāle ekā devatā maŋ upasankamitvā, “putto te kālakato” ti āha. Ahaŋ tassā vacanaŋ asaddahanto “na mayhaŋ putto bodhiŋ appatvā kālaŋ karotī” ti paţikkhipin’ ti vutte– ‘idāni kiŋ saddahissatha, pubbepi aţţhikāni dassetvā, “putto te mato” ti vutte na saddahitvā’ ti imissā atthuppattiyā mahādhammapālajātakaŋ (jā. 1.10.92 ādayo) kathesi. Gāthāpariyosāne rājā anāgāmiphale patiţţhahi. Iti bhagavā pitaraŋ tīsu phalesu patiţţhāpetvā bhikkhusanghaparivuto punadeva rājagahaŋ gantvā tato anāthapiņđikena sāvatthiŋ āgamanatthāya gahitapaţiñño niţţhite jetavane vihāre tattha gantvā vāsaŋ kappesi.

Evaŋ satthari jetavane viharante āyasmā nando ukkaņţţhitvā bhikkhūnaŋ etamatthaŋ ārocesi– ‘anabhirato ahaŋ, āvuso, brahmacariyaŋ carāmi, na (p. 1.076) sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī’ ti. Bhagavā taŋ pavattiŋ sutvā āyasmantaŋ nandaŋ pakkosāpetvā etadavoca– ‘saccaŋ kira tvaŋ, nanda, sambahulānaŋ bhikkhūnaŋ evaŋ ārocesi “anabhirato, āvuso, brahmacariyaŋ carāmi, na sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī”‘ ti? ‘Evaŋ, bhante’ ti. ‘Kissa pana tvaŋ, nanda, anabhirato brahmacariyaŋ carasi, na sakkosi brahmacariyaŋ sandhāretuŋ, sikkhaŋ paccakkhāya hīnāyāvattissasī’ ti? ‘Sākiyānī maŋ, bhante, janapadakalyāņī gharā nikkhamantassa ađđhullikhitehi kesehi apaloketvā maŋ etadavoca– “tuvaţaŋ kho, ayyaputta, āgaccheyyāsī” ti, so kho ahaŋ, bhante, taŋ anussaramāno anabhirato brahmacariyaŋ carāmi, na sakkomi brahmacariyaŋ sandhāretuŋ, sikkhaŋ paccakkhāya hīnāyāvattissāmī’ ti.

Atha kho bhagavā āyasmantaŋ nandaŋ bāhāyaŋ gahetvā iddhibalena tāvatiŋsadevalokaŋ ānento antarāmagge ekasmiŋ jhāmakkhette jhāmakhāņuke nisinnaŋ chinnakaņņanāsananguţţhaŋ ekaŋ paluţţhamakkaţiŋ dassetvā tāvatiŋsabhavane sakkassa devarañño upaţţhānaŋ āgatāni kakuţapādāni pañca accharāsatāni dassesi. Kakuţapādānīti rattavaņņatāya pārevatapādasadisapādāni. Dassetvā ca panāha– ‘taŋ kiŋ maññasi, nanda, katamā nu kho abhirūpatarā vā dassanīyatarā vā pāsādikatarā vā sākiyānī vā janapadakalyāņī, imāni vā pañca accharāsatāni kakuţapādānī’ ti? Taŋ sutvā āha – ‘seyyathāpi sā, bhante, chinnakaņņanāsananguţţhā paluţţhamakkaţī, evameva kho, bhante, sākiyānī janapadakalyāņī, imesaŋ pañcannaŋ accharāsatānaŋ upanidhāya sankhyampi na upeti, kalampi na upeti, kalabhāgampi na upeti. Atha kho imāneva pañca accharāsatāni abhirūpatarāni ceva dassanīyatarāni ca pāsādikatarāni cā’ ti. ‘Abhirama, nanda, abhirama, nanda, ahaŋ te pāţibhogo pañcannaŋ accharāsatānaŋ paţilābhāya kakuţapādānan’ ti. ‘Sace me, bhante bhagavā, pāţibhogo pañcannaŋ accharāsatānaŋ paţilābhāya kakuţapādānaŋ, abhiramissāmahaŋ, bhante, bhagavati brahmacariye’ ti.

Atha (p. 1.077) kho bhagavā āyasmantaŋ nandaŋ gahetvā tattha antarahito jetavaneyeva pāturahosi. Assosuŋ kho bhikkhū, ‘āyasmā kira nando bhagavato bhātā mātucchāputto accharānaŋ hetu brahmacariyaŋ carati. Bhagavā kirassa pāţibhogo pañcannaŋ accharāsatānaŋ paţilābhāya kakuţapādānan’ ti. Atha kho āyasmato nandassa sahāyakā bhikkhū āyasmantaŋ nandaŋ bhatakavādena ca upakkitakavādena ca samudācaranti, ‘bhatako kirāyasmā nando, upakkitako kirāyasmā nando, accharānaŋ hetu brahmacariyaŋ carati. Bhagavā kirassa pāţibhogo pañcannaŋ accharāsatānaŋ paţilābhāya kakuţapādānan’ ti. Atha kho āyasmā nando sahāyakānaŋ bhikkhūnaŋ bhatakavādena ca upakkitakavādena ca aţţiyamāno harāyamāno jigucchamāno eko vūpakaţţho appamatto ātāpī pahitatto viharanto na cirasseva yassatthāya kulaputtā sammadeva agārasmā anagāriyaŋ pabbajanti, tadanuttaraŋ brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi, ‘khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca kho panāyasmā nando arahataŋ ahosi.

Athekā devatā rattibhāge sakalaŋ jetavanaŋ obhāsetvā satthāraŋ upasankamitvā vanditvā ārocesi– ‘āyasmā, bhante, nando bhagavato bhātā mātucchāputto āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Bhagavatopi kho ñāņaŋ udapādi ‘nando āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Sopāyasmā nando tassā rattiyā accayena bhagavantaŋ upasankamitvā vanditvā etadavoca– ‘yaŋ me, bhante, bhagavā pāţibhogo pañcannaŋ accharāsatānaŋ paţilābhāya kakuţapādānaŋ, muñcāmahaŋ, bhante, bhagavantaŋ etasmā paţissavā’ ti. ‘Mayāpi kho te, nanda, cetasā ceto paricca vidito “nando āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Devatāpi me etamatthaŋ ārocesi– “āyasmā, bhante, nando āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī” ti. Yadeva kho te, nanda, anupādāya āsavehi (p. 1.078) cittaŋ vimuttaŋ, athāhaŋ mutto etasmā paţissavā’ ti. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Yassa nittiņņo panko, maddito kāmakaņţako;

Mohakkhayaŋ anuppatto, sukhadukkhesu na vedhatī sa bhikkhū’ ti. (udā. 22).

Athekadivasaŋ bhikkhū taŋ āyasmantaŋ nandaŋ pucchiŋsu– ‘āvuso nanda, pubbe tvaŋ “ukkaņţhitomī” ti vadesi, idāni te kathan’ ti? ‘Natthi me, āvuso, gihibhāvāya ālayo’ ti. Taŋ sutvā bhikkhū – ‘abhūtaŋ āyasmā nando katheti, aññaŋ byākaroti, atītadivasesu “ukkaņţhitomhī” ti vatvā idāni “natthi me gihibhāvāya ālayo” ti kathetī’ ti gantvā bhagavato etamatthaŋ ārocesuŋ. Bhagavā ‘bhikkhave, atītadivasesu nandassa attabhāvo ducchannagehasadiso ahosi, idāni succhannagehasadiso jāto. Ayañhi dibbaccharānaŋ diţţhakālato paţţhāya pabbajitakiccassa matthakaŋ pāpetuŋ vāyamanto taŋ kiccaŋ patto’ ti vatvā imā gāthā abhāsi–

13. 
‘Yathā agāraŋ ducchannaŋ, vuţţhī samativijjhati;


Evaŋ abhāvitaŋ cittaŋ, rāgo samativijjhati.

14. 
‘Yathā agāraŋ succhannaŋ, vuţţhī na samativijjhati;


Evaŋ subhāvitaŋ cittaŋ, rāgo na samativijjhatī’ ti.

Tattha agāranti yankiñci gehaŋ. Ducchannanti viraļacchannaŋ chiddāvachiddaŋ. Samativijjhatīti vassavuţţhi vinivijjhati. Abhāvitanti taŋ agāraŋ vuţţhi viya bhāvanāya rahitattā abhāvitaŋ cittaŋ rāgo samati vijjhati. Na kevalaŋ rāgova, dosamohamānādayo sabbakilesā tathārūpaŋ cittaŋ ativiya vijjhantiyeva. Subhāvitanti samathavipassanābhāvanāhi subhāvitaŋ. Evarūpaŋ cittaŋ succhannaŋ gehaŋ vuţţhi viya rāgādayo kilesā ativijjhituŋ na sakkontīti.

Gāthāpariyosāne bahū sotāpattiphalādīni pāpuņiŋsu. Mahājanassa desanā sātthikā ahosi.

Atha kho bhikkhū dhammasabhāyaŋ kathaŋ samuţţhāpesuŋ, ‘āvuso, buddhā nāma acchariyā, janapadakalyāņiŋ nissāya ukkaņţhito nāmāyasmā nando (p. 1.079) satthārā devaccharā āmisaŋ katvā vinīto’ ti. Satthā āgantvā– ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte, ‘na, bhikkhave, idāneva pubbepesa mayā mātugāmena palobhetvā vinītoyevā’ ti vatvā atītaŋ āhari–

Atīte bārāņasiyaŋ brahmadatte rajjaŋ kārente bārāņasivāsī kappaţo nāma vāņijo ahosi. Tasseko gadrabho kumbhabhāraŋ vahati, ekadivasena satta yojanāni gacchati. So ekasmiŋ samaye gadrabhabhārakehi saddhiŋ takkasilaŋ gantvā yāva bhaņđassa vissajjanaŋ, tāva gadrabhaŋ carituŋ vissajjesi. Athassa so gadrabho parikhāpiţţhe caramāno ekaŋ gadrabhiŋ disvā upasankami. Sā tena saddhiŋ paţisanthāraŋ karontī āha– ‘kuto āgatosī’ ti? ‘Bārāņasito’ ti. ‘Kena kammenā’ ti? ‘Vāņijjakammenā’ ti. ‘Kittakaŋ bhāraŋ vahasī’ ti ‘Kumbhabhāran’ ti? ‘Ettakaŋ bhāraŋ vahanto kati yojanāni gacchasī’ ti? ‘Satta yojanānī’ ti. ‘Gatagataţţhāne te kāci pādaparikammapiţţhiparikammakarā atthī’ ti? ‘Natthī’ ti. ‘Evaŋ sante mahādukkhaŋ nāma anubhosī’ ti? ‘Kiñcāpi hi tiracchānagatānaŋ pādaparikammādikārakā nāma natthi, kāmasaŋyojanaghaţţanatthāya pana evarūpaŋ kathaŋ kathesi’? So tassā kathāya ukkaņţhi. Kappaţopi bhaņđaŋ vissajjetvā tassa santikaŋ āgantvā– ‘ehi, tāta, gamissāmā’ ti āha. ‘Gacchatha tumhe, nāhaŋ gamissāmī’ ti. Atha naŋ punappunaŋ yācitvā, ‘anicchantaŋ paribhāsetvā naŋ nessāmī’ ti cintetvā gāthamāha–


‘Patodaŋ te karissāmi, sāļasangulikaņţakaŋ;


Sañchindissāmi te kāyaŋ, evaŋ jānāhi gadrabhā’ ti.

Taŋ sutvā gadrabho ‘evaŋ sante ahampi te kattabbaŋ jānissāmī’ ti vatvā imaŋ gāthamāha–


‘Patodaŋ me karissasi, soļasangulikaņţakaŋ;


Purato patiţţhahitvāna, uddharitvāna pacchato.


Dantaŋ te pātayissāmi, evaŋ jānāhi kappaţā’ ti.

Taŋ (p. 1.080) sutvā vāņijo– ‘kena nu kho kāraņena esa evaŋ vadatī’ ti cintetvā, ito cito ca olokento taŋ gadrabhiŋ disvā, ‘imāyesa evaŋ sikkhāpito bhavissati, “evarūpiŋ nāma te gadrabhiŋ ānessāmī” ti mātugāmena naŋ palobhetvā nessāmī’ ti imaŋ gāthamāha –


‘Catuppadiŋ sankhamukhiŋ, nāriŋ sabbangasobhiniŋ;


Bhariyaŋ te ānayissāmi, evaŋ jānāhi gadrabhā’ ti.

Taŋ sutvā tuţţhacitto gadrabho imaŋ gāthamāha–


‘Catuppadiŋ sankhamukhiŋ, nāriŋ sabbangasobhiniŋ;


Bhariyaŋ me ānayissasi, evaŋ jānāhi kappaţa.


Kappaţa bhiyyo gamissāmi, yojanāni catuddasā’ ti.

Atha naŋ kappaţo, ‘tena hi ehī’ ti gahetvā sakaţţhānaŋ agamāsi. So katipāhaccayena naŋ āha– ‘nanu maŋ tumhe “bhariyaŋ te ānayissāmī” ti avocutthā’ ti? ‘Āma, vuttaŋ, nāhaŋ attano kathaŋ bhindissāmi, bhariyaŋ te ānessāmi, vetanaŋ pana tuyhaŋ ekakasseva dassāmi, tuyhaŋ vetanaŋ dutiyassa pahotu vā mā vā, tvameva jāneyyāsi. Ubhinnaŋ pana vo saŋvāsamanvāya puttā vijāyissanti, tehipi bahūhi saddhiŋ tuyhaŋ taŋ pahotu vā mā vā, tvameva jāneyyāsī’ ti. Gadrabho tasmiŋ kathenteyeva anapekkho ahosi.

Satthā imaŋ dhammadesanaŋ āharitvā, ‘tadā, bhikkhave, gadrabhī janapadakalyāņī ahosi, gadrabho nando, vāņijo ahameva. Evaŋ pubbepesa mayā mātugāmena palobhetvā vinīto’ ti jātakaŋ niţţhāpesīti.

Nandattheravatthu navamaŋ.

10. Cundasūkarikavatthu
Idha socetīti imaŋ dhammadesanaŋ satthā veļuvane viharanto cundasūkarikaŋ nāma purisaŋ ārabbha kathesi.

So (p. 1.081) kira pañcapaņņāsa vassāni sūkare vadhitvā khādanto ca vikkiņanto ca jīvikaŋ kappesi. Chātakāle sakaţena vīhiŋ ādāya janapadaŋ gantvā ekanāļidvenāļimattena gāmasūkarapotake kiņitvā sakaţaŋ pūretvā āgantvā pacchānivesane vajaŋ viya ekaŋ ţhānaŋ parikkhipitvā tattheva tesaŋ nivāpaŋ ropetvā, tesu nānāgacche ca sarīramalañca khāditvā vađđhitesu yaŋ yaŋ māretukāmo hoti, taŋ taŋ āļāne niccalaŋ bandhitvā sarīramaŋsassa uddhumāyitvā bahalabhāvatthaŋ caturassamuggarena pothetvā, ‘bahalamaŋso jāto’ ti ñatvā mukhaŋ vivaritvā antare daņđakaŋ datvā lohathāliyā pakkuthitaŋ uņhodakaŋ mukhe āsiñcati. Taŋ kucchiŋ pavisitvā pakkuthitaŋ karīsaŋ ādāya adhobhāgena nikkhamati, yāva thokampi karīsaŋ atthi, tāva āvilaŋ hutvā nikkhamati, suddhe udare acchaŋ anāvilaŋ hutvā nikkhamati. Athassa avasesaŋ udakaŋ piţţhiyaŋ āsiñcati. Taŋ kāļacammaŋ uppāţetvā gacchati. Tato tiņukkāya lomāni jhāpetvā tikhiņena asinā sīsaŋ chindati. Paggharaņataŋ lohitaŋ bhājanena paţiggahetvā maŋsaŋ lohitena madditvā pacitvā puttadāramajjhe nisinno khāditvā sesaŋ vikkiņāti. Tassa imināva niyāmena jīvikaŋ kappentassa pañcapaņņāsa vassāni atikkantāni Tathāgate dhuravihāre vasante ekadivasampi pupphamuţţhimattena pūjā vā kaţacchumattaŋ bhikkhadānaŋ vā aññaŋ vā kiñci puññaŋ nāma nāhosi. Athassa sarīre rogo uppajji, jīvantasseva avīcimahānirayasantāpo upaţţhahi. Avīcisantāpo nāma yojanasate ţhatvā olokentassa akkhīnaŋ bhijjanasamattho pariļāho hoti. Vuttampi cetaŋ–

‘Tassa ayomayā bhūmi, jalitā tejasāyutā;

Samantā yojanasataŋ, pharitvā tiţţhati sabbadā’ ti. (ma. ni. 3.267 a. ni. 3.36).

Nāgasenattherena panassa pākatikaggisantāpato adhimattatāya ayaŋ upamā vuttā– ‘yathā, mahārāja, kūţāgāramatto pāsāņopi nerayikaggimhi pakkhitto khaņena vilayaŋ gacchati, nibbattasattā panettha kammabalena (p. 1.082) mātukucchigatā viya na vilīyantī’ ti (mi. pa. 2.4.6). Tassa tasmiŋ santāpe upaţţhite kammasarikkhako ākāro uppajji. Gehamajjheyeva sūkararavaŋ ravitvā jaņņukehi vicaranto puratthimavatthumpi pacchimavatthumpi gacchati. Athassa gehamānusakā taŋ daļhaŋ gahetvā mukhaŋ pidahanti. Kammavipāko nāma na sakkā kenaci paţibāhituŋ. So viravantova ito cito ca vicarati. Samantā sattasu gharesu manussā niddaŋ na labhanti. Maraņabhayena tajjitassa pana bahinikkhamanaŋ nivāretuŋ asakkonto sabbo gehajano yathā antoţhito bahi vicarituŋ na sakkoti, tathā gehadvārāni thaketvā bahigehaŋ parivāretvā rakkhanto acchati. Itaro antogeheyeva nirayasantāpena viravanto ito cito ca vicarati. Evaŋ sattadivasāni vicaritvā aţţhame divase kālaŋ katvā avīcimahāniraye nibbatti. Avīcimahānirayo devadūtasuttena (ma. ni. 3.261ādayo; a. ni. 3.36) vaņņetabboti.

Bhikkhū tassa gharadvārena gacchantā taŋ saddaŋ sutvā, ‘sūkarasaddo’ ti saññino hutvā vihāraŋ gantvā satthu santike nisinnā evamāhaŋsu– ‘bhante, cundasūkaritassa gehadvāraŋ pidahitvā sūkarānaŋ māriyamānānaŋ ajja sattamo divaso, gehe kāci mangalakiriyā bhavissati maññe. Ettake nāma, bhante, sūkare mārentassa ekampi mettacittaŋ vā kāruññaŋ vā natthi, na vata no evarūpo kakkhaļo pharuso satto diţţhapubbo’ ti. Satthā– ‘na, bhikkhave, so ime sattadivase sūkare māreti, kammasarikkhakaŋ panassa vipākaŋ udapādi, jīvantasseva avīcimahānirayasantāpo upaţţhāsi. So tena santāpena satta divasāni sūkararavaŋ ravanto antonivesane vicaritvā ajja kālaŋ katvā avīcimhi nibbatto’ ti vatvā, ‘bhante, idha loke evaŋ socitvā puna gantvā socanaţţhāneyeva nibbatto’ ti vutte, ‘āma, bhikkhave, pamattā nāma gahaţţhā vā hontu pabbajitā vā, ubhayattha socantiyevā’ ti vatvā imaŋ gāthamāha–

15. 
‘Idha socati pecca socati,


Pāpakārī ubhayattha socati.


So socati so vihaññati.


Disvā kammakiliţţhamattano’ ti.

Tattha (p. 1.083) pāpakārīti nānappakārassa pāpakammassa kārako puggalo ‘akataŋ vata me kalyāņaŋ, kataŋ pāpan’ ti ekaŋseneva maraņasamaye idha socati, idamassa kammasocanaŋ. Vipākaŋ anubhavanto pana pecca socati. Idamassa paraloke vipākasocanaŋ. Evaŋ so ubhayattha socatiyeva. Teneva kāraņena jīvamānoyeva so cundasūkarikopi socati. Disvā kammakiliţţhanti attano kiliţţhakammaŋ passitvā nānappakārakaŋ vilapanto vihaññatīti.

Gāthāpariyosāne bahū sotāpannādayo ahesuŋ. Mahājanassa sātthikā dhammadesanā jātāti.

Cundasūkarikavatthu dasamaŋ.

11. Dhammika-upāsakavatthu
Idha modatīti imaŋ dhammadesanaŋ satthā jetavane viharanto dhammika-upāsakaŋ ārabbha kathesi.

Sāvatthiyaŋ kira pañcasatā dhammika-upāsakā nāma ahesuŋ. Tesu ekekassa pañca pañca upāsakasatāni parivārā. Yo tesaŋ jeţţhako, tassa satta puttā satta dhītaro. Tesu ekekassa ekekā salākayāgu salākabhattaŋ pakkhikabhattaŋ nimantanabhattaŋ uposathikabhattaŋ āgantukabhattaŋ sanghabhattaŋ vassāvāsikaŋ ahosi. Tepi sabbeva anujātaputtā nāma ahesuŋ. Iti cuddasannaŋ puttānaŋ bhariyāya upāsakassāti soļasa salākayāgu-ādīni pavattanti. Iti so saputtadāro sīlavā kalyāņadhammo dānasaŋvibhāgarato ahosi. Athassa aparabhāge rogo uppajji, āyusankhāro parihāyi. So dhammaŋ sotukāmo ‘aţţha vā me soļasa vā bhikkhū pesethā’ ti satthu santikaŋ pahiņi. Satthā pesesi. Te gantvā tassa mañcaŋ parivāretvā paññattesu āsanesu nisinnā. ‘Bhante, ayyānaŋ me dassanaŋ dullabhaŋ bhavissati, dubbalomhi, ekaŋ me suttaŋ sajjhāyathā’ ti vutte ‘kataraŋ suttaŋ sotukāmo upāsakā’ ti? ‘Sabbabuddhānaŋ avijahitaŋ satipaţţhānasuttan’ ti vutte– ‘ekāyano ayaŋ, bhikkhave, maggo sattānaŋ visuddhiyā’ ti (p. 1.084) (dī. ni. 2.373 ma. ni. 1.106) suttantaŋ paţţhapesuŋ. Tasmiŋ khaņe chahi devalokehi sabbālankārapaţimaņđitā sahassasindhavayuttā diyađđhayojanasatikā cha rathā āgamiŋsu. Tesu ţhitā devatā ‘amhākaŋ devalokaŋ nessāma, amhākaŋ devalokaŋ nessāma, ambho mattikabhājanaŋ bhinditvā suvaņņabhājanaŋ gaņhanto viya amhākaŋ devaloke abhiramituŋ idha nibbattāhi, amhākaŋ devaloke abhiramituŋ idha nibbattāhī’ ti vadiŋsu. Upāsako dhammassavanantarāyaŋ anicchanto– ‘āgametha āgamethā’ ti āha. Bhikkhū ‘amhe vāretī’ ti saññāya tuņhī ahesuŋ.

Athassa puttadhītaro ‘amhākaŋ pitā pubbe dhammassavanena atitto ahosi, idāni pana bhikkhū pakkosāpetvā sajjhāyaŋ kāretvā sayameva vāreti, maraņassa abhāyanakasatto nāma natthī’ ti viraviŋsu. Bhikkhū ‘idāni anokāso’ ti uţţhāyāsanā pakkamiŋsu. Upāsako thokaŋ vītināmetvā satiŋ paţilabhitvā putte pucchi– ‘kasmā kandathā’ ti? ‘Tāta, tumhe bhikkhū pakkosāpetvā dhammaŋ suņantā sayameva vārayittha, atha mayaŋ “maraņassa abhāyanakasatto nāma natthī” ti kandimhā’ ti ‘Ayyā pana kuhin’ ti? ‘“Anokāso” ti uţţhāyāsanā pakkantā, tātā’ ti. ‘Nāhaŋ, ayyehi saddhiŋ kathemī’ ti vutte ‘atha kena saddhiŋ kathethā’ ti. ‘Chahi devalokehi devatā cha rathe alankaritvā ādāya ākāse ţhatvā “amhāhi devaloke abhirama, amhākaŋ devaloke abhiramā” ti saddaŋ karonti, tāhi saddhiŋ kathemī’ ti. ‘Kuhiŋ, tāta, rathā, na mayaŋ passāmā’ ti? ‘Atthi pana mayhaŋ ganthitāni pupphānī’ ti? ‘Atthi, tātā’ ti. ‘Kataro devaloko ramaņīyo’ ti? ‘Sabbabodhisattānaŋ buddhamātāpitūnañca vasitaţţhānaŋ tusitabhavanaŋ ramaņīyaŋ, tātā’ ti. ‘Tena hi “tusitabhavanato āgatarathe laggatū” ti pupphadāmaŋ khipathā’ ti. Te khipiŋsu. Taŋ rathadhure laggitvā ākāse olambi. Mahājano tadeva passati, rathaŋ na passati. Upāsako ‘passathetaŋ pupphadāman’ ti vatvā, ‘āma, passāmā’ ti vutte– ‘etaŋ tusitabhavanato āgatarathe olambati, ahaŋ tusitabhavanaŋ gacchāmi tumhe mā cintayittha, mama santike nibbattitukāmā hutvā mayā kataniyāmeneva puññāni karothā’ ti vatvā kālaŋ katvā rathe patiţţhāsi.

Tāvadevassa (p. 1.085) tigāvutappamāņo saţţhisakaţabhārālankārapaţimaņđito attabhāvo nibbatti, accharāsahassaŋ parivāresi, pañcavīsatiyojanikaŋ kanakavimānaŋ pāturahosi. Tepi bhikkhū vihāraŋ anuppatte satthā pucchi– ‘sutā, bhikkhave, upāsakena dhammadesanā’ ti? ‘Āma, bhante, antarāyeva pana “āgamethā” ti vāresi. Athassa puttadhītaro kandiŋsu Mayaŋ “idāni anokāso” ti uţţhāyāsanā nikkhantā’ ti. ‘Na so, bhikkhave, tumhehi saddhiŋ kathesi, chahi devalokehi devatā cha rathe alankaritvā āharitvā taŋ upāsakaŋ pakkosiŋsu. So dhammadesanāya antarāyaŋ anicchanto tāhi saddhiŋ kathesī’ ti. ‘Evaŋ, bhante’ ti. ‘Evaŋ, bhikkhave’ ti. ‘Idāni kuhiŋ nibbatto’ ti? ‘Tusitabhavane, bhikkhave’ ti. ‘Bhante, idāni idha ñātimajjhe modamāno vicaritvā idāneva gantvā puna modanaţţhāneyeva nibbatto’ ti. ‘Āma, bhikkhave, appamattā hi gahaţţhā vā pabbajitā vā sabbattha modantiyevā’ ti vatvā imaŋ gāthamāha–

16. 
‘Idha modati pecca modati,


Katapuñño ubhayattha modati.


So modati so pamodati,


Disvā kammavisuddhimattano’ ti.

Tattha katapuññoti nānappakārassa kusalassa kārako puggalo ‘akataŋ vata me pāpaŋ, kataŋ me kalyāņan’ ti idha kammamodanena, pecca vipākamodanena modati. Evaŋ ubhayattha modati nāma. Kammavisuddhinti dhammika-upāsakopi attano kammavisuddhiŋ puññakammasampattiŋ disvā kālakiriyato pubbe idhalokepi modati, kālaŋ katvā idāni paralokepi atimodatiyevāti.

Gāthāpariyosāne bahū sotāpannādayo ahesuŋ mahājanassa sātthikā dhammadesanā jātāti.

Dhammika-upāsakavatthu ekādasamaŋ.

12. Devadattavatthu
Idha (p. 1.086) tappatīti imaŋ dhammadesanaŋ satthā jetavane viharanto devadattaŋ ārabbha kathesi.

Devadattassa vatthu pabbajitakālato paţţhāya yāva pathavippavesanā devadattaŋ ārabbha bhāsitāni sabbāni jātakāni vitthāretvā kathitaŋ. Ayaŋ panettha sankhepo– satthari anupiyaŋ nāma mallānaŋ nigamo atthi. Taŋ nissāya anupiyambavane viharanteyeva tathāgatassa lakkhaņapaţiggahaņadivaseyeva asītisahassehi ñātikulehi ‘rājā vā hotu, buddho vā, khattiyaparivārova vicarissatī’ ti asītisahassaputtā paţiññātā. Tesu yebhuyyena pabbajitesu bhaddiyaŋ nāma rājānaŋ, anuruddhaŋ, ānandaŋ, bhaguŋ, kimilaŋ, devadattanti ime cha sakye apabbajante disvā, ‘mayaŋ attano putte pabbājema, ime cha sakyā na ñātakā maññe, kasmā na pabbajantī’ ti? Kathaŋ samuţţhāpesuŋ. Atha kho mahānāmo sakyo anuruddhaŋ upasankamitvā, ‘tāta, amhākaŋ kulā pabbajito natthi, tvaŋ vā pabbaja, ahaŋ vā pabbajissāmī’ ti āha. So pana sukhumālo hoti sampannabhogo, ‘natthī’ ti vacanampi tena na sutapubbaŋ. Ekadivasañhi tesu chasu khattiyesu guļakīļaŋ kīļantesu anuruddho pūvena parājito pūvatthāya pahiņi, athassa mātā pūve sajjetvā pahiņi Te khāditvā puna kīļiŋsu. Punappunaŋ tasseva parājayo hoti. Mātā panassa pahite pahite tikkhattuŋ pūve pahiņitvā catutthavāre ‘pūvā natthī’ ti pahiņi. So ‘natthī’ ti vacanassa asukapubbattā ‘esāpekā pūvavikati bhavissatī’ ti maññamāno ‘natthipūvaŋ me āharathā’ ti pesesi. Mātā panassa ‘natthipūvaŋ kira, ayye, dethā’ ti vutte, ‘mama puttena “natthī” ti padaŋ na sutapubbaŋ, iminā pana upāyena naŋ etamatthaŋ jānāpessāmī’ ti tucchaŋ suvaņņapātiŋ aññāya suvaņņapātiyā paţikujjitvā pesesi. Nagarapariggāhikā devatā cintesuŋ– ‘anuruddhasakyena annabhārakāle attano bhāgabhattaŋ upariţţhapaccekabuddhassa datvā ‘“natthī” ti me vacanassa savanaŋ mā hotu, bhojanuppattiţţhānajānanaŋ mā “hotū” ti patthanā katā, sacāyaŋ tucchapātiŋ passissati, devasamāgamaŋ pavisituŋ na labhissāma, sīsampi no sattadhā phaleyyā’ ti. Atha (p. 1.087) naŋ pātiŋ dibbapūvehi puņņaŋ akaŋsu. Kassā guļamaņđale ţhapetvā ugghāţitamattāya pūvagandho sakalanagare chādetvā ţhito. Pūvakhaņđaŋ mukhe ţhapitamattameva sattarasaharaņīsahassāni anuphari.

So cintesi– ‘nāhaŋ mātu piyo, ettakaŋ me kālaŋ imaŋ natthipūvaŋ nāma na paci, ito paţţhāya aññaŋ pūvaŋ nāma na khādissāmī’ ti, so gehaŋ gantvāva mātaraŋ pucchi– ‘amma tumhākaŋ ahaŋ piyo, appiyo’ ti? ‘Tāta, ekakkhino akkhi viya ca hadayaŋ viya ca ativiya piyo me ahosī’ ti. ‘Atha kasmā ettakaŋ kālaŋ mayhaŋ natthi pūvaŋ na pacittha, ammā’ ti? Sā cūļūpaţţhākaŋ pucchi– ‘atthi kiñci pātiyaŋ, tātā’ ti? ‘Paripuņņā, ayye, pāti pūvehi, evarūpā pūvā nāma me na diţţhapubbā’ ti ārocesi. Sā cintesi– ‘mayhaŋ putto puññavā katābhinīhāro bhavissati, devatāhi pātiŋ pūretvā pūvā pahitā bhavissantī’ ti. ‘Atha naŋ putto, amma, ito paţţhāyāhaŋ aññaŋ pūvaŋ nāma na khādissāmi, natthipūvameva paceyyāsī’ ti. Sāpissa tato paţţhāya ‘pūvaŋ khāditukāmomhī’ ti vutte tucchapātimeva aññāya pātiyā paţikucchitvā pesesi. Yāva agāramajjhe vasi, tāvassa devatāva pūve pahiņiŋsu.

So ettakampi ajānanto pabbajjaŋ nāma kiŋ jānissati? Tasmā ‘kā esā pabbajjā nāmā’ ti bhātaraŋ pucchitvā ‘ohāritakesamassunā kāsāyanivatthena kaţţhattharake vā bidalamañcake vā nipajjitvā piņđāya carantena viharitabbaŋ. Esā pabbajjā nāmā’ ti vutte, ‘bhātika, ahaŋ sukhumālo. Nāhaŋ sakkhissāmi pabbajitun’ ti āha. ‘Tena hi, tāta, kammantaŋ uggahetvā gharāvāsaŋ vasa. Na hi sakkā amhesu ekena apabbajitun’ ti. Atha naŋ ‘ko esa kammanto nāmā’ ti pucchi. ‘Bhattuţţhānaţţhānampi ajānanto kulaputto kammantaŋ nāma kiŋ jānissatī’ ti? Ekadivasañhi tiņņaŋ khattiyānaŋ kathā udapādi– ‘bhattaŋ nāma kuhiŋ uţţhahatī’ ti? Kimilo āha– ‘koţţhe uţţhahatī’ ti. Atha naŋ bhaddiyo ‘tvaŋ bhattassa uţţhānaţţhānaŋ na jānāsi, bhattaŋ nāma ukkhaliyaŋ uţţhahatī’ ti āha. Anuruddho ‘tumhe dvepi na jānātha, bhattaŋ nāma ratanamakuļāya suvaņņapātiyaŋ uţţhahatī’ ti āha.

Tesu (p. 1.088) kira ekadivasaŋ kimilo koţţhato vīhī otāriyamāne disvā, ‘ete koţţheyeva jātā’ ti saññī ahosi. Bhaddiyo ekadivasaŋ ukkhalito bhattaŋ vađđhiyamānaŋ disvā ‘ukkhaliyaññeva uppannan’ ti saññī ahosi. Anuruddhena pana neva vīhī koţţentā, na bhattaŋ pacantā, na vađđhentā diţţhapubbā, vađđhetvā pana purato ţhapitameva passati. So bhuñjitukāmakāle ‘bhattaŋ pātiyaŋ uţţhahatī’ ti saññamakāsi. Evaŋ tayopi te bhattuţţhānaţţhānaŋ na jānanti. Tenāyaŋ ‘ko esa kammanto nāmā’ ti pucchitvā, ‘paţhamaŋ khettaŋ kasāpetabban’ ti-ādikaŋ saŋvacchare saŋvacchare kattabbaŋ kiccaŋ sutvā, ‘kadā kammantānaŋ anto paññāyissati, kadā mayaŋ appossukkā bhoge bhuñjissāmā’ ti vatvā kammantānaŋ apariyantatāya akkhātāya ‘tena hi tvaññeva gharāvāsaŋ vasa, na mayhaŋ etenattho’ ti mātaraŋ upasankamitvā ‘anujānāhi maŋ, amma, pabbajissāmī’ ti vatvā tāya nānappakārehi tikkhattuŋ paţikkhipitvā, ‘sace te sahāyako bhaddiyarājā pabbajissati, tena saddhiŋ pabbajāhī’ ti vutte taŋ upasankamitvā, ‘mama kho, samma, pabbajjā tava paţibaddhā’ ti vatvā taŋ nānappakārehi saññāpetvā sattame divase attanā saddhiŋ pabbajanatthāya paţiññaŋ gaņhi.

Tato bhaddiyo sakyarājā anuruddho ānando bhagu kimilo devadattoti ime cha khattiyā upālikappakasattamā devā viya dibbasampattiŋ sattāhaŋ sampattiŋ anubhavitvā uyyānaŋ gacchantā viya caturanginiyā senāya nikkhamitvā paravisayaŋ patvā rājāņāya senaŋ nivattāpetvā paravisayaŋ okkamiŋsu. Tattha cha khattiyā attano attano ābharaņāni omuñcitvā bhaņđikaŋ katvā, ‘handa bhaņe, upāli, nivattassu, alaŋ te ettakaŋ jīvikāyā’ ti tassa adaŋsu. So tesaŋ pādamūle parivattitvā paridevitvā tesaŋ āņaŋ atikkamituŋ asakkonto uţţhāya taŋ gahetvā nivatti. Tesaŋ dvidhā jātakāle, vanaŋ ārodanappattaŋ viya pathavīkampamānākārappattā viya ahosi. Upāli kappakopi thokaŋ gantvā nivattitvā ‘caņđā kho sākiyā, “iminā kumārā nippātitā” ti ghāteyyumpi maŋ. Ime hi nāma sakyakumārā evarūpaŋ sampattiŋ pahāya imāni anagghāni ābharaņāni kheļapiņđaŋ viya chađđetvā pabbajissanti, kimangaŋ (p. 1.089) panāhan’ ti bhaņđikaŋ omuñcitvā tāni ābharaņāni rukkhe laggetvā ‘atthikā gaņhantū’ ti vatvā tesaŋ santikaŋ gantvā tehi ‘kasmā nivattosī’ ti puţţho tamatthaŋ ārocesi. Atha naŋ te ādāya satthu santikaŋ gantvā, ‘mayaŋ, bhante, sākiyā nāma mānanissitā, ayaŋ amhākaŋ dīgharattaŋ paricārako, imaŋ paţhamataraŋ pabbājetha, mayamassa abhivādanādīni karissāma, evaŋ no māno nimmānāyissatī’ ti vatvā taŋ paţhamataraŋ pabbājetvā pacchā sayaŋ pabbajiŋsu. Tesu āyasmā bhaddiyo teneva antaravassena tevijjo ahosi. Āyasmā anuruddho dibbacakkhuko hutvā pacchā mahāvitakkasuttaŋ (a. ni. 8.30) sutvā arahattaŋ pāpuņi. Āyasmā ānando sotāpattiphale patiţţhahi. Bhagutthero ca kimilatthero ca aparabhāge vipassanaŋ vađđhetvā arahattaŋ pāpuņiŋsu. Devadatto pothujjanikaŋ iddhiŋ patto.

Aparabhāge satthari kosambiyaŋ viharante sasāvakasanghassa tathāgatassa mahanto lābhasakkāro nibbatti. Vatthabhesajjādihatthā manussā vihāraŋ pavisitvā ‘kuhiŋ satthā, kuhiŋ sāriputtatthero, kuhiŋ mahāmoggallānatthero, kuhiŋ mahākassapatthero, kuhiŋ bhaddiyatthero, kuhiŋ anuruddhatthero, kuhiŋ ānandatthero, kuhiŋ bhagutthero, kuhiŋ kimilatthero’ ti asītimahāsāvakānaŋ nisinnaţţhānaŋ olokentā vicaranti. ‘Devadattatthero kuhiŋ nisinno vā, ţhito vā’ ti pucchanto nāma natthi. So cintesi– ‘ahampi etehi saddhiññeva pabbajito, etepi khattiyapabbajitā, ahampi khattiyapabbajito, lābhasakkārahatthā manussā eteyeva pariyesanti, mama nāmaŋ gahetāpi natthi. Kena nu kho saddhiŋ ekato hutvā kaŋ pasādetvā mama lābhasakkāraŋ nibbatteyyan’ ti. Athassa etadahosi– ‘ayaŋ kho rājā bimbisāro paţhamadassaneneva ekādasahi nahutehi saddhiŋ sotāpattiphale patiţţhito, na sakkā etena saddhiŋ ekato bhavituŋ, kosalaraññāpi saddhiŋ na sakkā bhavituŋ. Ayaŋ kho pana rañño putto ajātasattu kumāro kassaci guņadose na jānāti, etena saddhiŋ ekato bhavissāmī’ ti. So kosambito rājagahaŋ gantvā kumārakavaņņaŋ abhinimminitvā cattāro āsīvise catūsu hatthapādesu ekaŋ gīvāya pilandhitvā (p. 1.090) ekaŋ sīse cumbaţakaŋ katvā ekaŋ ekaŋsaŋ karitvā imāya ahimekhalāya ākāsato oruyha ajātasattussa ucchange nisīditvā tena bhītena ‘kosi tvan’ ti vutte ‘ahaŋ devadatto’ ti vatvā tassa bhayavinodanatthaŋ taŋ attabhāvaŋ paţisaŋharitvā sanghāţipattacīvaradharo purato ţhatvā taŋ pasādetvā lābhasakkāraŋ nibbattesi. So lābhasakkārābhibhūto ‘ahaŋ bhikkhusanghaŋ pariharissāmī’ ti pāpakaŋ cittaŋ uppādetvā saha cittuppādena iddhito parihāyitvā satthāraŋ veļuvanavihāre sarājikāya parisāya dhammaŋ desentaŋ vanditvā uţţhāyāsanā añjaliŋ paggayha– ‘bhagavā, bhante, etarahi jiņņo vuđđho mahallako, appossukko diţţhadhammasukhavihāraŋ anuyuñjatu, ahaŋ bhikkhusanghaŋ pariharissāmi, niyyādetha me bhikkhusanghan’ ti vatvā satthārā kheļāsakavādena apasādetvā paţikkhitto anattamano imaŋ paţhamaŋ tathāgate āghātaŋ bandhitvā pakkāmi.

Athassa bhagavā rājagahe pakāsanīyakammaŋ kāresi. So ‘pariccatto dāni ahaŋ samaņena gotamena, idānissa anatthaŋ karissāmī’ ti ajātasattuŋ upasankamitvā, ‘pubbe kho, kumāra, manussā dīghāyukā, etarahi appāyukā. Ṭhānaŋ kho panetaŋ vijjati, yaŋ tvaŋ kumārova samāno kālaŋ kareyyāsi, tena hi tvaŋ, kumāra, pitaraŋ hantvā rājā hohi, ahaŋ bhagavantaŋ hantvā buddho bhavissāmī’ ti vatvā tasmiŋ rajje patiţţhite tathāgatassa vadhāya purise payojetvā tesu sotāpattiphalaŋ patvā nivattesu sayaŋ gijjhakūţapabbataŋ abhiruhitvā, ‘ahameva samaņaŋ gotamaŋ jīvitā voropessāmī’ ti silaŋ pavijjhitvā ruhiruppādakakammaŋ katvā imināpi upāyena māretuŋ asakkonto puna nāļāgiriŋ vissajjāpesi. Tasmiŋ āgacchante ānandatthero attano jīvitaŋ satthu pariccajitvā purato aţţhāsi. Satthā nāgaŋ dametvā nagarā nikkhamitvā vihāraŋ gantvā anekasahassehi upāsakehi abhihaţaŋ mahādānaŋ paribhuñjitvā tasmiŋ divase sannipatitānaŋ aţţhārasakoţisankhātānaŋ rājagahavāsīnaŋ anupubbiŋ kathaŋ kathetvā caturāsītiyā pāņasahassānaŋ dhammābhisamaye jāte ‘aho āyasmā ānando mahāguņo, tathārūpe nāma hatthināge āgacchante attano jīvitaŋ pariccajitvā (p. 1.091) satthu puratova aţţhāsī’ ti therassa guņakathaŋ sutvā ‘na, bhikkhave, idāneva, pubbepesa mamatthāya jīvitaŋ pariccajiyevā’ ti vatvā bhikkhūhi yācito cūļahaŋsa (jā. 1.15.133ādayo; 2.21.1 ādayo)– mahāhaŋsa (jā. 2.21.89ādayo)– kakkaţakajātakāni (jā. 1.3.49ādayo) kathesi. Devadattassāpi kammaŋ neva pākaţaŋ, tathā rañño mārāpitattā, na vadhakānaŋ payojitattā na silāya paviddhattā pākaţaŋ ahosi, yathā nāļāgirihatthino vissajjitattā. Tadā hi mahājano ‘rājāpi devadatteneva mārāpito, vadhakopi payojito, silāpi apaviddhā. Idāni pana tena nāļāgiri vissajjāpito, evarūpaŋ nāma pāpakaŋ gahetvā rājā vicaratī’ ti kolāhalamakāsi.

Rājā mahājanassa kathaŋ sutvā pañca thālipākasatāni nīharāpetvā na puna tassūpaţţhānaŋ agamāsi, nāgarāpissa kulaŋ upagatassa bhikkhāmattampi na adaŋsu. So parihīnalābhasakkāro kohaññena jīvitukāmo satthāraŋ upasankamitvā pañca vatthūni yācitvā bhagavato ‘alaŋ, devadatta, yo icchati, so āraññako hotū’ ti paţikkhitto kassāvuso, vacanaŋ sobhanaŋ, kiŋ tathāgatassa udāhu mama, ahañhi ukkaţţhavasena evaŋ vadāmi, ‘sādhu, bhante, bhikkhū yāvajīvaŋ āraññakā assu, piņđapātikā, paŋsukūlikā, rukkhamūlikā, macchamaŋsaŋ na khādeyyun’ ti. ‘Yo dukkhā muccitukāmo, so mayā saddhiŋ āgacchatū’ ti vatvā pakkāmi. Tassa vacanaŋ sutvā ekacce navakapabbajitā mandabuddhino ‘kalyāņaŋ devadatto āha, etena saddhiŋ vicarissāmā’ ti tena saddhiŋ ekato ahesuŋ. Iti so pañcasatehi bhikkhūhi saddhiŋ tehi pañcahi vatthūhi lūkhappasannaŋ janaŋ saññāpento kulesu viññāpetvā viññāpetvā bhuñjanto sanghabhedāya parakkami. So bhagavatā, ‘saccaŋ kira tvaŋ, devadatta, sanghabhedāya parakkamasi cakkabhedāyā’ ti puţţho ‘saccaŋ bhagavā’ ti vatvā, ‘garuko kho, devadatta, sanghabhedo’ ti-ādīhi ovaditopi satthu vacanaŋ anādiyitvā pakkanto āyasmantaŋ ānandaŋ rājagahe piņđāya carantaŋ disvā, ‘ajjatagge dānāhaŋ, āvuso ānanda, aññatreva bhagavatā, aññatra, bhikkhusanghā uposathaŋ karissāmi, sanghakammaŋ karissāmī’ ti āha. Thero tamatthaŋ bhagavato ārocesi. Taŋ viditvā satthā uppannadhammasaŋvego hutvā, ‘devadatto (p. 1.092) sadevakassa lokassa anatthanissitaŋ attano avīcimhi paccanakakammaŋ karotī’ ti vitakketvā–

‘Sukarāni asādhūni, attano ahitāni ca;

Yaŋ ve hitañca sādhuñca, taŋ ve paramadukkaran’ ti. (dha. pa. 163)–

Imaŋ gāthaŋ vatvā puna imaŋ udānaŋ udānesi–

‘Sukaraŋ sādhunā sādhu, sādhu pāpena dukkaraŋ;

Pāpaŋ pāpena sukaraŋ, pāpamariyehi dukkaran’ ti. (udā. 48 cūļava. 343).

Atha kho devadatto uposathadivase attano parisāya saddhiŋ ekamantaŋ nisīditvā, ‘yassimāni pañca vatthūni khamanti so salākaŋ gaņhatū’ ti vatvā pañcasatehi vajjiputtakehi navakehi appakataññūhi salākāya gahitāya sanghaŋ bhinditvā te bhikkhū ādāya gayāsīsaŋ agamāsi. Tassa tattha gatabhāvaŋ sutvā satthā tesaŋ bhikkhūnaŋ ānayanatthāya dve aggasāvake pesesi. Te tattha gantvā ādesanāpāţihāriyānusāsaniyā ceva iddhipāţihāriyānusāsaniyā ca anusāsantā te amataŋ pāyetvā ādāya ākāsena āgamiŋsu. Kokālikopi kho ‘uţţhehi, āvuso devadatta, nītā te bhikkhū sāriputtamoggallānehi, nanu tvaŋ mayā vutto “mā, āvuso, sāriputtamoggallāne vissāsī” ti. Pāpicchā sāriputtamoggallānā, pāpikānaŋ icchānaŋ vasaŋ gatā’ ti vatvā jaņņukena hadayamajjhe pahari, tassa tattheva uņhaŋ lohitaŋ mukhato uggañchi. Āyasmantaŋ pana sāriputtaŋ bhikkhusanghaparivutaŋ ākāsena āgacchantaŋ disvā bhikkhū āhaŋsu– ‘bhante, āyasmā sāriputto gamanakāle attadutiyo gato, idāni mahāparivāro āgacchanto sobhatī’ ti. Satthā ‘na, bhikkhave, idāneva sāriputto sobhati, pubbe tiracchānayoniyaŋ nibbattakālepi mayhaŋ putto mama santikaŋ āgacchanto sobhiyevā’ ti vatvā–

‘Hoti sīlavataŋ attho, paţisanthāravuttinaŋ;

Lakkhaņaŋ passa āyantaŋ, ñātisanghapurakkhataŋ.

Atha passasimaŋ kāļaŋ, suvihīnaŋva ñātibhī’ ti. (jā. 1.1.11)–

Idaŋ (p. 1.093) jātakaŋ kathesi. Puna bhikkhūhi, ‘bhante, devadatto kira dve aggasāvake ubhosu passesu nisīdāpetvā “buddhalīļāya dhammaŋ desessāmī” ti tumhākaŋ anukiriyaŋ karotī’ ti vutte, ‘na bhikkhave, idāneva, pubbepesa mama anukiriyaŋ kātuŋ vāyami, na pana sakkhī’ ti vatvā–

‘Api vīraka passesi, sakuņaŋ mañjubhāņakaŋ;

Mayūragīvasankāsaŋ, patiŋ mayhaŋ saviţţhakaŋ.

‘Udakathalacarassa pakkhino,

Niccaŋ āmakamacchabhojino.

Tassānukaraŋ saviţţhako,

Sevāle paliguņţhito mato’ ti. (jā. 1.2.107-108)–

Ādinā jātakaŋ vatvā aparāparesupi divasesu tathānurūpameva kathaŋ ārabbha–

‘Acāri vatāyaŋ vitudaŋ vanāni,

Kaţţhangarukkhesu asārakesu.

Athāsadā khadiraŋ jātasāraŋ,

Yatthabbhidā garuļo uttamangan’ ti. (jā. 1.2.120).

‘Lasī ca te nipphalikā, matthako ca padālito.

Sabbā te phāsukā bhaggā, ajja kho tvaŋ virocasī’ ti. (jā. 1.1.143)–

Evamādīni jātakāni kathesi. Puna ‘akataññū devadatto’ ti kathaŋ ārabbha–

‘Akaramhasa te kiccaŋ, yaŋ balaŋ ahuvamhase;

Migarāja namo tyatthu, api kiñci labhāmase.

‘Mama lohitabhakkhassa, niccaŋ luddāni kubbato;

Dantantaragato santo, taŋ bahuŋ yampi jīvasī’ ti. (jā. 1.4.29-30)–

Ādīni jātakāni kathesi. Puna vadhāya parisakkanamassa ārabbha–

‘Ñātametaŋ kurungassa, yaŋ tvaŋ sepaņņi siyyasi;

Aññaŋ sepaņņi gacchāmi, na me te ruccate phalan’ ti. (jā. 1.1.21)–

Ādīni (p. 1.094) jātakāni kathesi. Punadivase ‘ubhato parihīno devadatto lābhasakkārato ca sāmaññato cā’ ti kathāsu pavattamānāsu ‘na, bhikkhave, idāneva devadatto parihīno, pubbepesa parihīnoyevā’ ti vatvā–

‘Akkhī bhinnā paţo naţţho, sakhigehe ca bhaņđanaŋ.

Ubhato paduţţhā kammantā, udakamhi thalamhi cā’ ti. (jā. 1.1.139)–

Ādīni jātakāni kathesi. Evaŋ rājagahe viharantova devadattaŋ ārabbha bahūni jātakāni kathetvā rājagahato sāvatthiŋ gantvā jetavane vihāre vāsaŋ kappesi. Devadattopi kho nava māse gilāno pacchime kāle satthāraŋ daţţhukāmo hutvā attano sāvake āha– ‘ahaŋ satthāraŋ daţţhukāmo, taŋ me dassethā’ ti. ‘Tvaŋ samatthakāle satthārā saddhiŋ verī hutvā acari, na mayaŋ tattha nessāmā’ ti vutte, ‘mā maŋ nāsetha, mayā satthari āghāto kato, satthu pana mayi kesaggamattopi āghāto natthi’. So hi bhagavā–

‘Vadhake devadattamhi, core angulimālake;

Dhanapāle rāhule ca, sabbattha samamānaso’ ti. (apa. thera 1.1.585 mi. pa. 6.6.5)–

‘Dassetha me bhagavantan’ ti punappunaŋ yāci. Atha naŋ te mañcakenādāya nikkhamiŋsu. Tassa āgamanaŋ sutvā bhikkhū satthu ārocesuŋ– ‘bhante, devadatto kira tumhākaŋ dassanatthāya āgacchatī’ ti. ‘Na, bhikkhave, so tenattabhāvena maŋ passituŋ labhissatī’ ti. Devadatto kira pañcannaŋ vatthūnaŋ āyācitakālato paţţhāya puna buddhaŋ daţţhuŋ na labhati, ayaŋ dhammatā. ‘Asukaţţhānañca asukaţţhānañca āgato, bhante’ ti. ‘Yaŋ icchati, taŋ karotu, na so maŋ passituŋ labhissatī’ ti. ‘Bhante, ito yojanamattaŋ āgato, ađđhayojanaŋ, gāvutaŋ, jetavanapokkharaņīsamīpaŋ āgato, bhante’ ti. ‘Sacepi antojetavanaŋ pavisati, neva maŋ passituŋ labhissatī’ ti. Devadattaŋ gahetvā āgatā jetavanapokkharaņītīre mañcaŋ otāretvā pokkharaņiŋ nhāyituŋ otariŋsu. Devadattopi kho mañcato vuţţhāya ubho pāde bhūmiyaŋ ţhapetvā nisīdi. Pādā pathaviŋ pavisiŋsu (p. 1.095) So anukkamena yāva gopphakā, yāva jaņņukā, yāva kaţito, yāva thanato, yāva gīvato pavisitvā hanukaţţhikassa bhūmiyaŋ paviţţhakāle–

‘Imehi aţţhīhi tamaggapuggalaŋ,

Devātidevaŋ naradammasārathiŋ.

Samantacakkhuŋ satapuññalakkhaņaŋ,

Pāņehi buddhaŋ saraņaŋ upemī’ ti. (mi. pa. 4.1.3) –

Imaŋ gāthamāha. Idaŋ kira ţhānaŋ disvā tathāgato devadattaŋ pabbājesi. Sace hi na so pabbajissa, gihī hutvā kammañca bhāriyaŋ akarissa, āyatiŋ bhavanissaraņapaccayaŋ kātuŋ na sakkhissa, pabbajitvā ca pana kiñcāpi kammaŋ bhāriyaŋ karissati, āyatiŋ bhavanissaraņapaccayaŋ kātuŋ sakkhissatīti taŋ satthā pabbājesi. So hi ito satasahassakappamatthake aţţhissaro nāma paccekabuddho bhavissati, so pathaviŋ pavisitvā avīcimhi nibbatti. Niccale buddhe aparajjhabhāvena pana niccalova hutvā paccatūti yojanasatike anto avīcimhi yojanasatubbedhamevassa sarīraŋ nibbatti. Sīsaŋ yāva kaņņasakkhalito upari ayakapallaŋ pāvisi, pādā yāva gopphakā heţţhā ayapathaviyaŋ paviţţhā, mahātālakkhandhaparimāņaŋ ayasūlaŋ pacchimabhittito nikkhamitvā piţţhimajjhaŋ bhinditvā urena nikkhamitvā purimabhittiŋ pāvisi, aparaŋ dakkhiņabhittito nikkhamitvā dakkhiņapassaŋ bhinditvā vāmapassena nikkhamitvā uttarabhittiŋ pāvisi, aparaŋ upari kapallato nikkhamitvā matthakaŋ bhinditvā adhobhāgena nikkhamitvā ayapathaviŋ pāvisi. Evaŋ so tattha niccalova pacci.

Bhikkhū ‘ettakaŋ ţhānaŋ devadatto āgacchanto satthāraŋ daţţhuŋ alabhitvāva pathaviŋ paviţţho’ ti kathaŋ samuţţhāpesuŋ. Satthā ‘na, bhikkhave, devadatto idāneva mayi aparajjhitvā pathaviŋ pāvisi, pubbepi paviţţhoyevā’ ti vatvā hatthirājakāle maggamūļhaŋ purisaŋ samassāsetvā attano piţţhiŋ āropetvā khemantaŋ pāpitassa puna tikkhattuŋ āgantvā aggaţţhāne majjhimaţţhāne (p. 1.096) mūlehi evaŋ dante chinditvā tatiyavāre mahāpurisassa cakkhupathaŋ atikkamantassa tassa pathaviŋ paviţţhabhāvaŋ dīpetuŋ–

‘Akataññussa posassa, niccaŋ vivaradassino.

Sabbaŋ ce pathaviŋ dajjā, neva naŋ abhirādhaye’ ti. (jā. 1.1.72 1.9.107)–

Idaŋ jātakaŋ kathetvā punapi tatheva kathāya samuţţhitāya khantivādibhūte attani aparajjhitvā kalāburājabhūtassa tassa pathaviŋ paviţţhabhāvaŋ dīpetuŋ khantivādijātakañca (jā. 1.4.49 ādayo), cūļadhammapālabhūte attani aparajjhitvā mahāpatāparājabhūtassa tassa pathaviŋ paviţţhabhāvaŋ dīpetuŋ cūļadhammapālajātakañca (jā. 1.5.44ādayo) kathesi.

Pathaviŋ paviţţhe pana devadatte mahājano haţţhatuţţho dhajapaţākakadaliyo ussāpetvā puņņaghaţe ţhapetvā ‘lābhā vata no’ ti mahantaŋ chaņaŋ anubhoti. Tamatthaŋ bhagavato ārocesuŋ. Bhagavā ‘na, bhikkhave, idāneva devadatte mate mahājano tussati, pubbepi tussiyevā’ ti vatvā sabbajanassa appiye caņđe pharuse bārāņasiyaŋ pingalaraññe nāma mate mahājanassa tuţţhabhāvaŋ dīpetuŋ–

‘Sabbo jano hiŋsito pingalena,

Tasmiŋ mate paccayā vedayanti.

Piyo nu te āsi akaņhanetto,

Kasmā tuvaŋ rodasi dvārapāla.

‘Na me piyo āsi akaņhanetto,

Bhāyāmi paccāgamanāya tassa.

Ito gato hiŋseyya maccurājaŋ,

So hiŋsito āneyya puna idhā’ ti. (jā. 1.2.179-180)–

Idaŋ pingalajātakaŋ kathesi. Bhikkhū satthāraŋ pucchiŋsu– ‘idāni, bhante, devadatto kuhiŋ nibbatto’ ti? ‘Avīcimahāniraye, bhikkhave’ ti. ‘Bhante, idha tappanto vicaritvā puna gantvā tappanaţţhāneyeva nibbatto’ ti. ‘Āma, bhikkhave, pabbajitā vā hontu gahaţţhā vā, pamādavihārino ubhayattha tappantiyevā’ ti vatvā imaŋ gāthamāha–

17. 
‘Idha (p. 1.097) tappati pecca tappati, pāpakārī ubhayattha tappati;


Pāpaŋ me katanti tappati, bhiyyo tappati duggatiŋ gato’ ti.

Tattha idha tappatīti idha kammatappanena domanassamattena tappati. Peccāti paraloke pana vipākatappanena atidāruņena apāyadukkhena tappati. Pāpakārīti nānappakārassa pāpassa kattā. Ubhayatthāti iminā vuttappakārena tappanena ubhayattha tappati nāma. Pāpaŋ meti so hi kammatappanena kappanto ‘pāpaŋ me katan’ ti tappati. Taŋ appamattakaŋ tappanaŋ, vipākatappanena pana tappanto bhiyyo tappati duggatiŋ gato atipharusena tappanena ativiya tappatīti.

Gāthāpariyosāne bahū sotāpannādayo ahesuŋ. Desanā mahājanassa sātthikā jātāti.

Devadattavatthu dvādasamaŋ.

13. Sumanādevīvatthu
Idha nandatīti imaŋ dhammadesanaŋ satthā jetavane viharanto sumanādeviŋ ārabbha kathesi.

Sāvatthiyañhi devasikaŋ anāthapiņđikassa gehe dve bhikkhūsahassāni bhuñjanti, tathā visākhāya mahā-upāsikāya. Sāvatthiyaŋ yo yo dānaŋ dātukāmo hoti, so so tesaŋ ubhinnaŋ okāsaŋ labhitvāva karoti. Kiŋ kāraņā? ‘Tumhākaŋ dānaggaŋ anāthapiņđiko vā visākhā vā āgatā’ ti pucchitvā, ‘nāgatā’ ti vutte satasahassaŋ vissajjetvā katadānampi ‘kiŋ dānaŋ nāmetan’ ti garahanti. Ubhopi hi te bhikkhusanghassa ruciñca anucchavikakiccāni ca ativiya jānanti, tesu vicārentesu bhikkhū cittarūpaŋ bhuñjanti. Tasmā sabbe dānaŋ dātukāmā te gahetvāva gacchanti. Iti te attano attano ghare bhikkhū parivisituŋ na labhanti. Tato visākhā, ‘ko nu kho mama ţhāne ţhatvā bhikkhusanghaŋ parivisissatī’ ti upadhārentī puttassa dhītaraŋ disvā taŋ attano ţhāne ţhapesi. Sā tassā nivesane bhikkhusanghaŋ parivisati. Anāthapiņđikopi mahāsubhaddaŋ nāma jeţţhadhītaraŋ ţhapesi. Sā bhikkhūnaŋ (p. 1.098) veyyāvaccaŋ karontī dhammaŋ suņantī sotāpannā hutvā patikulaŋ agamāsi. Tato cūļasubhaddaŋ ţhapesi. Sāpi tatheva karontī sotāpannā hutvā patikulaŋ gatā. Atha sumanadeviŋ nāma kaniţţhadhītaraŋ ţhapesi. Sā pana dhammaŋ sutvā sakadāgāmiphalaŋ patvā kumārikāva hutvā tathārūpena aphāsukena āturā āhārupacchedaŋ katvā pitaraŋ daţţhukāmā hutvā pakkosāpesi. So ekasmiŋ dānagge tassā sāsanaŋ sutvāva āgantvā, ‘kiŋ, amma sumane’ ti āha. Sāpi naŋ āha– ‘kiŋ, tāta kaniţţhabhātikā’ ti? ‘Vilapasi ammā’ ti? ‘Na vilapāmi, kaniţţhabhātikā’ ti. ‘Bhāyasi, ammā’ ti? ‘Na bhāyāmi, kaniţţhabhātikā’ ti. Ettakaŋ vatvāyeva pana sā kālamakāsi. So sotāpannopi samāno seţţhidhītari uppannasokaŋ adhivāsetuŋ asakkonto dhītu sarīrakiccaŋ kāretvā rodanto satthu santikaŋ gantvā, ‘kiŋ, gahapati, dukkhī dummano assumukho rodamāno āgatosī’ ti vutte, ‘dhītā me, bhante, sumanadevī kālakatā’ ti āha. ‘Atha kasmā socasi, nanu sabbesaŋ ekaŋsikaŋ maraņan’ ti? ‘Jānāmetaŋ, bhante, evarūpā nāma me hiri-ottappasampannā dhītā, sā maraņakāle satiŋ paccupaţţhāpetuŋ asakkontī vilapamānā matā, tena me anappakaŋ domanassaŋ uppajjatī’ ti. ‘Kiŋ pana tāya kathitaŋ mahāseţţhī’ ti? ‘Ahaŋ taŋ, bhante, “amma, sumane” ti āmantesiŋ. Atha maŋ āha– “kiŋ, tāta, kaniţţhabhātikā” ti? “Vilapasi, ammā” ti? “Na vilapāmi, kaniţţhabhātikā” ti. “Bhāyasi, ammā” ti? “Na bhāyāmi kaniţţhabhātikā” ti. Ettakaŋ vatvā kālamakāsī’ ti. Atha naŋ bhagavā āha– ‘na te mahāseţţhi dhītā vilapatī’ ti. ‘Atha kasmā bhante evamāhā’ ti? ‘Kaniţţhattāyeva Dhītā hi te, gahapati, maggaphalehi tayā mahallikā. Tvañhi sotāpanno, dhītā pana te sakadāgāminī. Sā maggaphalehi tayā mahallikattā taŋ evamāhā’ ti. ‘Evaŋ, bhante’ ti? ‘Evaŋ, gahapatī’ ti. ‘Idāni kuhiŋ nibbattā, bhante’ ti? ‘Tusitabhavane, gahapatī’ ti. ‘Bhante, mama dhītā idha ñātakānaŋ antare nandamānā vicaritvā ito gantvāpi nandanaţţhāneyeva nibbattā’ ti. Atha naŋ satthā ‘āma, gahapati, appamattā nāma gahaţţhā vā pabbajitā vā idha loke ca paraloke ca nandantiyevā’ ti vatvā imaŋ gāthamāha–

18. 
‘Idha (p. 1.099) nandati pecca nandati, katapuñño ubhayattha nandati.


Puññaŋ me katanti nandati, bhiyyo nandati suggatiŋ gato’ ti.

Tattha idhāti idha loke kammanandanena nandati. Peccāti paraloke vipākanandanena nandati. Katapuññoti nānappakārassa puññassa kattā. Ubhayatthāti idha ‘kataŋ me kusalaŋ, akataŋ me pāpan’ ti nandati, parattha vipākaŋ anubhavanto nandati. Puññaŋ meti idha nandanto pana ‘puññaŋ me katan’ ti somanassamatteneva kammanandanaŋ upādāya nandati. Bhiyyoti vipākanandanena pana sugatiŋ gato sattapaññāsavassakoţiyo saţţhivassasatasahassāni dibbasampattiŋ anubhavanto tusitapure ativiya nandatīti.

Gāthāpariyosāne bahū sotāpannādayo ahesuŋ. Mahājanassa sātthikā dhammadesanā jātāti.

Sumanādevīvatthu terasamaŋ.

14. Dvesahāyakabhikkhuvatthu
Bahumpi ceti imaŋ dhammadesanaŋ satthā jetavane viharanto dve sahāyake ārabbha kathesi.

Sāvatthivāsino hi dve kulaputtā sahāyakā vihāraŋ gantvā satthu dhammadesanaŋ sutvā kāme pahāya sāsane uraŋ datvā pabbajitvā pañca vassāni ācariyupajjhāyānaŋ santike vasitvā satthāraŋ upasankamitvā sāsane dhuraŋ pucchitvā vipassanādhurañca ganthadhurañca vitthārato sutvā eko tāva ‘ahaŋ, bhante, mahallakakāle pabbajito na sakkhissāmi ganthadhuraŋ pūretuŋ, vipassanādhuraŋ pana pūressāmī’ ti yāva arahattā vipassanādhuraŋ kathāpetvā ghaţento vāyamanto saha paţisambhidāhi arahattaŋ pāpuņi. Itaro pana ‘ahaŋ ganthadhuraŋ pūressāmī’ ti anukkamena tepiţakaŋ buddhavacanaŋ uggaņhitvā gatagataţţhāne dhammaŋ katheti, sarabhaññaŋ bhaņati, pañcannaŋ bhikkhusatānaŋ dhammaŋ vācento vicarati. Aţţhārasannaŋ mahāgaņānaŋ ācariyo ahosi. Bhikkhū satthu santike kammaţţhānaŋ gahetvā (p. 1.100) itarassa therassa vasanaţţhānaŋ gantvā tassa ovāde ţhatvā arahattaŋ patvā theraŋ vanditvā, ‘satthāraŋ daţţhukāmamhā’ ti vadanti. Thero ‘gacchatha, āvuso, mama vacanena satthāraŋ vanditvā asīti mahāthere vandatha, sahāyakattherampi me “amhākaŋ ācariyo tumhe vandatī” ti vadathā’ ti peseti. Te bhikkhū vihāraŋ gantvā satthārañceva asīti mahāthere ca vanditvā ganthikattherassa santikaŋ gantvā, ‘bhante, amhākaŋ ācariyo tumhe vandatī’ ti vadanti. Itarena ca ‘ko nāma so’ ti vutte, ‘tumhākaŋ sahāyakabhikkhu, bhante’ ti vadanti. Evaŋ there punappunaŋ sāsanaŋ pahiņante so bhikkhu thokaŋ kālaŋ sahitvā aparabhāge sahituŋ asakkonto ‘amhākaŋ ācariyo tumhe vandatī’ ti vutte, ‘ko eso’ ti vatvā ‘tumhākaŋ sahāyakabhikkhū’ ti vutte, ‘kiŋ pana tumhehi tassa santike uggahitaŋ, kiŋ dīghanikāyādīsu aññataro nikāyo, kiŋ tīsu piţakesu ekaŋ piţakan’ ti vatvā ‘catuppadikampi gāthaŋ na jānāti, paŋsukūlaŋ gahetvā pabbajitakāleyeva araññaŋ paviţţho, bahū vata antevāsike labhi, tassa āgatakāle mayā pañhaŋ pucchituŋ vaţţatī’ ti cintesi.

Atha aparabhāge thero satthāraŋ daţţhuŋ āgato. Sahāyakassa therassa santike pattacīvaraŋ ţhapetvā gantvā satthārañceva asīti mahāthere ca vanditvā sahāyakassa vasanaţţhānaŋ paccāgami. Athassa so vattaŋ kāretvā samappamāņaŋ āsanaŋ gahetvā, ‘pañhaŋ pucchissāmī’ ti nisīdi. Tasmiŋ khaņe satthā ‘esa evarūpaŋ mama puttaŋ viheţhetvā niraye nibbatteyyā’ ti tasmiŋ anukampāya vihāracārikaŋ caranto viya tesaŋ nisinnaţţhānaŋ gantvā paññattavarabuddhāsane nisīdi. Tattha tattha nisīdantā hi bhikkhū buddhāsanaŋ paññāpetvāva nisīdanti. Tena satthā pakatipaññatteyeva āsane nisīdi. Nisajja kho pana ganthikabhikkhuŋ paţhamajjhāne pañhaŋ pucchitvā tasmiŋ akathite dutiyajjhānaŋ ādiŋ katvā aţţhasupi samāpattīsu rūpārūpesu ca pañhaŋ pucchi. Ganthikatthero ekampi kathetuŋ nāsakkhi. Itaro taŋ sabbaŋ kathesi. Atha naŋ sotāpattimagge pañhaŋ pucchi. Ganthikatthero kathetuŋ nāsakkhi. Tato khīņāsavattheraŋ pucchi. Thero kathesi. Satthā ‘sādhu sādhu, bhikkhū’ ti abhinanditvā sesamaggesupi paţipāţiyā (p. 1.101) pañhaŋ pucchi. Ganthiko ekampi kathetuŋ nāsakkhi, khīņāsavo pucchitaŋ pucchitaŋ kathesi. Satthā catūsupi ţhānesu tassa sādhukāraŋ adāsi. Taŋ sutvā bhummadeve ādiŋ katvā yāva brahmalokā sabbā devatā ceva nāgasupaņņā ca sādhukāraŋ adaŋsu. Taŋ sādhukāraŋ sutvā tassa antevāsikā ceva saddhivihārino ca satthāraŋ ujjhāyiŋsu – ‘kiŋ nāmetaŋ satthārā kataŋ, kiñci ajānantassa mahallakattherassa catūsu ţhānesu sādhukāraŋ adāsi, amhākaŋ panācariyassa sabbapariyattidharassa pañcannaŋ bhikkhusatānaŋ pāmokkhassa pasaŋsāmattampi na karī’ ti. Atha ne satthā ‘kiŋ nāmetaŋ, bhikkhave, kathethā’ ti pucchitvā tasmiŋ atthe ārocite, ‘bhikkhave, tumhākaŋ ācariyo mama sāsane bhatiyā gāvo rakkhaņasadiso, mayhaŋ pana putto yathāruciyā pañca gorase paribhuñjanakasāmisadiso’ ti vatvā imā gāthā abhāsi–

19. 
‘Bahumpi ce saŋhita bhāsamāno,


Na takkaro hoti naro pamatto.


Gopova gāvo gaņayaŋ paresaŋ,


Na bhāgavā sāmaññassa hoti.

20. 
‘Appampi ce saŋhita bhāsamāno,


Dhammassa hoti anudhammacārī.


Rāgañca dosañca pahāya mohaŋ,


Sammappajāno suvimuttacitto.


‘Anupādiyāno idha vā huraŋ vā,


Sa bhāgavā sāmaññassa hotī’ ti.

Tattha saŋhitanti tepiţakassa buddhavacanassetaŋ nāmaŋ. Taŋ ācariye upasankamitvā uggaņhitvā bahumpi paresaŋ bhāsamāno vācento taŋ dhammaŋ sutvā yaŋ kārakena puggalena kattabbaŋ, takkaro na hoti. Kukkuţassa pakkhapaharaņamattampi aniccādivasena yonisomanasikāraŋ nappavatteti. Eso yathā nāma divasaŋ bhatiyā gāvo rakkhanto gopo pātova niravasesaŋ sampaţicchitvā sāyaŋ gahetvā sāmikānaŋ niyyādetvā divasabhatimattaŋ gaņhāti, yathāruciyā pana pañca gorase paribhuñjituŋ (p. 1.102) na labhati, evameva kevalaŋ antevāsikānaŋ santikā vattapaţivattakaraņamattassa bhāgī hoti, sāmaññassa pana bhāgī na hoti. Yathā pana gopālakena niyyāditānaŋ gunnaŋ gorasaŋ sāmikāva paribhuñjanti, tathā tena kathitaŋ dhammaŋ sutvā kārakapuggalā yathānusiţţhaŋ paţipajjitvā keci paţhamajjhānādīni pāpuņanti, keci vipassanaŋ vađđhetvā maggaphalāni pāpuņanti, goņasāmikā gorasasseva sāmaññassa bhāgino honti.

Iti satthā sīlasampannassa bahussutassa pamādavihārino aniccādivasena yonisomanasikāre pamattassa bhikkhuno vasena paţhamaŋ gāthaŋ kathesi, na dussīlassa. Dutiyagāthā pana appassutassapi yonisomanasikāre kammaŋ karontassa kārakapuggalassa vasena kathitā.

Tattha appampī ceti thokaŋ ekavaggadvivaggamattampi. Dhammassa hoti anudhammacārīti atthamaññāya dhammamaññāya navalokuttaradhammassa anurūpaŋ dhammaŋ pubbabhāgapaţipadāsankhātaŋ catupārisuddhisīladhutanga-asubhakammaţţhānādibhedaŋ caranto anudhammacārī hoti. So ‘ajja ajjevā’ ti paţivedhaŋ ākankhanto vicarati. So imāya sammāpaţipattiyā rāgañca dosañca pahāya mohaŋ sammā hetunā nayena parijānitabbe dhamme parijānanto tadangavikkhambhanasamucchedapaţippassaddhinissaraņavimuttīnaŋ vasena suvimuttacitto, anupādiyāno idha vā huraŋ vāti idhalokaparalokapariyāpannā vā ajjhattikabāhirā vā khandhāyatanadhātuyo catūhi upādānehi anupādiyanto mahākhīņāsavo maggasankhātassa sāmaññassa vasena āgatassa phalasāmaññassa ceva pañca-asekkhadhammakkhandhassa ca bhāgavā hotīti ratanakūţena viya agārassa arahattena desanāya kūţaŋ gaņhīti.

Gāthāpariyosāne bahū sotāpannādayo ahesuŋ. Desanā mahājanassa sātthikā jātāti.

Dvesahāyakabhikkhuvatthu cuddasamaŋ.

Yamakavaggavaņņanā niţţhitā.

Paţhamo vaggo.

2. Appamādavaggo

1. Sāmāvatīvatthu
Appamādo (p. 1.103) amatapadanti imaŋ dhammadesanaŋ satthā kosambiŋ upanissāya ghositārāme viharanto sāmāvatippamukhānaŋ pañcannaŋ itthisatānaŋ, māgaņđiyappamukhānañca etissā pañcannaŋ ñātisatānaŋ maraņabyasanaŋ ārabbha kathesi.

Tatrāyaŋ anupubbikathā– atīte allakapparaţţhe allakapparājā nāma, veţhadīpakaraţţhe veţhadīpakarājā nāmāti ime dve daharakālato paţţhāya sahāyakā hutvā ekācariyakule sippaŋ uggaņhitvā attano attano pitūnaŋ accayena chattaŋ ussāpetvā āyāmena dasadasayojanike raţţhe rājāno ahesuŋ. Te kālena kālaŋ samāgantvā ekato tiţţhantā nisīdantā nipajjantā mahājanaŋ jāyamānañca jīyamānañca mīyamānañca disvā ‘paralokaŋ gacchantaŋ anugacchanto nāma natthi, antamaso attano sarīrampi nānugacchati, sabbaŋ pahāya gantabbaŋ, kiŋ no gharāvāsena, pabbajissāmā’ ti mantetvā rajjāni puttadārānaŋ niyyādetvā isipabbajjaŋ pabbajitvā himavantappadese vasantā mantayiŋsu– ‘mayaŋ rajjaŋ pahāya pabbajitā, na jīvituŋ asakkontā. Te mayaŋ ekaţţhāne vasantā apabbajitasadisāyeva homa, tasmā visuŋ vasissāma. Tvaŋ etasmiŋ pabbate vasa, ahaŋ imasmiŋ pabbate vasissāmi. Anvađđhamāsaŋ pana uposathadivase ekato bhavissāmā’ ti. Atha kho nesaŋ etadahosi– ‘evampi no gaņasangaņikāva bhavissati, tvaŋ pana tava pabbate aggiŋ jāleyyāsi, ahaŋ mama pabbate aggiŋ jālessāmi, tāya saññāya atthibhāvaŋ jānissāmā’ ti. Te tathā kariŋsu.

Atha aparabhāge veţhadīpakatāpaso kālaŋ katvā mahesakkho devarājā hutvā nibbatto. Tato ađđhamāse sampatte aggiŋ adisvāva itaro ‘sahāyako me kālakato’ ti aññāsi. Itaropi nibbattakkhaņeyeva attano devasiriŋ oloketvā kammaŋ upadhārento nikkhamanato paţţhāya attano tapacariyaŋ disvā ‘gantvā mama sahāyakaŋ passissāmī’ ti (p. 1.104) taŋ attabhāvaŋ vijahitvā maggikapuriso viya tassa santikaŋ gantvā vanditvā ekamantaŋ aţţhāsi. Atha naŋ so āha– ‘kuto āgatosī’ ti? ‘Maggikapuriso ahaŋ, bhante, dūratova āgatomhi. Kiŋ pana, bhante, ayyo imasmiŋ ţhāne ekakova vasati, aññopi koci atthī’ ti? ‘Atthi me eko sahāyako’ ti. ‘Kuhiŋ so’ ti? ‘Etasmiŋ pabbate vasati, uposathadivase pana aggiŋ na jāleti, mato nūna bhavissatī’ ti. ‘Evaŋ, bhante’ ti? ‘Evamāvuso’ ti. ‘Ahaŋ so, bhante’ ti. ‘Kuhiŋ nibbattosī’ ti? ‘Devaloke mahesakkho devarājā hutvā nibbattosmi, bhante, “ayyaŋ passissāmī” ti puna āgatomhi. Api nu kho ayyānaŋ imasmiŋ ţhāne vasantānaŋ koci upaddavo atthī’ ti? ‘Āma, āvuso, hatthī nissāya kilamāmī’ ti. ‘Kiŋ vo, bhante, hatthī karontī’ ti? ‘Sammajjanaţţhāne laņđaŋ pātenti, pādehi bhūmiyaŋ paharitvā paŋsuŋ uddharanti, svāhaŋ laņđaŋ chađđento paŋsuŋ samaŋ karonto kilamāmī’ ti. ‘Kiŋ pana tesaŋ anāgamanaŋ icchathā’ ti? ‘Āmāvuso’ ti. ‘Tena hi tesaŋ anāgamanaŋ karissāmī’ ti tāpasassa hatthikantavīņañceva hatthikantamantañca adāsi. Dadanto ca pana vīņāya tisso tantiyo dassetvā tayo mante uggaņhāpetvā ‘imaŋ tantiŋ paharitvā imasmiŋ mante vutte nivattitvā oloketumpi asakkontā hatthī palāyanti, imaŋ tantiŋ paharitvā imasmiŋ mante vutte nivattitvā pacchato olokentā olokentā palāyanti, imaŋ tantiŋ paharitvā imasmiŋ mante vutte hatthiyūthapati piţţhiŋ upanāmento āgacchatī’ ti ācikkhitvā, ‘yaŋ vo ruccati, taŋ kareyyāthā’ ti vatvā tāpasaŋ vanditvā pakkāmi. Tāpaso palāyanamantaŋ vatvā palāyanatantiŋ paharitvā hatthī palāpetvā vasi.

Tasmiŋ samaye kosambiyaŋ pūrantappo nāma rājā hoti. So ekadivasaŋ gabbhiniyā deviyā saddhiŋ bālasūriyatapaŋ tappamāno abbhokāsatale nisīdi. Devī rañño pārupanaŋ satasahassagghanikaŋ rattakambalaŋ pārupitvā nisinnā raññā saddhiŋ samullapamānā rañño angulito satasahassagghanikaŋ rājamuddikaŋ nīharitvā attano anguliyaŋ pilandhi. Tasmiŋ samaye hatthilingasakuņo ākāsena gacchanto dūrato rattakambalapārupanaŋ deviŋ disvā ‘maŋsapesī’ ti saññāya pakkhe vissajjetvā otari. Rājā (p. 1.105) tassa otaraņasaddena bhīto uţţhāya antonivesanaŋ pāvisi. Devī garugabbhatāya ceva bhīrukajātikatāya ca vegena gantuŋ nāsakkhi. Atha naŋ so sakuņo ajjhappatto nakhapañjare nisīdāpetvā ākāsaŋ pakkhandi. Te kira sakuņā pañcannaŋ hatthīnaŋ balaŋ dhārenti. Tasmā ākāsena netvā yathārucitaţţhāne nisīditvā maŋsaŋ khādanti. Sāpi tena nīyamānā maraņabhayabhītā cintesi– ‘sacāhaŋ viravissāmi, manussasaddo nāma tiracchānagatānaŋ ubbejanīyo, taŋ sutvā maŋ chađđessati. Evaŋ sante saha gabbhena jīvitakkhayaŋ pāpuņissāmi, yasmiŋ pana ţhāne nisīditvā maŋ khādituŋ ārabhissati, tatra naŋ saddaŋ katvā palāpessāmī’ ti. Sā attano paņđitatāya adhivāsesi.

Tadā ca himavantapadese thokaŋ vađđhitvā maņđapākārena ţhito eko mahānigrodho hoti. So sakuņo migarūpādīni tattha netvā khādati, tasmā tampi tattheva netvā viţapabbhantare ţhapetvā āgatamaggaŋ olokesi. Āgatamaggolokanaŋ kira tesaŋ dhammatā. Tasmiŋ khaņe devī, ‘idāni imaŋ palāpetuŋ vaţţatī’ ti cintetvā ubho hatthe ukkhipitvā pāņisaddañceva mukhasaddañca katvā taŋ palāpesi. Athassā sūriyatthangamanakāle gabbhe kammajavātā caliŋsu. Sabbadisāsu gajjanto mahāmegho uţţhahi. Sukhedhitāya rājamahesiyā ‘mā bhāyi, ayye’ ti vacanamattampi alabhamānāya dukkhaparetāya sabbarattiŋ niddā nāma nāhosi. Vibhātāya pana rattiyā valāhakavigamo ca aruņuggamanañca tassā gabbhavuţţhānañca ekakkhaņeyeva ahosi. Sā megha-utuñca pabbata-utuñca aruņa-utuñca gahetvā jātattā puttassa utenoti nāmaŋ akāsi.

Allakappatāpasassapi kho tato avidūre vasanaţţhānaŋ hoti. So pakatiyāva vassadivase sītabhayena phalāphalatthāya vanaŋ na pavisati, taŋ rukkhamūlaŋ gantvā sakuņehi khāditamaŋsānaŋ aţţhiŋ āharitvā koţţetvā rasaŋ katvā pivati. Tasmā taŋ divasaŋ ‘aţţhiŋ āharissāmī’ ti tattha gantvā rukkhamūle aţţhiŋ pariyesento upari dārakasaddaŋ sutvā ullokento deviŋ disvā ‘kāsi tvan’ ti vatvā ‘mānusitthimhī’ ti. ‘Kathaŋ āgatāsī’ ti? ‘Hatthilingasakuņenānītāmhī’ ti vutte ‘otarāhī’ ti āha (p. 1.106) ‘Jātisambhedato bhāyāmi, ayyā’ ti. ‘Kāsi tvan’ ti? ‘Khattiyāmhī’ ti. ‘Ahampi khattiyoyevā’ ti. ‘Tena hi khattiyamāyaŋ kathehī’ ti. So khattiyamāyaŋ kathesi. ‘Tena hi āruyha puttaŋ me otārehī’ ti. So ekena passena abhiruhanamaggaŋ katvā abhiruhitvā dārakaŋ gaņhi. ‘Mā maŋ hatthena chupī’ ti ca vutte taŋ achupitvāva dārakaŋ otāresi. Devīpi otari. Atha naŋ assamapadaŋ netvā sīlabhedaŋ akatvāva anukampāya paţijaggi, nimmakkhikamadhuŋ āharitvā sayaŋjātasāliŋ āharitvā yāguŋ pacitvā adāsi. Evaŋ tasmiŋ paţijaggante sā aparabhāge cintesi– ‘ahaŋ neva āgatamaggaŋ jānāmi, na gamanamaggaŋ jānāmi, imināpi me saddhiŋ vissāsamattampi natthi. Sace panāyaŋ amhe pahāya katthaci gamissati, ubhopi idheva maraņaŋ pāpuņissāma, yankiñci katvā imassa sīlaŋ bhinditvā yathā maŋ na muñcati, tathā taŋ kātuŋ vaţţatī’ ti. Atha naŋ dunnivatthaduppārutadassanena palobhetvā sīlavināsaŋ pāpesi. Tato paţţhāya dvepi samaggavāsaŋ vasiŋsu.

Athekadivasaŋ tāpaso nakkhattayogaŋ ullokento pūrantappassa nakkhattamilāyanaŋ disvā ‘bhadde kosambiyaŋ pūrantapparājā mato’ ti āha. ‘Kasmā, ayya, evaŋ vadesi? Kiŋ te tena saddhiŋ āghāto atthī’ ti? ‘Natthi, bhadde, nakkhattamilāyanamassa disvā evaŋ vadāmī’ ti, sā parodi. Atha naŋ ‘kasmā rodasī’ ti pucchitvā tāya tassa attano sāmikabhāve akkhāte āha– ‘mā, bhadde, rodi, jātassa nāma niyato maccū’ ti. ‘Jānāmi, ayyā’ ti vutte ‘atha kasmā rodasī’ ti? ‘Putto me kulasantakassa rajjassa anucchaviko, “sace tatra abhavissa, setacchattaŋ ussāpayissa. Idāni mahājāniko vata jāto” ti sokena rodāmi, ayyā’ ti. ‘Hotu, bhadde, mā cintayi, sacassa rajjaŋ patthesi, ahamassa rajjalabhanākāraŋ karissāmī’ ti. Athassa hatthikantavīņañceva hatthikantamante ca adāsi. Tadā anekāni hatthisahassāni āgantvā vaţarukkhamūle nisīdanti. Atha naŋ āha– ‘hatthīsu anāgatesuyeva rukkhaŋ abhiruhitvā tesu āgatesu imaŋ mantaŋ vatvā imaŋ tantiŋ pahara, sabbe nivattitvā oloketumpi asakkontā palāyissanti, atha otaritvā āgaccheyyāsī’ ti. So tathā katvā āgantvā taŋ pavattiŋ ārocesi. Atha naŋ dutiyadivase āha– ‘ajja imaŋ mantaŋ vatvā imaŋ tantiŋ pahareyyāsi (p. 1.107) sabbe nivattitvā olokentā palāyissantī’ ti. Tadāpi tathā katvā āgantvā ārocesi Atha naŋ tatiyadivase āha– ‘ajja imaŋ mantaŋ vatvā imaŋ tantiŋ pahareyyāsi, yūthapati piţţhiŋ upanāmento āgamissatī’ ti. Tadāpi tathā katvā ārocesi.

Athassa mātaraŋ āmantetvā, ‘bhadde, puttassa te sāsanaŋ vadehi, ettova gantvā rājā bhavissatī’ ti āha. Sā puttaŋ āmantetvā, ‘tāta, tvaŋ kosambiyaŋ pūrantapparañño putto, maŋ sagabbhaŋ hatthilingasakuņo ānesī’ ti vatvā senāpati-ādīnaŋ nāmāni ācikkhitvā ‘asaddahantānaŋ imaŋ pitu pārupanakambalañceva pilandhanamuddikañca dasseyyāsī’ ti vatvā uyyojesi. Kumāro tāpasaŋ ‘idāni kiŋ karomī’ ti āha. ‘Rukkhassa heţţhimasākhāya nisīditvā imaŋ mantaŋ vatvā imaŋ tantiŋ pahara, jeţţhakahatthī te piţţhiŋ upanāpetvā upasankamissati, tassa piţţhiyaŋ nisinnova raţţhaŋ gantvā rajjaŋ gaņhāhī’ ti. So mātāpitaro vanditvā tathā katvā āgatassa hatthino piţţhiyaŋ nisīditvā kaņņe mantayi– ‘ahaŋ kosambiyaŋ pūrantapparañño putto, pettikaŋ me rajjaŋ gaņhitvā dehi sāmī’ ti. So taŋ sutvā ‘anekāni hatthisahassāni sannipatantū’ ti hatthiravaŋ ravi, anekāni hatthisahassāni sannipatiŋsu. Puna ‘jiņņā hatthī paţikkamantū’ ti hatthiravaŋ ravi, jiņņā hatthī paţikkamiŋsu. Puna ‘atitaruņā hatthī nivattantū’ ti hatthiravaŋ ravi, tepi nivattiŋsu. So anekehi yūthahatthisahasseheva parivuto paccantagāmaŋ patvā ‘ahaŋ rañño putto, sampattiŋ patthayamānā mayā saddhiŋ āgacchantū’ ti āha. ‘Tato paţţhāya manussānaŋ sangahaŋ karonto gantvā nagaraŋ parivāretvā “yuddhaŋ vā me detu, rajjaŋ vā”‘ ti sāsanaŋ pesesi. Nāgarā āhaŋsu– ‘mayaŋ dvepi na dassāma. Amhākañhi devī garugabbhā hatthilingasakuņena nītā, tassā atthibhāvaŋ vā natthibhāvaŋ vā mayaŋ na jānāma. Yāva tassā pavattiŋ na suņāma. Tāva neva yuddhaŋ dassāma, na rajjan’ ti. Tadā kira taŋ paveņirajjaŋ ahosi. Tato kumāro ‘ahaŋ tassā putto’ ti vatvā senāpati-ādīnaŋ nāmāni kathetvā tathāpi asaddahantānaŋ kambalañca muddikañca dassesi. Te kambalañca muddikañca sañjānitvā nikkankhā hutvā dvāraŋ vivaritvā taŋ rajje abhisiñciŋsu. Ayaŋ tāva utenassa uppatti.

Allakapparaţţhe (p. 1.108) pana dubbhikkhe jīvituŋ asakkonto eko kotuhaliko nāma manusso kāpiŋ nāma taruņaputtañca kāļiŋ nāma bhariyañca ādāya ‘kosambiŋ gantvā jīvissāmī’ ti pātheyyaŋ gahetvā nikkhami. ‘Ahivātarogena mahājane marante disvā nikkhamī’ tipi vadantiyeva. Te gacchantā pātheyye parikkhīņe khudābhibhūtā dārakaŋ vahituŋ nāsakkhiŋsu. Atha sāmiko pajāpatiŋ āha– ‘bhadde, mayaŋ jīvantā puna puttaŋ labhissāma, chađđetvā naŋ gacchāmā’ ti. Mātu hadayaŋ nāma mudukaŋ hoti. Tasmā sā āha– ‘nāhaŋ jīvantameva puttaŋ chađđetuŋ sakkhissāmī’ ti. ‘Atha kiŋ karomā’ ti? ‘Vārena naŋ vahāmā’ ti. Mātā attano vāre pupphadāmaŋ viya naŋ ukkhipitvā ure nipajjāpetvā ankena vahitvā pituno deti. Tassa taŋ gahetvā gamanakāle chātakatopi balavatarā vedanā uppajji. So punappunaŋ āha– ‘bhadde, mayaŋ jīvantā puttaŋ labhissāma, chađđema nan’ ti. Sāpi punappunaŋ paţikkhipitvā paţivacanaŋ nādāsi. Dārako vārena parivattiyamāno kilanto pitu hatthe niddāyi. So tassa niddāyanabhāvaŋ ñatvā mātaraŋ purato katvā ekassa gacchassa heţţhā paņņasanthare taŋ nipajjāpetvā pāyāsi. Mātā nivattitvā olokentī puttaŋ adisvā, ‘sāmi, kuhiŋ me putto’ ti pucchi. ‘Ekassa me gacchassa heţţhā nipajjāpito’ ti. ‘Sāmi, mā maŋ nāsayi, puttaŋ vinā jīvituŋ na sakkhissāmi, ānehi me puttan’ ti uraŋ paharitvā paridevi. Atha naŋ nivattitvā ānesi. Puttopi antarāmagge mato hoti. Iti so ettake ţhāne puttaŋ chađđetvā tassa nissandena bhavantare satta vāre chađđito. ‘Pāpakammaŋ nāmetaŋ appakan’ ti na avamaññitabbaŋ.

Te gacchantā ekaŋ gopālakulaŋ pāpuņiŋsu. Taŋ divasañca gopālakassa dhenumangalaŋ hoti. Gopālakassa gehe nibaddhaŋ eko paccekabuddho bhuñjati. So taŋ bhojetvā mangalamakāsi. Bahu pāyāso paţiyatto hoti. Gopālako te āgate disvā, ‘kuto āgatatthā’ ti pucchitvā sabbaŋ pavattiŋ sutvā mudujātiko kulaputto tesu anukampaŋ katvā bahukena sappinā pāyāsaŋ dāpesi. Bhariyā ‘sāmi, tayi jīvante ahampi jīvāmi nāma, dīgharattaŋ ūnodarosi, yāvadatthaŋ bhuñjāhī’ ti sappiñca dadhiñca tadabhimukhaññeva katvā attanā mandasappinā (p. 1.109) thokameva bhuñji. Itaro bahuŋ bhuñjitvā sattaţţhadivase chātatāya āhārataņhaŋ chindituŋ nāsakkhi. Gopālako tesaŋ pāyāsaŋ dāpetvā sayaŋ bhuñjituŋ ārabhi. Kotuhaliko taŋ olokento nisīditvā heţţhāpīţhe nipannāya sunakhiyā gopālakena vađđhetvā diyyamānaŋ pāyāsapiņđaŋ disvā ‘puññā vatāyaŋ sunakhī, nibaddhaŋ evarūpaŋ bhojanaŋ labhatī’ ti cintesi. So rattibhāge taŋ pāyāsaŋ jīrāpetuŋ asakkonto kālaŋ katvā tassā sunakhiyā kucchimhi nibbatti.

Athassa bhariyā sarīrakiccaŋ katvā tasmiŋyeva gehe bhatiŋ katvā taņđulanāļiŋ labhitvā pacitvā paccekabuddhassa patte patiţţhāpetvā, ‘dāsassa vo pāpuņātū’ ti vatvā cintesi– ‘mayā idheva vasituŋ vaţţati, nibaddhaŋ, ayyo, idhāgacchati, deyyadhammo hotu vā, mā vā, devasikaŋ vandantī veyyāvaccaŋ karontī cittaŋ pasādentī bahuŋ puññaŋ pasavissāmī’ ti. Sā tattheva bhatiŋ karontī vasi. Sāpi sunakhī chaţţhe vā sattame vā māse ekameva kukkuraŋ vijāyi. Gopālako tassa ekadhenuyā khīraŋ dāpesi. So na cirasseva vađđhi. Athassa paccekabuddho bhuñjanto nibaddhaŋ ekaŋ bhattapiņđaŋ deti. So bhattapiņđaŋ nissāya paccekabuddhe sinehamakāsi. Gopālakopi nibaddhaŋ dve vāre paccekabuddhassupaţţhānaŋ yāti. Gacchantopi antarāmagge vāļamigaţţhāne daņđena gacche ca bhūmiñca paharitvā ‘susū’ ti tikkhattuŋ saddaŋ katvā vāļamige palāpeti. Sunakhopi tena saddhiŋ gacchati.

So ekadivasaŋ paccekabuddhaŋ āha– ‘bhante, yadā me okāso na bhavissati, tadā imaŋ sunakhaŋ pesessāmi, tena saññāņena āgaccheyyāthā’ ti. Tato paţţhāya anokāsadivase, ‘gaccha, tāta, ayyaŋ ānehī’ ti sunakhaŋ pesesi. So ekavacaneneva pakkhanditvā sāmikassa gacchapothanabhūmipothanaţţhāne tikkhattuŋ bhussitvā tena saddena vāļamigānaŋ palātabhāvaŋ ñatvā pātova sarīrapaţijagganaŋ katvā paņņasālaŋ pavisitvā nisinnassa paccekabuddhassa vasanaţţhānaŋ gantvā paņņasāladvāre tikkhattuŋ bhussitvā attano āgatabhāvaŋ jānāpetvā ekamante nipajjati, paccekabuddhe velaŋ sallakkhetvā nikkhante bhussanto purato gacchati. Antarantarā paccekabuddho taŋ vīmaŋsanto aññaŋ maggaŋ paţipajjati. Athassa purato (p. 1.110) tiriyaŋ ţhatvā bhussitvā itaramaggameva naŋ āropeti. Athekadivasaŋ aññaŋ maggaŋ paţipajjitvā tena purato tiriyaŋ ţhatvā vāriyamānopi anivattitvā sunakhaŋ pādena paharitvā pāyāsi. Sunakho tassa anivattanabhāvaŋ ñatvā nivāsanakaņņe đaŋsitvā ākađđhanto itaramaggameva naŋ āropesi. Evaŋ so tasmiŋ balavasinehaŋ uppādesi.

Tato aparabhāge paccekabuddhassa cīvaraŋ jīri. Athassa gopālako cīvaravatthāni adāsi. Tamenaŋ paccekabuddho āha– ‘āvuso, cīvaraŋ nāma ekakena kātuŋ dukkaraŋ, phāsukaţţhānaŋ gantvā kāressāmī’ ti. ‘Idheva, bhante, karothā’ ti. ‘Na sakkā, āvuso’ ti. ‘Tena hi, bhante, mā ciraŋ bahi vasitthā’ ti. Sunakho tesaŋ kathaŋ suņantova aţţhāsi, paccekabuddhopi ‘ tiţţha, upāsakā’ ti gopālakaŋ nivattāpetvā vehāsaŋ abbhuggantvā gandhamādanābhimukho pāyāsi. Sunakhassa taŋ ākāsena gacchantaŋ disvā bhukkaritvā ţhitassa tasmiŋ cakkhupathaŋ vijahante hadayaŋ phalitvā mato. Tiracchānā kira nāmete ujujātikā honti akuţilā. Manussā pana aññaŋ hadayena cintenti, aññaŋ mukhena kathenti. Tenevāha– ‘gahanañhetaŋ, bhante, yadidaŋ manussā, uttānakañhetaŋ, bhante, yadidaŋ pasavo’ ti (ma. ni. 2.3).

Iti so tāya ujucittatāya akuţilatāya kālaŋ katvā tāvatiŋsabhavane nibbatto accharāsahassaparivuto mahāsampattiŋ anubhosi. Tassa kaņņamūle mantayantassa saddo soļasayojanaţţhānaŋ pharati, pakatikathāsaddo pana sakalaŋ dasayojanasahassaŋ devanagaraŋ chādeti. Tenevassa ‘ghosakadevaputto’ ti nāmaŋ ahosi. ‘Kissa panesa nissando’ ti. Paccekabuddhe pemena bhukkaraņassa nissando. So tattha na ciraŋ ţhatvā cavi. Devalokato hi devaputtā āyukkhayena puññakkhayena āhārakkhayena kopenāti catūhi kāraņehi cavanti.

Tattha yena bahuŋ puññakammaŋ kataŋ hoti, so devaloke uppajjitvā yāvatāyukaŋ ţhatvā uparūpari nibbattati. Evaŋ āyukkhayena cavati nāma. Yena parittaŋ puññaŋ kataŋ hoti, tassa rājakoţţhāgāre pakkhittaŋ ticatunāļimattaŋ dhaññaŋ viya antarāva taŋ puññankhīyati, antarāva kālaŋ karoti (p. 1.111) Evaŋ puññakkhayena cavati nāma. Aparopi kāmaguņe paribhuñjamāno satisammosena āhāraŋ aparibhuñjitvā kilantakāyo kālaŋ karoti. Evaŋ āhārakkhayena cavati nāma. Aparopi parassa sampattiŋ asahanto kujjhitvā kālaŋ karoti. Evaŋ kopena cavati nāma.

Ayaŋ pana kāmaguņe paribhuñjanto muţţhassati hutvā āhārakkhayena cavi, cavitvā ca pana kosambiyaŋ nagarasobhiniyā kucchimhi paţisandhiŋ gaņhi. Sāpi jātadivase ‘kiŋ etan’ ti dāsiŋ pucchitvā, ‘putto, ayye’ ti vutte– ‘handa, je, imaŋ dārakaŋ kattarasuppe āropetvā sankārakūţe chađđehī’ ti chađđāpesi. Nagarasobhiniyo hi dhītaraŋ paţijagganti, na puttaŋ. Dhītarā hi tāsaŋ paveņī ghaţīyati. Dārakaŋ kākāpi sunakhāpi parivāretvā nisīdiŋsu. Paccekabuddhe sinehappabhavassa bhukkaraņassa nissandena ekopi upagantuŋ na visahi. Tasmiŋ khaņe eko manusso bahi nikkhanto taŋ kākasunakhasannipātaŋ disvā, ‘kiŋ nu kho etan’ ti gantvā dārakaŋ disvā puttasinehaŋ paţilabhitvā ‘putto me laddho’ ti gehaŋ nesi. Tadā kosambakaseţţhi rājakulaŋ gacchanto rājanivesanato āgacchantaŋ purohitaŋ disvā, ‘kiŋ, ācariya, ajja te tithikaraņanakkhattayogo olokito’ ti pucchi. ‘Āma, mahāseţţhi, amhākaŋ kiŋ aññaŋ kiccanti? Janapadassa kiŋ bhavissatī’ ti? ‘Aññaŋ natthi, imasmiŋ pana nagare ajja jātadārako jeţţhakaseţţhi bhavissatī’ ti. Tadā seţţhino bhariyā garugabbhā hoti. Tasmā so sīghaŋ gehaŋ purisaŋ pesesi– ‘gaccha bhaņe, jānāhi naŋ vijātā vā, no vā’ ti. ‘Na vijāyatī’ ti sutvā rājānaŋ disvāva vegena gehaŋ gantvā kāļiŋ nāma dāsiŋ pakkositvā sahassaŋ datvā, ‘gaccha je, imasmiŋ nagare upadhāretvā sahassaŋ datvā ajja jātadārakaŋ gaņhitvā ehī’ ti. Sā upadhārentī taŋ gehaŋ gantvā dārakaŋ disvā, ‘ayaŋ dārako kadā jāto’ ti gahapatāniŋ pucchitvā ‘ajja jāto’ ti vutte, ‘imaŋ mayhaŋ dehī’ ti ekakahāpaņaŋ ādiŋ katvā mūlaŋ vađđhentī sahassaŋ datvā taŋ ānetvā seţţhino dassesi. Seţţhi ‘sace me dhītā vijāyissati, tāya naŋ saddhiŋ nivesetvā seţţhiţţhānassa sāmikaŋ karissāmi. Sace me putto vijāyissati, māressāmi nan’ ti cintetvā taŋ gehe kāresi.

Athassa (p. 1.112) bhariyā katipāhaccayena puttaŋ vijāyi. Seţţhi ‘imasmiŋ asati mama puttova seţţhiţţhānaŋ labhissati, idāneva taŋ māretuŋ vaţţatī’ ti cintetvā kāļiŋ āmantetvā, ‘gaccha, je, vajato gunnaŋ nikkhamanavelāya vajadvāramajjhe imaŋ tiriyaŋ nipajjāpehi, gāviyo naŋ madditvā māressanti, madditāmadditabhāvaŋ panassa ñatvā ehī’ ti āha. Sā gantvā gopālakena vajadvāre vivaţamatteyeva taŋ tathā nipajjāpesi. Gogaņajeţţhako usabho aññasmiŋ kāle sabbapacchā nikkhamantopi taŋ divasaŋ sabbapaţhamaŋ nikkhamitvā dārakaŋ catunnaŋ pādānaŋ antare katvā aţţhāsi. Anekasatagāviyo usabhassa dve passāni ghaŋsantiyo nikkhamiŋsu. Gopālakopi ‘ayaŋ usabho pubbe sabbapacchā nikkhamati, ajja pana sabbapaţhamaŋ nikkhamitvā vajadvāramajjhe niccalova ţhito, kiŋ nu kho etan’ ti cintetvā gantvā tassa heţţhā nipannaŋ dārakaŋ disvā puttasinehaŋ paţilabhitvā, ‘putto me laddho’ ti gehaŋ nesi.

Kāļī gantvā seţţhinā pucchitā tamatthaŋ ārocetvā, ‘gaccha, naŋ puna sahassaŋ datvā ānehī’ ti vuttā sahassaŋ datvā puna ānetvā adāsi. Atha naŋ āha– ‘amma, kāļi imasmiŋ nagare pañca sakaţasatāni paccūsakāle uţţhāya vāņijjāya gacchanti, tvaŋ imaŋ netvā cakkamagge nipajjāpehi, goņā vā naŋ maddissanti, cakkā vā chindissanti, pavattiŋ cassa ñatvāva āgaccheyyāsī’ ti. Sā taŋ netvā cakkamagge nipajjāpesi. Tadā sākaţikajeţţhako purato ahosi. Athassa goņā taŋ ţhānaŋ patvā dhuraŋ chađđesuŋ, punappunaŋ āropetvā pājiyamānāpi purato na gacchiŋsu. Evaŋ tassa tehi saddhiŋ vāyamantasseva aruņaŋ uţţhahi. So ‘kiŋ nāmetaŋ goņā kariŋsū’ ti maggaŋ olokento dārakaŋ disvā, ‘bhāriyaŋ vata me kamman’ ti cintetvā, ‘putto me laddho’ ti tuţţhamānaso taŋ gehaŋ nesi.

Kāļī gantvā seţţhinā pucchitā taŋ pavattiŋ ācikkhitvā, ‘gaccha, naŋ puna sahassaŋ datvā ānehī’ ti vuttā tathā akāsi. Atha naŋ so āha– ‘idāni naŋ āmakasusānaŋ netvā gacchantare nipajjāpehi, tattha sunakhādīhi vā khādito, amanussehi vā pahaţo marissati, mātāmatabhāvañcassa jānitvāva āgaccheyyāsī’ ti. Sā taŋ netvā tattha nipajjāpetvā ekamante aţţhāsi. Taŋ sunakho vā kāko vā amanusso vā upasankamituŋ (p. 1.113) nāsakkhi. ‘Nanu cassa neva mātā na pitā na bhātikādīsu koci rakkhitā nāma atthi, ko taŋ rakkhatī’ ti? Sunakhakāle paccekabuddhe sinehena pavattitabhukkaraņamattameva taŋ rakkhati. Atheko ajapālako anekasahassā ajā gocaraŋ nento susānapassena gacchati. Ekā ajā paņņāni khādamānā gacchantaraŋ paviţţhā dārakaŋ disvā jaņņukehi ţhatvā dārakassa thanaŋ adāsi, ajapālakena ‘he he’ ti sadde katepi na nikkhami. So ‘yaţţhiyā naŋ paharitvā nīharissāmī’ ti gacchantaraŋ paviţţho jaņņukehi ţhatvā dārakaŋ khīraŋ pāyantiŋ ajiŋ disvā dārake puttasinehaŋ paţilabhitvā, ‘putto me laddho’ ti ādāya pakkāmi.

Kāļī gantvā seţţhinā pucchitā taŋ pavattiŋ ācikkhitvā, ‘gaccha, taŋ puna sahassaŋ datvā ānehī’ ti vuttā tathā akāsi. Atha naŋ āha– ‘amma kāļi, imaŋ ādāya corapapātapabbataŋ abhiruhitvā papāte khipa, pabbatakucchiyaŋ paţihaññamāno khaņđākhaņđiko hutvā bhūmiyaŋ patissati, matāmatabhāvañcassa ñatvāva āgaccheyyāsī’ ti. Sā taŋ tattha netvā pabbatamatthake ţhatvā khipi. Taŋ kho pana pabbatakucchiŋ nissāya mahāveļugumbo pabbatānusāreneva vađđhi, tassa matthakaŋ ghanajāto jiñjukagumbo avatthari. Dārako patanto kojavake viya tasmiŋ pati. Taŋ divasañca naļakārajeţţhakassa veļubali patto hoti. So puttena saddhiŋ gantvā taŋ veļugumbaŋ chindituŋ ārabhi. Tasmiŋ calante dārako saddamakāsi. So ‘dārakasaddo viyā’ ti ekena passena abhiruhitvā taŋ disvā, ‘putto me laddho’ ti tuţţhacitto ādāya gato.

Kāļī seţţhissa santikaŋ gantvā tena pucchitā taŋ pavattiŋ ācikkhitvā, ‘gaccha, naŋ puna sahassaŋ datvā ānehī’ ti vuttā tathā akāsi. Seţţhino idañcidañca karontasseva dārako vađđhito ‘ghosako’tvevassa nāmaŋ ahosi. So seţţhino akkhimhi kaņţako viya khāyi, ujukaŋ taŋ oloketumpi na visati. Athassa māraņūpāyaŋ cintento attano sahāyakassa kumbhakārassa santikaŋ gantvā, ‘kadā tvaŋ āvāpaŋ ālimpessasī’ ti pucchitvā– ‘sve’ ti vutte, ‘tena hi idaŋ sahassaŋ gahetvā mama ekaŋ (p. 1.114) kammaŋ karohī’ ti āha. ‘Kiŋ, sāmī’ ti? ‘Eko me avajātaputto atthi, taŋ tava santikaŋ pesessāmi, atha naŋ gahetvā gabbhaŋ pavesetvā tikhiņāya vāsiyā khaņđākhaņđikaŋ chinditvā cāţiyaŋ pakkhipitvā āvāpe paceyyāsi, idaŋ te sahassaŋ saccakārasadisaŋ. Uttariŋ pana te kattabbayuttakaŋ pacchā karissāmī’ ti. Kumbhakāro ‘sādhū’ ti sampaţicchi. Seţţhi punadivase ghosakaŋ pakkositvā, ‘hiyyo mayā kumbhakāro ekaŋ kammaŋ āņatto, ehi, tvaŋ tassa santikaŋ gantvā evaŋ vadehi– “hiyyo kira me pitarā āņattaŋ kammaŋ nipphādehī”‘ ti pahiņi. So ‘sādhū’ ti agamāsi. Taŋ tattha gacchantaŋ itaro seţţhino putto dārakehi saddhiŋ guļaŋ kīļanto disvā taŋ pakkositvā, ‘kuhiŋ gacchasi bhātikā’ ti pucchitvā ‘pitu sāsanaŋ gahetvā kumbhakārassa santikan’ ti vutte ‘ahaŋ tattha gamissāmi. Ime maŋ dārakā bahuŋ lakkhaŋ jiniŋsu, taŋ me paţijinitvā dehī’ ti āha. ‘Ahaŋ pitu bhāyāmī’ ti. ‘Mā bhāyi, bhātika, ahaŋ taŋ sāsanaŋ harissāmi. Bahūhi jito, yāvāhaŋ āgacchāmi, tāva me lakkhaŋ paţijinā’ ti.

Ghosako kira guļakīļāya cheko, tena naŋ evaŋ nibandhi. Sopi taŋ ‘tena hi gantvā kumbhakāraŋ vadehi– “pitarā kira me hiyyo ekaŋ kammaŋ āņattaŋ, taŋ nipphādehī”‘ ti vatvā uyyojesi. So tassa santikaŋ gantvā tathā avaca. Atha naŋ kumbhakāro seţţhinā vuttaniyāmeneva māretvā āvāpe khipi. Ghosakopi divasabhāgaŋ kīļitvā sāyanhasamaye gehaŋ gantvā ‘kiŋ, tāta, na gatosī’ ti vutte attano agatakāraņañca kaniţţhassa gatakāraņañca ārocesi. Taŋ sutvā seţţhi ‘ahaŋ dhī’ ti mahāviravaŋ viravitvā sakalasarīre pakkuthitalohito viya hutvā, ‘ambho, kumbhakāra, mā maŋ nāsayi, mā maŋ nāsayī’ ti bāhā paggayha kandanto tassa santikaŋ agamāsi. Kumbhakāro taŋ tathā āgacchantaŋ disvā, ‘sāmi, mā saddaŋ kari, kammaŋ te nipphannan’ ti āha. So pabbatena viya mahantena sokena avatthaţo hutvā anappakaŋ domanassaŋ paţisaŋvedesi. Yathā taŋ appaduţţhassa padussamāno. Tenāha bhagavā–

‘Yo (p. 1.115) daņđena adaņđesu, appaduţţhesu dussati;

Dasannamaññataraŋ ţhānaŋ, khippameva nigacchati.

‘Vedanaŋ pharusaŋ jāniŋ, sarīrassa ca bhedanaŋ;

Garukaŋ vāpi ābādhaŋ, cittakkhepañca pāpuņe.

‘Rājato vā upasaggaŋ, abbhakkhānañca dāruņaŋ;

Parikkhayañca ñātīnaŋ, bhogānañca pabhanguraŋ.

‘Atha vāssa agārāni, aggi đahati pāvako;

Kāyassa bhedā duppañño, nirayaŋ sopapajjatī’ ti. (dha. pa. 137-140).

Evaŋ santepi puna naŋ seţţhi ujukaŋ oloketuŋ na sakkoti. ‘Kinti naŋ māreyyan’ ti cintento, ‘mama gāmasate āyuttakassa santikaŋ pesetvā māressāmī’ ti upāyaŋ disvā, ‘ayaŋ me avajātaputto, imaŋ māretvā vaccakūpe khipatu, evaŋ kate ahaŋ mātulassa kattabbayuttakaŋ pacchā jānissāmī’ ti tassa paņņaŋ likhitvā, ‘tāta ghosaka, amhākaŋ gāmasate āyuttako atthi, imaŋ paņņaŋ haritvā tassa dehī’ ti vatvā paņņaŋ tassa dussante bandhi. So pana akkharasamayaŋ na jānāti. Daharakālato paţţhāya hi naŋ mārāpentova seţţhi māretuŋ nāsakkhi, kiŋ akkharasamayaŋ sikkhāpessati? Iti so attano mārāpanapaņņameva dussante bandhitvā nikkhamanto āha– ‘pātheyyaŋ me, tāta, natthī’ ti. ‘Pātheyyena te kammaŋ natthi, antarāmagge “asukagāme nāma mamasahāyako seţţhi atthi, tassa ghare pātarāsaŋ katvā purato gacchāhī”‘ ti. So ‘sādhū’ ti pitaraŋ vanditvā nikkhanto taŋ gāmaŋ patvā seţţhissa gharaŋ pucchitvā gantvā seţţhijāyaŋ passi. ‘Tvaŋ kuto āgatosī’ ti ca vutte, ‘antonagarato’ ti āha. ‘Kassa puttosī’ ti? ‘Tumhākaŋ sahāyakaseţţhino, ammā’ ti. ‘Tvaŋsi ghosako nāmā’ ti? ‘Āma, ammā’ ti. Tassā saha dassaneneva tasmiŋ puttasineho uppajji. Seţţhino panekā dhītā atthi pannarasasoļasavassuddesikā abhirūpā pāsādikā, taŋ rakkhituŋ ekameva pesanakārikaŋ dāsiŋ datvā sattabhūmikassa pāsādassa uparimatale sirigabbhe vasāpenti. Seţţhidhītā tasmiŋ khaņe taŋ dāsiŋ antarāpaņaŋ pesesi. Atha naŋ seţţhijāyā disvā, ‘kuhiŋ gacchasī’ ti (p. 1.116) pucchitvā, ‘ayyadhītāya pesanenā’ ti vutte ‘ito tāva ehi, tiţţhatu pesanaŋ, puttassa me pīţhakaŋ attharitvā pāde dhovitvā telaŋ makkhitvā sayanaŋ attharitvā dehi, pacchā pesanaŋ karissasī’ ti āha. Sā tathā akāsi.

Atha naŋ cirenāgataŋ seţţhidhītā santajjesi. Atha naŋ sā āha – ‘mā me kujjhi, seţţhiputto ghosako āgato, tassa idañcidañca katvā tattha gantvā āgatāmhī’ ti. Seţţhidhītāya ‘seţţhiputto ghosako’ ti nāmaŋ sutvāva pemaŋ chaviyādīni chinditvā aţţhimiñjaŋ āhacca ţhitaŋ. Kotuhalakālasmiñhi sā tassa pajāpatī hutvā nāļikodanaŋ paccekabuddhassa adāsi, tassānubhāvenāgantvā imasmiŋ seţţhikule nibbattā. Iti taŋ so pubbasineho avattharitvā gaņhi. Tenāha bhagavā–

‘Pubbeva sannivāsena, paccuppannahitena vā;

Evaŋ taŋ jāyate pemaŋ, uppalaŋva yathodake’ ti. (jā. 1.2.174).

Atha naŋ pucchi– ‘kuhiŋ so, ammā’ ti? ‘Sayane nipanno niddāyatī’ ti. ‘Atthi panassa hatthe kiñcī’ ti? ‘Dussante paņņaŋ atthī’ ti. Sā ‘kiŋ paņņaŋ nu kho etan’ ti tasmiŋ niddāyante mātāpitūnaŋ aññavihitatāya apassantānaŋ otaritvā samīpaŋ gantvā taŋ paņņaŋ mocetvā ādāya attano gabbhaŋ pavisitvā dvāraŋ pidhāya vātapānaŋ vivaritvā akkharasamaye kusalatāya paņņaŋ vācetvā, ‘aho vata bālo, attano maraņapaņņaŋ dussante bandhitvā vicarati, sace mayā na diţţhaŋ assa, natthissa jīvitan’ ti taŋ paņņaŋ phāletvā seţţhissa vacanena aparaŋ paņņaŋ likhi – ‘ayaŋ mama putto ghosako nāma, gāmasatato paņņākāraŋ āharāpetvā imassa janapadaseţţhino dhītarā saddhiŋ mangalaŋ katvā attano vasanagāmassa majjhe dvibhūmakaŋ gehaŋ kāretvā pākāraparikkhepena ceva purisaguttiyā ca susaŋvihitārakkhaŋ karotu, mayhañca “idañcidañca mayā katan” ti sāsanaŋ pesetu, evaŋ kate ahaŋ mātulassa kattabbayuttakaŋ pacchā jānissāmī’ ti, likhitvā ca pana sangharitvā otaritvā dussanteyevassa bandhi.

So (p. 1.117) divasabhāgaŋ niddāyitvā uţţhāya bhuñjitvā pakkāmi. Punadivase pātova taŋ gāmaŋ gantvā āyuttakaŋ gāmakiccaŋ karontaŋyeva passi. So taŋ disvā, ‘kiŋ, tātā’ ti pucchi. ‘Pitarā me tumhākaŋ paņņaŋ pesitan’ ti. ‘Kiŋ paņņaŋ, tāta, āharā’ ti paņņaŋ gahetvā vācetvā tuţţhamānaso ‘passatha, bho, mama sāmino mayi sinehaŋ katvā jeţţhaputtassa me mangalaŋ karotū’ ti mama santikaŋ pahiņi. ‘Sīghaŋ dāru-ādīni āharathā’ ti gahapatike vatvā gāmamajjhe vuttapakāraŋ gehaŋ kārāpetvā gāmasatato paņņākāraŋ āharāpetvā janapadaseţţhino santikā dhītaraŋ ānetvā mangalaŋ katvā seţţhissa sāsanaŋ pahiņi ‘idañcidañca mayā katan’ ti.

Taŋ sutvā seţţhino ‘yaŋ kāremi, taŋ na hoti; yaŋ na kāremi, tadeva hotī’ ti mahantaŋ domanassaŋ uppajji. Puttasokena saddhiŋ so soko ekato hutvā kucchiđāhaŋ uppādetvā atisāraŋ janesi. Seţţhidhītāpi ‘sace koci seţţhino santikā āgacchati, mama akathetvā seţţhiputtassa paţhamataraŋ mā kathayitthā’ ti jane āņāpesi. Seţţhipi kho ‘dāni taŋ duţţhaputtaŋ mama sāpateyyassa sāmikaŋ na karissāmī’ ti cintetvā ekaŋ āyuttakaŋ āha– ‘mātula, puttaŋ me daţţhukāmomhi, ekaŋ pādamūlikaŋ pesetvā mama puttaŋ pakkosāpehī’ ti. So ‘sādhū’ ti vatvā paņņaŋ datvā ekaŋ purisaŋ pesesi. Seţţhidhītāpi tassa āgantvā dvāre ţhitabhāvaŋ sutvā taŋ pakkosāpetvā, ‘kiŋ, tātā’ ti pucchi. So āha– ‘seţţhi gilāno, puttaŋ passituŋ pakkosāpesi, ayye’ ti. ‘Kiŋ, tāta, balavā, dubbalo’ ti? ‘Balavā tāva, āhāraŋ bhuñjatiyeva, ayye’ ti. Sā seţţhiputtaŋ ajānāpetvāva tassa nivesanañca paribbayañca dāpetvā ‘mayā pesitakāle gamissasi, acchassu tāvā’ ti āha. Seţţhi puna āyuttakaŋ avaca, ‘kiŋ, mātula, na te mama puttassa santikaŋ pahitan’ ti? ‘Pahitaŋ, sāmi, gatapuriso na tāva etī’ ti. ‘Tena hi puna aparaŋ pesehī’ ti. So pesesi. Seţţhidhītā tasmimpi tatheva paţipajji. Atha seţţhino rogo balavā jāto, ekaŋ bhājanaŋ pavisati, ekaŋ nikkhamati. Puna seţţhi āyuttakaŋ pucchi– ‘kiŋ, mātula, na te mama puttassa santikaŋ pahitan’ ti? ‘Pahitaŋ, sāmi, gatapuriso na tāva (p. 1.118) etī’ ti. ‘Tena hi puna aparaŋ pesehī’ ti. So pesesi. Seţţhidhītā tatiyavāre āgatampi taŋ pavattiŋ pucchi. So ‘bāļhagilāno, ayye, seţţhi āhāraŋ pacchinditvā maccuparāyaņo jāto, ekaŋ bhājanaŋ nikkhamati ekaŋ pavisatī’ ti āha. Seţţhidhītā ‘idāni gantuŋ kālo’ ti seţţhiputtassa ‘pitā te kira gilāno’ ti ārocetvā ‘kiŋ vadesi bhadde’ ti vutte ‘aphāsukamassa, sāmī’ ti āha. ‘Idāni kiŋ kātabban’ ti. Sāmi? ‘Gāmasatato vuţţhānakapaņņākāraŋ ādāya gantvā passissāma nan’ ti. So ‘sādhū’ ti paņņākāraŋ āharāpetvā sakaţehi ādāya pakkāmi.

Atha naŋ sā ‘pitā te dubbalo, ettakaŋ paņņākāraŋ gahetvā gacchantānaŋ papañco bhavissati, etaŋ nivattāpehī’ ti vatvā taŋ sabbaŋ attano kulagehaŋ pesetvā puna taŋ āha– ‘sāmi, tvaŋ attano pitu pādapasse tiţţheyyāsi, ahaŋ ussīsakapasse ţhassāmī’ ti. Gehaŋ pavisamānāyeva ca ‘gehassa purato ca pacchato ca ārakkhaŋ gaņhathā’ ti attano purise āņāpesi. Paviţţhakāle pana seţţhiputto pitu pādapasse aţţhāsi, itarā ussīsakapasse.

Tasmiŋ khaņe seţţhi uttānako nipanno hoti. Āyuttako pana tassa pāde parimajjanto ‘putto te, sāmi, āgato’ ti āha. ‘Kuhiŋ so’ ti? ‘Esa pādamūle ţhito’ ti. Atha naŋ disvā āyakammikaŋ pakkosāpetvā, ‘mama gehe kittakaŋ dhanan’ ti pucchi. ‘Sāmi, dhanasseva cattālīsakoţiyo, upabhogaparibhogabhaņđānaŋ pana vanagāmakkhettadvipadacatuppadayānavāhanānañca ayañca ayañca paricchedo’ ti vutte, ‘ahaŋ ettakaŋ dhanaŋ mama puttassa ghosakassa na demī’ ti vattukāmo ‘demī’ ti āha. Taŋ sutvā seţţhidhītā ‘ayaŋ puna kathento aññaŋ kiñci katheyyā’ ti cintetvā sokāturā viya kese vikiritvā rodamānā ‘kiŋ nāmetaŋ, tāta, vadetha, idampi nāma vo vacanaŋ suņoma, alakkhikā vatamhā’ ti vatvā matthakena naŋ uramajjhe paharantī patitvā yathā puna vattuŋ na sakkoti, tathāssa uramajjhe matthakena ghaŋsentī ārodanaŋ dassesi. Seţţhi tankhaņaññeva kālamakāsi. ‘Seţţhi mato’ ti gantvā (p. 1.119) utenassa rañño ārocayiŋsu. Rājā tassa sarīrakiccaŋ kārāpetvā, ‘atthi panassa putto vā dhītā vā’ ti pucchi. ‘Atthi, deva, ghosako nāma tassa putto, sabbaŋ sāpateyyaŋ tassa niyyādetvāva mato, devā’ ti.

Rājā aparabhāge seţţhiputtaŋ pakkosāpesi. Tasmiñca divase devo vassi. Rājangaņe tattha tattha udakaŋ saņţhāti. Seţţhiputto ‘rājānaŋ passissāmī’ ti pāyāsi. Rājā vātapānaŋ vivaritvā taŋ āgacchantaŋ olokento rājangaņe udakaŋ langhitvā āgacchantaŋ disvā āgantvā vanditvā ţhitaŋ ‘tvaŋ ghosako nāma, tātā’ ti pucchitvā ‘āma, devā’ ti vutte ‘pitā me matoti mā soci, tava pettikaŋ seţţhiţţhānaŋ tuyhameva dassāmī’ ti taŋ samassāsetvā ‘gaccha, tātā’ ti uyyojesi. Rājā gacchantañca naŋ olokentova aţţhāsi. So āgamanakāle langhitaŋ udakaŋ gamanakāle otaritvā saņikaŋ agamāsi. Atha naŋ rājā tatova pakkosāpetvā, ‘kiŋ nu kho, tāta, tvaŋ mama santikaŋ āgacchanto udakaŋ langhitvā āgamma gacchanto otaritvā saņikaŋ gacchasī’ ti pucchi. ‘Āma, deva, ahaŋ tasmiŋ khaņe kumārako, kīļanakālo nāma, so idāni pana me devena ţhānantaraŋ paţissutaŋ. Tasmā yathā pure acaritvā idāni sannisinnena hutvā carituŋ vaţţatī’ ti. Taŋ sutvā rājā ‘dhitimāyaŋ puriso, idānevassa ţhānantaraŋ dassāmī’ ti pitarā bhuttaŋ bhogaŋ datvā sabbasatena seţţhiţţhānaŋ adāsi.

So rathe ţhatvā nagaraŋ padakkhiņaŋ akāsi. Olokitolokitaţţhānaŋ kampati. Seţţhidhītā kāļidāsiyā saddhiŋ mantayamānā nisinnā ‘amma kāļi, puttassa te ettikā sampatti maŋ nissāya uppannā’ ti āha. ‘Kiŋ kāraņā, ammā’ ti? ‘Ayañhi attano maraņapaņņaŋ dussante bandhitvā amhākaŋ gharaŋ āgato, athassa mayā taŋ paņņaŋ phāletvā mayā saddhiŋ mangalakaraņatthāya aññaŋ paņņaŋ likhitvā ettakaŋ kālaŋ tattha ārakkho kato’ ti. ‘Amma, tvaŋ ettakaŋ passasi, imaŋ pana seţţhi daharakālato paţţhāya māretukāmo māretuŋ nāsakkhi, kevalaŋ imaŋ nissāya bahuŋ dhanaŋ khīyī’ ti. ‘Amma, atibhāriyaŋ vata seţţhinā katan’ ti. Nagaraŋ padakkhiņaŋ katvā gehaŋ pavisantaŋ pana naŋ disvā, ‘ayaŋ ettikā sampatti maŋ nissāya (p. 1.120) uppannā’ ti hasitaŋ akāsi. Atha naŋ seţţhiputto disvā, ‘kiŋ kāraņā hasī’ ti pucchi. ‘Ekaŋ kāraņaŋ nissāyā’ ti. ‘Kathehi nan’ ti? ‘Sā na kathesi’. So ‘sace na kathessasi, dvidhā taŋ chindissāmī’ ti tajjetvā asiŋ nikkađđhi. Sā ‘ayaŋ ettikā sampatti tayā maŋ nissāya laddhāti cintetvā hasitan’ ti āha. ‘Yadi mama pitarā attano santakaŋ mayhaŋ niyyāditaŋ, tvaŋ ettha kiŋ hosī’ ti? So kira ettakaŋ kālaŋ kiñci na jānāti, tenassā vacanaŋ na saddahi. Athassa sā ‘tumhākaŋ pitarā maraņapaņņaŋ datvā pesitā, tumhe mayā idañcidañca katvā rakkhitā’ ti sabbaŋ kathesi. ‘Tvaŋ abhūtaŋ kathesī’ ti asaddahanto ‘mātaraŋ kāļiŋ pucchissāmī’ ti cintetvā ‘evaŋ kira, ammā’ ti. ‘Āma, tāta, daharakālato paţţhāya taŋ māretukāmo māretuŋ asakkonto taŋ nissāya bahuŋ dhanaŋ khīyi, sattasu ţhānesu tvaŋ maraņato mutto, idāni bhogagāmato āgamma sabbasatena saddhiŋ seţţhiţţhānaŋ patto’ ti. So taŋ sutvā ‘bhāriyaŋ vata kammaŋ, evarūpā kho pana maraņā muttassa mama pamādajīvitaŋ jīvituŋ ayuttaŋ, appamatto bhavissāmī’ ti cintetvā devasikaŋ sahassaŋ vissajjetvā addhikakapaņādīnaŋ dānaŋ paţţhapesi. Mitto nāmassa kuţumbiko dānabyāvaţo ahosi. Ayaŋ ghosakaseţţhino uppatti.

Tasmiŋ pana kāle bhaddavatīnagare bhaddavatiyaseţţhi nāma ghosakaseţţhino adiţţhapubbasahāyako ahosi. Bhaddavatīnagarato āgatānaŋ vāņijānaŋ santike ghosakaseţţhi bhaddavatiyaseţţhino sampattiñca vayappadesañca sutvā tena saddhiŋ sahāyakabhāvaŋ icchanto paņņākāraŋ pesesi. Bhaddavatiyaseţţhipi kosambito āgatānaŋ vāņijānaŋ santike ghosakaseţţhino sampattiñca vayappadesañca sutvā tena saddhiŋ sahāyakabhāvaŋ icchanto paņņākāraŋ pesesi. Evaŋ te aññamaññaŋ adiţţhapubbasahāyakā hutvā vasiŋsu. Aparabhāge bhaddavatiyaseţţhino gehe ahivātarogo patito. Tasmiŋ patite paţhamaŋ makkhikā maranti, tato anukkameneva kīţā mūsikā kukkuţā sūkarā gāvo dāsī dāsā sabbapacchā gharamānusakāpi maranti. Tesu ye bhittiŋ bhinditvā palāyanti, te jīvitaŋ labhanti, tadā pana seţţhi ca bhariyā ca dhītā cassa tathā palāyitvā (p. 1.121) ghosakaseţţhiŋ passituŋ patthentā kosambimaggaŋ paţipajjiŋsu. Te antarāmaggeyeva khīņapātheyyā vātātapena ceva khuppipāsāhi ca kilantasarīrā kicchena kosambiŋ patvā udakaphāsukaţţhāne ţhatvā nhatvā nagaradvāre ekaŋ sālaŋ pavisiŋsu.

Tato seţţhi bhariyaŋ āha– ‘bhadde, iminā nīhārena gacchantā vijātamātuyāpi amanāpā honti, sahāyako kira me addhikakapaņādīnaŋ devasikaŋ sahassaŋ vissajjetvā dānaŋ dāpesi. Tattha dhītaraŋ pesetvā āhāraŋ āharāpetvā ekāhaŋ dvīhaŋ idheva sarīraŋ santappetvā sahāyakaŋ passissāmā’ ti. Sā ‘sādhu, sāmī’ ti. Te sālāyameva vasiŋsu. Punadivase kāle ārocite kapaņaddhikādīsu āhāratthāya gacchantesu mātāpitaro, ‘amma, gantvā amhākaŋ āhāraŋ āharā’ ti dhītaraŋ pesayiŋsu. Mahābhogakulassa dhītā vipattiyā acchinnalajjitāya alajjamānā pātiŋ gahetvā kapaņajanena saddhiŋ āhāratthāya gantvā ‘kati paţivīse gaņhissasi, ammā’ ti puţţhā ca pana ‘tayo’ ti āha. Athassā tayo paţivīse adāsi. Tāya bhatte āhaţe tayopi ekato bhuñjituŋ nisīdiŋsu.

Atha mātādhītaro seţţhiŋ āhaŋsu– ‘sāmi, vipatti nāma mahākulānampi uppajjati, mā amhe oloketvā bhuñja, mā cintayī’ ti. Iti naŋ nānappakārehi yācitvā bhojesuŋ. So bhuñjitvā āhāraŋ jīrāpetuŋ asakkonto aruņe uggacchante kālamakāsi. Mātādhītaro nānappakārehi paridevitvā rodiŋsu. Kumārikā punadivase rodamānā āhāratthāya gantvā, ‘kati paţivīse gaņhissasī’ ti vuttā, ‘dve’ ti vatvā āhāraŋ āharitvā mātaraŋ yācitvā bhojesi. Sāpi tāya yāciyamānā bhuñjitvā āhāraŋ jīrāpetuŋ asakkontī taŋ divasameva kālamakāsi. Kumārikā ekikāva roditvā paridevitvā tāya dukkhuppattiyā ativiya sañjātachātakadukkhā punadivase yācakehi saddhiŋ rodantī āhāratthāya gantvā, ‘kati paţivīse gaņhissasi, ammā’ ti vuttā ‘ekan’ ti āha. Mittakuţumbiko taŋ tayo divase bhattaŋ gaņhantiŋ sañjānāti, tena taŋ ‘apehi nassa, vasali, ajja tava kucchippamāņaŋ aññāsī’ ti āha. Hirottappasampannā kuladhītā (p. 1.122) paccorasmiŋ sattipahāraŋ viya vaņe khārodakasecanakaŋ viya ca patvā ‘kiŋ, sāmī’ ti āha. ‘Tayā pure tayo koţţhāsā gahitā, hiyyo dve, ajja ekaŋ gaņhāsi. Ajja te attano kucchippamāņaŋ ñātan’ ti. ‘Mā maŋ, sāmi, “attanova atthāya gaņhī” ti maññitthā’ ti. ‘Atha kasmā evaŋ gaņhī’ ti? ‘Pure tayo janā ahumha, sāmi, hiyyo dve, ajja ekikāva jātāmhī’ ti. So ‘kena kāraņenā’ ti pucchitvā ādito paţţhāya tāya kathitaŋ sabbaŋ pavattiŋ sutvā assūni sandhāretuŋ asakkonto sañjātabalavadomanasso hutvā, ‘amma, evaŋ sante mā cintayi, tvaŋ bhaddavatiyaseţţhino dhītā ajjakālato paţţhāya mama dhītāyeva nāmā’ ti vatvā sīse cumbitvā gharaŋ netvā attano jeţţhadhītuţţhāne ţhapesi.

Sā dānagge uccāsaddaŋ mahāsaddaŋ sutvā, ‘tāta, kasmā etaŋ janaŋ nissaddaŋ katvā dānaŋ na dethā’ ti āha. ‘Na sakkā kātuŋ, ammā’ ti. ‘Sakkā, tātā’ ti. ‘Kathaŋ sakkā, ammā’ ti? ‘Tāta dānaggaŋ parikkhipitvā ekekasseva pavesanappamāņena dve dvārāni yojetvā, “ekena dvārena pavisitvā ekena nikkhamathā” ti vadetha, evaŋ nissaddā hutvāva gaņhissantī’ ti. So taŋ sutvā, ‘bhaddakova, amma, upāyo’ ti tathā kāresi. Sāpi pubbe sāmā nāma. Vatiyā pana kāritattā sāmāvatī nāma jātā. Tato paţţhāya dānagge kolāhalaŋ pacchindī. Ghosakaseţţhi pubbe taŋ saddaŋ suņanto ‘mayhaŋ dānagge saddo’ ti tussati. Dvīhatīhaŋ pana saddaŋ asuņanto mittakuţumbikaŋ attano upaţţhānaŋ āgataŋ pucchi– ‘diyyati kapaņaddhikādīnaŋ dānan’ ti? ‘Āma, sāmī’ ti. ‘Atha kiŋ dvīhatīhaŋ saddo na suyyatī’ ti? ‘Yathā nissaddā hutvā gaņhanti, tathā me upāyo kato’ ti. ‘Atha pubbeva kasmā nākāsī’ ti? ‘Ajānanatāya, sāmī’ ti. ‘Idāni kathaŋ te ñāto’ ti? ‘Dhītarā me akkhāto, sāmī’ ti. Mayhaŋ aviditā ‘tava dhītā nāma atthī’ ti. So ahivātaroguppattito paţţhāya sabbaŋ bhaddavatiyaseţţhino pavattiŋ ācikkhitvā tassā attano jeţţhadhītuţţhāne ţhapitabhāvaŋ ārocesi. Atha naŋ seţţhi ‘evaŋ sante mama kasmā na kathesi, mama sahāyakassa dhītā mama dhītā nāmā’ ti taŋ pakkosāpetvā pucchi– ‘amma, seţţhino dhītāsī’ ti? ‘Āma, tātā’ ti. ‘Tena hi mā cintayi, tvaŋ mama (p. 1.123) dhītāsī’ ti taŋ sīse cumbitvā parivāratthāya tassā pañca itthisatāni datvā taŋ attano jeţţhadhītuţţhāne ţhapesi.

Athekadivasaŋ tasmiŋ nagare nakkhattaŋ sanghuţţhaŋ hoti. Tasmiŋ pana nakkhatte bahi anikkhamanakā kuladhītaropi attano parivārena saddhiŋ padasāva nadiŋ gantvā nhāyanti. Tasmā taŋ divasaŋ sāmāvatīpi pañcahi itthisatehi parivāritā rājangaņeneva nhāyituŋ agamāsi. Uteno sīhapañjare ţhito taŋ disvā ‘kassimā nāţakitthiyo’ ti pucchi. ‘Na kassaci nāţakitthiyo, devā’ ti. ‘Atha kassa dhītaro’ ti? ‘Ghosakaseţţhino dhītā deva, sāmāvatī nāmesā’ ti. So disvāva uppannasineho seţţhino sāsanaŋ pāhesi– ‘dhītaraŋ kira me pesetū’ ti. ‘Na pesemi, devā’ ti. ‘Mā kira evaŋ karotu, pesetuyevā’ ti. ‘Mayaŋ gahapatikā nāma kumārikānaŋ pothetvā viheţhetvā kađđhanabhayena na dema, devā’ ti. Rājā kujjhitvā gehaŋ lañchāpetvā seţţhiñca bhariyañca hatthe gahetvā bahi kārāpesi. Sāmāvatī, nhāyitvā āgantvā gehaŋ pavisituŋ okāsaŋ alabhantī, ‘kiŋ etaŋ, tātā’ ti pucchi. ‘Amma, rājā tava kāraņā pahiņi. Atha “na mayaŋ dassāmā” ti vutte gharaŋ lañchāpetvā amhe bahi kārāpesī’ ti. ‘Tāta, bhāriyaŋ vo kammaŋ kataŋ, raññā nāma pahite “na, demā” ti avatvā “sace me dhītaraŋ saparivāraŋ gaņhatha, demā” ti vattabbaŋ bhaveyya, tātā’ ti. ‘Sādhu, amma, tava ruciyā sati evaŋ karissāmī’ ti rañño tathā sāsanaŋ pāhesi. Rājā ‘sādhū’ ti sampaţicchitvā taŋ saparivāraŋ ānetvā abhisiñcitvā aggamahesiţţhāne ţhapesi. Sesā tassāyeva parivāritthiyo ahesuŋ. Ayaŋ sāmāvatiyā uppatti.

Utenassa pana aparāpi vāsuladattā nāma devī ahosi caņđapajjotassa dhītā. Ujjeniyañhi caņđapajjoto nāma rājā ahosi. So ekadivasaŋ uyyānato āgacchanto attano sampattiŋ oloketvā, ‘atthi nu kho aññassapi kassaci evarūpā sampattī’ ti vatvā taŋ sutvā manussehi ‘kiŋ sampatti nāmesā, kosambiyaŋ utenassa rañño atimahatī sampatī’ ti vutte rājā āha – ‘tena hi gaņhissāma nan’ ti? ‘Na sakkā so gahetun’ ti. ‘Kiñci katvā gaņhissāmayevā’ ti? ‘Na sakkā devā’ ti. ‘Kiŋ kāraņā’ ti? ‘So hatthikantaŋ nāma sippaŋ jānāti, mantaŋ (p. 1.124) parivattetvā hatthikantavīņaŋ vādento nāge palāpetipi gaņhātipi. Hatthivāhanasampanno tena sadiso nāma natthī’ ti. ‘Na sakkā mayā so gahetun’ ti. ‘Sace te, deva, ekantena ayaŋ nicchayo, tena hi dāruhatthiŋ kāretvā tassāsannaţţhānaŋ pesehi. So hatthivāhanaŋ vā assavāhanaŋ vā sutvā dūrampi gacchati. Tattha naŋ āgataŋ gahetuŋ sakkā bhavissatī’ ti.

Rājā ‘attheso upāyo’ ti dārumayaŋ yantahatthiŋ kārāpetvā bahi pilotikāhi veţhetvā katacittakammaŋ katvā tassa vijite āsannaţţhāne ekasmiŋ saratīre vissajjāpesi. Hatthino antokucchiyaŋ saţţhi purisā aparāparaŋ cankamanti, hatthilaņđaŋ āharitvā tattha tattha chađđesuŋ. Eko vanacarako hatthiŋ disvā, ‘amhākaŋ rañño anucchaviko’ ti cintetvā, gantvā rañño ārocesi– ‘deva, mayā sabbaseto kelāsakūţapaţibhāgo tumhākaññeva anucchaviko varavāraņo diţţho’ ti. Uteno tameva maggadesakaŋ katvā hatthiŋ abhiruyha saparivāro nikkhami. Tassa āgamanaŋ ñatvā carapurisā gantvā caņđapajjotassa ārocesuŋ. So āgantvā majjhe tucchaŋ katvā ubhosu passesu balakāyaŋ payojesi. Uteno tassāgamanaŋ ajānanto hatthiŋ anubandhi. Anto ţhitamanussā vegena palāpesuŋ. Kaţţhahatthī rañño mantaŋ parivattetvā vīņaŋ vādentassa tantisaddaŋ asuņanto viya palāyatiyeva. Rājā hatthināgaŋ pāpuņituŋ asakkonto assaŋ āruyha anubandhi. Tasmiŋ vegena anubandhante balakāyo ohīyi. Rājā ekakova ahosi. Atha naŋ ubhosu passesu payuttā caņđapajjotassa purisā gaņhitvā attano rañño adaŋsu. Athassa balakāyo amittavasaŋ gatabhāvaŋ ñatvā bahinagareva khandhāvāraŋ nivesetvā acchi.

Caņđapajjotopi utenaŋ jīvaggāhameva gāhāpetvā ekasmiŋ coragehe pakkhipitvā dvāraŋ pidahāpetvā tayo divase jayapānaŋ pivi. Uteno tatiyadivase ārakkhake pucchi– ‘kahaŋ vo, tāta, rājā’ ti? ‘“Paccāmitto me gahito” ti jayapānaŋ pivatī’ ti. ‘Kā nāmesā mātugāmassa viya tumhākaŋ rañño kiriyā, nanu paţirājūnaŋ gahetvā (p. 1.125) vissajjetuŋ vā māretuŋ vā vaţţati, amhe dukkhaŋ nisīdāpetvā jayapānaŋ kira pivatī’ ti. Te gantvā tamatthaŋ rañño ārocesuŋ. So āgantvā ‘saccaŋ kira tvaŋ evaŋ vadasī’ ti pucchi. ‘Āma, mahārājā’ ti. ‘Sādhu taŋ vissajjessāmi, evarūpo kira te manto atthi, taŋ mayhaŋ dassasī’ ti. ‘Sādhu dassāmi, gahaņasamaye maŋ vanditvā taŋ gaņhāhi. Kiŋ pana tvaŋ vandissasī’ ti? ‘Kyāhaŋ taŋ vandissāmi, na vandissāmī’ ti? ‘Ahampi te na dassāmī’ ti ‘Evaŋ sante rājāņaŋ te karissāmī’ ti. ‘Karohi, sarīrassa me issaro, na pana cittassā’ ti. Rājā tassa sūragajjitaŋ sutvā, ‘kathaŋ nu kho imaŋ mantaŋ gaņhissāmī’ ti cintetvā, ‘imaŋ mantaŋ aññaŋ jānāpetuŋ na sakkā, mama dhītaraŋ etassa santike uggaņhāpetvā ahaŋ tassā santike gaņhissāmī’ ti. Atha naŋ āha– ‘aññassa vanditvā gaņhantassa dassasī’ ti. ‘Āma, mahārājā’ ti. ‘Tena hi amhākaŋ ghare ekā khujjā atthi tassā antosāņiyaŋ vanditvā nisinnāya tvaŋ bahisāņiyaŋ ţhitova mantaŋ vācehī’ ti. ‘Sādhu, mahārāja, khujjā vā hotu pīţhasappi vā, vandantiyā dassāmī’ ti. Tato rājā gantvā dhītaraŋ vāsuladattaŋ āha– ‘amma, eko sankhakuţţhī anagghamantaŋ jānāti, taŋ aññaŋ jānāpetuŋ na sakkā. Tvaŋ antosāņiyaŋ nisīditvā taŋ vanditvā mantaŋ gaņha, so bahisāņiyaŋ ţhatvā tuyhaŋ vācessati. Tava santikā ahaŋ taŋ gaņhissāmī’ ti.

Evaŋ so tesaŋ aññamaññaŋ santhavakaraņabhayena dhītaraŋ khujjaŋ, itaraŋ sankhakuţţhiŋ katvā kathesi. So tassā antosāņiyaŋ vanditvā nisinnāya bahi ţhito mantaŋ vācesi. Atha naŋ ekadivasaŋ punappunaŋ vuccamānampi mantapadaŋ vattuŋ asakkontiŋ ‘are khujje atibahaloţţhakapolaŋ te mukhaŋ, evaŋ nāma vadehī’ ti āha. ‘Sā kujjhitvā are duţţhasankhakuţţhi kiŋ vadesi, kiŋ mādisā khujjā nāma hotī’ ti? Sāņikaņņaŋ ukkhipitvā ‘kāsi tvan’ ti vutte, ‘rañño dhītā vāsuladattā nāmāhan’ ti āha. ‘Pitā te taŋ mayhaŋ kathento “khujjā” ti kathesī’ ti. ‘Mayhampi kathento taŋ sankhakuţţhiŋ katvā kathesī’ ti. Te ubhopi ‘tena hi amhākaŋ santhavakaraņabhayena kathitaŋ bhavissatī’ ti antosāņiyaññeva santhavaŋ kariŋsu.

Tato paţţhāya mantaggahaņaŋ vā sippaggahaņaŋ vā natthi. Rājāpi dhītaraŋ niccaŋ pucchati– ‘sippaŋ gaņhasi, ammā’ ti? ‘Gaņhāmi, tātā’ ti. Atha naŋ ekadivasaŋ uteno (p. 1.126) āha– ‘bhadde, sāmikena kattabbaŋ nāma neva mātāpitaro na bhātubhaginiyo kātuŋ sakkonti, sace mayhaŋ jīvitaŋ dassasi, pañca te itthisatāni parivāraŋ datvā aggamahesiţţhānaŋ dassāmī’ ti. ‘Sace imasmiŋ vacane patiţţhātuŋ sakkhissatha, dassāmi vo jīvitan’ ti. ‘Sakkhissāmi, bhadde’ ti. Sā ‘sādhu, sāmī’ ti pitu santikaŋ gantvā vanditvā ekamantaŋ aţţhāsi. Atha naŋ so pucchi– ‘amma, niţţhitaŋ sippan’ ti? ‘Na tāva niţţhitaŋ, tāta, sippan’ ti. Atha naŋ so pucchi– ‘kiŋ, ammā’ ti? ‘Amhākaŋ ekaŋ dvārañca ekaŋ vāhanañca laddhuŋ vaţţati, tātā’ ti. ‘Idaŋ kiŋ, ammā’ ti? ‘Tāta, rattiŋ kira tārakasaññāya mantassa upacāratthāya ekaŋ osadhaŋ gahetabbaŋ atthi. Tasmā amhākaŋ velāya vā avelāya vā nikkhamanakāle ekaŋ dvārañceva ekaŋ vāhanañca laddhuŋ vaţţatī’ ti. Rājā ‘sādhū’ ti sampaţicchi. Te attano abhirucitaŋ ekaŋ dvāraŋ hatthagataŋ kariŋsu. Rañño pana pañca vāhanāni ahesuŋ. Bhaddavatī nāma kareņukā ekadivasaŋ paññāsa yojanāni gacchati, kāko nāma dāso saţţhi yojanāni gacchati, celakaţţhi ca muñcakesī cāti dve assā yojanasataŋ gacchanti, nāļāgiri hatthī vīsati yojanasatanti.

So kira rājā anuppanne buddhe ekassa issarassa upaţţhāko ahosi. Athekadivasaŋ issare bahinagaraŋ gantvā nhatvā āgacchante eko paccekabuddho nagaraŋ piņđāya pavisitvā sakalanagaravāsīnaŋ mārena āvaţţitattā ekaŋ bhikkhāmpi alabhitvā yathādhotena pattena nikkhami. Atha naŋ nagaradvāraŋ pattakāle māro aññātakavesena upasankamitvā, ‘api, bhante, vo kiñci laddhan’ ti pucchi. ‘Kiŋ pana me tvaŋ alabhanākāraŋ karī’ ti? ‘Tena hi nivattitvā puna pavisatha, idāni na karissāmī’ ti. ‘Nāhaŋ puna nivattissāmī’ ti. Sace hi nivatteyya, puna so sakalanagaravāsīnaŋ sarīre adhimuñcitvā pāņiŋ paharitvā hasanakeļiŋ kareyya. Paccekabuddhe anivattitvā gate māro tattheva antaradhāyi. Atha so issaro yathādhoteneva pattena āgacchantaŋ paccekabuddhaŋ disvā vanditvā, ‘api, bhante, kiñci laddhan’ ti pucchi. ‘Caritvā nikkhantamhāvuso’ ti. So cintesi– ‘ayyo, mayā pucchitaŋ akathetvā aññaŋ vadati, na kiñci laddhaŋ bhavissatī’ ti. Athassa pattaŋ olokento tucchaŋ disvā gehe bhattassa (p. 1.127) niţţhitāniţţhitabhāvaŋ ajānanatāya sūro hutvā pattaŋ gahetuŋ avisahanto ‘thokaŋ, bhante, adhivāsethā’ ti vatvā vegena gharaŋ gantvā ‘amhākaŋ bhattaŋ niţţhitan’ ti pucchitvā, ‘niţţhitan’ ti vutte taŋ upaţţhākaŋ āha– ‘tāta, añño tayā sampannavegataro nāma natthi, sīghena javena bhadantaŋ patvā “pattaŋ me, bhante, dethā” ti vatvā pattaŋ gahetvā vegena ehī’ ti. So ekavacaneneva pakkhanditvā pattaŋ gahetvā āhari. Issaropi attano bhojanassa pattaŋ pūretvā ‘imaŋ sīghaŋ gantvā ayyassa sampādehi, ahaŋ te ito pattiŋ dammī’ ti āha.

Sopi taŋ gahetvā javena gantvā paccekabuddhassa pattaŋ datvā pañcapatiţţhitena vanditvā, ‘bhante, “velā upakaţţhā” ti ahaŋ atisīghena javena āgato ca gato ca, etassa me javassa phalena yojanānaŋ paņņāsasaţţhisatavīsasatagamanasamatthāni pañca vāhanāni nibbattantu, āgacchantassa ca me gacchantassa ca sarīraŋ sūriyatejena tatthaŋ, tassa me phalena nibbattanibbattaţţhāne āņā sūriyatejasadisā hotu, imasmiŋ me piņđapāte sāminā patti dinnā, tassā me nissandena tumhehi diţţhadhammassa bhāgī homī’ ti āha. Paccekabuddho ‘evaŋ hotū’ ti vatvā–

‘Icchitaŋ patthitaŋ tuyhaŋ, sabbameva samijjhatu;

Sabbe pūrentu sankappā, cando pannaraso yathā. (dī. ni. aţţha. 2.95pubbūpanissayasampattikathā; a. ni. aţţha. 1.1. 192).

‘Icchitaŋ patthitaŋ tuyhaŋ, khippameva samijjhatu;

Sabbe pūrentu sankappā, maņijotiraso yathā’ ti.–

Anumodanaŋ akāsi. Paccekabuddhānaŋ kira idhāva dve gāthā anumodanagāthā nāma honti. Tattha jotirasoti sabbakāmadadaŋ maņiratanaŋ vuccati. Idaŋ tassa pubbacaritaŋ. So etarahi caņđapajjoto ahosi. Tassa ca kammassa nissandena imāni pañca vāhanāni nibbattiŋsu. Athekadivasaŋ rājā uyyānakīļāya nikkhami. Uteno ‘ajja palāyitabban’ ti mahantāmahante cammapasibbake hiraññasuvaņņassa pūretvā kareņukāpiţţhe ţhapetvā vāsuladattaŋ ādāya palāyi. Antepurapālakā palāyantaŋ taŋ disvā gantvā rañño ārocesuŋ. Rājā ‘sīghaŋ gacchathā’ ti balaŋ pahiņi. Uteno (p. 1.128) balassa pakkhandabhāvaŋ ñatvā kahāpaņapasibbakaŋ mocetvā pātesi, manussā kahāpaņe uccinitvā puna pakkhandiŋsu. Itaro suvaņņapasibbakaŋ mocetvā pātetvā nesaŋ suvaņņalobhena papañcentānaññeva bahi nivuţţhaŋ attano khandhāvāraŋ pāpuņi. Atha naŋ āgacchantaŋ disvāva attano balakāyo parivāretvā nagaraŋ pavesesi. So patvāva vāsuladattaŋ abhisiñcitvā aggamahesiţţhāne ţhapesīti. Ayaŋ vāsuladattāya uppatti.

Aparā pana māgaņđiyā nāma rañño santikā aggamahesiţţhānaŋ labhi. Sā kira kururaţţhe māgaņđiyabrāhmaņassa dhītā. Mātāpissā māgaņđiyāyeva nāmaŋ. Cūļapitāpissā māgaņđiyova, sā abhirūpā ahosi devaccharapaţibhāgā. Pitā panassā anucchavikaŋ sāmikaŋ alabhanto mahantehi mahantehi kulehi yācitopi ‘na mayhaŋ dhītu tumhe anucchavikā’ ti tajjetvā uyyojesi. Athekadivasaŋ satthā paccūsasamaye lokaŋ volokento māgaņđiyabrāhmaņassa sapajāpatikassa anāgāmiphalūpanissayaŋ disvā attano pattacīvaramādāya tassa bahinigame aggiparicaraņaţţhānaŋ agamāsi. So tathāgatassa rūpasobhaggappattaŋ attabhāvaŋ oloketvā, ‘imasmiŋ loke iminā purisena sadiso añño puriso nāma natthi, ayaŋ mayhaŋ dhītu anucchaviko, imassa posāpanatthāya dhītaraŋ dassāmī’ ti cintetvā, ‘samaņa, ekā me dhītā atthi, ahaŋ ettakaŋ kālaŋ tassā anucchavikaŋ purisaŋ na passāmi, tumhe tassā anucchavikā, sā ca tumhākaññeva anucchavikā. Tumhākañhi pādaparicārikā, tassā ca bhattā laddhuŋ vaţţati, taŋ vo ahaŋ dassāmi, yāva mamāgamanā idheva tiţţhathā’ ti āha. Satthā kiñci avatvā tuņhī ahosi. Brāhmaņo vegena gharaŋ gantvā, ‘bhoti, bhoti dhītu me anucchaviko puriso diţţho, sīghaŋ sīghaŋ naŋ alankarohī’ ti taŋ alankārāpetvā saddhiŋ brāhmaņiyā ādāya satthu santikaŋ pāyāsi. Sakalanagaraŋ sankhubhi. Ayaŋ ‘ettakaŋ kālaŋ mayhaŋ dhītu anucchaviko natthī’ ti kassaci adatvā ‘ajja me dhītu anucchaviko diţţho’ ti kira vadeti, ‘kīdiso nu kho so puriso, passissāma nan’ ti mahājano teneva saddhiŋ nikkhami.

Tasmiŋ (p. 1.129) dhītaraŋ gahetvā āgacchante satthā tena vuttaţţhāne aţţhatvā tattha padacetiyaŋ dassetvā gantvā aññasmiŋ ţhāne aţţhāsi. Buddhānañhi padacetiyaŋ adhiţţhahitvā akkantaţţhāneyeva paññāyati, na aññattha. Yesañcatthāya adhiţţhitaŋ hoti, teyeva naŋ passanti. Tesaŋ pana adassanakaraņatthaŋ hatthi-ādayo vā akkamantu, mahāmegho vā pavassatu, verambhavātā vā paharantu, na taŋ koci makkhetuŋ sakkoti. Atha brāhmaņī brāhmaņaŋ āha– ‘kuhiŋ so puriso’ ti. ‘“Imasmiŋ ţhāne tiţţhāhī” ti naŋ avacaŋ, kuhiŋ nu kho so gato’ ti ito cito olokento padacetiyaŋ disvā ‘ayamassa padavalañjo’ ti āha. Brāhmaņī salakkhaņamantānaŋ tiņņaŋ vedānaŋ paguņatāya lakkhaņamante parivattetvā padalakkhaņaŋ upadhāretvā, ‘nayidaŋ, brāhmaņa, pañcakāmaguņasevino padan’ ti vatvā imaŋ gāthamāha–

‘Rattassa hi ukkuţikaŋ padaŋ bhave,

Duţţhassa hoti sahasānupīļitaŋ.

Mūļhassa hoti avakađđhitaŋ padaŋ,

Vivaţţacchadassa idamīdisaŋ padan’ ti. (a. ni. aţţha. 1.1.260-261 visuddhi. 1.45).

Atha naŋ brāhmaņo evamāha– ‘bhoti tvaŋ udakapātiyaŋ kumbhīlaŋ, gehamajjhe ca pana coraŋ viya mante passanasīlā, tuņhī hohī’ ti. Brāhmaņa, yaŋ icchasi, taŋ vadehi, nayidaŋ pañcakāmaguņasevino padanti. Tato ito cito ca olokento satthāraŋ disvā, ‘ayaŋ so puriso’ ti vatvā brāhmaņo gantvā, ‘samaņa, dhītaraŋ me tava posāpanatthāya demī’ ti āha. Satthā ‘dhītarā te mayhaŋ attho atthi vā natthi vā’ ti avatvāva, ‘brāhmaņa, ekaŋ te kāraņaŋ kathemī’ ti vatvā, ‘kathehi samaņā’ ti vutte mahābhinikkhamanato paţţhāya yāva ajapālanigrodhamūlā mārena anubaddhabhāvaŋ ajapālanigrodhamūle ca pana ‘atīto dāni me esa visayan’ ti tassa sokāturassa sokavūpasamanatthaŋ āgatāhi māradhītāhi kumārikavaņņādivasena payojitaŋ palobhanaŋ ācikkhitvā, ‘tadāpi mayhaŋ chando nāhosī’ ti vatvā–

‘Disvāna (p. 1.130) taņhaŋ aratiŋ ragañca,

Nāhosi chando api methunasmiŋ.

Kimevidaŋ muttakarīsapuņņaŋ,

Pādāpi naŋ samphusituŋ na icche’ ti. (a. ni. aţţha. 1.1.260-261 su. ni. 841)–

Imaŋ gāthamāha. Gāthāpariyosāne brāhmaņo ca brāhmaņī ca anāgāmiphale patiţţhahiŋsu. Māgaņđiyāpi kho ‘sacassa mayā attho natthi, anatthikabhāvova vattabbo, ayaŋ pana maŋ muttakarīsapuņņaŋ karoti, pādāpi naŋ samphusituŋ na iccheti, hotu, attano jātikulapadesabhogayasavayasampattiŋ āgamma tathārūpaŋ bhattāraŋ labhitvā samaņassa gotamassa kattabbayuttakaŋ jānissāmī’ ti satthari āghātaŋ bandhi. ‘Kiŋ pana satthā tāya attani āghātuppattiŋ jānāti, no’ ti? ‘Jānātiyeva. Jānanto kasmā gāthamāhā’ ti? Itaresaŋ dvinnaŋ vasena. Buddhā hi āghātaŋ agaņetvā maggaphalādhigamārahānaŋ vasena dhammaŋ desentiyeva. Mātāpitaro taŋ netvā cūļamāgaņđiyaŋ kaniţţhaŋ paţicchāpetvā pabbajitvā arahattaŋ pāpuņiŋsu. Cūļamāgaņđiyopi cintesi– ‘mama dhītā omakasattassa na anucchavikā, ekassa raññova anucchavikā’ ti. Taŋ ādāya kosambiŋ gantvā sabbālankārehi alankaritvā, ‘imaŋ itthiratanaŋ devassa anucchavikan’ ti utenassa rañño adāsi. So taŋ disvāva uppannabalavasineho abhisekaŋ katvā pañcasatamātugāmaparivāraŋ datvā aggamahesiţţhāne ţhapesi. Ayaŋ māgaņđiyāya uppatti.

Evamassa diyađđhasahassanāţakitthiparivārā tisso aggamahesiyo ahesuŋ. Tasmiŋ kho pana samaye ghosakaseţţhi kukkuţaseţţhi pāvārikaseţţhīti kosambiyaŋ tayo seţţhino honti. Te upakaţţhāya vassūpanāyikāya pañcasatatāpase himavantato āgantvā nagare bhikkhāya carante disvā pasīditvā nisīdāpetvā bhojetvā paţiññaŋ gahetvā cattāro māse attano santike vasāpetvā puna vassāratte āgamanatthāya paţijānāpetvā uyyojesuŋ. Tāpasāpi tato paţţhāya aţţha māse himavante vasitvā cattāro māse tesaŋ santike (p. 1.131) vasiŋsu. Te aparabhāge himavantato āgacchantā araññāyatane ekaŋ mahānigrodhaŋ disvā tassa mūle nisīdiŋsu. Tesu jeţţhakatāpaso cintesi– ‘imasmiŋ rukkhe adhivatthā devatā oramattikā na bhavissati, mahesakkhenevettha devarājena bhavitabbaŋ sādhu vata sacāyaŋ isigaņassa pānīyaŋ dadeyyā’ ti. Sopi pānīyaŋ adāsi. Tāpaso nhānodakaŋ cintesi, tampi adāsi. Tato bhojanaŋ cintesi, tampi adāsi. Athassa etadahosi– ‘ayaŋ devarājā amhehi cintitaŋ cintitaŋ sabbaŋ deti, aho vata naŋ passeyyāmā’ ti. So rukkhakkhandhaŋ padāletvā attānaŋ dassesi. Atha naŋ tāpasā, ‘devarāja, mahatī te sampatti, kiŋ nu kho katvā ayaŋ te laddhā’ ti pucchiŋsu. ‘Mā pucchatha, ayyā’ ti. ‘Ācikkha, devarājā’ ti. So attanā katakammassa parittakattā lajjamāno kathetuŋ na visahi. Tehi punappunaŋ nippīļiyamāno pana ‘tena hi suņāthā’ ti vatvā kathesi.

So kireko duggatamanusso hutvā bhatiŋ pariyesanto anāthapiņđikassa santike bhatikammaŋ labhitvā taŋ nissāya jīvikaŋ kappesi. Athekasmiŋ uposathadivase sampatte anāthapiņđiko vihārato āgantvā pucchi– ‘tassa bhatikassa ajjuposathadivasabhāvo kenaci kathito’ ti? ‘Na kathito, sāmī’ ti. ‘Tena hissa sāyamāsaŋ pacathā’ ti. Athassa patthodanaŋ paciŋsu. So divasaŋ araññe kammaŋ katvā sāyaŋ āgantvā bhatte vađđhetvā dinne ‘chātomhī’ ti sahasā abhuñjitvāva ‘aññesu divasesu imasmiŋ gehe “bhattaŋ detha, sūpaŋ detha, byañjanaŋ dethā” ti mahākolāhalaŋ ahosi, ajja te sabbe nissaddā nipajjiŋsu, mayhameva ekassāhāraŋ vađđhayiŋsu, kiŋ nu kho etan’ ti cintetvā pucchi– ‘avasesā bhuñjiŋsu, na bhuñjiŋsū’ ti? ‘Na bhuñjiŋsu, tātā’ ti. ‘Kiŋ kāraņā’ ti? Imasmiŋ gehe uposathadivasesu sāyamāsaŋ na bhuñjanti, sabbeva uposathikā honti. Antamaso thanapāyinopi dārake mukhaŋ vikkhālāpetvā catumadhuraŋ mukhe pakkhipāpetvā mahāseţţhi uposathike kāreti. Gandhatelappadīpe jālante khuddakamahallakadārakā sayanagatā dvattiŋsākāraŋ sajjhāyanti. Tuyhaŋ pana uposathadivasabhāvaŋ kathetuŋ satiŋ na karimhā. Tasmā taveva bhattaŋ pakkaŋ, naŋ bhuñjassūti. Sace idāni uposathikena (p. 1.132) bhavituŋ vaţţati, ahampi bhaveyyanti. ‘Idaŋ seţţhi jānātī’ ti. ‘Tena hi naŋ pucchathā’ ti. Te gantvā seţţhiŋ pucchiŋsu. So evamāha– ‘idāni pana abhuñjitvā mukhaŋ vikkhāletvā uposathangāni adhiţţhahanto upađđhaŋ uposathakammaŋ labhissatī’ ti. Itaro taŋ sutvā tathā akāsi.

Tassa sakaladivasaŋ kammaŋ katvā chātassa sarīre vātā kuppiŋsu. So yottena uraŋ bandhitvā yottakoţiyaŋ gahetvā parivattati. Seţţhi taŋ pavattiŋ sutvā ukkāhi dhāriyamānāhi catumadhuraŋ gāhāpetvā tassa santikaŋ āgantvā, ‘kiŋ, tātā’ ti pucchi. ‘Sāmi, vātā me kuppitā’ ti. ‘Tena hi uţţhāya idaŋ bhesajjaŋ khādāhī’ ti. ‘Tumhepi khādatha, sāmī’ ti. ‘Amhākaŋ aphāsukaŋ natthi, tvaŋ khādāhī’ ti. ‘Sāmi, ahaŋ uposathakammaŋ karonto sakalaŋ kātuŋ nāsakkhiŋ, upađđhakammampi me vikalaŋ mā ahosī’ ti na icchi. ‘Mā evaŋ kari, tātā’ ti vuccamānopi anicchitvā aruņe uţţhahante milātamālā viya kālaŋ katvā tasmiŋ nigrodharukkhe devatā hutvā nibbatti. Tasmā imamatthaŋ kathetvā ‘so seţţhi buddhamāmako, dhammamāmako, sanghamāmako, taŋ nissāya katassa upađđhuposathakammassa nissandenesā sampatti mayā laddhā’ ti āha.

‘Buddho’ ti vacanaŋ sutvāva pañcasatā tāpasā uţţhāya devatāya añjaliŋ paggayha ‘buddhoti vadesi, buddhoti vadesī’ ti pucchitvā, ‘buddhoti vadāmi, buddhoti vadāmī’ ti tikkhattuŋ paţijānāpetvā ‘ghosopi kho eso dullabho lokasmin’ ti udānaŋ udānetvā ‘devate anekesu kappasatasahassesu asutapubbaŋ saddaŋ tayā suņāpitamhā’ ti āhaŋsu. Atha antevāsino ācariyaŋ etadavocuŋ– ‘tena hi satthu santikaŋ gacchāmā’ ti. ‘Tātā, tayo seţţhino amhākaŋ bahūpakārā, sve tesaŋ nivesane bhikkhaŋ gaņhitvā tesampi ācikkhitvā gamissāma, adhivāsetha, tātā’ ti. Te adhivāsayiŋsu. Punadivase seţţhino yāgubhattaŋ sampādetvā āsanāni paññāpetvā ‘ajja no ayyānaŋ āgamanadivaso’ ti ñatvā paccuggamanaŋ katvā te ādāya nivesanaŋ gantvā nisīdāpetvā bhikkhaŋ adaŋsu. Te katabhattakiccā mahāseţţhino ‘mayaŋ gamissāmā’ ti vadiŋsu. ‘Nanu, bhante, tumhehi cattāro vassike māse amhākaŋ gahitāva paţiññā, idāni kuhiŋ gacchathā’ ti? ‘Loke (p. 1.133) kira buddho uppanno, dhammo uppanno, sangho uppanno, tasmā satthu santikaŋ gamissāmā’ ti. ‘Kiŋ pana tassa satthuno santikaŋ tumhākaññeva gantuŋ vaţţatī’ ti? ‘Aññesampi avāritaŋ, āvuso’ ti. ‘Tena hi, bhante, āgametha, mayampi gamanaparivacchaŋ katvā gacchāmā’ ti. ‘Tumhesu parivacchaŋ karontesu amhākaŋ papañco hoti, mayaŋ purato gacchāma, tumhe pacchā āgaccheyyāthā’ ti vatvā te puretaraŋ gantvā sammāsambuddhaŋ disvā abhitthavitvā vanditvā ekamantaŋ nisīdiŋsu. Atha nesaŋ satthā anupubbiŋ kathaŋ kathetvā dhammaŋ desesi. Desanāpariyosāne sabbepi saha paţisambhidāhi arahattaŋ patvā pabbajjaŋ yācitvā ‘etha, bhikkhavo’ ti vacanasamanantaraŋyeva iddhimayapattacīvaradharā ehibhikkhū ahesuŋ.

Tepi kho tayo seţţhino pañcahi pañcahi sakaţasatehi bhattacchādanasappimadhuphāņitādīni dānūpakaraņāni ādāya sāvatthiŋ patvā satthāraŋ vanditvā dhammakathaŋ sutvā kathāpariyosāne sotāpattiphale patiţţhāya addhamāsamattampi dānaŋ dadamānā satthu santike vasitvā kosambiŋ āgamanatthāya satthāraŋ yācitvā satthārā paţiññaŋ dadantena ‘suññāgāre kho gahapatayo tathāgatā abhiramantī’ ti vutte, ‘aññātaŋ, bhante, amhehi pahitasāsanena āgantuŋ vaţţatī’ ti vatvā kosambiŋ gantvā ghosakaseţţhi ghositārāmaŋ, kukkuţaseţţhi kukkuţārāmaŋ, pāvārikaseţţhi pāvārikārāmanti tayo mahāvihāre kāretvā satthu āgamanatthāya sāsanaŋ pahiņiŋsu. Satthā tesaŋ sāsanaŋ sutvā tattha agamāsi. Te paccuggantvā satthāraŋ vihāraŋ pavesetvā vārena vārena paţijagganti. Satthā devasikaŋ ekekasmiŋ vihāre vasati. Yassa vihāre vuţţho hoti, tasseva gharadvāre piņđāya carati. Tesaŋ pana tiņņaŋ seţţhīnaŋ upaţţhāko sumano nāma mālākāro ahosi. So te seţţhino evamāha– ‘ahaŋ tumhākaŋ dīgharattaŋ upakārako, satthāraŋ bhojetukāmomhi, mayhampi ekadivasaŋ satthāraŋ dethā’ ti. ‘Tena hi bhaņe sve bhojehī’ ti. ‘Sādhu, sāmī’ ti so satthāraŋ nimantetvā sakkāraŋ paţiyādesi.

Tadā (p. 1.134) rājā sāmāvatiyā devasikaŋ pupphamūle aţţha kahāpaņe deti. Tassā khujjuttarā nāma dāsī sumanamālākārassa santikaŋ gantvā nibaddhaŋ pupphāni gaņhāti. Atha naŋ tasmiŋ divase āgataŋ mālākāro āha– ‘mayā satthā nimantito, ajja pupphehi satthāraŋ pūjessāmi, tiţţha tāva, tvaŋ parivesanāya sahāyikā hutvā dhammaŋ sutvā avasesāni pupphāni gahetvā gamissasī’ ti Sā ‘sādhū’ ti adhivāsesi. Sumano buddhappamukhaŋ bhikkhusanghaŋ parivisitvā anumodanakaraņatthāya pattaŋ aggahesi. Satthā anumodanadhammadesanaŋ ārabhi. Khujjuttarāpi satthu dhammakathaŋ suņantīyeva sotāpattiphale patiţţhahi. Sā aññesu divasesu cattāro kahāpaņe attano gahetvā catūhi pupphāni gahetvā gacchati, taŋ divasaŋ aţţhahipi pupphāni gahetvā gatā. Atha naŋ sāmāvatī āha– ‘kiŋ nu kho, amma, ajja amhākaŋ raññā dviguņaŋ pupphamūlaŋ dinnan’ ti? ‘No, ayye’ ti. ‘Atha kasmā bahūni pupphānī’ ti? ‘Aññesu divasesu ahaŋ cattāro kahāpaņe attano gahetvā catūhi pupphāni āharāmī’ ti. ‘Ajja kasmā na gaņhī’ ti? ‘Sammāsambuddhassa dhammakathaŋ sutvā dhammassa adhigatattā’ ti. Atha naŋ ‘are, duţţhadāsi ettakaŋ kālaŋ tayā gahitakahāpaņe me dehī’ ti atajjetvā, ‘amma, tayā pivitaŋ amataŋ amhepi pāyehī’ ti vatvā ‘tena hi maŋ nhāpehī’ ti vutte soļasahi gandhodakaghaţehi nhāpetvā dve maţţhasāţake dāpesi. Sā ekaŋ nivāsetvā ekaŋ ekaŋsaŋ pārupitvā āsanaŋ paññāpetvā ekaŋ bījaniŋ āharāpetvā āsane nisīditvā citrabījaniŋ ādāya pañca mātugāmasatāni āmantetvā tāsaŋ satthārā desitaniyāmeneva dhammaŋ desesi. Tassā dhammakathaŋ sutvā tā sabbāpi sotāpattiphale patiţţhahiŋsu.

Tā sabbāpi khujjuttaraŋ vanditvā, ‘amma ajjato paţţhāya tvaŋ kiliţţhakammaŋ mā kari, amhākaŋ mātuţţhāne ca ācariyaţţhāne ca ţhatvā satthu santikaŋ gantvā satthārā desitaŋ dhammaŋ sutvā amhākaŋ kathehī’ ti vadiŋsu. Sā tathā karontī aparabhāge tipiţakadharā jātā. Atha naŋ satthā ‘etadaggaŋ, bhikkhave, mama sāvikānaŋ upāsikānaŋ bahussutānaŋ dhammakathikānaŋ yadidaŋ khujjuttarā’ ti etadagge ţhapesi. Tāpi kho pañcasatā itthiyo taŋ evamāhaŋsu– ‘amma, satthāraŋ daţţhukāmāmhā, taŋ no dassehi, gandhamālādīhi (p. 1.135) taŋ pūjessāmā’ ti. ‘Ayye, rājakulaŋ nāma bhāriyaŋ, tumhe gahetvā bahi gantuŋ na sakkā’ ti. ‘Amma, no mā nāsehi, dasseheva amhākaŋ satthāran’ ti. ‘Tena hi tumhākaŋ vasanagabbhānaŋ bhittīsu yattakena oloketuŋ sakkā hoti, tattakaŋ chiddaŋ katvā gandhamālādīni āharāpetvā satthāraŋ tiņņaŋ seţţhīnaŋ gharadvāraŋ gacchantaŋ tumhe tesu tesu ţhānesu ţhatvā oloketha ceva, hatthe ca pasāretvā vandatha, pūjetha cā’ ti. Tā tathā katvā satthāraŋ gacchantañca āgacchantañca oloketvā vandiŋsu ceva pūjesuñca.

Athekadivasaŋ māgaņđiyā attano pāsādatalato nikkhamitvā cankamamānā tāsaŋ vasanaţţhānaŋ gantvā gabbhesu chiddaŋ disvā, ‘idaŋ kin’ ti pucchitvā, tāhi tassā satthari āghātabaddhabhāvaŋ ajānantīhi ‘satthā imaŋ nagaraŋ āgato, mayaŋ ettha ţhatvā satthāraŋ vandāma ceva pūjema cā’ ti vutte, ‘āgato nāma imaŋ nagaraŋ samaņo gotamo, idānissa kattabbaŋ jānissāmi, imāpi tassa upaţţhāyikā, imāsampi kattabbaŋ jānissāmī’ ti cintetvā gantvā rañño ārocesi– ‘mahārāja, sāmāvatimissikānaŋ bahiddhā patthanā atthi, katipāheneva te jīvitaŋ māressantī’ ti. Rājā ‘na tā evarūpaŋ karissantī’ ti na saddahi. Punappunaŋ vuttepi na saddahi eva. Atha naŋ evaŋ tikkhattuŋ vuttepi asaddahantaŋ ‘sace me na saddahasi, tāsaŋ vasanaţţhānaŋ gantvā upacārehi, mahārājā’ ti āha. Rājā gantvā gabbhesu chiddaŋ disvā, ‘idaŋ kin’ ti pucchitvā, tasmiŋ atthe ārocite tāsaŋ akujjhitvā, kiñci avatvāva chiddāni pidahāpetvā sabbagabbhesu uddhacchiddakavātapānāni kāresi. Uddhacchiddakavātapānāni kira tasmiŋ kāle uppannāni. Māgaņđiyā tāsaŋ kiñci kātuŋ asakkuņitvā, ‘samaņassa gotamasseva kattabbaŋ karissāmī’ ti nāgarānaŋ lañjaŋ datvā, ‘samaņaŋ gotamaŋ antonagaraŋ pavisitvā vicarantaŋ dāsakammakaraporisehi akkosetvā paribhāsetvā palāpethā’ ti āņāpesi. Micchādiţţhikā tīsu ratanesu appasannā antonagaraŋ paviţţhaŋ satthāraŋ anubandhitvā (p. 1.136) ‘corosi bālosi, mūļhosi, oţţhosi, goņosi, gadrabhosi, nerayikosi, tiracchānagatosi, natthi tuyhaŋ sugati, duggatiyeva tuyhaŋ pāţikankhā’ ti dasahi akkosavatthūhi akkosanti paribhāsanti.

Taŋ sutvā āyasmā ānando satthāraŋ etadavoca– ‘bhante, ime nāgarā amhe akkosanti paribhāsanti, ito aññattha gacchāmā’ ti. ‘Kuhiŋ, ānandoti’? ‘Aññaŋ nagaraŋ, bhante’ ti. ‘Tattha manussesu akkosantesu puna kattha gamissāma, ānando’ ti? ‘Tatopi aññaŋ nagaraŋ, bhante’ ti. ‘Tatthāpi manussesu akkosantesu kuhiŋ gamissāmā’ ti? ‘Tatopi aññaŋ nagaraŋ, bhante’ ti. ‘Ānanda, evaŋ kātuŋ na vaţţati. Yattha adhikaraņaŋ uppannaŋ, tattheva tasmiŋ vūpasante aññattha gantuŋ vaţţati. Ke pana te, ānanda, akkosantī’ ti? ‘Bhante, dāsakammakare upādāya sabbe akkosantī’ ti. ‘Ahaŋ, ānanda, sangāmaŋ otiņņahatthisadiso, sangāmaŋ otiņņahatthino hi catūhi disāhi āgate sare sahituŋ bhāro, tatheva bahūhi dussīlehi kathitakathānaŋ sahanaŋ nāma mayhaŋ bhāro’ ti vatvā attānaŋ ārabbha dhammaŋ desento imā nāgavagge tisso gāthā abhāsi–

‘Ahaŋ nāgova sangāme, cāpato patitaŋ saraŋ;

Ativākyaŋ titikkhissaŋ, dussīlo hi bahujjano.

‘Dantaŋ nayanti samitiŋ, dantaŋ rājābhirūhati.

Danto seţţho manussesu, yotivākyaŋ titikkhati.

‘Varamassatarā dantā, ājānīyā ca sindhavā;

Kuñjarā ca mahānāgā, attadanto tato varan’ ti. (dha. pa. 320-322).

Dhammakathā sampattamahājanassa sātthikā ahosi. Evaŋ dhammaŋ desetvā mā cintayi, ānanda, ete sattāhamattameva akkosissanti, aţţhame divase tuņhī bhavissanti, buddhānañhi uppannaŋ adhikaraņaŋ sattāhato uttari na gacchati. Māgaņđiyā satthāraŋ akkosāpetvā palāpetuŋ asakkontī, ‘kiŋ nu kho karissāmī’ ti cintetvā, ‘imā etassa upatthambhabhūtā, etāsampi byasanaŋ karissāmī’ ti ekadivasaŋ rañño surāpānaţţhāne upaţţhānaŋ karontī cūļapitu sāsanaŋ pahiņi ‘attho me kira kukkuţehi (p. 1.137) aţţha matakukkuţe, aţţha sajīvakukkuţe ca gahetvā āgacchatu, āgantvā ca sopānamatthake ţhatvā āgatabhāvaŋ nivedetvā “pavisatū” ti vuttepi apavisitvā paţhamaŋ aţţha sajīvakukkuţe pahiņatu, “pacchā itare”‘ ti. Cūļāpaţţhākassa ca ‘mama vacanaŋ kareyyāsī’ ti lañjaŋ adāsi. Māgaņđiyo āgantvā, rañño nivedāpetvā, ‘pavisatū’ ti vutte, ‘rañño āpānabhūmiŋ na pavisissāmī’ ti āha. Itarā cūļupaţţhākaŋ pahiņi ‘gaccha, tāta, mama cūļapitu santikan’ ti. So gantvā tena dinne aţţha sajīvakukkuţe ānetvā, ‘deva, purohitena paņņākāro pahito’ ti āha. Rājā ‘bhaddako vata no uttaribhango uppanno, ko nu kho paceyyā’ ti āha. Māgaņđiyā, ‘mahārāja, sāmāvatippamukhā pañcasatā itthiyo nikkammikā vicaranti, tāsaŋ pesehi, tā pacitvā āharissantī’ ti āha. Rājā ‘gaccha, tāsaŋ datvā aññassa kira hatthe adatvā sayameva māretvā pacantū’ ti pesesi. Cūļupaţţhāko ‘sādhu devā’ ti gantvā tathā vatvā tāhi ‘mayaŋ pāņātipātaŋ na karomā’ ti paţikkhitto āgantvā tamatthaŋ rañño ārocesi. Māgaņđiyā ‘diţţhaŋ te, mahārāja, idāni tāsaŋ pāņātipātassa karaņaŋ vā akaraņaŋ vā jānissasi, “samaņassa gotamassa pacitvā pesentū” ti vadehi devā’ ti āha. Rājā tathā vatvā pesesi. Itaro te gahetvā gacchanto viya hutvā gantvā te kukkuţe purohitassa datvā matakukkuţe tāsaŋ santikaŋ netvā, ‘ime kira kukkuţe pacitvā satthu santikaŋ pahiņathā’ ti āha. Tā, ‘sāmi, āhara, idaŋ nāma amhākaŋ kiccan’ ti paccuggantvā gaņhiŋsu. So rañño santikaŋ gantvā, ‘kiŋ, tātā’ ti puţţho, ‘samaņassa gotamassa pacitvā pesethāti vuttamatteyeva paţimaggaŋ āgantvā gaņhiŋsū’ ti ācikkhi. Māgaņđiyā ‘passa, mahārāja, na tā tumhādisānaŋ karonti, bahiddhā patthanā tāsaŋ atthīti vutte na saddahasī’ ti āha. Rājā taŋ sutvāpi adhivāsetvā tuņhīyeva ahosi. Māgaņđiyā ‘kiŋ nu kho karissāmī’ ti cintesi.

Tadā pana rājā ‘sāmāvatiyā vāsuladattāya māgaņđiyāya cā’ ti tissannampi etāsaŋ pāsādatale vārena vārena sattāhaŋ sattāhaŋ vītināmeti (p. 1.138) Atha naŋ ‘sve vā parasuve vā sāmāvatiyā pāsādatalaŋ gamissatī’ ti ñatvā māgaņđiyā cūļapitu sāsanaŋ pahiņi – ‘agadena kira dāţhā dhovitvā ekaŋ sappaŋ pesetū’ ti. So tathā katvā pesesi. Rājā attano gamanaţţhānaŋ hatthikantavīņaŋ ādāyayeva gacchati, tassā pokkhare ekaŋ chiddaŋ atthi. Māgaņđiyā tena chiddena sappaŋ pavesetvā chiddaŋ mālāguļena thakesi. Sappo dvīhatīhaŋ antovīņāyameva ahosi. Māgaņđiyā rañño gamanadivase ‘ajja katarissitthiyā pāsādaŋ gamissasi devā’ ti pucchitvā ‘sāmāvatiyā’ ti vutte, ‘ajja mayā, mahārāja, amanāpo supino diţţho. Na sakkā tattha gantuŋ, devā’ ti? ‘Gacchāmevā’ ti. Sā yāva tatiyaŋ vāretvā, ‘evaŋ sante ahampi tumhehi saddhiŋ gamissāmi, devā’ ti vatvā nivattiyamānāpi anivattitvā, ‘na jānāmi, kiŋ bhavissati devā’ ti raññā saddhiŋyeva agamāsi.

Rājā sāmāvatimissikāhi dinnāni vatthapupphagandhābharaņāni dhāretvā subhojanaŋ bhuñjitvā vīņaŋ ussīsake ţhapetvā sayane nipajji. Māgaņđiyā aparāparaŋ vicarantī viya hutvā vīņāchiddato pupphaguļaŋ apanesi. Sappo dvīhatīhaŋ nirāhāro tena chiddena nikkhamitvā passasanto phaņaŋ katvā sayanapiţţhe nipajji Māgaņđiyā taŋ disvā, ‘dhī dhī, deva, sappo’ ti mahāsaddaŋ katvā rājānañca tā ca akkosantī, ‘ayaŋ andhabālarājā alakkhiko mayhaŋ vacanaŋ na suņāti, imāpi nissirīkā dubbinītā, kiŋ nāma rañño santikā na labhanti, kiŋ nu tumhe imasmiŋ mateyeva sukhaŋ jīvissatha, jīvante dukkhaŋ jīvatha, “ajja mayā pāpasupino diţţho, sāmāvatiyā pāsādaŋ gantuŋ na vaţţatī” ti vārentiyāpi me vacanaŋ na suņasi, devā’ ti āha. Rājā sappaŋ disvā maraņabhayatajjito ‘evarūpampi nāma imā karissanti, aho pāpā, ahaŋ imāsaŋ pāpabhāvaŋ ācikkhantiyāpi imissā vacanaŋ na saddahiŋ, paţhamaŋ attano gabbhesu chiddāni katvā nisinnā, puna mayā pesite kukkuţe paţipahiņiŋsu, ajja sayane sappaŋ vissajjiŋsū’ ti kodhena sampajjalito viya ahosi.

Sāmāvatīpi (p. 1.139) pañcannaŋ itthisatānaŋ ovādaŋ adāsi– ‘ammā, amhākaŋ aññaŋ paţisaraņaŋ natthi, narinde ca deviyā ca attani ca samameva mettacittaŋ pavattetha, mā kassaci kopaŋ karitthā’ ti. Rājā sahassathāmaŋ singadhanuŋ ādāya jiyaŋ pothetvā visapītaŋ saraŋ sannayhitvā sāmāvatiŋ dhure katvā sabbā tā paţipāţiyā ţhapāpetvā sāmāvatiyā ure saraŋ vissajjesi. So tassā mettānubhāvena paţinivattitvā āgatamaggābhimukhova hutvā rañño hadayaŋ pavisanto viya aţţhāsi. Rājā cintesi– ‘mayā khitto saro silampi vinivijjhitvā gacchati, ākāse paţihananakaţţhānaŋ natthi, atha ca panesa nivattitvā mama hadayābhimukho jāto, ayañhi nāma nissatto nijjīvo saropi etissā guņaŋ jānāti, ahaŋ manussabhūtopi na jānāmī’ ti, so dhanuŋ chađđetvā añjaliŋ paggayha sāmāvatiyā pādamūle ukkuţikaŋ nisīditvā imaŋ gāthamāha–

‘Sammuyhāmi pamuyhāmi, sabbā muyhanti me disā;

Sāmāvati maŋ tāyassu, tvañca me saraņaŋ bhavā’ ti.

Sā tassa vacanaŋ sutvā, ‘sādhu, deva, maŋ saraņaŋ gacchā’ ti avatvā, ‘yamahaŋ, mahārāja, saraņaŋ gatā, tameva tvampi saraņaŋ gacchāhī’ ti idaŋ vatvā sāmāvatī sammāsambuddhasāvikā–

‘Mā maŋ tvaŋ saraņaŋ gaccha, yamahaŋ saraņaŋ gatā;

Esa buddho mahārāja, esa buddho anuttaro;

Saraņaŋ gaccha taŋ buddhaŋ, tvañca me saraņaŋ bhavā’ ti.–

Āha Rājā tassa vacanaŋ sutvā, ‘idānāhaŋ atirekataraŋ bhāyāmī’ ti vatvā imaŋ gāthamāha–

‘Esa bhiyyo pamuyhāmi, sabbā muyhanti me disā;

Sāmāvati maŋ tāyassu, tvañca me saraņaŋ bhavā’ ti.

Atha naŋ sā purimanayeneva puna paţikkhipitvā, ‘tena hi tvañca saraņaŋ gacchāmi, satthārañca saraņaŋ gacchāmi, varañca te dammī’ ti vutte, ‘varo gahito hotu, mahārājā’ ti āha. So satthāraŋ upasankamitvā saraņaŋ gantvā nimantetvā buddhappamukhassa bhikkhusanghassa sattāhaŋ mahādānaŋ datvā (p. 1.140) sāmāvatiŋ āmantetvā, ‘uţţhehi, varaŋ gaņhā’ ti āha. ‘Mahārāja, mayhaŋ hiraññādīhi attho natthi, imaŋ pana me varaŋ dehi, tathā karohi, yathā satthā nibaddhaŋ pañcahi bhikkhusatehi saddhiŋ idhāgacchati, dhammaŋ suņissāmī’ ti. Rājā satthāraŋ vanditvā, ‘bhante, pañcahi bhikkhusatehi saddhiŋ nibaddhaŋ idhāgacchatha, sāmāvatimissikā “dhammaŋ suņissāmā” ti vadantī’ ti āha. ‘Mahārāja, buddhānaŋ nāma ekasmiŋ ţhāne nibaddhaŋ gantuŋ na vaţţati, mahājano satthāraŋ āgamanatthāya paccāsīsatī’ ti. ‘Tena hi, bhante, ekaŋ bhikkhuŋ āņāpethā’ ti. Satthā ānandattheraŋ āņāpesi. So tato paţţhāya pañca bhikkhusatāni ādāya nibaddhaŋ rājakulaŋ gacchati. Tāpi deviyo nibaddhaŋ theraŋ saparivāraŋ bhojenti, dhammaŋ suņanti. Tā ekadivasaŋ therassa dhammakathaŋ sutvā pasīditvā, pañcahi uttarāsangasatehi dhammapūjaŋ akaŋsu Ekeko uttarāsango pañca satāni pañca satāni agghati.

Tā ekavatthā disvā rājā pucchi– ‘kuhiŋ vo uttarāsango’ ti. ‘Ayyassa no dinnā’ ti. ‘Tena sabbe gahitā’ ti? ‘Āma, gahitā’ ti. Rājā theraŋ upasankamitvā vanditvā tāhi uttarāsangānaŋ dinnabhāvaŋ pucchitvā tāhi dinnabhāvañca therena gahitabhāvañca sutvā, ‘nanu, bhante, atibahūni vatthāni, ettakehi kiŋ karissathā’ ti pucchi. ‘Amhākaŋ pahonakāni vatthāni gaņhitvā sesāni jiņņacīvarikānaŋ bhikkhūnaŋ dassāmi, mahārājā’ ti. ‘Te attano jiņņacīvarāni kiŋ karissantī’ ti? ‘Jiņņataracīvarikānaŋ dassantī’ ti. ‘Te attano jiņņataracīvarāni kiŋ karissantī’ ti? ‘Paccattharaņāni karissantī’ ti. ‘Purāņapaccattharaņāni kiŋ karissantī’ ti? ‘Bhūmattharaņāni karissantī’ ti. ‘Purāņabhūmattharaņāni kiŋ karissantī’ ti? ‘Pādapuñchanāni karissanti, mahārājā’ ti. ‘Purāņapādapuñchanāni kiŋ karissantī’ ti? ‘Khaņđākhaņđikaŋ koţţetvā mattikāya madditvā bhittiŋ limpissantī’ ti. ‘Bhante, ettakāni katvāpi ayyānaŋ dinnāni na nassantī’ ti? ‘Āma, mahārājā’ ti. Rājā pasanno aparānipi pañca vatthasatāni āharāpetvā therassa pādamūle ţhapāpesi. Thero kira pañcasatagghanakāneva vatthāni pañcasatabhāgena pādamūle ţhapetvā dinnāni pañcasatakkhattuŋ labhi, sahassagghanakāni sahassabhāgena pādamūle ţhapetvā dinnāni (p. 1.141) sahassakkhattuŋ labhi, satasahassagghanakāni satasahassabhāgena pādamūle ţhapetvā dinnāni satasahassakkhattuŋ labhi. Ekaŋ dve tīņi cattāri pañca dasāti-ādinā nayena laddhānaŋ pana gaņanā nāma natthi. Tathāgate kira parinibbute thero sakalajambudīpaŋ vicaritvā sabbavihāresu bhikkhūnaŋ attano santakāneva pattacīvarāni adāsi.

Tadā māgaņđiyāpi ‘yamahaŋ karomi. Taŋ tathā ahutvā aññathāva hoti, idāni kiŋ nu kho karissāmī’ ti cintetvā, ‘attheso upāyo’ ti raññe uyyānakīļaŋ gacchante cūļapitu sāsanaŋ pahiņi– ‘sāmāvatiyā pāsādaŋ gantvā, dussakoţţhāgārāni ca telakoţţhāgārāni ca vivarāpetvā, dussāni telacāţīsu temetvā temetvā thambhe veţhetvā tā sabbāpi ekato katvā dvāraŋ pidahitvā bahi yantakaŋ datvā daņđadīpikāhi gehe aggiŋ dadamāno otaritvā gacchatū’ ti. So pāsādaŋ abhiruyha koţţhāgārāni vivaritvā vatthāni telacāţīsu temetvā temetvā thambhe veţhetuŋ ārabhi. Atha naŋ sāmāvatippamukhā itthiyo ‘kiŋ etaŋ cūļapitā’ ti vadantiyo upasankamiŋsu. ‘Ammā, rājā daļhikammatthāya ime thambhe telapilotikāhi veţhāpeti, rājagehe nāma suyuttaŋ duyuttaŋ dujjānaŋ, mā me santike hotha, ammā’ ti evaŋ vatvā tā āgatā gabbhe pavesetvā dvārāni pidahitvā bahi yantakaŋ datvā ādito paţţhāya aggiŋ dento otari. Sāmāvatī tāsaŋ ovādaŋ adāsi– ‘amhākaŋ anamatagge saŋsāre vicarantīnaŋ evameva agginā jhāyamānānaŋ attabhāvānaŋ paricchedo buddhañāņenapi na sukaro, appamattā hothā’ ti. Tā gehe jhāyante vedanāpariggahakammaţţhānaŋ manasikarontiyo kāci dutiyaphalaŋ, kāci tatiyaphalaŋ pāpuņiŋsu. Tena vuttaŋ– ‘atha kho sambahulā bhikkhū pacchābhattaŋ piņđapātapaţikkantā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu, ekamantaŋ nisinnā kho te bhikkhū bhagavantaŋ etadavocuŋ– “idha, bhante, rañño utenassa uyyānagatassa antepuraŋ dađđhaŋ, pañca ca itthisatāni kālakatāni sāmāvatippamukhāni. Tāsaŋ, bhante, upāsikānaŋ kā gati, ko abhisamparāyo” ti? Santettha, bhikkhave, upāsikāyo sotāpannā santi sakadāgāmiyo, santi anāgāmiyo, sabbā tā, bhikkhave (p. 1.142) upāsikāyo anipphalā kālakatā’ ti. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–

‘Mohasambandhano loko, bhabbarūpova dissati;

Upadhībandhano bālo, tamasā parivārito.

Sassatoriva khāyati, passato natthi kiñcanan’ ti. (udā. 70).

Evañca pana vatvā, ‘bhikkhave, sattā nāma vaţţe vicarantā niccakālaŋ appamattā hutvā puññakammameva na karonti, pamādino hutvā pāpakammampi karonti. Tasmā vaţţe vicarantā sukhampi dukkhampi anubhavantī’ ti dhammaŋ desesi.

Rājā ‘sāmāvatiyā gehaŋ kira jhāyatī’ ti sutvā vegenāgacchantopi adađđhe sampāpuņituŋ nāsakkhi. Āgantvā pana gehaŋ nibbāpento uppannabalavadomanasso amaccagaņaparivuto nisīditvā sāmāvatiyā guņe anussaranto, ‘kassa nu kho idaŋ kamman’ ti cintetvā– ‘māgaņđiyāya kāritaŋ bhavissatī’ ti ñatvā, ‘tāsetvā pucchiyamānā na kathessati, saņikaŋ upāyena pucchissāmī’ ti cintetvā amacce āha– ‘ambho, ahaŋ ito pubbe uţţhāya samuţţhāya āsankitaparisankitova homi, sāmāvatī me niccaŋ otārameva gavesati, idāni pana me cittaŋ nibbutaŋ bhavissati, sukhena ca vasituŋ labhissāmī’ ti, te ‘kena nu kho, deva, idaŋ katan’ ti āhaŋsu. ‘Mayi sinehena kenaci kataŋ bhavissatī’ ti. Māgaņđiyāpi samīpe ţhitā taŋ sutvā, ‘nāñño koci kātuŋ sakkhissati, mayā kataŋ, deva, ahaŋ cūļapitaraŋ āņāpetvā kāresin’ ti āha. ‘Taŋ ţhapetvā añño mayi sineho satto nāma natthi, pasannosmi, varaŋ te dammi, attano ñātigaņaŋ pakkosāpehī’ ti. Sā ñātakānaŋ sāsanaŋ pahiņi– ‘rājā me pasanno varaŋ deti, sīghaŋ āgacchantū’ ti. Rājā āgatāgatānaŋ mahantaŋ sakkāraŋ kāresi. Taŋ disvā tassā aññātakāpi lañjaŋ datvā ‘mayaŋ māgaņđiyāya ñātakā’ ti āgacchiŋsu. Rājā te sabbe gāhāpetvā rājangaņe nābhippamāņe āvāţe khaņāpetvā te tattha nisīdāpetvā paŋsūhi pūretvā upari palāle vikirāpetvā aggiŋ dāpesi. Cammassa dađđhakāle ayanangalena kasāpetvā khaņđākhaņđaŋ hīrāhīraŋ kāresi. Māgaņđiyāya (p. 1.143) sarīratopi tikhiņena satthena ghanaghanaţţhānesu maŋsaŋ uppāţetvā telakapālaŋ uddhanaŋ āropetvā pūve viya pacāpetvā tameva khādāpesi.

Dhammasabhāyampi bhikkhū kathaŋ samuţţhāpesuŋ, ‘ananucchavikaŋ vata, āvuso, evarūpāya saddhāya pasannāya upāsikāya evarūpaŋ maraņan’ ti. Satthā āgantvā, ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte ‘bhikkhave, imasmiŋ attabhāve sāmāvatippamukhānaŋ itthīnaŋ etaŋ ayuttaŋ sampattaŋ. Pubbe katakammassa pana yuttameva etāhi laddhan’ ti vatvā, ‘kiŋ, bhante, etāhi pubbe kataŋ, taŋ ācikkhathā’ ti tehi yācito atītaŋ āhari–

Atīte bārāņasiyaŋ brahmadatte rajjaŋ kārente rājagehe nibaddhaŋ aţţha paccekabuddhā bhuñjanti. Pañcasatā itthiyo te upaţţhahanti. Tesu satta paccekabuddhā himavantaŋ gacchanti, eko nadītīre ekaŋ tiņagahanaŋ atthi, tattha jhānaŋ samāpajjitvā nisīdi. Athekadivasaŋ rājā paccekabuddhesu gatesu tā itthiyo ādāya nadiyaŋ udakakīļaŋ kīļituŋ gato. Tattha tā itthiyo divasabhāgaŋ udake kīļitvā uttaritvā sītapīļitā aggiŋ visibbetukāmā ‘amhākaŋ aggikaraņaţţhānaŋ olokethā’ ti aparāparaŋ vicarantiyo taŋ tiņagahanaŋ disvā, ‘ tiņarāsī’ ti saññāya taŋ parivāretvā ţhitā aggiŋ adaŋsu. Tiņesu jhāyitvā patantesu paccekabuddhaŋ disvā, ‘naţţhāmhā, amhākaŋ rañño paccekabuddho jhāyati, rājā ñatvā amhe nāsessati, sudađđhaŋ naŋ karissāmā’ ti sabbā tā itthiyo ito cito ca dārūni āharitvā tassa upari dārurāsiŋ kariŋsu. Mahādārurāsi ahosi. Atha naŋ ālimpetvā, ‘idāni jhāyissatī’ ti pakkamiŋsu. Tā paţhamaŋ asañcetanikā hutvā kammunā na bajjhiŋsu, idāni pacchā sañcetanāya kammunā bajjhiŋsu. Paccekabuddhaŋ pana antosamāpattiyaŋ sakaţasahassehi dārūni āharitvā ālimpentāpi usmākāramattampi gahetuŋ na sakkonti. Tasmā so sattame divase uţţhāya yathāsukhaŋ agamāsi. Tā tassa kammassa katattā bahūni vassasatasahassāni niraye paccitvā tasseva kammassa vipākāvasesena attabhāvasate imināva niyāmena gehe jhāyamāne jhāyiŋsu. Idaŋ etāsaŋ pubbakammanti.

Evaŋ (p. 1.144) vutte bhikkhū satthāraŋ paţipucchiŋsu– ‘khujjuttarā pana, bhante, kena kammena khujjā jātā, kena kammena mahāpaññā, kena kammena sotāpattiphalaŋ adhigatā, kena kammena paresaŋ pesanakāritā jātā’ ti? Bhikkhave, tasseva rañño bārāņasiyaŋ rajjaŋ karaņakāle sveva paccekabuddho thokaŋ khujjadhātuko ahosi. Athekā upaţţhāyikā itthī kambalaŋ pārupitvā suvaņņasaraņaŋ gahetvā, ‘amhākaŋ paccekabuddho evañca evañca vicaratī’ ti khujjā hutvā tassa vicaraņākāraŋ dassesi. Tassa nissandena khujjā jātā. Te pana paccekabuddhe paţhamadivase rājagehe nisīdāpetvā patte gāhāpetvā pāyāsassa pūretvā dāpesi. Uņhapāyāsassa pūre patte paccekabuddhā parivattetvā parivattetvā gaņhanti. Sā itthī te tathā karonte disvā attano santakāni aţţha dantavalayāni datvā, ‘idha ţhapetvā gaņhathā’ ti āha. Tesu tathā katvā taŋ oloketvā ţhitesu tesaŋ adhippāyaŋ ñatvā, ‘natthi, bhante, amhākaŋ etehi attho. Tumhākaññeva etāni pariccattāni, gahetvā gacchathā’ ti āha. Te gahetvā nandamūlakapabbhāraŋ agamaŋsu. Ajjatanāpi tāni valayāni arogāneva. Sā tassa kammassa nissandena idāni tipiţakadharā mahāpaññā jātā. Paccekabuddhānaŋ kata-upaţţhānassa nissandena pana sotāpattiphalaŋ pattā. Idamassā buddhantare pubbakammaŋ.

Kassapasammāsambuddhakāle pana ekā bārāņasiseţţhino dhītā vađđhamānakacchāyāya ādāsaŋ gahetvā attānaŋ alankarontī nisīdi. Athassā vissāsikā ekā khīņāsavā bhikkhunī taŋ daţţhuŋ agamāsi. Bhikkhuniyo hi khīņāsavāpi sāyanhasamaye upaţţhākakulāni daţţhukāmā honti. Tasmiŋ pana khaņe seţţhidhītāya santike kāci pesanakārikā natthi, sā ‘vandāmi, ayye, etaŋ tāva me pasādhanapeļakaŋ gahetvā dethā’ ti āha. Therī cintesi– ‘sacassā imaŋ gaņhitvā na dassāmi, mayi āghātaŋ katvā niraye nibbattissati. Sace pana dassāmi, parassa pesanakārikā hutvā nibbattissati. Nirayasantāpato kho pana parassa pesanabhāvova seyyo’ ti. ‘Sā anudayaŋ paţicca taŋ gahetvā tassā adāsi. Tassa kammassa nissandena paresaŋ pesanakārikā jātā’ ti.

Atha (p. 1.145) punekadivasaŋ bhikkhū dhammasabhāyaŋ kathaŋ samuţţhāpesuŋ ‘sāmāvatippamukhā pañcasatā itthiyo gehe agginā jhāyiŋsu, māgaņđiyāya ñātakā upari palālaggiŋ datvā ayanangalehi bhinnā, māgaņđiyā pakkuthitatele pakkā, ke nu kho ettha jīvanti nāma, ke matā nāmā’ ti. Satthā āgantvā, ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte, ‘bhikkhave, ye keci pamattā, te vassasataŋ jīvantāpi matāyeva nāma. Ye appamattā, te matāpi jīvantiyeva. Tasmā māgaņđiyā jīvantīpi matāyeva nāma, sāmāvatippamukhā pañcasatā itthiyo matāpi jīvantiyeva nāma. Na hi, bhikkhave, appamattā maranti nāmā’ ti vatvā imā gāthā abhāsi–

21. 
‘Appamādo amatapadaŋ, pamādo maccuno padaŋ.


Appamattā na mīyanti, ye pamattā yathā matā.

22. 
‘Evaŋ visesato ñatvā, appamādamhi paņđitā;


Appamāde pamodanti, ariyānaŋ gocare ratā.

23. 
‘Te jhāyino sātatikā, niccaŋ daļhaparakkamā;


Phusanti dhīrā nibbānaŋ, yogakkhemaŋ anuttaran’ ti.

Tattha appamādoti padaŋ mahantaŋ atthaŋ dīpeti, mahantaŋ atthaŋ gahetvā tiţţhati. Sakalampi hi tepiţakaŋ buddhavacanaŋ āharitvā kathiyamānaŋ appamādapadameva otarati. Tena vuttaŋ–

‘Seyyathāpi, bhikkhave, yāni kānici jangalānaŋ pāņānaŋ padajātāni, sabbāni tāni hatthipade samodhānaŋ gacchanti, hatthipadaŋ tesaŋ aggamakkhāyati yadidaŋ mahantattena. Evameva kho, bhikkhave, ye keci kusalā dhammā, sabbete appamādamūlakā appamādasamosaraņā, appamādo tesaŋ dhammānaŋ aggamakkhāyatī’ ti (saŋ. ni. 5.140).

So panesa atthato satiyā avippavāso nāma. Niccaŋ upaţţhitāya satiyā cetaŋ nāmaŋ. Amatapadanti amataŋ vuccati nibbānaŋ. Tañhi ajātattā nu jīyati na mīyati, tasmā amatanti vuccati. Pajjanti imināti padaŋ, amataŋ (p. 1.146) pāpuņantīti attho. Amatassa padaŋ amatapadaŋ, amatassa adhigamūpāyoti vuttaŋ hoti, pamādoti pamajjanabhāvo, muţţhassatisankhātassa satiyā vosaggassetaŋ nāmaŋ. Maccunoti maraņassa. Padanti upāyo maggo. Pamatto hi jātiŋ nātivattati, jāto jīyati ceva mīyati cāti pamādo maccuno padaŋ nāma hoti, maraņaŋ upeti. Appamattā na mīyantīti satiyā samannāgatā hi appamattā na maranti. Ajarā amarā hontīti na sallakkhetabbaŋ. Na hi koci satto ajaro amaro nāma atthi, pamattassa pana vaţţaŋ nāma aparicchinnaŋ, appamattassa paricchinnaŋ. Tasmā pamattā jāti-ādīhi aparimuttattā jīvantāpi matāyeva nāma. Appamattā pana appamādalakkhaņaŋ vađđhetvā khippaŋ maggaphalāni sacchikatvā dutiyatatiya-attabhāvesu na nibbattanti. Tasmā te jīvantāpi matāpi na mīyantiyeva nāma. Ye pamattā yathā matāti ye pana sattā pamattā, te pamādamaraņena matattā, yathā hi jīvitindriyupacchedena matā dārukkhandhasadisā apagataviññāņā tatheva honti. Tesampi hi matānaŋ viya gahaţţhānaŋ tāva ‘dānaŋ dassāma, sīlaŋ rakkhissāma, uposathakammaŋ karissāmā’ ti ekacittampi na uppajjati, pabbajitānampi ‘ācariyupajjhāyavattādīni pūressāma, dhutangāni samādiyissāma, bhāvanaŋ vađđhessāmā’ ti na uppajjatīti matena te kiŋ nānākaraņāva honti. Tena vuttaŋ– ‘ye pamattā yathā matā’ ti.

Evaŋ visesato ñatvāti pamattassa vaţţato nissaraņaŋ natthi, appamattassa atthīti evaŋ visesatova jānitvā. Ke panetaŋ visesaŋ jānantīti? Appamādamhi paņđitāti ye paņđitā medhāvino sappaññā attano appamāde ţhatvā appamādaŋ vađđhenti, te evaŋ visesakāraņaŋ jānanti. Appamāde pamodantīti te evaŋ ñatvā tasmiŋ attano appamāde pamodanti, pahaŋsitamukhā tuţţhapahaţţhā honti. Ariyānaŋ gocare ratāti te evaŋ appamāde pamodantā taŋ appamādaŋ vađđhetvā ariyānaŋ buddhapaccekabuddhabuddhasāvakānaŋ gocarasankhāte catusatipaţţhānādibhede sattatiŋsa bodhipakkhiyadhamme navavidhalokuttaradhamme ca ratā niratā, abhiratā hontīti attho.

Te (p. 1.147) jhāyinoti te appamattā paņđitā aţţhasamāpattisankhātena ārammaņūpanijjhānena vipassanāmaggaphalasankhātena lakkhaņūpanijjhānena cāti duvidhenapi jhānena jhāyino. Sātatikāti abhinikkhamanakālato paţţhāya yāva arahattamaggā satataŋ pavattakāyikacetasikavīriyā. Niccaŋ daļhaparakkamāti yaŋ taŋ purisathāmena purisavīriyena purisaparakkamena pattabbaŋ, na taŋ apāpuņitvā vīriyassa saņţhānaŋ bhavissatīti evarūpena vīriyena antarā anosakkitvā niccappavattena daļhaparakkamena samannāgatā. Phusantīti ettha dve phusanā ñāņaphusanā ca, vipākaphusanā ca. Tattha cattāro maggā ñāņaphusanā nāma, cattāri phalāni vipākaphusanā nāma. Tesu idha vipākaphusanā adhippetā. Ariyaphalena nibbānaŋ sacchikaronto dhīrā paņđitā tāya vipākaphusanāya phusanti, nibbānaŋ sacchikaronti. Yogakkhemaŋ anuttaranti ye cattāro yogā mahājanaŋ vaţţe osīdāpenti, tehi khemaŋ nibbhayaŋ sabbehi lokiyalokuttaradhammehi seţţhattā anuttaranti.

Desanāpariyosāne bahū sotāpannādayo ahesuŋ. Desanā mahājanassa sātthikā jātāti.

Sāmāvatīvatthu paţhamaŋ.

2. Kumbhaghosakaseţţhivatthu
Uţţhānavatoti imaŋ dhammadesanaŋ satthā veļuvane viharanto kumbhaghosakaŋ ārabbha kathesi. Rājagahanagarasmiñhi rājagahaseţţhino gehe ahivātarogo uppajji, tasmiŋ uppanne makkhikā ādiŋ katvā yāva gāvā paţhamaŋ tiracchānagatā maranti, tato dāsakammakaro, sabbapacchā gehasāmikā, tasmā so rogo sabbapacchā seţţhiñca jāyañca gaņhi. Te rogena phuţţhā puttaŋ santike ţhitaŋ oloketvā assupuņņehi nettehi taŋ āhaŋsu– ‘tāta, imasmiŋ kira roge uppanne bhittiŋ bhinditvā palāyantāva jīvitaŋ labhanti, tvaŋ amhe anoloketvā palāyitvā jīvanto punāgantvā amhākaŋ asukaţţhāne nāma cattālīsa dhanakoţiyo (p. 1.148) nidahitvā ţhapitā, tā uddharitvā jīvikaŋ kappeyyāsī’ ti. So tesaŋ vacanaŋ sutvā rudamāno mātāpitaro vanditvā maraņabhayabhīto bhittiŋ bhinditvā palāyitvā pabbatagahanaŋ gantvā dvādasa vassāni tattha vasitvā mātāpituvasanaţţhānaŋ paccāgañchi.

Atha naŋ daharakāle gantvā parūļhakesamassukāle āgatattā na koci sañjāni. So mātāpitūhi dinnasaññāvasena dhanaţţhānaŋ gantvā dhanassa arogabhāvaŋ ñatvā cintesi– ‘maŋ na koci sañjānāti, sacāhaŋ dhanaŋ uddharitvā valañjissāmi, “ekena duggatena nidhi uddhaţo” ti maŋ gahetvā viheţheyyuŋ, yaŋnūnāhaŋ bhatiŋ katvā jīveyyan’ ti. Athekaŋ pilotikaŋ nivāsetvā, ‘atthi koci bhatakena atthiko’ ti pucchanto bhatakavīthiŋ pāpuņi. Atha naŋ bhatakā disvā, ‘sace amhākaŋ ekaŋ kammaŋ karissasi, bhattavetanaŋ te dassāmā’ ti āhaŋsu. ‘Kiŋ kammaŋ nāmā’ ti? ‘Pabodhanacodanakammaŋ. Sace ussahasi, pātova uţţhāya “tātā, uţţhahatha, sakaţāni sannayhatha, goņe yojetha, hatthi-assānaŋ tiņatthāya gamanavelā; ammā, tumhepi uţţhahatha, yāguŋ pacatha, bhattaŋ pacathā” ti vicaritvā ārocehī’ ti. So ‘sādhū’ ti sampaţicchi. Athassa vasanatthāya ekaŋ gharaŋ adaŋsu. So devasikaŋ taŋ kammaŋ akāsi.

Athassa ekadivasaŋ rājā bimbisāro saddamassosi. So pana sabbaravaññū ahosi. Tasmā ‘mahādhanassa purisassesa saddo’ ti āha. Athassa santike ţhitā ekā paricārikā ‘rājā yaŋ vā taŋ vā na kathessati, idaŋ mayā ñātuŋ vaţţatī’ ti cintetvā– ‘gaccha, tāta, etaŋ jānāhī’ ti ekaŋ purisaŋ pahiņi. So vegena gantvā taŋ disvā āgantvā, ‘eko bhatakānaŋ bhatikārako kapaņamanusso eso’ ti ārocesi. Rājā tassa vacanaŋ sutvā tuņhī hutvā dutiyadivasepi tatiyadivasepi taŋ tassa saddaŋ sutvā tatheva āha. Sāpi paricārikā tatheva cintetvā punappunaŋ pesetvā, ‘kapaņamanusso eso’ ti vutte cintesi– ‘rājā “kapaņamanusso eso” ti vacanaŋ sutvāpi na saddahati, punappunaŋ “mahādhanassa purisassesa saddo” ti vadati, bhavitabbamettha kāraņena, yathāsabhāvato etaŋ ñātuŋ vaţţatī’ ti. Sā rājānaŋ āha, ‘deva (p. 1.149) ahaŋ sahassaŋ labhamānā dhītaraŋ ādāya gantvā etaŋ dhanaŋ rājakulaŋ pavesessāmī’ ti. Rājā tassā sahassaŋ dāpesi.

Sā taŋ gahetvā dhītaraŋ ekaŋ malinadhātukaŋ vatthaŋ nivāsāpetvā tāya saddhiŋ rājagehato nikkhamitvā maggapaţipannā viya bhatakavīthiŋ gantvā ekaŋ gharaŋ pavisitvā, ‘amma, mayaŋ maggapaţipannā, ekāhadvīhaŋ idha vissamitvā gamissāmā’ ti āha. ‘Amma, bahūni gharamānusakāni, na sakkā idha vasituŋ, etaŋ kumbhaghosakassa gehaŋ tucchaŋ, tattha gacchathā’ ti. Sā tattha gantvā, ‘sāmi, mayaŋ maggapaţipannakā, ekāhadvīhaŋ idha vasissāmā’ ti vatvā tena punappunaŋ paţikkhittāpi, ‘sāmi, ajjekadivasamattaŋ vasitvā pātova gamissāmā’ ti nikkhamituŋ na icchi. Sā tattheva vasitvā punadivase tassa araññagamanavelāya, ‘sāmi, tava nivāpaŋ datvā yāhi āhāraŋ te pacissāmī’ ti vatvā, ‘alaŋ, amma, ahameva pacitvā bhuñjissāmī’ ti vutte punappunaŋ nibandhitvā tena dinne gahitamattakeyeva katvā antarāpaņato bhājanāni ceva parisuddhataņđulādīni ca āharāpetvā rājakule pacananiyāmena suparisuddhaŋ odanaŋ, sādhurasāni ca dve tīņi sūpabyañjanāni pacitvā tassa araññato āgatassa adāsi. Atha naŋ bhuñjitvā muducittataŋ āpannaŋ ñatvā, ‘sāmi, kilantamha, ekāhadvīhaŋ idheva homā’ ti āha. So ‘sādhū’ ti sampaţicchi.

Athassa sāyampi punadivasepi madhurabhattaŋ pacitvā adāsi. Atha muducittataŋ tassa ñatvā ‘sāmi, katipāhaŋ idheva vasissāmā’ ti. Tattha vasamānā tikhiņena satthena tassa mañcavāņaŋ heţţhā-aţaniyaŋ tahaŋ tahaŋ chindi. Mañco tasmiŋ āgantvā nisinnamatteyeva heţţhā olambi. So ‘kasmā ayaŋ mañco evaŋ chijjitvā gato’ ti āha. ‘Sāmi, daharadārake vāretuŋ na sakkomi, ettheva sannipatantī’ ti. ‘Amma, idaŋ me dukkhaŋ tumhe nissāya jātaŋ. Ahañhi pubbe katthaci gacchanto dvāraŋ pidahitvā gacchāmī’ ti. ‘Kiŋ karomi, tāta, vāretuŋ na sakkomī’ ti. Sā imināva niyāmena dve tayo divase chinditvā tena ujjhāyitvā khīyitvā vuccamānāpi tatheva vatvā puna ekaŋ dve rajjuke ţhapetvā sese chindi. Taŋ divasaŋ tasmiŋ nisinnamatteyeva sabbaŋ vāņaŋ bhūmiyaŋ pati, sīsaŋ jaņņukehi saddhiŋ ekato ahosi, so uţţhāya, ‘kiŋ karomi, idāni kuhiŋ gamissāmi (p. 1.150) nipajjanamañcassapi tumhehi asāmiko viya katomhī’ ti āha. ‘Tāta, kiŋ karomi, paţivissakadārake vāretuŋ na sakkomi, hotu, mā cintayi, imāya nāma velāya kuhiŋ gamissasī’ ti dhītaraŋ āmantetvā, ‘amma, tava bhātikassa nipajjanokāsaŋ karohī’ ti āha. Sā ekapasse sayitvā ‘idhāgaccha, sāmī’ ti āha. Itaropi naŋ ‘gaccha, tāta, bhaginiyā saddhiŋ nipajjā’ ti vadesi. So tāya saddhiŋ ekamañce nipajjitvā taŋ divasaññeva santhavaŋ akāsi, kumārikā parodi. Atha naŋ mātā pucchi– ‘kiŋ, amma, rodasī’ ti? ‘Amma, idaŋ nāma jātan’ ti. ‘Hotu, amma, kiŋ sakkā kātuŋ, tayāpi ekaŋ bhattāraŋ imināpekaŋ pādaparicārikaŋ laddhuŋ vaţţatī’ ti taŋ jāmātaraŋ akāsi. Te samaggavāsaŋ vasiŋsu.

Sā katipāhaccayena rañño sāsanaŋ pesesi– ‘bhatakavīthiyaŋ chaņaŋ karontu. Yassa pana ghare chaņo na karīyati, tassa ettako nāma daņđoti ghosanaŋ kāretū’ ti. Rājā tathā kāresi. Atha naŋ sassu āha– ‘tāta, bhatakavīthiyaŋ rājāņāya chaņo kattabbo jāto, kiŋ karomā’ ti? ‘Amma, ahaŋ bhatiŋ karontopi jīvituŋ na sakkomi, kiŋ karissāmī’ ti? ‘Tāta, gharāvāsaŋ vasantā nāma iņampi gaņhanti, rañño āņā akātuŋ na labbhā. Iņato nāma yena kenaci upāyena muccituŋ sakkā, gaccha, kutoci ekaŋ vā dve vā kahāpaņe āharā’ ti āha. So ujjhāyanto khīyanto gantvā cattālīsakoţidhanaţţhānato ekameva kahāpaņaŋ āhari. Sā taŋ kahāpaņaŋ rañño pesetvā attano kahāpaņena chaņaŋ katvā puna katipāhaccayena tatheva sāsanaŋ pahiņi. Puna rājā tatheva ‘chaņaŋ karontu, akarontānaŋ ettako daņđo’ ti āņāpesi. Punapi so tāya tatheva vatvā nippīļiyamāno gantvā tayo kahāpaņe āhari. Sā tepi kahāpaņe rañño pesetvā puna katipāhaccayena tatheva sāsanaŋ pahiņi – ‘idāni purise pesetvā imaŋ pakkosāpetū’ ti. Rājā pesesi. Purisā gantvā, ‘kumbhaghosako nāma kataro’ ti pucchitvā pariyesantā taŋ disvā ‘ehi, bho rājā, taŋ pakkosatī’ ti āhaŋsu. So bhīto ‘na maŋ rājā jānātī’ ti-ādīni vatvā gantuŋ na icchi. Atha naŋ balakkārena hatthādīsu gahetvā (p. 1.151) ākađđhiŋsu. Sā itthī te disvā, ‘are, dubbinītā, tumhe mama jāmātaraŋ hatthādīsu gahetuŋ ananucchavikā’ ti tajjetvā, ‘ehi, tāta, mā bhāyi, rājānaŋ disvā tava hatthādigāhakānaŋ hattheyeva chindāpessāmī’ ti dhītaraŋ ādāya purato hutvā rājagehaŋ patvā vesaŋ parivattetvā sabbālankārapaţimaņđitā ekamantaŋ aţţhāsi. Itarampi parikađđhitvā ānayiŋsuyeva.

Atha naŋ vanditvā ţhitaŋ rājā āha– ‘tvaŋ kumbhaghosako nāmā’ ti? ‘Āma, devā’ ti ‘Kiŋ kāraņā mahādhanaŋ vañcetvā khādasī’ ti ‘Kuto me, deva, dhanaŋ bhatiŋ katvā jīvantassā’ ti? ‘Mā evaŋ kari, kiŋ amhe vañcesī’ ti? ‘Na vañcemi, deva, natthi me dhanan’ ti. Athassa rājā te kahāpaņe dassetvā, ‘ime kassa kahāpaņā’ ti āha. So sañjānitvā, ‘aho bālomhi, kathaŋ nu kho ime rañño hatthaŋ pattā’ ti ito cito ca olokento tā dvepi paţimaņđitapasādhanā gabbhadvāramūle ţhitā disvā, ‘bhāriyaŋ vatidaŋ kammaŋ, imāhi raññā payojitāhi bhavitabban’ ti cintesi. Atha naŋ rājā ‘vadehi, bho, kasmā evaŋ karosī’ ti āha. ‘Nissayo me natthi, devā’ ti. ‘Mādiso nissayo bhavituŋ na vaţţatī’ ti. ‘Kalyāņaŋ, deva, sace me devo avassayo hotī’ ti. ‘Homi, bho, kittakaŋ te dhanan’ ti? ‘Cattālīsakoţiyo, devā’ ti. ‘Kiŋ laddhuŋ vaţţatī’ ti? ‘Sakaţāni devā’ ti? Rājā anekasatāni sakaţāni yojāpetvā pahiņitvā taŋ dhanaŋ āharāpetvā rājangaņe rāsiŋ kārāpetvā rājagahavāsino sannipātāpetvā, ‘atthi kassaci imasmiŋ nagare ‘ettakaŋ dhanan’ ti pucchitvā ‘natthi, devā’ ti. ‘Kiŋ panassa kātuŋ vaţţatī’ ti? ‘Sakkāraŋ, devā’ ti vutte mahantena sakkārena taŋ seţţhiţţhāne ţhapetvā dhītaraŋ tasseva datvā tena saddhiŋ satthu santikaŋ gantvā vanditvā ‘bhante, passathimaŋ purisaŋ, evarūpo dhitimā nāma natthi, cattālīsakoţivibhavo hontopi uppilāvitākāraŋ vā asmimānamattaŋ vā na karoti, kapaņo viya pilotikaŋ nivāsetvā bhatakavīthiyaŋ bhatiŋ katvā jīvanto mayā iminā nāma upāyena ñāto. Jānitvā ca pana pakkosāpetvā sadhanabhāvaŋ sampaţicchāpetvā taŋ dhanaŋ āharāpetvā (p. 1.152) seţţhiţţhāne ţhapito, dhītā cassa mayā dinnā. Bhante, mayā ca evarūpo dhitimā na diţţhapubbo’ ti āha.

Taŋ sutvā satthā ‘evaŋ jīvantassa jīvikaŋ dhammikajīvikaŋ nāma, mahārāja, corikādikammaŋ pana idhaloke ceva pīļeti hiŋseti, paraloke ca, tatonidānaŋ sukhaŋ nāma natthi. Purisassa hi dhanapārijuññakāle kasiŋ vā bhatiŋ vā katvā jīvikameva dhammikajīvikaŋ nāma. Evarūpassa hi vīriyasampannassa satisampannassa kāyavācāhi parisuddhakammassa paññāya nisammakārino kāyādīhi saññatassa dhammajīvikaŋ jīvantassa sati-avippavāse ţhitassa issariyaŋ vađđhatiyevā’ ti vatvā imaŋ gāthamāha–

24. 
‘Uţţhānavato satīmato,


Sucikammassa nisammakārino.


Saññatassa dhammajīvino,


Appamattassa yasobhivađđhatī’ ti.

Tattha uţţhānavatoti uţţhānavīriyavantassa. Satimatoti satisampannassa. Sucikammassāti niddosehi niraparādhehi kāyakammādīhi samannāgatassa. Nisammakārinoti evañce bhavissati, evaŋ karissāmīti vā, imasmiŋ kamme evaŋ kate idaŋ nāma bhavissatīti vā evaŋ nidānaŋ sallakkhetvā rogatikicchanaŋ viya sabbakammāni nisāmetvā upadhāretvā karontassa. Saññatassāti kāyādīhi saññatassa nicchiddassa. Dhammajīvinoti agārikassa tulākūţādīni vajjetvā kasigorakkhādīhi, anagārikassa vejjakammadūtakammādīni vajjetvā dhammena samena bhikkhācariyāya jīvikaŋ kappentassa. Appamattassāti avippavutthasatino. Yasobhivađđhatīti issariyabhogasampannasankhāto ceva kittivaņņabhaņanasankhāto ca yaso abhivađđhatīti.

Gāthāpariyosāne kumbhaghosako sotāpattiphale patiţţhahi. Aññepi bahū sotāpattiphalādīni pāpuņiŋsu. Evaŋ mahājanassa sātthikā dhammadesanā jātāti.

Kumbhaghosakaseţţhivatthu dutiyaŋ.

3. Cūļapanthakattheravatthu
Uţţhānenappamādenāti (p. 1.153) imaŋ dhammadesanaŋ satthā veļuvane viharanto cūļapanthakattheraŋ ārabbha kathesi.

Rājagahe kira dhanaseţţhikulassa dhītā vayappattakāle mātāpitūhi sattabhūmikassa pāsādassa uparimatale ativiya rakkhiyamānā yobbanamadamattatāya purisalolā hutvā attano dāseneva saddhiŋ santhavaŋ katvā, ‘aññepi me idaŋ kammaŋ jāneyyun’ ti bhītā evamāha– ‘amhehi imasmiŋ ţhāne na sakkā vasituŋ. Sace me mātāpitaro imaŋ dosaŋ jānissanti, khaņđākhaņđikaŋ maŋ karissanti. Videsaŋ gantvā vasissāmā’ ti. Te hatthasāraŋ gahetvā aggadvārena nikkhamitvā, ‘yattha vā tattha vā aññehi ajānanaţţhānaŋ gantvā vasissāmā’ ti ubhopi agamaŋsu. Tesaŋ ekasmiŋ ţhāne vasantānaŋ saŋvāsamanvāya tassā kucchismiŋ gabbho patiţţhāsi. Sā gabbhaparipākaŋ āgamma tena saddhiŋ mantesi, ‘gabbho me paripākaŋ gato, ñātibandhuvirahite ţhāne gabbhavuţţhānaŋ nāma ubhinnampi amhākaŋ dukkhāvahaŋ, kulagehameva gacchāmā’ ti. So ‘sacāhaŋ tattha gamissāmi, jīvitaŋ me natthī’ ti bhayena ‘ajja gacchāma, sve gacchāmā’ ti divase atikkāmesi. Sā cintesi– ‘ayaŋ bālo attano dosamahantatāya gantuŋ na ussahati, mātāpitaro nāma ekantahitāva, ayaŋ gacchatu vā, mā vā, ahaŋ gamissāmī’ ti. Sā tasmiŋ gehā nikkhante gehaparikkhāraŋ paţisāmetvā attano kulagharaŋ gatabhāvaŋ anantaragehavāsīnaŋ ārocetvā maggaŋ paţipajji.

Sopi gharaŋ āgantvā taŋ adisvā paţivissake pucchitvā, ‘sā kulagharaŋ gatā’ ti sutvā vegena anubandhitvā antarāmagge sampāpuņi. Tassāpi tattheva gabbhavuţţhānaŋ ahosi. So ‘kiŋ idaŋ, bhadde’ ti pucchi. ‘Sāmi, me eko putto jāto’ ti. ‘Idāni kiŋ karissāmā’ ti? ‘Yassatthāya mayaŋ kulagharaŋ gaccheyyāma, taŋ kammaŋ antarāmaggeva nipphannaŋ, tattha gantvā kiŋ karissāma, nivattissāmā’ ti dvepi ekacittā hutvā nivattiŋsu. Tassa ca dārakassa panthe jātattā panthakoti nāmaŋ kariŋsu. Tassā nacirasseva aparopi gabbho patiţţhahi. Sabbaŋ (p. 1.154) purimanayeneva vitthāretabbaŋ. Tassapi dārakassa panthe jātattā paţhamajātassa mahāpanthakoti nāmaŋ katvā itarassa cūļapanthakoti nāmaŋ kariŋsu. Te dvepi dārake gahetvā attano vasanaţţhānameva gatā. Tesaŋ tattha vasantānaŋ mahāpanthakadārako aññe dārake ‘cūļapitā mahāpitāti, ayyako ayyikā’ ti ca vadante sutvā mātaraŋ pucchi– ‘amma, aññe dārakā “ayyako ayyikā” tipi, “mahāpitā cūļapitā” tipi vadanti, kacci amhākaññeva ñātakā natthī’ ti? ‘Āma, tāta, amhākaŋ ettha ñātakā natthi. Rājagahanagare pana vo dhanaseţţhi nāma ayyako, tattha amhākaŋ bahū ñātakā’ ti. ‘Kasmā tattha na gacchatha, ammā’ ti? Sā attano agamanakāraņaŋ puttassa akathetvā puttesu punappunaŋ kathentesu sāmikaŋ āha– ‘ime dārakā maŋ ativiya kilamenti, kiŋ no mātāpitaro disvā maŋsaŋ khādissanti, ehi, dārakānaŋ ayyakakulaŋ dassessāmā’ ti? ‘Ahaŋ sammukhā bhavituŋ na sakkhissāmi, te pana nayissāmī’ ti. ‘Sādhu yena kenaci upāyena dārakānaŋ ayyakakulameva daţţhuŋ vaţţatī’ ti. Dvepi janā dārake ādāya anupubbena rājagahaŋ patvā nagaradvāre ekissā sālāya pavisitvā dārakamātā dve dārake gahetvā attano āgatabhāvaŋ mātāpitūnaŋ ārocāpesi. Te taŋ sāsanaŋ sutvā, ‘saŋsāre vicarantānaŋ na putto na dhītā bhūtapubbā nāma natthi, te amhākaŋ mahāparādhikā, na sakkā tehi amhākaŋ cakkhupathe ţhātuŋ, ettakaŋ nāma dhanaŋ gahetvā dvepi janā phāsukaţţhānaŋ gantvā jīvantu, dārake pana idha pesentū’ ti dhanaŋ datvā dūtaŋ pāhesuŋ.

Tehi pesitaŋ dhanaŋ gahetvā dārake āgatadūtānaññeva hatthe datvā pahiņiŋsu. Dārakā ayyakakule vađđhanti. Tesu cūļapanthako atidaharo, mahāpanthako pana ayyakena saddhiŋ dasabalassa dhammakathaŋ sotuŋ gacchati. Tassa niccaŋ satthu santikaŋ gacchantassa pabbajjāya cittaŋ nami. So ayyakaŋ āha– ‘sace maŋ anujāneyyātha, ahaŋ pabbajeyyan’ ti ‘Kiŋ vadesi, tāta, sakalassa lokassapi me pabbajjāto tava pabbajjā bhaddikā. Sace sakkosi pabbajāhī’ ti. Taŋ (p. 1.155) satthu santikaŋ netvā, ‘kiŋ, gahapati, dārako te laddho’ ti vutte, ‘āma, bhante, ayaŋ me nattā tumhākaŋ santike pabbajitukāmo’ ti āha. Satthā aññataraŋ piņđapātacārikaŋ bhikkhuŋ ‘imaŋ dārakaŋ pabbājehī’ ti āņāpesi. Thero tassa tacapañcakakammaţţhānaŋ ācikkhitvā pabbājesi. So bahuŋ buddhavacanaŋ uggaņhitvā paripuņņavasso upasampadaŋ labhitvā yonisomanasikārena kammaţţhānaŋ karonto arahattaŋ pāpuņi. So jhānasukhena phalasukhena vītināmento cintesi– ‘sakkā nu kho idaŋ sukhaŋ cūļapanthakassa dātun’ ti! Tato ayyakaseţţhissa santikaŋ gantvā evamāha– ‘mahāseţţhi, sace anujāneyyātha, ahaŋ cūļapanthakaŋ pabbājeyyan’ ti. ‘Pabbājetha, bhante’ ti. Seţţhi kira sāsane ca suppasanno, ‘kataradhītāya vo ete puttā’ ti pucchiyamāno ca ‘palātadhītāyā’ ti vattuŋ lajjati, tasmā sukheneva tesaŋ pabbajjaŋ anujāni. Thero cūļapanthakaŋ pabbājetvā sīlesu patiţţhāpesi. So pabbajitvāva dandho ahosi.

‘Padmaŋ yathā kokanadaŋ sugandhaŋ,

Pāto siyā phullamavītagandhaŋ.

Angīrasaŋ passa virocamānaŋ,

Tapantamādiccamivantalikkhe’ ti. (saŋ. ni. 1.123 a. ni. 5.195)–

Imaŋ ekaŋ gāthaŋ catūhi māsehi uggaņhituŋ nāsakkhi. So kira kassapasammāsambuddhakāle pabbajitvā paññavā hutvā aññatarassa dandhabhikkhuno uddesaggahaņakāle parihāsakeļiŋ akāsi. So bhikkhu tena parihāsena lajjito neva uddesaŋ gaņhi, na sajjhāyamakāsi. Tena kammena ayaŋ pabbajitvāva dandho jāto, gahitagahitaŋ padaŋ uparūparipadaŋ gaņhantassa nassati. Tassa imameva gāthaŋ uggahetuŋ vāyamantassa cattāro māsā atikkantā. Atha naŋ mahāpanthako, ‘cūļapanthaka, tvaŋ imasmiŋ sāsane abhabbo, catūhi māsehi ekaŋ gāthampi gaņhituŋ na sakkosi, pabbajitakiccaŋ pana kathaŋ matthakaŋ pāpessasi, nikkhama ito’ ti vihārā nikkađđhi. Cūļapanthako buddhasāsane sinehena gihibhāvaŋ na pattheti.

Tasmiñca kāle mahāpanthako bhattuddesako ahosi. Jīvako komārabhacco bahuŋ mālāgandhavilepanaŋ ādāya attano ambavanaŋ (p. 1.156) gantvā satthāraŋ pūjetvā dhammaŋ sutvā uţţhāyāsanā dasabalaŋ vanditvā mahāpanthakaŋ upasankamitvā, ‘kittakā bhante, satthu santike bhikkhū’ ti pucchi. ‘Pañcamattāni bhikkhusatānī’ ti. ‘Sve, bhante, buddhappamukhāni pañca bhikkhusatāni ādāya amhākaŋ nivesane bhikkhaŋ gaņhathā’ ti. ‘Upāsaka, cūļapanthako nāma bhikkhu dandho aviruļhidhammo, taŋ ţhapetvā sesānaŋ nimantanaŋ sampaţicchāmī’ ti thero āha. Taŋ sutvā cūļapanthako cintesi– ‘thero ettakānaŋ bhikkhūnaŋ nimantanaŋ sampaţicchanto maŋ bāhiraŋ katvā sampaţicchati, nissaŋsayaŋ mayhaŋ bhātikassa mayi cittaŋ bhinnaŋ bhavissati, kiŋ dāni mayhaŋ iminā sāsanena, gihī hutvā dānādīni puññāni karonto jīvissāmī’ ti? So punadivase pātova vibbhamituŋ pāyāsi.

Satthā paccūsakāleyeva lokaŋ volokento imaŋ kāraņaŋ disvā paţhamataraŋ gantvā cūļapanthakassa gamanamagge dvārakoţţhake cankamanto aţţhāsi. Cūļapanthako gacchanto satthāraŋ disvā upasankamitvā vanditvā aţţhāsi. Atha naŋ satthā ‘kuhiŋ pana tvaŋ, cūļapanthaka, imāya velāya gacchasī’ ti āha. ‘Bhātā maŋ, bhante, nikkađđhati, tenāhaŋ vibbhamituŋ gacchāmī’ ti. ‘Cūļapanthaka, tava pabbajjā nāma mama santakā, bhātarā nikkađđhito kasmā mama santikaŋ nāgañchi, ehi, kiŋ te gihibhāvena, mama santike bhavissasī’ ti cakkankitatalena pāņinā taŋ sirasi parāmasitvā ādāya gantvā gandhakuţippamukhe nisīdāpetvā, ‘cūļapanthaka, puratthābhimukho hutvā imaŋ pilotikaŋ “rajoharaņaŋ rajoharaņan” ti parimajjanto idheva hohī’ ti iddhiyā abhisankhataŋ parisuddhaŋ pilotikaŋ datvā kāle ārocite bhikkhusanghaparivuto jīvakassa gehaŋ gantvā paññattāsane nisīdi. Cūļapanthakopi sūriyaŋ olokento taŋ pilotikaŋ ‘rajoharaņaŋ rajoharaņan’ ti parimajjanto nisīdi. Tassa taŋ pilotikakhaņđaŋ parimajjantassa kiliţţhaŋ ahosi. Tato cintesi– ‘idaŋ pilotikakhaņđaŋ ativiya parisuddhaŋ, imaŋ pana attabhāvaŋ nissāya purimapakatiŋ vijahitvā evaŋ kiliţţhaŋ jātaŋ, aniccā vata sankhārā’ ti khayavayaŋ paţţhapento vipassanaŋ vađđhesi. Satthā ‘cūļapanthakassa cittaŋ vipassanaŋ āruļhan’ ti ñatvā, ‘cūļapanthaka, tvaŋ pilotikakhaņđameva sankiliţţhaŋ “rajaŋ rajan” ti mā saññaŋ kari, abbhantare pana te rāgarajādayo atthi, te harāhī’ ti (p. 1.157) vatvā obhāsaŋ vissajjetvā purato nisinno viya paññāyamānarūpo hutvā imā gāthā abhāsi–

‘Rāgo rajo na ca pana reņu vuccati,

Rāgassetaŋ adhivacanaŋ rajoti.

Etaŋ rajjaŋ vippajahitva bhikkhavo,

Viharanti te vigatarajassa sāsane.

‘Doso rajo na ca pana reņu vuccati,

Dosassetaŋ adhivacanaŋ rajoti.

Etaŋ rajaŋ vippajahitva bhikkhavo,

Viharanti te vigatarajassa sāsane.

‘Moho rajo na ca pana reņu vuccati,

Mohassetaŋ adhivacanaŋ rajoti.

Etaŋ rajaŋ vippajahitva bhikkhavo,

Viharanti te vigatarajassa sāsane’ ti. (mahāni. 209).

Gāthāpariyosāne cūļapanthako saha paţisambhidāhi arahattaŋ pāpuņi. Saha paţisambhidāhiyevassa tīņi piţakāni āgamiŋsu.

So kira pubbe rājā hutvā nagaraŋ padakkhiņaŋ karonto nalāţato sede muccante parisuddhena sāţakena nalāţantaŋ puñchi, sāţako kiliţţho ahosi. So ‘imaŋ sarīraŋ nissāya evarūpo parisuddho sāţako pakatiŋ jahitvā kiliţţho jāto, aniccā vata sankhārā’ ti aniccasaññaŋ paţilabhi. Te kāraņenassa rajoharaņameva paccayo jāto.

Jīvakopi kho komārabhacco dasabalassa dakkhiņodakaŋ upanāmesi. Satthā ‘nanu, jīvaka, vihāre bhikkhū atthī’ ti hatthena pattaŋ pidahi. Mahāpanthako ‘nanu, bhante, vihāre bhikkhū natthī’ ti āha. Satthā ‘atthi, jīvakā’ ti āha. Jīvako ‘tena hi bhaņe gaccha, vihāre bhikkhūnaŋ atthibhāvaŋ vā natthibhāvaŋ vā tvaññeva jānāhī’ ti purisaŋ pesesi. Tasmiŋ khaņe cūļapanthako ‘mayhaŋ bhātiko “vihāre bhikkhū natthī” ti bhaņati (p. 1.158) vihāre bhikkhūnaŋ atthibhāvamassa pakāsessāmī’ ti sakalaŋ ambavanaŋ bhikkhūnaññeva pūresi. Ekacce bhikkhū cīvarakammaŋ karonti, ekacce rajanakammaŋ karonti, ekacce sajjhāyaŋ karonti. Evaŋ aññamañña-asadisaŋ bhikkhusahassaŋ māpesi. So puriso vihāre bahū bhikkhū disvā nivattitvā, ‘ayya, sakalaŋ ambavanaŋ bhikkhūhi paripuņņan’ ti jīvakassa ārocesi. Theropi kho tattheva–

‘Sahassakkhattumattānaŋ nimminitvāna panthako.

Nisīdambavane ramme, yāva kālappavedanā’ ti.

Atha satthā taŋ purisaŋ āha– ‘vihāraŋ gantvā “satthā cūļapanthakaŋ nāma pakkosatī” ti vadehī’ ti. Tena gantvā tathā vutte, ‘ahaŋ cūļapanthako, ahaŋ cūļapanthako’ ti mukhasahassaŋ uţţhahi. So puriso puna gantvā, ‘sabbepi kira, bhante, cūļapanthakāyeva nāmā’ ti āha. ‘Tena hi gantvā yo “ahaŋ cūļapanthako” ti paţhamaŋ vadati, taŋ hatthe gaņha, avasesā antaradhāyissantī’ ti. So tathā akāsi. Tāvadeva sahassamattā bhikkhū antaradhāyiŋsu. Theropi tena purisena saddhiŋ agamāsi. Satthā bhattakiccapariyosāne jīvakaŋ āmantesi– ‘jīvaka, cūļapanthakassa pattaŋ gaņhāhi, ayaŋ te anumodanaŋ karissatī’ ti. Jīvako tathā akāsi. Thero sīhanādaŋ nadanto taruņasīho viya tīhi piţakehi sankhobhetvā anumodanamakāsi. Satthā uţţhāyāsanā bhikkhusanghaparivuto vihāraŋ gantvā bhikkhūhi vatte dassite gandhakuţippamukhe ţhatvā bhikkhusanghassa sugatovādaŋ datvā kammaţţhānaŋ kathetvā bhikkhusanghaŋ uyyojetvā surabhigandhavāsitaŋ gandhakuţiŋ pavisitvā dakkhiņena passena sīhaseyyaŋ upagato. Atha sāyanhasamaye bhikkhū ito cito ca samosaritvā rattakambalasāņiyā parikkhittā viya nisīditvā satthu guņakathaŋ ārabhiŋsu, ‘āvuso, mahāpanthako cūļapanthakassa ajjhāsayaŋ ajānanto catūhi māsehi ekaŋ gāthaŋ uggaņhāpetuŋ na sakkoti, “dandho ayan” ti vihārā nikkađđhi, sammāsambuddho pana attano anuttaradhammarājatāya ekasmiŋyevassa antarabhatte saha paţisambhidāhi arahattaŋ adāsi, tīņi piţakāni saha paţisambhidāhiyeva āgatāni, aho buddhānaŋ balaŋ nāma mahantan’ ti.

Atha (p. 1.159) bhagavā dhammasabhāyaŋ imaŋ kathāpavattiŋ ñatvā, ‘ajja mayā gantuŋ vaţţatī’ ti buddhaseyyāya uţţhāya surattadupaţţaŋ nivāsetvā vijjulataŋ viya kāyabandhanaŋ bandhitvā rattakambalasadisaŋ sugatamahācīvaraŋ pārupitvā surabhigandhakuţito nikkhamma mattavaravāraņasīhavijambhitavilāsena anantāya buddhalīļāya dhammasabhaŋ gantvā alankatamaņđalamāļamajjhe supaññattavarabuddhāsanaŋ abhiruyha chabbaņņabuddharaŋsiyo vissajjento aņņavakucchiŋ khobhayamāno yugandharamatthake bālasūriyo viya āsanamajjhe nisīdi. Sammāsambuddhe pana āgatamatte bhikkhusangho kathaŋ pacchinditvā tuņhī ahosi. Satthā mudukena mettacittena parisaŋ oloketvā, ‘ayaŋ parisā ativiya sobhati, ekassapi hatthakukkuccaŋ vā pādakukkuccaŋ vā ukkāsitasaddo vā khipitasaddo vā natthi, sabbepi ime buddhagāravena sagāravā, buddhatejena tajjitā. Mayi āyukappampi akathetvā nisinne paţhamaŋ kathaŋ samuţţhāpetvā na kathessanti. Kathāsamuţţhāpanavattaŋ nāma mayāva jānitabbaŋ, ahameva paţhamaŋ kathessāmī’ ti madhurena brahmassarena bhikkhū āmantetvā, ‘kāya nuttha, bhikkhave, etarahi kathāya sannisinnā, kā ca pana vo antarākathā vippakatā’ ti pucchitvā, ‘imāya nāmā’ ti vutte, ‘na, bhikkhave, cūļapanthako idāneva dandho, pubbepi dandhoyeva. Na kevalañcassāhaŋ idāneva avassayo jāto, pubbepi avassayo ahosimeva. Pubbe panāhaŋ imaŋ lokiyakuţumbassa sāmikaŋ akāsiŋ, idāni lokuttarakuţumbassā’ ti vatvā tamatthaŋ vitthārato sotukāmehi bhikkhūhi āyācito atītaŋ āhari–

‘Atīte, bhikkhave, bārāņasinagaravāsī eko māņavo takkasilaŋ gantvā sippuggahaņatthāya disāpāmokkhassa ācariyassa dhammantevāsiko hutvā pañcannaŋ māņavakasatānaŋ antare ativiya ācariyassa upakārako ahosi, pādaparikammādīni sabbakiccāni karoti. Dandhatāya pana kiñci uggaņhituŋ na sakko’ ti. Ācariyo ‘ayaŋ mama bahūpakāro, sikkhāpessāmi nan’ ti vāyamantopi kiñci sikkhāpetuŋ na sakkoti. So ciraŋ vasitvā ekagāthampi uggaņhituŋ asakkonto ukkaņţhitvā ‘gamissāmī’ ti ācariyaŋ āpucchi. Ācariyo cintesi– ‘ayaŋ mayhaŋ upakārako, paņđitabhāvamassa paccāsīsāmi, na naŋ kātuŋ sakkomi (p. 1.160) avassaŋ mayā imassa paccupakāro kātabbo, ekamassa mantaŋ bandhitvā dassāmī’ ti so taŋ araññaŋ netvā ‘ghaţţesi ghaţţesi, kiŋ kāraņā ghaţţesi? Ahampi taŋ jānāmi jānāmī’ ti imaŋ mantaŋ bandhitvā uggaņhāpento anekasatakkhattuŋ parivattāpetvā, ‘paññāyati te’ ti pucchitvā, ‘āma, paññāyatī’ ti vutte ‘dandhena nāma vāyāmaŋ katvā paguņaŋ kataŋ sippaŋ na palāyatī’ ti cintetvā maggaparibbayaŋ datvā, ‘gaccha, imaŋ mantaŋ nissāya jīvissasi, apalāyanatthāya panassa niccaŋ sajjhāyaŋ kareyyāsī’ ti vatvā taŋ uyyojesi. Athassa mātā bārāņasiyaŋ sampattakāle ‘putto me sippaŋ sikkhitvā āgato’ ti mahāsakkārasammānaŋ akāsi.

Tadā bārāņasirājā ‘atthi nu kho me kāyakammādīsu koci doso’ ti paccavekkhanto attano aruccanakaŋ kiñci kammaŋ adisvā ‘attano vajjaŋ nāma attano na paññāyati, paresaŋ paññāyati, nāgarānaŋ pariggaņhissāmī’ ti cintetvā sāyaŋ aññātakavesena nikkhamitvā, ‘sāyamāsaŋ bhuñjitvā nisinnamanussānaŋ kathāsallāpo nāma nānappakārako hoti, “sacāhaŋ adhammena rajjaŋ kāremi, pāpena adhammikena raññā daņđabali-ādīhi hatamhā” ti vakkhanti. “Sace dhammena rajjaŋ kāremi, dīghāyuko hotu no rājā” ti-ādīni vatvā mama guņaŋ kathessantī’ ti tesaŋ tesaŋ gehānaŋ bhitti-anusāreneva vicarati.

Tasmiŋ khaņe umangacorā dvinnaŋ gehānaŋ antare umangaŋ bhindanti eka-umangeneva dve gehāni pavisanatthāya. Rājā te disvā gehacchāyāya aţţhāsi. Tesaŋ umangaŋ bhinditvā gehaŋ pavisitvā bhaņđakaŋ olokitakāle māņavo pabujjhitvā taŋ mantaŋ sajjhāyanto ‘ghaţţesi ghaţţesi, kiŋ kāraņā ghaţţesi? Ahampi taŋ jānāmi jānāmī’ ti āha. Te taŋ sutvā, ‘iminā kiramhā ñātā, idāni no nāsessatī’ ti nivatthavatthānipi chađđetvā bhītā sammukhasammukhaţţhāneneva palāyiŋsu. Rājā te palāyante disvā itarassa ca mantasajjhāyanasaddaŋ sutvā gehaññeva vavatthapetvā nāgarānaŋ pariggaņhitvā nivesanaŋ pāvisi. So vibhātāya pana rattiyā pātovekaŋ purisaŋ pakkositvā āha– ‘gaccha bhaņe, asukavīthiyaŋ nāma yasmiŋ gehe umango bhinno, tattha takkasilato sippaŋ uggaņhitvā āgatamāņavo atthi, taŋ ānehī’ ti. So (p. 1.161) gantvā ‘rājā taŋ pakkosatī’ ti vatvā māņavaŋ ānesi. Atha naŋ rājā āha– ‘tvaŋ, tāta, takkasilato sippaŋ uggaņhitvā āgatamāņavo’ ti? ‘Āma, devā’ ti. ‘Amhākampi taŋ sippaŋ dehī’ ti. ‘Sādhu, deva, samānāsane nisīditvā gaņhāhī’ ti. Rājāpi tathā katvā mantaŋ gahetvā ‘ayaŋ te ācariyabhāgo’ ti sahassaŋ adāsi.

Tadā senāpati rañño kappakaŋ āha– ‘kadā rañño massuŋ karissasī’ ti? ‘Sve vā parasuve vā’ ti. So tassa sahassaŋ datvā ‘kiccaŋ me atthī’ ti vatvā, ‘kiŋ, sāmī’ ti vutte ‘rañño massukammaŋ karonto viya hutvā khuraŋ ativiya pahaŋsitvā galanāļiŋ chinda, tvaŋ senāpati bhavissasi, ahaŋ rājā’ ti. So ‘sādhū’ ti sampaţicchitvā rañño massukammakaraņadivase gandhodakena massuŋ temetvā khuraŋ pahaŋsitvā nalāţante gahetvā, ‘khuro thokaŋ kuņţhadhāro, ekappahāreneva galanāļiŋ chindituŋ vaţţatī’ ti puna ekamantaŋ ţhatvā khuraŋ pahaŋsi. Tasmiŋ khaņe rājā attano mantaŋ saritvā sajjhāyaŋ karonto ‘ghaţţesi ghaţţesi, kiŋ kāraņā ghaţţesi? Ahampi taŋ jānāmi jānāmī’ ti āha. Nhāpitassa nalāţato sedā mucciŋsu. So ‘jānāti mama kāraņaŋ rājā’ ti bhīto khuraŋ bhūmiyaŋ khipitvā pādamūle urena nipajji. Rājāno nāma chekā honti, tena taŋ evamāha– ‘are, duţţha, nhāpita, “na maŋ rājā jānātī” ti saññaŋ karosī’ ti. ‘Abhayaŋ me dehi, devā’ ti. ‘Hotu, mā bhāyi, kathehī’ ti. Senāpati me, deva, sahassaŋ datvā, ‘rañño massuŋ karonto viya galanāļiŋ chinda, ahaŋ rājā hutvā taŋ senāpatiŋ karissāmī’ ti āhāti. Rājā taŋ sutvā ‘ācariyaŋ me nissāya jīvitaŋ laddhan’ ti cintetvā senāpatiŋ pakkosāpetvā, ‘ambho, senāpati, kiŋ nāma tayā mama santikā na laddhaŋ, idāni taŋ daţţhuŋ na sakkomi, mama raţţhā nikkhamāhī’ ti taŋ raţţhā pabbājetvā ācariyaŋ pakkosāpetvā, ‘ācariya, taŋ nissāya mayā jīvitaŋ laddhan’ ti vatvā mahantaŋ sakkāraŋ karitvā tassa senāpatiţţhānaŋ adāsi. ‘So tadā cūļapanthako ahosi, satthā disāpāmokkho ācariyo’ ti.

Satthā imaŋ atītaŋ āharitvā, ‘evaŋ, bhikkhave, pubbepi cūļapanthako dandhoyeva ahosi, tadāpissāhaŋ avassayo hutvā taŋ lokiyakuţumbe (p. 1.162) patiţţhāpesin’ ti vatvā puna ekadivasaŋ ‘aho satthā cūļapanthakassa avassayo jāto’ ti kathāya samuţţhitāya cūļaseţţhijātake atītavatthuŋ kathetvā–

‘Appakenāpi medhāvī, pābhatena vicakkhaņo;

Samuţţhāpeti attānaŋ, aņuŋ aggiŋva sandhaman’ ti. (jā. 1.1.4)–

Gāthaŋ vatvā, ‘na, bhikkhave, idānevāhaŋ imassa avassayo jāto, pubbepi avassayo ahosimeva. Pubbe panāhaŋ imaŋ lokiyakuţumbassa sāmikaŋ akāsiŋ, idāni lokuttarakuţumbassa. Tadā hi cūļantevāsiko cūļapanthako ahosi, cūļaseţţhi pana paņđito byatto nakkhattakovido ahamevā’ ti jātakaŋ samodhānesi.

Punekadivasaŋ dhammasabhāyaŋ kathaŋ samuţţhāpesuŋ, ‘āvuso, cūļapanthako catūhi māsehi catuppadaŋ gāthaŋ gahetuŋ asakkontopi vīriyaŋ anossajjitvāva arahatte patiţţhito idāni lokuttaradhammakuţumbassa sāmiko jāto’ ti. Satthā āgantvā, ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte, ‘bhikkhave, mama sāsane āraddhavīriyo bhikkhu lokuttaradhammassa sāmiko hotiyevā’ ti vatvā imaŋ gāthamāha –

25. 
‘Uţţhānenappamādena saŋyamena damena ca;


Dīpaŋ kayirātha medhāvī, yaŋ ogho nābhikīratī’ ti.

Tattha dīpaŋ kayirāthāti vīriyasankhātena uţţhānena, satiyā avippavāsākārasankhātena appamādena, catupārisuddhisīlasankhātena saŋyamena, indriyadamena cāti imehi kāraņabhūtehi catūhi dhammehi dhammojapaññāya samannāgato medhāvī imasmiŋ ativiya dullabhapatiţţhatāya atigambhīre saŋsārasāgare attano patiţţhānabhūtaŋ arahattaphalaŋ dīpaŋ kayirātha kareyya, kātuŋ sakkuņeyyāti attho. Kīdisaŋ? Yaŋ ogho nābhikīratīti yaŋ catubbidhopi kilesogho abhikirituŋ viddhaŋsetuŋ na sakkoti. Na hi sakkā arahattaŋ oghena abhikiritunti.

Gāthāpariyosāne (p. 1.163) bahū sotāpannādayo ahesuŋ. Evaŋ desanā sampattaparisāya sātthikā jātāti.

Cūļapanthakattheravatthu tatiyaŋ.

4. Bālanakkhattasanghuţţhavatthu
Pamādamanuyuñjantīti imaŋ dhammadesanaŋ satthā jetavane viharanto bālanakkhattaŋ ārabbha kathesi.

Ekasmiñhi samaye sāvatthiyaŋ bālanakkhattaŋ nāma sanghuţţhaŋ. Tasmiŋ nakkhatte bālā dummedhino janā chārikāya ceva gomayena ca sarīraŋ makkhetvā sattāhaŋ asabbhaŋ bhaņantā vicaranti. Kiñci ñāti suhajjaŋ vā pabbajitaŋ vā disvā lajjantā nāma natthi. Dvāre dvāre ţhatvā asabbhaŋ bhaņanti. Manussā tesaŋ asabbhaŋ sotuŋ asakkontā yathābalaŋ ađđhaŋ vā pādaŋ vā kahāpaņaŋ vā pesenti. Te tesaŋ dvāre laddhaŋ laddhaŋ gahetvā pakkamanti. Tadā pana sāvatthiyaŋ pañca koţimattā ariyasāvakā vasanti, te satthu santikaŋ sāsanaŋ pesayiŋsu– ‘bhagavā, bhante, sattāhaŋ bhikkhusanghena saddhiŋ nagaraŋ appavisitvā vihāreyeva hotū’ ti. Tañca pana sattāhaŋ bhikkhusanghassa vihāreyeva yāgubhattādīni sampādetvā pahiņiŋsu, sayampi gehā na nikkhamiŋsu. Te nakkhatte pana pariyosite aţţhame divase buddhappamukhaŋ bhikkhusanghaŋ nimantetvā nagaraŋ pavesetvā mahādānaŋ datvā ekamantaŋ nisinnā, ‘bhante, atidukkhena no satta divasāni atikkantāni, bālānaŋ asabbhāni suņantānaŋ kaņņā bhijjanākārappattā honti, koci kassaci na lajjati, tena mayaŋ tumhākaŋ antonagaraŋ pavisituŋ nādamha, mayampi gehato na nikkhamimhā’ ti āhaŋsu. Satthā tesaŋ kathaŋ sutvā, ‘bālānaŋ dummedhānaŋ kiriyā nāma evarūpā hoti, medhāvino pana dhanasāraŋ viya appamādaŋ rakkhitvā amatamahānibbānasampattiŋ pāpuņantī’ ti vatvā imā gāthā abhāsi–

26. 
‘Pamādamanuyuñjanti, bālā dummedhino janā;


Appamādañca medhāvī, dhanaŋ seţţhaŋva rakkhati.

27. 
‘Mā (p. 1.164) pamādamanuyuñjetha, mā kāmaratisanthavaŋ;


Appamatto hi jhāyanto, pappoti vipulaŋ sukhan’ ti.

Tattha bālāti bālyena samannāgatā idhalokaparalokatthaŋ ajānantā. Dummedhinoti nippaññā. Te pamāde ādīnavaŋ apassantā pamādaŋ anuyuñjanti pavattenti, pamādena kālaŋ vītināmenti. Medhāvīti dhammojapaññāya samannāgato pana paņđito kulavaŋsāgataŋ seţţhaŋ uttamaŋ sattaratanadhanaŋ viya appamādaŋ rakkhati. Yathā hi uttamaŋ dhanaŋ nissāya ‘kāmaguņasampattiŋ pāpuņissāma, puttadāraŋ posessāma, paralokagamanamaggaŋ sodhessāmā’ ti dhane ānisaŋsaŋ passantā taŋ rakkhanti, evaŋ paņđitopi appamatto ‘paţhamajjhānādīni paţilabhissāmi, maggaphalādīni pāpuņissāmi, tisso vijjā, cha abhiññā sampādessāmī’ ti appamāde ānisaŋsaŋ passanto dhanaŋ seţţhaŋva appamādaŋ rakkhatīti attho. Mā pamādanti tasmā tumhe mā pamādamanuyuñjetha mā pamādena kālaŋ vītināmayittha. Mā kāmaratisanthavanti vatthukāmakilesakāmesu ratisankhātaŋ taņhāsanthavampi mā anuyuñjetha mā cintayittha mā paţilabhittha. Appamatto hīti upaţţhitassatitāya hi appamatto jhāyanto puggalo vipulaŋ uļāraŋ nibbānasukhaŋ pāpuņātīti.

Gāthāpariyosāne bahū sotāpannādayo ahesuŋ. Mahājanassa sātthikā dhammadesanā jātāti.

Bālanakkhattasanghuţţhavatthu catutthaŋ.

5. Mahākassapattheravatthu
Pamādaŋ appamādenāti imaŋ dhammadesanaŋ satthā jetavane viharanto mahākassapattheraŋ ārabbha kathesi.

Ekasmiñhi divase thero pipphaliguhāyaŋ viharanto rājagahe piņđāya caritvā pacchābhattaŋ piņđapātapaţikkanto ālokaŋ vađđhetvā pamatte ca appamatte ca udakapathavīpabbatādīsu cavanake upapajjanake ca satte (p. 1.165) dibbena cakkhunā olokento nisīdi. Satthā jetavane nisinnakova ‘kena nu kho vihārena ajja mama putto kassapo viharatī’ ti dibbena cakkhunā upadhārento ‘sattānaŋ cutūpapātaŋ olokento viharatī’ ti ñatvā ‘sattānaŋ cutūpapāto nāma buddhañāņenapi aparicchinno, mātukucchiyaŋ paţisandhiŋ gahetvā mātāpitaro ajānāpetvā cavanasattānaŋ paricchedo kātuŋ na sakkā, te jānituŋ tava avisayo, kassapa, appamattako tava visayo, sabbaso pana cavante ca upapajjante ca jānituŋ passituŋ buddhānameva visayo’ ti vatvā obhāsaŋ pharitvā sammukhe nisinno viya hutvā imaŋ gāthamāha –

28. 
‘Pamādaŋ appamādena, yadā nudati paņđito;


Paññāpāsādamāruyha, asoko sokiniŋ pajaŋ;


Pabbataţţhova bhūmaţţhe, dhīro bāle avekkhatī’ ti.

Tattha nudatīti yathā nāma pokkharaņiŋ pavisantaŋ navodakaŋ purāņodakaŋ khobhetvā tassokāsaŋ adatvā taŋ attano matthakamatthakena palāyantaŋ nudati nīharati, evameva paņđito appamādalakkhaņaŋ brūhento pamādassokāsaŋ adatvā yadā appamādavegena taŋ nudati nīharati, atha so panunnapamādo accuggatatthena parisuddhaŋ dibbacakkhusankhātaŋ paññāpāsādaŋ tassa anucchavikaŋ paţipadaŋ pūrento tāya paţipadāya nisseņiyā pāsādaŋ viya āruyha pahīnasokasallatāya asoko, appahīnasokasallatāya sokiniŋ pajaŋ sattanikāyaŋ cavamānañceva upapajjamānañca dibbacakkhunā avekkhati passati. Yathā kiŋ? Pabbataţţhova bhūmaţţheti pabbatamuddhani ţhito bhūmiyaŋ ţhite, uparipāsāde vā pana ţhito pāsādapariveņe ţhite akicchena avekkhati, tathā sopi dhīro paņđito mahākhīņāsavo asamucchinnavaţţabīje bāle cavante ca upapajjante ca akicchena avekkhatīti.

Gāthāpariyosāne bahū sotāpattiphalādīni sacchikariŋsūti.

Mahākassapattheravatthu pañcamaŋ.

6. Pamattāpamattadvesahāyakavatthu
Appamatto (p. 1.166) pamattesūti imaŋ dhammadesanaŋ satthā jetavane viharanto dve sahāyake bhikkhū ārabbha kathesi.

Te kira satthu santike kammaţţhānaŋ gahetvā āraññakavihāraŋ pavisiŋsu. Tesu eko kira kālasseva dārūni āharitvā angārakapallaŋ sajjetvā daharasāmaņerehi saddhiŋ sallapanto paţhamayāmaŋ visibbamāno nisīdati. Eko appamatto samaņadhammaŋ karonto itaraŋ ovadati, ‘āvuso, mā evaŋ kari, pamattassa hi cattāro apāyā sakagharasadisā. Buddhā nāma sāţheyyena ārādhetuŋ na sakkā’ ti so tassovādaŋ na suņāti. Itaro ‘nāyaŋ vacanakkhamo’ ti taŋ avatvā appamattova samaņadhammamakāsi. Alasattheropi paţhamayāme visibbetvā itarassa cankamitvā gabbhaŋ paviţţhakāle pavisitvā, ‘mahākusīta, tvaŋ nipajjitvā sayanatthāya araññaŋ paviţţhosi, kiŋ buddhānaŋ santike kammaţţhānaŋ gahetvā uţţhāya samaņadhammaŋ kātuŋ vaţţatī’ ti vatvā attano vasanaţţhānaŋ pavisitvā nipajjitvā supati. Itaropi majjhimayāme vissamitvā pacchimayāme paccuţţhāya samaņadhammaŋ karoti. So evaŋ appamatto viharanto na cirasseva saha paţisambhidāhi arahattaŋ pāpuņi. Itaro pamādeneva kālaŋ vītināmesi. Te vuţţhavassā satthu santikaŋ gantvā satthāraŋ vanditvā ekamantaŋ nisīdiŋsu. Satthā tehi saddhiŋ paţisanthāraŋ katvā, ‘kacci, bhikkhave, appamattā samaņadhammaŋ karittha, kacci vo pabbajitakiccaŋ matthakaŋ pattan’ ti pucchi. Paţhamaŋ pamatto bhikkhu āha– ‘kuto, bhante, etassa appamādo, gatakālato paţţhāya nipajjitvā niddāyanto kālaŋ vītināmesī’ ti. ‘Tvaŋ pana bhikkhū’ ti. ‘Ahaŋ, bhante, kālasseva dārūni āharitvā angārakapallaŋ sajjetvā paţhamayāme visibbento nisīditvā aniddāyantova kālaŋ vītināmesin’ ti. Atha naŋ satthā ‘tvaŋ pamatto kālaŋ vītināmetvā “appamattomhī” ti vadasi, appamattaŋ pana pamattaŋ karosī’ ti āha. Puna pamāde dose, appamāde ānisaŋse pakāsetuŋ, ‘tvaŋ mama puttassa santike javacchinno dubbalasso viya, esa pana tava santike sīghajavasso viyā’ ti vatvā imaŋ gāthamāha–

29. 
‘Appamatto (p. 1.167) pamattesu, suttesu bahujāgaro;


Abalassaŋva sīghasso, hitvā yāti sumedhaso’ ti.

Tattha appamattoti sativepullappattatāya appamādasampanne khīņāsavo. Pamattesūti sativosagge ţhitesu sattesu. Suttesūti satijāgariyābhāvena sabbiriyāpathesu niddāyantesu. Bahujāgaroti mahante sativepulle jāgariye ţhito. Abalassaŋvāti kuņţhapādaŋ chinnajavaŋ dubbalassaŋ sīghajavo sindhavājānīyo viya. Sumedhasoti uttamapañño. Tathārūpaŋ puggalaŋ āgamenapi adhigamenapi hitvā yāti. Mandapaññasmiñhi ekaŋ suttaŋ gahetuŋ vāyamanteyeva sumedhaso ekaŋ vaggaŋ gaņhāti, evaŋ tāva āgamena hitvā yāti. Mandapaññe pana rattiţţhānadivāţţhānāni kātuŋ vāyamanteyeva kammaţţhānaŋ uggahetvā sajjhāyanteyeva ca sumedhaso pubbabhāgepi parena kataŋ rattiţţhānaŋ vā divāţţhānaŋ vā pavisitvā kammaţţhānaŋ sammasanto sabbakilese khepetvā neva lokuttaradhamme hatthagate karoti, evaŋ adhigamenapi hitvā yāti. Vaţţe pana naŋ hitvā chađđetvā vaţţato nissaranto yātiyevāti.

Gāthāpariyosāne bahū sotāpattiphalādīni pāpuņiŋsūti.

Pamattāpamattadvesahāyakavatthu chaţţhaŋ.

7. Maghavatthu
Appamādena maghavāti imaŋ dhammadesanaŋ satthā vesāliyaŋ upanissāya kūţāgārasālāyaŋ viharanto sakkaŋ devarājānaŋ ārabbha kathesi.

Vesāliyañhi mahāli nāma licchavī vasati, so tathāgatassa sakkapañhasuttantadesanaŋ (dī. ni. 2.344ādayo) sutvā ‘sammāsambuddho sakkasampattiŋ mahatiŋ katvā kathesi, “disvā nu kho kathesi, udāhu adisvā. Jānāti nu kho sakkaŋ, udāhu no” ti pucchissāmi nan’ ti cintesi. Atha kho, mahāli, licchavī yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi, ekamantaŋ nisinno kho, mahāli, licchavī bhagavantaŋ etadavoca– ‘diţţho (p. 1.168) kho, bhante, bhagavatā sakko devānamindo’ ti? ‘Diţţho kho me mahāli, sakko devānamindo’ ti. ‘So hi nuna, bhante, sakkapatirūpako bhavissati Duddaso hi, bhante, sakko devānamindo’ ti. ‘Sakkañca khvāhaŋ, mahāli, pajānāmi sakkakaraņe ca dhamme, yesaŋ dhammānaŋ samādinnattā sakko sakkattaŋ ajjhagā, tañca pajānāmi’.

Sakko, mahāli, devānamindo pubbe manussabhūto samāno magho nāma māņavo ahosi, tasmā ‘maghavā’ ti vuccati.

Sakko, mahāli, devānamindo pubbe manussabhūto samāno pure dānaŋ adāsi, tasmā ‘purindado’ ti vuccati.

Sakko, mahāli, devānamindo pubbe manussabhūto samāno sakkaccaŋ dānaŋ adāsi, tasmā ‘sakko’ ti vuccati.

Sakko, mahāli, devānamindo pubbe manussabhūto samāno āvasathaŋ adāsi, tasmā ‘vāsavo’ ti vuccati.

Sakko, mahāli, devānamindo sahassampi atthaŋ muhuttena cinteti, tasmā ‘sahassakkho’ ti vuccati.

Sakkassa, mahāli, devānamindassa sujā nāma asurakaññā, pajāpati, tasmā ‘sujampatī’ ti vuccati.

Sakko, mahāli, devānamindo devānaŋ tāvatiŋsānaŋ issariyādhipaccaŋ rajjaŋ kāreti, tasmā ‘devānamindo’ ti vuccati.

Sakkassa, mahāli, devānamindassa pubbe manussabhūtassa satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagā. Katamāni satta vatapadāni? Yāvajīvaŋ mātāpettibharo assaŋ, yāvajīvaŋ kule jeţţhāpacāyī assaŋ, yāvajīvaŋ saņhavāco assaŋ, yāvajīvaŋ apisuņavāco assaŋ, yāvajīvaŋ vigatamalamaccherena cetasā agāraŋ ajjhāvaseyyaŋ, muttacāgo payatapāņi vosaggarato yācayogo dānasaŋvibhāgarato assaŋ. Yāvajīvaŋ saccavāco assaŋ, yāvajīvaŋ akkodhano assaŋ, ‘sacepi me kodho uppajjeyya, khippameva na paţivineyyan’ ti. Sakkassa, mahāli, devānamindassa pubbe manussabhūtassa imāni (p. 1.169) satta vatapadāni samattāni samādinnāni ahesuŋ, yesaŋ samādinnattā sakko sakkattaŋ ajjhagāti.

‘Mātāpettibharaŋ jantuŋ, kule jeţţhāpacāyinaŋ;

Saņhaŋ sakhilasambhāsaŋ, pesuņeyyappahāyinaŋ.

‘Maccheravinaye yuttaŋ, saccaŋ kodhābhibhuŋ naraŋ;

Taŋ ve devā tāvatiŋsā, āhu sappuriso itī’ ti. (saŋ. ni. 1.257)–

Idaŋ, mahāli, sakkena maghamāņavakāle katakammanti vatvā puna tena ‘kathaŋ, bhante, maghamāņavo paţipajjī’ ti? Tassa paţipattiŋ vitthārato sotukāmena puţţho ‘tena hi, mahāli, suņāhī’ ti vatvā atītaŋ āhari–

Atīte magadharaţţhe macalagāme magho nāma māņavo gāmakammakaraņaţţhānaŋ gantvā attano ţhitaţţhānaŋ pādantena paŋsuŋ viyūhitvā ramaņīyaŋ katvā aţţhāsi. Aparo taŋ bāhunā paharitvā tato apanetvā sayaŋ tattha aţţhāsi. So tassa akujjhitvāva aññaŋ ţhānaŋ ramaņīyaŋ katvā ţhito. Tatopi naŋ añño āgantvā bāhunā paharitvā apanetvā sayaŋ aţţhāsi. So tassapi akujjhitvāva aññaŋ ţhānaŋ ramaņīyaŋ katvā ţhito, iti taŋ gehato nikkhantā nikkhantā purisā bāhunā paharitvā ţhitaţhitaţţhānato apanesuŋ. So ‘sabbepete maŋ nissāya sukhitā jātā, iminā kammena mayhaŋ sukhadāyakena puññakammena bhavitabban’ ti cintetvā, punadivase kudālaŋ ādāya khalamaņđalamattaŋ ţhānaŋ ramaņīyaŋ akāsi. Sabbe gantvā tattheva aţţhaŋsu. Atha nesaŋ sītasamaye aggiŋ katvā adāsi, gimhakāle udakaŋ. Tato ‘ramaņīyaŋ ţhānaŋ nāma sabbesaŋ piyaŋ, kassaci appiyaŋ nāma natthi, ito paţţhāya mayā maggaŋ samaŋ karontena vicarituŋ vaţţatī’ ti cintetvā, pātova nikkhamitvā, maggaŋ samaŋ karonto chinditvā, haritabbayuttakā rukkhasākhā haranto vicarati. Atha naŋ aparo disvā āha– ‘samma, kiŋ karosī’ ti? ‘Mayhaŋ saggagāminaŋ maggaŋ karomi, sammā’ ti. ‘Tena hi ahampi te sahāyo homī’ ti. ‘Hohi, samma, saggo nāma bahūnampi manāpo sukhabahulo’ ti. Tato paţţhāya dve janā ahesuŋ. Te disvā tatheva pucchitvā ca sutvā ca aparopi (p. 1.170) tesaŋ sahāyo jāto, evaŋ aparopi aparopīti sabbepi tettiŋsa janā jātā. Te sabbepi kudālādihatthā maggaŋ samaŋ karontā ekayojanadviyojanamattaţţhānaŋ gacchanti.

Te disvā gāmabhojako cintesi– ‘ime manussā ayoge yuttā, sace ime araññato macchamaŋsādīni vā āhareyyuŋ. Suraŋ vā katvā piveyyuŋ, aññaŋ vā tādisaŋ kammaŋ kareyyuŋ, ahampi kiñci kiñci labheyyan’ ti. Atha ne pakkosāpetvā pucchi– ‘kiŋ karontā vicarathā’ ti? ‘Saggamaggaŋ, sāmī’ ti. ‘Gharāvāsaŋ vasantehi nāma evaŋ kātuŋ na vaţţati, araññato macchamaŋsādīni āharituŋ, suraŋ katvā pātuŋ, nānappakāre ca kammante kātuŋ vaţţatī’ ti. Te tassa vacanaŋ paţikkhipiŋsu, evaŋ punappunaŋ vuccamānāpi paţikkhipiŋsuyeva. So kujjhitvā ‘nāsessāmi ne’ ti rañño santikaŋ gantvā, ‘core te, deva, vaggabandhanena vicarante passāmī’ ti vatvā, ‘gaccha, te gahetvā ānehī’ ti vutte tathā katvā sabbe te bandhitvā ānetvā rañño dassesi. Rājā avīmaŋsitvāva ‘hatthinā maddāpethā’ ti āņāpesi. Magho sesānaŋ ovādamadāsi – ‘sammā, ţhapetvā mettaŋ añño amhākaŋ avassayo natthi, tumhe katthaci kopaŋ akatvā raññe ca gāmabhojake ca maddanahatthimhi ca attani ca mettacittena samacittāva hothā’ ti. Te tathā kariŋsu. Atha nesaŋ mettānubhāvena hatthī uppasankamitumpi na visahi. Rājā tamatthaŋ sutvā bahū manusse disvā maddituŋ na visahissati? ‘Gacchatha, ne kilañjena paţicchādetvā maddāpethā’ ti āha. Te kilañjena paţicchādetvā maddituŋ pesiyamānopi hatthī dūratova paţikkami.

Rājā taŋ pavattiŋ sutvā ‘kāraņenettha bhavitabban’ ti te pakkosāpetvā pucchi– ‘tātā, maŋ nissāya tumhe kiŋ na labhathā’ ti? ‘Kiŋ nāmetaŋ, devā’ ti? ‘Tumhe kira vaggabandhanena corā hutvā araññe vicarathā’ ti? ‘Ko evamāha, devā’ ti? ‘Gāmabhojako, tātā’ ti. ‘Na mayaŋ, deva, corā, mayaŋ pana attano saggamaggaŋ sodhentā idañcidañca karoma, gāmabhojako amhe akusalakiriyāya niyojetvā attano vacanaŋ akaronte nāsetukāmo kujjhitvā evamāhā’ ti. Atha rājā tesaŋ kathaŋ sutvā somanassappatto hutvā, ‘tātā, ayaŋ tiracchāno tumhākaŋ (p. 1.171) guņe jānāti, ahaŋ manussabhūto jānituŋ nāsakkhiŋ, khamatha me’ ti. Evañca pana vatvā saputtadāraŋ gāmabhojakaŋ tesaŋ dāsaŋ, hatthiŋ ārohaniyaŋ, tañca gāmaŋ yathāsukhaŋ paribhogaŋ katvā adāsi. Te ‘idheva no katapuññassānisaŋso diţţho’ ti bhiyyosomattāya pasannamānasā hutvā taŋ hatthiŋ vārena vārena abhiruyha gacchantā mantayiŋsu ‘idāni amhehi atirekataraŋ puññaŋ kātabbaŋ, kiŋ karoma? Catumahāpathe thāvaraŋ katvā mahājanassa vissamanasālaŋ karissāmā’ ti. Te vađđhakiŋ pakkosāpetvā sālaŋ paţţhapesuŋ. Mātugāmesu pana vigatacchandatāya tassā sālāya mātugāmānaŋ pattiŋ nādaŋsu.

Maghassa pana gehe nandā, cittā, sudhammā, sujāti catasso itthiyo honti. Tāsu sudhammā vađđhakinā saddhiŋ ekato hutvā, ‘bhātika, imissā sālāya maŋ jeţţhikaŋ karohī’ ti vatvā lañjaŋ adāsi. So ‘sādhū’ ti sampaţicchitvā paţhamameva kaņņikatthāya rukkhaŋ sukkhāpetvā tacchetvā vijjhitvā kaņņikaŋ niţţhāpetvā, ‘sudhammā nāma ayaŋ sālā’ ti akkharāni chinditvā vatthena paliveţhetvā ţhapesi. Atha ne vađđhakī sālaŋ niţţhāpetvā kaņņikāropanadivase ‘aho, ayyā, ekaŋ karaņīyaŋ na sarimhā’ ti āha. ‘Kiŋ nāma, bho’ ti? ‘Kaņņikan’ ti. ‘Hotu taŋ āharissāmā’ ti. ‘Idāni chinnarukkhena kātuŋ na sakkā, pubbeyeva taŋ chinditvā tacchetvā vijjhitvā ţhapitakaņņikā laddhuŋ vaţţatī’ ti. ‘Idāni kiŋ kātabban’ ti? ‘Sace kassaci gehe niţţhāpetvā ţhapitā vikkāyikakaņņikā atthi, sā pariyesitabbā’ ti. Te pariyesantā sudhammāya gehe disvā sahassaŋ datvāpi mūlena na labhiŋsu. ‘Sace maŋ sālāya pattiŋ karotha, dassāmī’ ti vutte pana ‘mayaŋ mātugāmānaŋ pattiŋ na dammā’ ti āhaŋsu.

Atha ne vađđhakī āha– ‘ayyā, tumhe kiŋ kathetha, ţhapetvā brahmalokaŋ aññaŋ mātugāmarahitaţţhānaŋ nāma natthi, gaņhatha kaņņikaŋ. Evaŋ sante amhākaŋ kammaŋ niţţhaŋ gamissatī’ ti. Te ‘sādhū’ ti kaņņikaŋ gahetvā sālaŋ niţţhāpetvā tidhā vibhajiŋsu. Ekasmiŋ koţţhāse issarānaŋ vasanaţţhānaŋ kariŋsu, ekasmiŋ duggatānaŋ, ekasmiŋ gilānānaŋ. Tettiŋsa janā tettiŋsa phalakāni paññapetvā hatthissa saññaŋ adaŋsu– ‘āgantuko āgantvā yassa atthataphalake nisīdati, taŋ gahetvā phalakasāmikasseva (p. 1.172) gehe patiţţhapehi, tassa pādaparikammapiţţhiparikammapānīyakhādanīyabhojanīyasayanāni sabbāni phalakasāmikasseva bhāro bhavissatī’ ti. Hatthī āgatāgataŋ gahetvā phalakasāmikasseva gharaŋ neti. So tassa taŋ divasaŋ kattabbaŋ karoti. Magho sālāya avidūre koviļārarukkhaŋ ropetvā tassa mūle pāsāņaphalakaŋ atthari. Sālaŋ paviţţhapaviţţhā janā kaņņikaŋ oloketvā akkharāni vācetvā, ‘sudhammā nāmesā sālā’ ti vadanti. Tettiŋsajanānaŋ nāmaŋ na paññāyati. Nandā cintesi– ‘ime sālaŋ karontā amhe apattikā kariŋsu, sudhammā pana attano byattatāya kaņņikaŋ katvā pattikā jātā, mayāpi kiñci kātuŋ vaţţati, kiŋ nu kho karissāmī’ ti? Athassā etadahosi ‘sālaŋ āgatāgatānaŋ pānīyañceva nhānodakañca laddhuŋ vaţţati, pokkharaņiŋ khaņāpessāmī’ ti. Sā pokkharaņiŋ kāresi. Cittā cintesi– ‘sudhammāya kaņņikā dinnā, nandāya pokkharaņī kāritā, mayāpi kiñci kātuŋ vaţţati, kiŋ nu kho karissāmī’ ti? Athassā etadahosi– ‘sālaŋ āgatāgatehi pānīyaŋ pivitvā nhatvā gamanakālepi mālaŋ pilandhitvā gantuŋ vaţţati, pupphārāmaŋ kārāpessāmī’ ti. Sā ramaņīyaŋ pupphārāmaŋ kāresi. Yebhuyyena tasmiŋ ārāme ‘asuko nāma pupphūpagaphalūpagarukkho natthī’ ti nāhosi.

Sujā pana ‘ahaŋ maghassa mātuladhītā ceva pādaparicārikā ca, etena kataŋ kammaŋ mayhameva, mayā kataŋ etassevā’ ti cintetvā, kiñci akatvā attabhāvameva maņđayamānā kālaŋ vītināmesi. Maghopi mātāpitu-upaţţhānaŋ kule jeţţhāpacāyanakammaŋ saccavācaŋ apharusavācaŋ api, suņavācaŋ maccheravinayaŋ akkodhananti imāni satta vatapadāni pūretvā–

‘Mātāpettibharaŋ jantuŋ, kule jeţţhāpacāyinaŋ.

Saņhaŋ sakhilasambhāsaŋ, pesuņeyyappahāyinaŋ.

‘Maccheravinaye yuttaŋ, saccaŋ kodhābhibhuŋ naraŋ;

Taŋ ve devā tāvatiŋsā, āhu “sappuriso”itī’ ti. (saŋ. ni. 1.257)–

Evaŋ pasaŋsiyabhāvaŋ āpajjitvā jīvitapariyosāne tāvatiŋsabhavane sakko devarājā hutvā nibbatti, tepissa sahāyakā tattheva (p. 1.173) nibbattiŋsu, vađđhakī vissakammadevaputto hutvā nibbatti. Tadā tāvatiŋsabhavane asurā vasanti. Te ‘abhinavā devaputtā nibbattā’ ti dibbapānaŋ sajjayiŋsu. Sakko attano parisāya kassaci apivanatthāya saññamadāsi. Asurā dibbapānaŋ pivitvā majjiŋsu. Sakko ‘kiŋ me imehi sādhāraņena rajjenā’ ti attano parisāya saññaŋ datvā te pādesu gāhāpetvā mahāsamudde khipāpesi. Te avaŋsirā samudde patiŋsu. Atha nesaŋ puññānubhāvena sineruno heţţhimatale asuravimānaŋ nāma nibbatti, cittapāţali nāma nibbatti.

Devāsurasangāme pana asuresu parājitesu dasayojanasahassaŋ tāvatiŋsadevanagaraŋ nāma nibbatti. Tassa pana nagarassa pācīnapacchimadvārānaŋ antarā dasayojanasahassaŋ hoti, tathā dakkhiņuttaradvārānaŋ. Taŋ kho pana nagaraŋ dvārasahassayuttaŋ ahosi ārāmapokkharaņipaţimaņđitaŋ. Tassa majjhe sālāya nissandena tiyojanasatubbedhehi dhajehi paţimaņđito sattaratanamayo sattayojanasatubbedho vejayanto nāma pāsādo uggañchi. Suvaņņayaţţhīsu maņidhajā ahesuŋ, maņiyaţţhīsu suvaņņadhajā; pavāļayaţţhīsu muttadhajā, muttayaţţhīsu pavāļadhajā; sattaratanamayāsu yaţţhīsu sattaratanadhajā, majjhe ţhito dhajo tiyojanasatubbedho ahosi. Iti sālāya nissandena yojanasahassubbedho pāsādo sattaratanamayova hutvā nibbatti, koviļārarukkhassa nissandena samantā tiyojanasataparimaņđalo pāricchattako nibbatti, pāsāņaphalakassa nissandena pāricchattakamūle dīghato saţţhiyojanā puthulato paņņāsayojanā bahalato pañcadasayojanā jayasumanarattakambalavaņņā paņđukambalasilā nibbatti. Tattha nisinnakāle upađđhakāyo pavisati, uţţhitakāle ūnaŋ paripūrati.

Hatthī pana erāvaņo nāma devaputto hutvā nibbatti. Devalokasmiñhi tiracchānagatā na honti. Tasmā so uyyānakīļāya nikkhamanakāle attabhāvaŋ vijahitvā diyađđhayojanasatiko erāvaņo nāma hatthī ahosi. So tettiŋsajanānaŋ atthāya tettiŋsa kumbhe māpesi (p. 1.174) āvaţţena tigāvuta-ađđhayojanappamāņe, sabbesaŋ majjhe sakkassa atthāya sudassanaŋ nāma tiŋsayojanikaŋ kumbhaŋ māpesi. Tassa upari dvādasayojaniko ratanamaņđapo hoti. Tattha antarantarā sattaratanamayā yojanubbedhā dhajā uţţhahanti. Pariyante kinkiņikajālaŋ olambati. Yassa mandavāteritassa pañcangikatūriyasaddasaŋmisso dibbagītasaddo viya ravo niccharati. Maņđapamajjhe sakkassatthāya yojaniko maņipallanko paññatto hoti, tattha sakko nisīdi. Tettiŋsa devaputtā attano kumbhe ratanapallanke nisīdiŋsu. Tettiŋsāya kumbhānaŋ ekekasmiŋ kumbhe satta satta dante māpesi. Tesu ekeko paņņāsayojanāyāmo, ekekasmiñcettha dante satta satta pokkharaņiyo honti, ekekāya pokkharaņiyā satta satta paduminīgacchāni, ekekasmiŋ gacche satta satta pupphāni honti, ekekasmiŋ pupphe satta satta pattāni, ekekasmiŋ patte satta satta devadhītaro naccanti. Evaŋ samantā paņņāsayojanaţhānesu hatthidantesuyeva naţasamajjā honti. Evaŋ mahantaŋ yasaŋ anubhavanto sakko devarājā vicarati.

Sudhammāpi kālaŋ katvā gantvā tattheva nibbatti. Tassā sudhammā nāma nava yojanasatikā devasabhā nibbatti. Tato ramaņīyataraŋ kira aññaŋ ţhānaŋ nāma natthi māsassa aţţha divase dhammassavanaŋ tattheva hoti. Yāvajjatanā aññataraŋ ramaņīyaŋ ţhānaŋ disvā, ‘sudhammā devasabhā viyā’ ti vadanti. Nandāpi kālaŋ katvā gantvā tattheva nibbatti, tassā pañcayojanasatikā nandā nāma pokkharaņī nibbatti. Cittāpi kālaŋ katvā gantvā tattheva nibbatti tassāpi pañcayojanasatikaŋ cittalatāvanaŋ nāma nibbatti, tattha uppannapubbanimitte devaputte netvā mohayamānā vicaranti. Sujā pana kālaŋ katvā ekissā girikandarāya ekā bakasakuņikā hutvā nibbatti. Sakko attano paricārikā olokento ‘sudhammā idheva nibbattā, tathā nandā ca cittā ca, sujā nu kho kuhiŋ nibbattā’ ti cintento taŋ tattha nibbattaŋ disvā, ‘bālā kiñci puññaŋ akatvā idāni tiracchānayoniyaŋ nibbattā, idāni pana taŋ puññaŋ kāretvā idhānetuŋ vaţţatī’ ti attabhāvaŋ vijahitvā aññātakavesena tassā (p. 1.175) santikaŋ gantvā, ‘kiŋ karontī idha vicarasī’ ti pucchi. ‘Ko pana tvaŋ, sāmī’ ti? ‘Ahaŋ te sāmiko magho’ ti. ‘Kuhiŋ nibbattosi, sāmī’ ti? ‘Ahaŋ tāvatiŋsadevaloke nibbatto’. ‘Tava sahāyikānaŋ pana nibbattaţţhānaŋ jānāsī’ ti? ‘Na jānāmi, sāmī’ ti. ‘Tāpi mameva santike nibbattā, passissasi tā sahāyikā’ ti. ‘Kathāhaŋ tattha gamissāmī’ ti? Sakko ‘ahaŋ taŋ tattha nessāmī’ ti vatvā hatthatale ţhapetvā devalokaŋ netvā nandāya pokkharaņiyā tīre vissajjetvā itarāsaŋ tissannaŋ ārocesi– ‘tumhākaŋ sahāyikaŋ sujaŋ passissathā’ ti. ‘Kuhiŋ sā, devā’ ti ‘Nandāya pokkharaņiyā tīre ţhitā’ ti āha. Tā tissopi gantvā, ‘aho ayyāya evarūpaŋ attabhāvamaņđanassa phalaŋ, idānissā tuņđaŋ passatha, pāde passatha, janghā passatha, sobhati vatassā attabhāvo’ ti keļiŋ katvā pakkamiŋsu.

Puna sakko tassā santikaŋ gantvā, ‘diţţhā te sahāyikā’ ti vatvā ‘diţţhā maŋ uppaņđetvā gatā, tattheva maŋ nehī’ ti vutte taŋ tattheva netvā udake vissajjetvā, ‘diţţhā te tāsaŋ sampattī’ ti pucchi. ‘Diţţhā, devā’ ti? ‘Tayāpi tattha nibbattanūpāyaŋ kātuŋ vaţţatī’ ti. ‘Kiŋ karomi, devā’ ti? ‘Mayā dinnaŋ ovādaŋ rakkhissasī’ ti. ‘Rakkhissāmi, devā’ ti. Athassā pañca sīlāni datvā, ‘appamattā rakkhāhī’ ti vatvā pakkāmi. Sā tato paţţhāya sayaŋmatamacchakeyeva pariyesitvā khādati. Sakko katipāhaccayena tassā vīmaŋsanatthāya gantvā, vālukāpiţţhe matamacchako viya hutvā uttāno nipajji. Sā taŋ disvā ‘matamacchako’ ti saññāya aggahesi. Maccho gilanakāle nanguţţhaŋ cālesi. Sā ‘sajīvamacchako’ ti udake vissajjesi. So thokaŋ vītināmetvā puna tassā purato uttāno hutvā nipajji. Puna sā ‘matamacchako’ ti saññāya gahetvā gilanakāle aggananguţţhaŋ cālesi. Taŋ disvā ‘sajīvamaccho’ ti vissajjesi. Evaŋ tikkhattuŋ vīmaŋsitvā ‘sādhukaŋ sīlaŋ rakkhatī’ ti attānaŋ jānāpetvā ‘ahaŋ tava vīmaŋsanatthāya āgato, sādhukaŋ sīlaŋ rakkhasi, evaŋ rakkhamānā na cirasseva mama santike nibbattissasi, appamattā hohī’ ti vatvā pakkāmi.

Sā (p. 1.176) tato paţţhāya pana sayaŋmatamacchaŋ labhati vā, na vā. Alabhamānā katipāhaccayeneva sussitvā kālaŋ katvā tassa sīlassa phalena bārāņasiyaŋ kumbhakārassa dhītā hutvā nibbatti. Athassā pannarasasoļasavassuddesikakāle sakko ‘kuhiŋ nu kho sā nibbattā’ ti āvajjento disvā, ‘idāni mayā tattha gantuŋ vaţţatī’ ti eļālukavaņņena paññāyamānehi sattahi ratanehi yānakaŋ pūretvā taŋ pājento bārāņasiŋ pavisitvā, ‘ammatātā, eļālukāni gaņhatha gaņhathā’ ti ugghosento vīthiŋ paţipajji. Muggamāsādīni gahetvā āgate pana ‘mūlena na demī’ ti vatvā, ‘kathaŋ desī’ ti vutte, ‘sīlarakkhikāya itthiyā dammī’ ti āha. ‘Sīlaŋ nāma, sāmi, kīdisaŋ, kiŋ kāļaŋ, udāhu nīlādivaņņan’ ti? ‘Tumhe “sīlaŋ kīdisan” tipi na jānātha, kimeva naŋ rakkhissatha, sīlarakkhikāya pana dassāmī’ ti. ‘Sāmi, esā kumbhakārassa dhītā “sīlaŋ rakkhāmī” ti vicarati, etissā dehī’ ti. Sāpi naŋ ‘tena hi mayhaŋ dehi, sāmī’ ti āha. ‘Kāsi tvan’ ti? ‘Ahaŋ avijahitapañcasīlā’ ti. ‘Tuyhamevetāni mayā ānītānī’ ti yānakaŋ pājento tassā gharaŋ gantvā aññehi anāhariyaŋ katvā eļālukavaņņena devadattiyaŋ dhanaŋ datvā attānaŋ jānāpetvā, ‘idaŋ te jīvitavuttiyā dhanaŋ, pañcasīlāni akhaņđādīni katvā rakkhāhī’ ti vatvā pakkāmi.

Sāpi tato cavitvā asurabhavane asurajeţţhakassa dhītā hutvā sakkassa verighare nibbatti. Dvīsu pana attabhāvesu sīlassa surakkhitattā abhirūpā ahosi suvaņņavaņņā asādhāraņāya rūpasiriyā samannāgatā. Vepacitti-asurindo āgatāgatānaŋ asurānaŋ ‘tumhe mama dhītu anucchavikā na hothā’ ti taŋ kassaci adatvā, ‘mama dhītā attanāva attano anucchavikaŋ sāmikaŋ gahessatī’ ti asurabalaŋ sannipātāpetvā, ‘tuyhaŋ anucchavikaŋ sāmikaŋ gaņhā’ ti tassā, hatthe pupphadāmaŋ adāsi. Tasmiŋ khaņe sakko tassā nibbattaţţhānaŋ olokento taŋ pavattiŋ ñatvā, ‘idāni mayā gantvā taŋ ānetuŋ vaţţatī’ ti mahallaka-asuravaņņaŋ nimminitvā gantvā parisapariyante aţţhāsi. Sāpi ito cito ca olokentī taŋ diţţhamattāva pubbasannivāsavasena uppannena pemena mahogheneva ajjhotthaţahadayā hutvā, ‘eso me sāmiko’ ti tassa upari pupphadāmaŋ khipi (p. 1.177) Asurā ‘amhākaŋ rājā ettakaŋ kālaŋ dhītu anucchavikaŋ alabhitvā idāni labhi, ayamevassa dhītu pitāmahato mahallako anucchaviko’ ti lajjamānā apakkamiŋsu. Sakkopi taŋ hatthe gahetvā ‘sakkohamasmī’ ti naditvā ākāse pakkhandi. Asurā ‘vañcitamhā jarasakkenā’ ti taŋ anubandhiŋsu. Mātali, sangāhako vejayantarathaŋ āharitvā antarāmagge aţţhāsi. Sakko taŋ tattha āropetvā devanagarābhimukho pāyāsi. Athassa sippalivanaŋ sampattakāle rathasaddaŋ sutvā bhītā garuļapotakā viraviŋsu. Tesaŋ saddaŋ sutvā sakko mātaliŋ pucchi– ‘ke ete viravantī’ ti? ‘Garuļapotakā, devā’ ti. ‘Kiŋ kāraņā’ ti? ‘Rathasaddaŋ sutvā maraņabhayenā’ ti. ‘Maŋ ekaŋ nissāya ettako dijo rathavegena vicuņņito mā nassi, nivattehi rathan’ ti. Sopi sindhavasahassassa daņđakasaññaŋ datvā rathaŋ nivattesi. Taŋ disvā asurā ‘jarasakko asurapurato paţţhāya palāyanto idāni rathaŋ nivattesi, addhā tena upatthambho laddho bhavissatī’ ti nivattetvā āgamanamaggeneva asurapuraŋ pavisitvā puna sīsaŋ na ukkhipiŋsu.

Sakkopi sujaŋ asurakaññaŋ devanagaraŋ netvā ađđhateyyānaŋ accharākoţīnaŋ jeţţhikaţţhāne ţhapesi. Sā sakkaŋ varaŋ yāci– ‘mahārāja, mama imasmiŋ devaloke mātāpitaro vā bhātikabhaginiyo vā natthi, yattha yattha gacchasi, tattha tattha maŋ gahetvāva gaccheyyāsī’ ti. So ‘sādhū’ ti tassā paţiññaŋ adāsi. Tato paţţhāya cittapāţaliyā pupphitāya asurā ‘amhākaŋ nibbattaţţhāne dibbapāricchattakassa pupphanakālo’ ti yuddhatthāya saggaŋ abhiruhanti. Sakko heţţhāsamudde nāgānaŋ ārakkhaŋ adāsi, tato supaņņānaŋ, tato kumbhaņđānaŋ, tato yakkhānaŋ. Tato catunnaŋ mahārājānaŋ. Sabbūpari pana upaddavanivattanatthāya devanagaradvāresu vajirahatthā indapaţimā ţhapesi. Asurā nāgādayo jinitvā āgatāpi indapaţimā dūrato disvā ‘sakko nikkhanto’ ti palāyanti. Evaŋ, mahāli, magho māņavo appamādapaţipadaŋ paţipajji. Evaŋ appamatto panesa evarūpaŋ issariyaŋ patvā dvīsu devalokesu rajjaŋ kāresi. Appamādo nāmesa buddhādīhi pasattho. Appamādañhi nissāya sabbesampi lokiyalokuttarānaŋ visesānaŋ adhigamo hotīti vatvā imaŋ gāthamāha–

30. 
‘Appamādena (p. 1.178) maghavā, devānaŋ seţţhataŋ gato;


Appamādaŋ pasaŋsanti, pamādo garahito sadā’ ti.

Tattha appamādenāti macalagāme bhūmippadesasodhanaŋ ādiŋ katvā katena appamādena. Maghavāti idāni ‘maghavā’ tipaññāto magho māņavo dvinnaŋ devalokānaŋ rājabhāvena devānaŋ seţţhataŋ gato. Pasaŋsantīti buddhādayo paņđitā appamādameva thomenti vaņņayanti. Kiŋ kāraņā? Sabbesaŋ lokiyalokuttarānaŋ visesānaŋ paţilābhakāraņattā. Pamādo garahito sadāti pamādo pana tehi ariyehi niccaŋ garahito nindito. Kiŋ kāraņā? Sabbavipattīnaŋ mūlabhāvato. Manussadobhaggaŋ vā hi apāyuppatti vā sabbā pamādamūlikāyevāti.

Gāthāpariyosāne mahāli licchavī sotāpattiphale patiţţhahi, sampattaparisāyapi bahū sotāpannādayo jātāti.

Maghavatthu sattamaŋ.

8. Aññatarabhikkhuvatthu
Appamādarato bhikkhūti imaŋ dhammadesanaŋ satthā jetavane viharanto aññataraŋ bhikkhuŋ ārabbha kathesi.

So kira satthu santike yāva arahattā kammaţţhānaŋ kathāpetvā araññaŋ pavisitvā ghaţento vāyamanto arahattaŋ pattuŋ nāsakkhi. So ‘visesetvā kammaţţhānaŋ kathāpessāmī’ ti tato nikkhamitvā satthu santikaŋ āgacchanto antarāmagge mahantaŋ dāvaggiŋ uţţhitaŋ disvā vegena ekaŋ muņđapabbatamatthakaŋ abhiruyha nisinno araññaŋ đayhamānaŋ aggiŋ disvā ārammaņaŋ gaņhi– ‘yathā ayaŋ aggi mahantāni ca khuddakāni ca upādānāni đahanto gacchati, evaŋ ariyamaggañāņaggināpi mahantāni ca khuddakāni ca saŋyojanāni đahantena gantabbaŋ bhavissatī’ ti. Satthā gandhakuţiyaŋ nisinnova tassa cittācāraŋ ñatvā, ‘evameva, bhikkhu, mahantānipi khuddakānipi upādānāni viya imesaŋ sattānaŋ abbhantare uppajjamānāni aņuŋthūlāni saŋyojanāni, tāni (p. 1.179) ñāņagginā jhāpetvā abhabbuppattikāni kātuŋ vaţţatī’ ti vatvā obhāsaŋ vissajjetvā tassa bhikkhuno abhimukhe nisinno viya paññāyamāno imaŋ obhāsagāthamāha–

31. 
‘Appamādarato bhikkhu, pamāde bhayadassi vā;


Saŋyojanaŋ aņuŋ thūlaŋ, đahaŋ aggīva gacchatī’ ti.

Tattha appamādaratoti appamāde rato abhirato, appamādena vītināmentoti attho. Pamāde bhayadassi vāti nirayuppatti-ādikaŋ pamāde bhayaŋ bhayato passanto, tāsaŋ vā uppattīnaŋ mūlattā pamādaŋ bhayato passanto. Saŋyojananti vaţţadukkhena saddhiŋ yojanaŋ bandhanaŋ pajānaŋ vaţţe osīdāpanasamatthaŋ dasavidhaŋ saŋyojanaŋ. Aņuŋ thūlanti mahantañca khuddakañca. Đahaŋ aggīva gacchatīti yathā ayaŋ aggī etaŋ mahantañca khuddakañca upādānaŋ đahantova gacchati. Evameso appamādarato bhikkhu appamādādhigatena ñāņagginā etaŋ saŋyojanaŋ đahanto abhabbuppattikaŋ karonto gacchatīti attho.

Gāthāpariyosāne so bhikkhu yathānisinnova sabbasaŋyojanāni jhāpetvā saha paţisambhidāhi arahattaŋ patvā ākāsenāgantvā tathāgatassa suvaņņavaņņaŋ sarīraŋ thometvā vaņņetvā vandamānova pakkāmīti.

Aññatarabhikkhuvatthu aţţhamaŋ.

9. Nigamavāsitissattheravatthu
Appamādaratoti imaŋ dhammadesanaŋ satthā jetavane viharanto nigamavāsitissattheraŋ nāma ārabbha kathesi.

Ekasmiñhi sāvatthito avidūre nigamagāme jātasaŋvađđho eko kulaputto satthu sāsane pabbajitvā laddhūpasampado ‘nigamavāsitissatthero nāma appiccho santuţţho pavivitto āraddhavīriyo’ ti paññāyi. So nibaddhaŋ ñātigāmeyeva piņđāya vicarati. Anāthapiņđikādīsu mahādānāni karontesu, pasenadikosale asadisadānaŋ karontepi (p. 1.180) sāvatthiŋ nāgacchati. Bhikkhū ‘ayaŋ nigamavāsitissatthero uţţhāya samuţţhāya ñātisaŋsaţţho viharati, anāthapiņđikādīsu mahādānādīni karontesu, pasenadikosale asadisadānaŋ karontepi neva āgacchatī’ ti kathaŋ samuţţhāpetvā satthu ārocayiŋsu. Satthā taŋ pakkosāpetvā, ‘saccaŋ kira tvaŋ, bhikkhu, evaŋ karosī’ ti pucchitvā, ‘natthi, bhante, mayhaŋ ñātisaŋsaggo, ahaŋ ete manusse nissāya ajjhoharaņīyamattaŋ āhāraŋ labhāmi lūkhe vā paņīte vā. Yāpanamatte laddhe puna kiŋ āhārapariyesanenāti na gacchāmi, ñātīhi pana me saŋsaggo nāma natthi, bhante’ ti vutte satthā pakatiyāpi tassa ajjhāsayaŋ vijānanto – ‘sādhu sādhu, bhikkhū’ ti tassa sādhukāraŋ datvā, ‘anacchariyaŋ kho panetaŋ bhikkhu, yaŋ tvaŋ mādisaŋ ācariyaŋ labhitvā appiccho ahosi. Ayañhi appicchatā nāma mama tanti, mama paveņī’ ti vatvā bhikkhūhi yācito atītaŋ āhari–

Atīte himavante gangātīre ekasmiŋ udumbaravane anekasahassā suvā vasiŋsu. Tatreko suvarājā attano nivāsarukkhassa phalesu khīņesu yaŋ yadeva avasiţţhaŋ hoti ankuro vā pattaŋ vā taco vā, taŋ taŋ khāditvā gangāyaŋ pānīyaŋ pivitvā paramappiccho santuţţho hutvā aññattha na gacchati. Tassa appicchasantuţţhabhāvaguņena sakkassa bhavanaŋ kampi. Sakko āvajjamāno taŋ disvā tassa vīmaŋsanatthaŋ attano ānubhāvena taŋ rukkhaŋ sukkhāpesi. Rukkho obhaggo khāņumatto chiddāvachiddova hutvā vāte paharante ākoţito viya saddaŋ nicchārento aţţhāsi. Tassa chiddehi cuņņāni nikkhamanti. Suvarājā tāni khāditvā gangāyaŋ pānīyaŋ pivitvā aññattha agantvā vātātapaŋ agaņetvā udumbarakhāņumatthake nisīdati. Sakko tassa paramappicchabhāvaŋ ñatvā, ‘mittadhammaguņaŋ kathāpetvā varamassa datvā udumbaraŋ amataphalaŋ katvā āgamissāmī’ ti eko haŋsarājā hutvā sujaŋ asurakaññaŋ purato katvā udumbaravanaŋ gantvā avidūre ekassa rukkhassa sākhāya nisīditvā tena saddhiŋ kathento imaŋ gāthamāha–

‘Santi rukkhā haripattā, dumānekaphalā bahū;

Kasmā nu sukkhe koļāpe, suvassa nirato mano’ ti. (jā. 1.9.30).

Sabbaŋ (p. 1.181) suvajātakaŋ navakanipāte āgatanayeneva vitthāretabbaŋ. Aţţhuppattiyeva hi tattha ca idha ca nānā, sesaŋ tādisameva. Satthā imaŋ dhammadesanaŋ āharitvā, ‘tadā sakko ānando ahosi, suvarājā ahamevā’ ti vatvā, ‘evaŋ, bhikkhave, appicchatā nāmesā mama tanti, mama paveņī, anacchariyā mama puttassa nigamavāsitissassa mādisaŋ ācariyaŋ labhitvā appicchatā, bhikkhunā nāma nigamavāsitissena viya appiccheneva bhavitabbaŋ. Evarūpo hi bhikkhu abhabbo samathavipassanādhammehi vā maggaphalehi vā parihānāya, aññadatthu nibbānasseva santike hotī’ ti vatvā imaŋ gāthamāha–

32. 
‘Appamādarato bhikkhu, pamāde bhayadassi vā;


Abhabbo parihānāya, nibbānasseva santike’ ti.

Tattha abhabbo parihānāyāti so evarūpo bhikkhu samathavipassanādhammehi vā maggaphalehi vā parihānāya abhabbo, nāpi pattehi parihāyati, na appattāni na pāpuņāti. Nibbānasseva santiketi kilesaparinibbānassapi anupādāparinibbānassāpi santikeyevāti.

Gāthāpariyosāne nigamavāsitissatthero saha paţisambhidāhi arahattaŋ pāpuņi. Aññepi bahū sotāpannādayo ahesuŋ. Mahājanassa sātthikā dhammadesanā jātāti.

Nigamavāsitissattheravatthu navamaŋ.

Appamādavaggavaņņanā niţţhitā. Dutiyo vaggo.

3. Cittavaggo

1. Meghiyattheravatthu
Phandanaŋ (p. 1.182) capalaŋ cittanti imaŋ dhammadesanaŋ satthā cālikāya pabbate viharanto āyasmantaŋ meghiyaŋ ārabbha kathesi.

Tassa vatthuŋ vibhāvanatthaŋ sabbaŋ meghiyasuttantaŋ (udā. 31) vitthāretabbaŋ. Satthā pana tīhi vitakkehi anvāsattatāya tasmiŋ ambavane padhānaŋ anuyuñjituŋ asakkuņitvā āgataŋ meghiyattheraŋ āmantetvā, ‘atibhāriyaŋ te, meghiya, kataŋ “āgamehi tāva, meghiya, ekakomhi yāva aññopi koci bhikkhu āgacchatī” ti maŋ yācantaŋ ekakaŋ pahāya gacchantena bhikkhunā nāma evaŋ cittavasikena bhavituŋ na vaţţati, cittaŋ nāmetaŋ lahukaŋ, taŋ attano vase vattetuŋ vaţţatī’ ti vatvā imā dve gāthā abhāsi–

33. 
‘Phandanaŋ capalaŋ cittaŋ, dūrakkhaŋ dunnivārayaŋ;


Ujuŋ karoti medhāvī, usukārova tejanaŋ.

34. 
‘Vārijova thale khitto, okamokata-ubbhato;


Paripphandatidaŋ cittaŋ, māradheyyaŋ pahātave’ ti.

Tattha phandananti rūpādīsu ārammaņesu vipphandamānaŋ. Capalanti eka-iriyāpathena asaņţhahanto gāmadārako viya ekasmiŋ ārammaņe asaņţhahanato capalaŋ. Cittanti viññāņaŋ, bhūmivatthu-ārammaņakiriyādivicittatāya panetaŋ ‘cittan’ ti vuttaŋ. Dūrakkhanti kiţţhasambādhe ţhāne kiţţhakhādakagoņaŋ viya ekekasmiŋ sappāyārammaņeyeva duţţhapanato dūrakkhaŋ. Dunnivārayanti visabhāgārammaņaŋ gacchantaŋ paţisedhetuŋ dukkhattā dunnivārayaŋ. Usukārova tejananti yathā nāma usukāro araññato ekaŋ vankadaņđakaŋ āharitvā nittacaŋ katvā kañjiyatelena makkhetvā angārakapalle tāpetvā rukkhālake uppīļetvā nivankaŋ ujuŋ vālavijjhanayoggaŋ karoti, katvā ca pana rājarājamahāmattānaŋ sippaŋ dassetvā mahantaŋ sakkārasammānaŋ labhati, evameva (p. 1.183) medhāvī paņđito viññū puriso phandanādisabhāvametaŋ cittaŋ dhutangāraññāvāsavasena, nittacaŋ apagata-oļārikakilesaŋ katvā saddhāsinehena temetvā kāyikacetasikavīriyena tāpetvā samathavipassanālake uppīļetvā ujuŋ akuţilaŋ nibbisevanaŋ karoti, katvā ca pana sankhāre sammasitvā mahantaŋ avijjakkhandhaŋ padāletvā, ‘ tisso vijjā, cha abhiññā, nava lokuttaradhamme’ ti imaŋ visesaŋ hatthagatameva katvā aggadakkhiņeyyabhāvaŋ labhati.

Vārijovāti maccho viya, thale khittoti hatthena vā pādena vā jālādīnaŋ vā aññatarena thale chađđito. Okamokata-ubbhatoti ‘okapuņņehi cīvarehī’ ti ettha (mahāva. 306) udakaŋ okaŋ, ‘okaŋ pahāya aniketasārī’ ti ettha (su. ni. 850) ālayo, ettha ubhayampi labbhati. ‘Okamokata-ubbhato’ ti hi ettha okamokatoti udakasankhātā ālayāti ayamattho. Ubbhatoti uddhaţo. Paripphandatidaŋ cittanti yathā so udakālayato ubbhato thale khitto maccho udakaŋ alabhanto paripphandati, evamidaŋ pañcakāmaguņālayābhirataŋ cittaŋ tato uddharitvā māradheyyasankhātaŋ vaţţaŋ pahātuŋ vipassanākammaţţhāne khittaŋ kāyikacetasikavīriyena santāpiyamānaŋ paripphandati, saņţhātuŋ na sakkoti. Evaŋ santepi dhuraŋ anikkhipitvā medhāvī puggalo taŋ vuttanayeneva ujuŋ kammaniyaŋ karotīti attho. Aparo nayo– idaŋ māradheyyaŋ kilesavaţţaŋ avijahitvā ţhitaŋ cittaŋ so vārijo viya paripphandati, tasmā māradheyyaŋ pahātave, yena kilesavaţţasankhātena māradheyyeneva paripphandati, taŋ pahātabbanti.

Gāthāpariyosāne meghiyatthero sotāpattiphale patiţţhito, aññepi bahū sotāpannādayo jātāti.

Meghiyattheravatthu paţhamaŋ.

2. Aññatarabhikkhuvatthu
Dunniggahassa lahunoti imaŋ dhammadesanaŋ satthā sāvatthiyaŋ jetavane viharanto aññataraŋ bhikkhuŋ ārabbha kathesi.

Kosalarañño (p. 1.184) kira vijite pabbatapāde mātikagāmo nāma eko ghanavāso gāmo ahosi. Athekadivasaŋ saţţhimattā bhikkhū satthu santike yāva arahattā kammaţţhānaŋ kathāpetvā taŋ gāmaŋ gantvā piņđāya pavisiŋsu. Atha ne yo tassa gāmassa sāmiko mātiko nāma, tassa mātā disvā gehe nisīdāpetvā nānaggarasena yāgubhattena parivisitvā, ‘bhante, kattha gantukāmā’ ti pucchi. ‘Yathā phāsukaţţhānaŋ mahā-upāsike’ ti. Sā ‘vassāvāsaţţhānaŋ, ayyā, pariyesanti maññe’ ti ñatvā pādamūle nipajjitvā, ‘sace, ayyā, imaŋ temāsaŋ idha vasissanti, ahaŋ tīņi saraņāni, pañca sīlāni gahetvā uposathakammaŋ karissāmī’ ti āha. Bhikkhū ‘mayaŋ imaŋ nissāya bhikkhāya akilamantā bhavanissaraņaŋ kātuŋ sakkhissāmā’ ti adhivāsayiŋsu. Sā tesaŋ vasanaţţhānaŋ vihāraŋ paţijaggitvā adāsi.

Te tattheva vasantā ekadivasaŋ sannipatitvā aññamaññaŋ ovadiŋsu, ‘āvuso, amhehi pamādacāraŋ carituŋ na vaţţati. Amhākañhi sakagehaŋ viya aţţha mahānirayā vivaţadvārāyeva, dharamānakabuddhassa kho pana santike kammaţţhānaŋ gahetvā mayaŋ āgatā, buddhā ca nāma padānupadikaŋ vicarantenāpi saţhena ārādhetuŋ na sakkā, yathājjhāsayeneva ārādhetuŋ sakkā, appamattā hotha, dvīhi ekaţţhāne na ţhātabbaŋ, na nisīditabbaŋ, sāyaŋ kho pana therūpaţţhānakāle pātova bhikkhācārakāle ekato bhavissāma, sesakāle dve ekato na bhavissāma, apica kho pana aphāsukena bhikkhunā āgantvā vihāramajjhe ghaņđiyā pahatāya ghaņđisaññāya āgantvā tassa bhesajjaŋ karissāmā’ ti.

Tesu evaŋ katikaŋ katvā viharantesu ekadivasaŋ sā upāsikā sappitelaphāņitādīni gāhāpetvā dāsadāsikammakarādīhi parivutā sāyanhasamaye taŋ vihāraŋ gantvā vihāramajjhe bhikkhū adisvā, ‘kahaŋ nu kho, ayyā, gatā’ ti purise pucchitvā, ‘attano attano rattiţţhānadivāţţhānesu nisinnā bhavissanti, ayye’ ti vutte, ‘kiŋ nu kho katvā daţţhuŋ (p. 1.185) sakkhissāmī’ ti āha. Atha naŋ bhikkhusanghassa katikavattaŋ jānanamanussā āhaŋsu– ‘ghaņđiyā pahatāya sannipatissanti, ayye’ ti. Sā ca ghaņđiŋ paharāpesi. Bhikkhū ghaņđisaddaŋ sutvā, ‘kassaci aphāsukaŋ bhavissatī’ ti sakasakaţţhānehi nikkhamitvā vihāramajjhe sannipatiŋsu. Dvepi janā ekamaggenāgatā nāma natthi. Upāsikā ekekaţţhānato ekekameva āgacchantaŋ disvā, ‘mama puttehi aññamaññaŋ kalaho kato bhavissatī’ ti cintetvā bhikkhusanghaŋ vanditvā pucchi– ‘kalahaŋ nu kho, bhante, karitthā’ ti? ‘Na karoma, mahā-upāsike’ ti. ‘Sace vo, bhante, kalaho natthi, atha kasmā yathā amhākaŋ gehaŋ āgacchantā sabbe ekatova āgacchatha, evaŋ anāgantvā ekekaţţhānato ekekāva āgatā’ ti? ‘Mahā-upāsike, ekekasmiŋ ţhāne nisīditvā samaņadhammaŋ karimhā’ ti. ‘Ko esa bhante, samaņadhammo nāmā’ ti? ‘Dvattiŋsākāre sajjhāyaŋ karoma, attabhāve ca khayavayaŋ paţţhapema, mahā-upāsike’ ti. ‘Kiŋ pana, bhante, dvattiŋsākāre sajjhāyaŋ kātuŋ, attabhāve ca khayavayaŋ paţţhapetuŋ tumhākameva vaţţati, udāhu amhākampīti, kassacipi avārito esa dhammo, mahā-upāsike’ ti. ‘Tena hi, bhante, mayhampi dvattiŋsākāraŋ detha, attabhāve ca khayavayapaţţhapanaŋ ācikkhathā’ ti. ‘Tena hi uggaņha, mahā-upāsike’ ti sabbaŋ uggaņhāpesuŋ.

Sā tato paţţhāya dvattiŋsākāre sajjhāyaŋ katvā attani khayavayaŋ paţţhapetvā tehi bhikkhūhi puretarameva tayo magge, tīņi ca phalāni pāpuņi. Maggeneva cassā catasso paţisambhidā lokiya-abhiññā ca āgamiŋsu. Sā maggaphalasukhato vuţţhāya dibbacakkhunā oloketvā, ‘kadā nu kho mama puttehi ayaŋ dhammo adhigato’ ti upadhārentī sabbepime sarāgā sadosā samohā jhānavipassanāmattampi tesaŋ natthi, ‘kiŋ nu kho mayhaŋ puttānaŋ arahattassa upanissayo atthi, natthī’ ti āvajjetvā, ‘atthī’ ti disvā, ‘senāsanasappāyaŋ nu kho atthi, natthī’ ti āvajjetvā tampi disvā, ‘puggalasappāyaŋ nu kho labhanti, na labhantī’ ti āvajjesi, puggalasappāyampi disvā, ‘āhārasappāyaŋ nu kho labhanti, na labhantī’ ti upadhārentī ‘āhārasappāyaŋ nesaŋ natthī’ ti disvā tato paţţhāya nānāvidhaŋ yāguŋ, anekappakāraŋ khajjakaŋ, nānaggarasañca bhojanaŋ sampādetvā gehe bhikkhū nisīdāpetvā dakkhiņodakaŋ datvā, ‘bhante (p. 1.186) tumhākaŋ yaŋ yaŋ ruccati, taŋ taŋ gahetvā paribhuñjathā’ ti niyyādesi. Te yathāruci yāgu-ādīni gahetvā paribhuñjanti. Tesaŋ sappāyāhāraŋ labhantānaŋ cittaŋ ekaggaŋ ahosi.

Te ekaggena cittena vipassanaŋ vađđhetvā na cirasseva saha paţisambhidāhi arahattaŋ patvā cintayiŋsu– ‘aho mahā-upāsikā amhākaŋ patiţţhā jātā, sace mayaŋ sappāyāhāraŋ na labhimha, na no maggaphalapaţivedho abhavissa, idāni vuţţhavassā pavāretvā satthu santikaŋ gamissāmā’ ti. Te ‘satthāraŋ daţţhukāmamhā’ ti mahā-upāsikaŋ āpucchiŋsu. ‘Mahā-upāsikā sādhu, ayyā’ ti. Te anugantvā punapi, ‘bhante, amhe olokeyyāthā’ ti bahūni piyavacanāni vatvā paţinivatti. Tepi kho bhikkhū sāvatthiŋ gantvā satthāraŋ vanditvā ekamantaŋ nisinnā ‘kacci, bhikkhave, khamanīyaŋ, kacci yāpanīyaŋ, na ca piņđakena kilamitthā’ ti vutte ‘khamanīyaŋ, bhante, yāpanīyaŋ, bhante, piņđakena pana neva kilamimha. Amhākañhi mātikamātā nāmekā upāsikā cittācāraŋ ñatvā, “aho vata no evarūpaŋ nāma āhāraŋ paţiyādeyyā” ti cintite yathācintitaŋ āhāraŋ paţiyādetvā adāsī’ ti tassā guņakathaŋ kathayiŋsu.

Aññataro bhikkhu tassā guņakathaŋ sutvā tattha gantukāmo hutvā satthu santike kammaţţhānaŋ gahetvā, ‘bhante, taŋ gāmaŋ gamissāmī’ ti satthāraŋ āpucchitvā jetavanato nikkhamitvā anupubbena taŋ gāmaŋ patvā vihāraŋ pavisanadivaseyeva cintesi– ‘ayaŋ kira upāsikā cintitacintitaŋ jānāti, ahañca maggakilanto vihāraŋ paţijaggituŋ na sakkhissāmi, aho vata me vihārapaţijaggakaŋ manussaŋ peseyyā’ ti. Upāsikā gehe nisinnāva āvajjentī tamatthaŋ ñatvā, ‘gaccha, vihāraŋ paţijaggitvā ehī’ ti manussaŋ pesesi. Itaropi pānīyaŋ pivitukāmo ‘aho vata me sakkharapānakaŋ katvā peseyyā’ ti cintesi. Upāsikā tampi pesesi. So punadivase ‘pātova siniddhayāguŋ me sa-uttaribhangaŋ pesetū’ ti cintesi. Upāsikā tathā akāsi So yāguŋ pivitvā, ‘aho vata me evarūpaŋ khajjakaŋ peseyyā’ ti cintesi. Upāsikā tampi pesesi. So cintesi– ‘ayaŋ upāsikā mayā sabbaŋ cintitacintitaŋ pesesi, ahaŋ (p. 1.187) etaŋ daţţhukāmo, aho vata me nānaggarasabhojanaŋ gāhāpetvā sayameva āgaccheyyā’ ti. Upāsikā ‘mama putto maŋ daţţhukāmo, āgamanaŋ me paccāsīsatī’ ti bhojanaŋ gāhāpetvā vihāraŋ gantvā tassa adāsi. So katabhattakicco ‘mātikamātā nāma tvaŋ, mahā-upāsike’ ti pucchi. ‘Āma, tātā’ ti. ‘Tvaŋ paracittaŋ jānāsī’ ti? ‘Kiŋ maŋ pucchasi, tātā’ ti? ‘Mayā cintitacintitaŋ sabbamakāsi, tena taŋ pucchāmī’ ti. ‘Paracittajānanakabhikkhū bahū, tātā’ ti? ‘Nāhaŋ aññe pucchāmi, tuvaŋ pucchāmi, upāsike’ ti. Evaŋ santepi upāsikā ‘paracittaŋ jānāmī’ ti avatvā ‘paracittaŋ jānantā nāma evaŋ karonti puttā’ ti āha. So ‘bhāriyaŋ vatidaŋ kammaŋ, puthujjanā nāma sobhanampi asobhanampi cintenti, sacāhaŋ kiñci ayuttaŋ cintayissāmi, saha bhaņđakena coraŋ cūļāya gaņhantī viya maŋ vippakāraŋ pāpeyya, mayā ito palāyituŋ vaţţatī’ ti cintetvā, ‘upāsike, ahaŋ gamissāmī’ ti āha. ‘Kahaŋ, ayyā’ ti? ‘Satthu santikaŋ, upāsike’ ti. ‘Vasatha tāva, bhante, idhā’ ti. ‘Na vasissāmi, upāsike, gamissāmevā’ ti nikkhamitvā satthu santikaŋ agamāsi. Atha naŋ satthā ‘kiŋ bhikkhu na tvaŋ tattha vasasī’ ti pucchi. ‘Āma, bhante, na sakkā tattha vasitun’ ti. ‘Kiŋ kāraņā bhikkhū’ ti? ‘Bhante, sā upāsikā cintitacintitaŋ sabbaŋ jānāti, puthujjanā ca nāma sobhanampi asobhanampi cintenti, sacāhaŋ kiñci ayuttaŋ cintessāmi, saha bhaņđakena coraŋ cūļāya gaņhantī viya maŋ vippakāraŋ pāpessatī’ ti cintetvā āgatomhīti. ‘Bhikkhu, tattheva tayā vasituŋ vaţţatī’ ti ‘na sakkomi, bhante, nāhaŋ tattha vasissāmī’ ti. ‘Tena hi tvaŋ, bhikkhu, ekameva rakkhituŋ sakkhissasī’ ti. ‘Kiŋ, bhante’ ti? ‘Tava cittameva rakkha, cittaŋ nāmetaŋ durakkhaŋ, tvaŋ attano cittameva niggaņha, mā aññaŋ kiñci cintayi, cittaŋ nāmetaŋ dunniggahan’ ti vatvā imaŋ gāthamāha–

35. 
‘Dunniggahassa lahuno, yatthakāmanipātino;


Cittassa damatho sādhu, cittaŋ dantaŋ sukhāvahan’ ti.

Tattha cittaŋ nāmetaŋ dukkhena niggayhatīti dunniggahaŋ. Lahuŋ uppajjati ca nirujjhati cāti lahu. Tassa dunniggahassa lahuno. Yatthakāmanipātinoti yattha katthacideva nipatanasīlassa. Etañhi labhitabbaţţhānaŋ vā alabhitabbaţţhānaŋ vā yuttaţţhānaŋ vā ayuttaţţhānaŋ vā na jānāti, neva jātiŋ (p. 1.188) oloketi, na gottaŋ, na vayaŋ. Yattha yattha icchati, tattha tattheva nipatatīti ‘yatthakāmanipātī’ ti vuccati. Tassa evarūpassa cittassa damatho sādhu catūhi ariyamaggehi dantabhāvo yathā nibbisevanaŋ hoti, tathā katabhāvo sādhu. Kiŋ kāraņā? Idañhi cittaŋ dantaŋ sukhāvahaŋ nibbisevanaŋ kataŋ maggaphalasukhaŋ paramatthanibbānasukhañca āvahatīti.

Desanāpariyosāne sampattaparisāya bahū sotāpannādayo ahesuŋ, mahājanassa sātthikā dhammadesanā jātāti.

Satthā tassa bhikkhuno imaŋ ovādaŋ datvā, ‘gaccha, bhikkhu, aññaŋ kiñci acintayitvā tattheva vasāhī’ ti pahiņi. So bhikkhu satthu santikā ovādaŋ labhitvā tattha agamāsi. Kiñci bahiddhā cintanaŋ nāma na cintesi. Mahā-upāsikāpi dibbena cakkhunā olokentī theraŋ disvā, ‘idāni ovādadāyakaŋ ācariyaŋ labhitvā punāgato mama putto’ ti attano ñāņeneva paricchinditvā tassa sappāyāhāraŋ paţiyādetvā adāsi. So sappāyabhojanaŋ sevitvā katipāheneva arahattaŋ patvā maggaphalasukhena vītināmento ‘aho mahā-upāsikā mayhaŋ patiţţhā jātā, ahaŋ imaŋ nissāya bhavanissaraņaŋ pattomhī’ ti cintetvā, ‘imasmiŋ tāva me attabhāve patiţţhā jātā, saŋsāre pana me saŋsarantassa aññesupi attabhāvesu ayaŋ patiţţhā bhūtapubbā, no’ ti upadhārento ekūna-attabhāvasataŋ anussari. Sāpi ekūna-attabhāvasate tassa pādaparicārikā aññesu paţibaddhacittā hutvā taŋ jīvitā voropesi. Thero tassā ettakaŋ aguņaŋ disvā, ‘aho mayaŋ mahā-upāsikā bhāriyaŋ kammaŋ akāsī’ ti cintesi.

Mahā-upāsikāpi gehe nisinnāva ‘kiŋ nu kho mayhaŋ puttassa pabbajitakiccaŋ mattakaŋ pattaŋ, no’ ti upadhārayamānā tassa arahattapattiŋ ñatvā uttari upadhāriyamānā, ‘mama putto arahattaŋ patvā aho vata me ayaŋ upāsikā mahatī patiţţhā jātā’ ti cintetvā, ‘atītepi nu kho me ayaŋ patiţţhā bhūtapubbā, no’ ti upadhārento ekūna-attabhāvasataŋ anussari, ‘ahaŋ kho pana ekūna-attabhāvasate aññehi saddhiŋ ekato (p. 1.189) hutvā etaŋ jīvitā voropesiŋ, ayaŋ me ettakaŋ aguņaŋ disvā “aho bhāriyaŋ kammaŋ kataŋ upāsikāyā’ ti cintesi. ‘Atthi nu kho evaŋ saŋsāre saŋsarantiyā mama puttassa upakāro katapubbo’ ti upadhārayamānā tato uttariŋ satamaŋ attabhāvaŋ anussaritvā satame attabhāve mayā etassa pādaparicārikāya hutvā etasmiŋ jīvitā voropanaţţhāne jīvitadānaŋ dinnaŋ, aho mayā mama puttassa mahā-upakāro katapubbo’ ti gehe nisinnāva uttariŋ visesetvā ‘upadhārethā’ ti āha. So dibbāya sotadhātuyā saddaŋ sutvā visesetvā satamaŋ attabhāvaŋ anussaritvā tattha tāya attano jīvitassa dinnabhāvaŋ disvā, ‘aho mama imāya mahā-upāsikāya upakāro katapubbo’ ti attamano hutvā tassā tattheva catūsu maggaphalesu pañhaŋ kathetvā anupādisesāya nibbānadhātuyā parinibbāyīti.

Aññatarabhikkhuvatthu dutiyaŋ.

3. Aññatara-ukkaņţhitabhikkhuvatthu
Sududdasanti imaŋ dhammadesanaŋ satthā sāvatthiyaŋ viharanto aññataraŋ ukkaņţhitabhikkhuŋ ārabbha kathesi.

Satthari kira sāvatthiyaŋ viharante eko seţţhiputto attano kulūpagattheraŋ upasankamitvā, ‘bhante, ahaŋ dukkhā muccitukāmo, ekaŋ me dukkhato muccanakāraņaŋ kathethā’ ti āha. ‘Sādhāvuso, sacesi dukkhā muccitukāmo, salākabhattaŋ dehi, pakkhikabhattaŋ dehi, vassāvāsikaŋ dehi, cīvarādayo paccaye dehi, attano sāpateyyaŋ tayo koţţhāse katvā ekena kammantaŋ payojehi, ekena puttadāraŋ posehi, ekaŋ buddhasāsane dehī’ ti āha. So ‘sādhu, bhante’ ti vuttapaţipāţiyā sabbaŋ katvā puna theraŋ pucchi– ‘tato uttariŋ aññaŋ kiŋ karomi, bhante’ ti? ‘Āvuso, tīņi saraņāni gaņha, pañca sīlāni gaņhāhī’ ti. Tānipi paţiggahetvā tato uttariŋ pucchi. ‘Tena hi dasa sīlāni gaņhāhī’ ti. ‘Sādhu, bhante’ ti gaņhi. So evaŋ anupubbena puññakammassa katattā anupubbaseţţhiputto nāma jāto. Tato ‘uttarimpi kattabbaŋ atthi, bhante’ ti puna pucchitvā, ‘tena hi pabbajāhī’ ti vutto nikkhamitvā (p. 1.190) pabbaji. Tasseko ābhidhammikabhikkhu ācariyo ahosi. Eko vinayadharo upajjhāyo. Tassa laddhūpasampadassa ācariyo attano santikaŋ āgatakāle abhidhamme pañhaŋ kathesi– ‘buddhasāsane nāma idaŋ kātuŋ vaţţati, idaŋ na vaţţatī’ ti. Upajjhāyopissa attano santikaŋ āgatakāle vinaye pañhaŋ kathesi– ‘buddhasāsane nāma idaŋ kātuŋ vaţţati, idaŋ na vaţţati, idaŋ kappati, idaŋ na kappatī’ ti. So cintesi– ‘aho bhāriyaŋ idaŋ kammaŋ, ahaŋ dukkhā muccitukāmo pabbajito, idha ca mama hatthapasāraņaţţhānampi na paññāyati, gehe ţhatvāva dukkhā muccituŋ sakkā, mayā gihinā bhavituŋ vaţţatī’ ti. So tato paţţhāya ukkaņţhito anabhirato dvattiŋsākāre sajjhāyaŋ na karoti, uddesaŋ na gaņhāti, kiso lūkho dhamanisanthatagatto ālassiyābhibhūto kacchuparikiņņo ahosi.

Atha naŋ daharasāmaņerā, ‘āvuso, kiŋ tvaŋ ţhitaţţhāne ţhitova nisinnaţţhāne nisinnova ahosi, paņđurogābhibhūto kiso lūkho dhamanisanthatagatto ālassiyābhibhūto kacchuparikiņņo, kiŋ te katan’ ti pucchiŋsu. ‘Ukkaņţhitomhi, āvuso’ ti. ‘Kiŋ kāraņā’ ti? So taŋ pavattiŋ ārocesi. Te tassa ācariyupajjhāyānaŋ ācikkhiŋsu. Ācariyupajjhāyā taŋ ādāya satthu santikaŋ agamaŋsu. Satthā ‘kiŋ, bhikkhave, āgatatthā’ ti āha. ‘Bhante, ayaŋ bhikkhu tumhākaŋ sāsane ukkaņţhito’ ti. ‘Evaŋ kira bhikkhū’ ti. ‘Āma, bhante’ ti. ‘Kiŋ kāraņā’ ti? ‘Ahaŋ, bhante, dukkhā muccitukāmova pabbajito, tassa me ācariyo abhidhammakathaŋ kathesi, upajjhāyo vinayakathaŋ kathesi, svāhaŋ “idha me hatthapasāraņaţţhānampi natthi, gihinā hutvā sakkā dukkhā muccituŋ, gihi bhavissāmī” ti sanniţţhānamakāsiŋ, bhante’ ti. ‘Sace tvaŋ, bhikkhu, ekameva rakkhituŋ sakkhissasi, avasesānaŋ rakkhanakiccaŋ natthī’ ti. ‘Kiŋ, bhante’ ti? ‘Tava cittameva rakkhituŋ sakkhissasī’ ti. ‘Sakkhissāmi, bhante’ ti. ‘Tena hi attano cittameva rakkhāhi, sakkā dukkhā muccitun’ ti imaŋ ovādaŋ datvā imaŋ gāthamāha–

36. 
‘Sududdasaŋ sunipuņaŋ, yatthakāmanipātinaŋ;


Cittaŋ rakkhetha medhāvī, cittaŋ guttaŋ sukhāvahan’ ti.

Tattha (p. 1.191) sududdasanti suţţhu duddasaŋ. Sunipuņanti suţţhu nipuņaŋ paramasaņhaŋ. Yatthakāmanipātinanti jāti-ādīni anoloketvā labhitabbālabhitabbayuttāyuttaţţhānesu yattha katthaci nipatanasīlaŋ. Cittaŋ rakkhetha medhāvīti andhabālo dummedho attano cittaŋ rakkhituŋ samattho nāma natthi, cittavasiko hutvā anayabyasanaŋ pāpuņāti. Medhāvī pana paņđitova cittaŋ rakkhituŋ sakkoti, tasmā tvampi cittameva gopehi. Idañhi cittaŋ guttaŋ sukhāvahaŋ maggaphalanibbānasukhāni āvahatīti.

Desanāpariyosāne so bhikkhu sotāpattiphalaŋ pāpuņi, aññepi bahū sotāpannādayo ahesuŋ, desanā mahājanassa sātthikā ahosīti.

Aññatara-ukkaņţhitabhikkhuvatthu tatiyaŋ.

4. Sangharakkhitabhāgineyyattheravatthu
Dūrangamanti imaŋ dhammadesanaŋ satthā sāvatthiyaŋ viharanto sangharakkhitaŋ nāma bhikkhuŋ ārabbha kathesi.

Sāvatthiyaŋ kireko kulaputto satthu dhammadesanaŋ sutvā nikkhamitvā pabbajito laddhūpasampado sangharakkhitatthero nāma hutvā katipāheneva arahattaŋ pāpuņi. Tassa kaniţţhabhaginī puttaŋ labhitvā therassa nāmaŋ akāsi. So bhāgineyyasangharakkhito nāma hutvā vayappatto therasseva santike pabbajitvā laddhūpasampado aññatarasmiŋ gāmakārāme vassaŋ upagantvā, ‘ekaŋ sattahatthaŋ, ekaŋ aţţhahatthan’ ti dve vassāvāsikasāţake labhitvā aţţhahatthaŋ ‘upajjhāyassa me bhavissatī’ ti sallakkhetvā ‘sattahatthaŋ mayhaŋ bhavissatī’ ti cintetvā vuţţhavasso ‘upajjhāyaŋ passissāmī’ ti āgacchanto antarāmagge piņđāya caranto āgantvā there vihāraŋ anāgateyeva vihāraŋ pavisitvā therassa divāţţhānaŋ sammajjitvā pādodakaŋ upaţţhapetvā āsanaŋ paññapetvā āgamanamaggaŋ olokento nisīdi. Athassāgamanabhāvaŋ disvā paccuggamanaŋ katvā pattacīvaraŋ (p. 1.192) paţiggahetvā, ‘nisīdatha, bhante’ ti theraŋ nisīdāpetvā tālavaņţaŋ ādāya bījitvā pānīyaŋ datvā pāde dhovitvā taŋ sāţakaŋ ānetvā pādamūle ţhapetvā, ‘bhante, imaŋ paribhuñjathā’ ti vatvā bījayamāno aţţhāsi.

Atha naŋ thero āha– ‘sangharakkhita, mayhaŋ cīvaraŋ paripuņņaŋ, tvameva paribhuñjā’ ti. ‘Bhante, mayā laddhakālato paţţhāya ayaŋ tumhākameva sallakkhito, paribhogaŋ karothā’ ti. ‘Hotu, sangharakkhita, paripuņņaŋ me cīvaraŋ, tvameva paribhuñjā’ ti. ‘Bhante, mā evaŋ karotha, tumhehi paribhutte mayhaŋ mahapphalaŋ bhavissatī’ ti. Atha naŋ tassa punappunaŋ kathentassapi thero na icchiyeva.

Evaŋ so bījayamāno ţhitova cintesi– ‘ahaŋ therassa gihikāle bhāgineyyo, pabbajitakāle saddhivihāriko, evampi mayā saddhiŋ upajjhāyo paribhogaŋ na kattukāmo. Imasmiŋ mayā saddhiŋ paribhogaŋ akaronte kiŋ me samaņabhāvena, gihi bhavissāmī’ ti. Athassa etadahosi– ‘dussaņţhāpito gharāvāso, kiŋ nu kho katvā gihibhūto jīvissāmī’ ti. Tato cintesi– ‘aţţhahatthasāţakaŋ vikkiņitvā ekaŋ eļikaŋ gaņhissāmi, eļikā nāma khippaŋ vijāyati, svāhaŋ vijātaŋ vijātaŋ vikkiņitvā mūlaŋ karissāmi, mūle bahū katvā ekaŋ pajāpatiŋ ānessāmi, sā ekaŋ puttaŋ vijāyissati. Athassa mama mātulassa nāmaŋ katvā cūļayānake nisīdāpetvā mama puttañca bhariyañca ādāya mātulaŋ vandituŋ āgamissāmi, āgacchante antarāmagge mama bhariyaŋ evaŋ vakkhāmi– “ānehi tāva me puttaŋ vahissāminan” ti. Sā “kiŋ te puttena, ehi, imaŋ yānakaŋ pājehī” ti vatvā puttaŋ gahetvā, “ahaŋ nessāmi nan” ti netvā sandhāretuŋ asakkontī cakkapathe chađđessati. Athassa sarīraŋ abhiruhitvā cakkaŋ gamissati, atha naŋ “tvaŋ mama puttaŋ neva mayhaŋ adāsi, naŋ sandhāretuŋ nāsakkhi nāsitosmi tayā” ti vatvā patodayaţţhiyā piţţhiyaŋ paharissāmī’ ti.

So evaŋ cintentova ţhatvā bījayamāno therassa sīse tālavaņţena pahari. Thero ‘kiŋ nu kho ahaŋ sangharakkhitena sīse pahato’ ti (p. 1.193) upadhārento tena cintitacintitaŋ sabbaŋ ñatvā, ‘sangharakkhita, mātugāmassa pahāraŋ dātuŋ nāsakkhi, ko ettha mahallakattherassa doso’ ti āha. So ‘aho naţţhomhi, ñātaŋ kira me upajjhāyena cintitacintitaŋ, kiŋ me samaņabhāvenā’ ti tālavaņţaŋ chađđetvā palāyituŋ āraddho.

Atha naŋ daharā ca sāmaņerā ca anubandhitvā ādāya satthu santikaŋ agamaŋsu. Satthā te bhikkhū disvāva ‘kiŋ, bhikkhave, āgatattha, eko vo bhikkhu laddho’ ti pucchi. ‘Āma, bhante, imaŋ daharaŋ ukkaņţhitvā palāyantaŋ gahetvā tumhākaŋ santikaŋ āgatamhā’ ti. ‘Evaŋ kira bhikkhū’ ti? ‘Āma, bhante’ ti. ‘Kimatthaŋ te bhikkhu evaŋ bhāriyaŋ kammaŋ kataŋ, nanu tvaŋ āraddhavīriyassa ekassa buddhassa putto, mādisassa nāma buddhassa sāsane pabbajitvā attānaŋ dametvā sotāpannoti vā sakadāgāmīti vā anāgāmīti vā arahāti vā vadāpetuŋ nāsakkhi, kimatthaŋ evaŋ bhāriyaŋ kammamakāsī’ ti? ‘Ukkaņţhitosmi, bhante’ ti. ‘Kiŋ kāraņā ukkaņţhitosī’ ti? So evaŋ vassāvāsikasāţakānaŋ laddhadivasato paţţhāya yāva therassa tālavaņţena pahārā sabbaŋ taŋ pavattiŋ ārocetvā, ‘iminā kāraņena palātosmi, bhante’ ti āha. Atha naŋ satthā ‘ehi bhikkhu, mā cintayi cittaŋ nāmetaŋ dūre hontampi ārammaņaŋ sampaţicchanakajātikaŋ, rāgadosamohabandhanā muccanatthāya vāyamituŋ vaţţatī’ ti vatvā imaŋ gāthamāha–

37. 
‘Dūrangamaŋ ekacaraŋ, asarīraŋ guhāsayaŋ;


Ye cittaŋ saŋyamessanti, mokkhanti mārabandhanā’ ti.

Tattha dūrangamanti cittassa hi makkaţasuttamattakampi puratthimādidisābhāgena gamanāgamanaŋ nāma natthi, dūre santampi pana ārammaņaŋ sampaţicchatīti dūrangamaŋ nāma jātaŋ. Sattaţţhacittāni pana ekato kaņņikabaddhāni ekakkhaņe uppajjituŋ samatthāni nāma natthi. Uppattikāle ekekameva cittaŋ uppajjati, tasmiŋ niruddhe puna ekekameva uppajjatīti ekacaraŋ nāma jātaŋ. Cittassa sarīrasaņţhānaŋ vā nīlādippakāro vaņņabhedo vā natthīti asarīraŋ nāma jātaŋ. Guhā nāma catumahābhūtaguhā, idañca hadayarūpaŋ nissāya pavattatīti guhāsayaŋ (p. 1.194) nāma jātaŋ. Ye cittanti ye keci purisā vā itthiyo vā gahaţţhā vā pabbajitā vā anuppajjanakakilesassa uppajjituŋ adentā satisammosena uppannakilesaŋ pajahantā cittaŋ saŋyamessanti saŋyataŋ avikkhittaŋ karissanti. Mokkhanti mārabandhanāti sabbete kilesabandhanābhāvena mārabandhanasankhātā tebhūmakavaţţā muccissantīti.

Desanāpariyosāne bhāgineyyasangharakkhitatthero sotāpattiphalaŋ pāpuņi, aññepi bahū sotāpannādayo jātā, mahājanassa sātthikā dhammadesanā ahosīti.

Sangharakkhitabhāgineyyattheravatthu catutthaŋ.

5. Cittahatthattheravatthu
Anavaţţhitacittassāti imaŋ dhammadesanaŋ satthā sāvatthiyaŋ viharanto cittahatthattheraŋ ārabbha kathesi.

Eko kira sāvatthivāsī kulaputto naţţhagoņaŋ pariyesanto araññaŋ pavisitvā majjhanhike kāle goņaŋ disvā goyūthe vissajjetvā, ‘avassaŋ ayyānaŋ santike āhāramattaŋ labhissāmī’ ti khuppipāsāpīļito vihāraŋ pavisitvā bhikkhūnaŋ santikaŋ gantvā vanditvā ekamantaŋ nisīdi. Tasmiŋ kho pana samaye bhikkhūnaŋ avakkārapātiyaŋ bhuttāvasesakaŋ bhattaŋ hoti, te taŋ chātakapīļitaŋ disvā, ‘ito bhattaŋ gahetvā bhuñjāhī’ ti vadiŋsu. Buddhakāle ca pana anekasūpabyañjanaŋ bhattaŋ uppajjati, so tato yāpanamattaŋ gahetvā bhuñjitvā pānīyaŋ pivitvā hatthe dhovitvā bhikkhū vanditvā, ‘kiŋ, bhante, ajja, ayyā, nimantanaţţhānaŋ agamaŋsū’ ti pucchi. ‘Natthi, upāsaka, bhikkhū imināva nīhārena nibaddhaŋ labhantī’ ti. So ‘mayaŋ uţţhāya samuţţhāya rattindivaŋ nibaddhaŋ kammaŋ karontāpi evaŋ madhurabyañjanaŋ bhattaŋ na labhāma, ime kira nibaddhaŋ bhuñjanti, kiŋ me gihibhāvena, bhikkhu bhavissāmī’ ti cintetvā bhikkhū upasankamitvā pabbajjaŋ yāci. Atha naŋ bhikkhū ‘sādhu upāsakā’ ti pabbājesuŋ.

So (p. 1.195) laddhūpasampado sabbappakāraŋ vattapaţivattaŋ akāsi. So buddhānaŋ uppannena lābhasakkārena katipāhaccayena thūlasarīro ahosi. Tato cintesi– ‘kiŋ me bhikkhāya caritvā jīvitena, gihī bhavissāmī’ ti. So vibbhamitvā gehaŋ pāvisi. Tassa gehe kammaŋ karontassa katipāheneva sarīraŋ milāyi. Tato ‘kiŋ me iminā dukkhena, samaņo bhavissāmī’ ti cintetvā puna gantvā pabbaji. So katipāhaŋ vītināmetvā puna ukkaņţhitvā vibbhami, pabbajitakāle pana bhikkhūnaŋ upakārako hoti. So katipāheneva punapi ukkaņţhitvā, ‘kiŋ me gihibhāvena, pabbajissāmī’ ti gantvā bhikkhū vanditvā pabbajjaŋ yāci. Atha naŋ bhikkhū upakāravasena puna pabbājayiŋsu. Evaŋ so iminā niyāmeneva chakkhattuŋ pabbajitvā uppabbajito. Tassa bhikkhū ‘esa cittavasiko hutvā vicaratī’ ti cittahatthattheroti nāmaŋ kariŋsu.

Tassevaŋ aparāparaŋ vicarantasseva bhariyā gabbhinī ahosi. So sattame vāre araññato kasibhaņđamādāya gehaŋ gantvā bhaņđakaŋ ţhapetvā ‘attano kāsāvaŋ gaņhissāmī’ ti gabbhaŋ pāvisi Tasmiŋ khaņe tassa bhariyā nipajjitvā niddāyati. Tassā nivatthasāţako apagato hoti, mukhato ca lālā paggharati, nāsā ghuraghurāyati, mukhaŋ vivaţţaŋ, dantaŋ ghaŋsati, sā tassa uddhumātakasarīraŋ viya upaţţhāsi. So ‘aniccaŋ dukkhaŋ idan’ ti saññaŋ labhitvā, ‘ahaŋ ettakaŋ kālaŋ pabbajitvā imaŋ nissāya bhikkhubhāve saņţhātuŋ nāsakkhin’ ti kāsāyakoţiyaŋ gahetvā udare bandhitvā gehā nikkhami.

Athassa anantaragehe ţhitā sassu taŋ tathā gacchantaŋ disvā, ‘ayaŋ paţi-ukkaņţhito bhavissati, idāneva araññato āgantvā kāsāvaŋ udare bandhitvāva gehā nikkhanto vihārābhimukho gacchati, kiŋ nu kho’ ti gehaŋ pavisitvā niddāyamānaŋ dhītaraŋ passitvā ‘imaŋ disvā so vippaţisārī hutvā gato’ ti ñatvā dhītaraŋ paharitvā ‘uţţhehi kāļakaņņi, sāmiko te taŋ niddāyamānaŋ disvā vippaţisārī hutvā gato, natthi so ito paţţhāya tuyhan’ ti āha. ‘Apehi apehi, amma, kuto tassa gamanaŋ atthi, katipāheneva punāgamissatī’ ti āha. Sopi ‘aniccaŋ dukkhan’ ti vatvā gacchanto gacchantova sotāpattiphalaŋ pāpuņi. So (p. 1.196) gantvā bhikkhū vanditvā pabbajjaŋ yāci. ‘Na sakkhissāma maŋyaŋ taŋ pabbājetuŋ, kuto tuyhaŋ samaņabhāvo, satthakanisānapāsāņasadisaŋ tava sīsan’ ti. ‘Bhante, idāni maŋ anukampāya ekavāraŋ pabbājethā’ ti. Te taŋ upakāravasena pabbājayiŋsu. So katipāheneva saha paţisambhidāhi arahattaŋ pāpuņi.

Tepi naŋ āhaŋsu– ‘āvuso cittahattha, tava gamanasamayaŋ tvameva jāneyyāsi, imasmiŋ vāre te cirāyitan’ ti. ‘Bhante, saŋsaggassa atthibhāvakāle gatamhā, so no saŋsaggo chinno, idāni agamanadhammā jātamhā’ ti. Bhikkhū satthu santikaŋ gantvā, ‘bhante, ayaŋ bhikkhu amhehi evaŋ vutto evaŋ nāma kathesi, aññaŋ byākaroti, abhūtaŋ vadatī’ ti āhaŋsu. Satthā ‘āma, bhikkhave, mama putto attano anavaţţhitacittakāle saddhammaŋ ajānanakāle gamanāgamanaŋ akāsi, idānissa puññañca pāpañca pahīnan’ ti vatvā imā dve gāthā āha–

38. 
‘Anavaţţhitacittassa, saddhammaŋ avijānato;


Pariplavapasādassa, paññā na paripūrati.

39. 
‘Anavassutacittassa, ananvāhatacetaso;


Puññapāpapahīnassa, natthi jāgarato bhayan’ ti.

Tattha anavaţţhitacittassāti cittaŋ nāmetaŋ kassaci nibaddhaŋ vā thāvaraŋ vā natthi. Yo pana puggalo assapiţţhe ţhapitakumbhaņđaŋ viya ca thusarāsimhi koţţitakhāņuko viya ca khallāţasīse ţhapitakadambapupphaŋ viya ca na katthaci saņţhāti, kadāci buddhasāvako hoti, kadāci ājīvako, kadāci nigaņţho, kadāci tāpaso. Evarūpo puggalo anavaţţhitacitto nāma. Tassa anavaţţhitacittassa. Saddhammaŋ avijānatoti sattatiŋsabodhipakkhiyadhammabhedaŋ imaŋ saddhammaŋ avijānantassa parittasaddhatāya vā uplavasaddhatāya vā pariplavapasādassa kāmāvacararūpāvacarādibhedā paññā na paripūrati. Kāmāvacarāyapi aparipūrayamānāya kutova rūpāvacarārūpāvacaralokuttarapaññā paripūrissatīti dīpeti. Anavassutacittassāti rāgena atintacittassa. Ananvāhatacetasoti ‘āhatacitto khilajāto’ ti (p. 1.197) (dī. ni. 3.319 vibha. 941 ma. ni. 1.185) āgataţţhāne dosena cittassa pahatabhāvo vutto, idha pana dosena appaţihatacittassāti attho. Puññapāpapahīnassāti catutthamaggena pahīnapuññassa ceva pahīnapāpassa ca khīņāsavassa. Natthi jāgarato bhayanti khīņāsavassa jāgarantasseva abhayabhāvo kathito viya. So pana saddhādīhi pañcahi jāgaradhammehi samannāgatattā jāgaro nāma. Tasmā tassa jāgarantassāpi ajāgarantassāpi kilesabhayaŋ natthi kilesānaŋ apacchāvattanato. Na hi taŋ kilesā anubandhanti tena tena maggena pahīnānaŋ kilesānaŋ puna anupagamanato. Tenevāha– ‘sotāpattimaggena ye kilesā pahīnā, te kilese na puneti na pacceti na paccāgacchati, sakadāgāmi-anāgāmi-arahattamaggena ye kilesā pahīnā, te kilese na puneti na pacceti na paccāgacchatī’ ti (cūļani. mettagūmāņavapucchāniddesa 27).

Desanā mahājanassa sātthikā saphalā ahosi.

Athekadivasaŋ bhikkhū dhammasabhāyaŋ kathaŋ samuţţhāpesuŋ ‘bhāriyā vatime, āvuso, kilesā nāma, evarūpassa arahattassa upanissāyasampanno kulaputto kilesehi āloļito sattavāre gihī hutvā sattavāre pabbajito’ ti. Satthā tesaŋ taŋ kathāpavattiŋ sutvā tankhaņānurūpena gamanena dhammasabhaŋ gantvā buddhāsane nisinno ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte evameva, bhikkhave, kilesā nāma bhāriyā, sace ete rūpino hutvā katthaci pakkhipituŋ sakkā bhaveyyuŋ, cakkavāļaŋ atisambādhaŋ, brahmaloko atinīcakoti okāso nesaŋ na bhaveyya, mādisampi nāmete paññāsampannaŋ purisājāneyyaŋ āloļenti, avasesesu kā kathā? ‘Ahañhi ađđhanāļimattaŋ varakacorakaŋ kuņţhakudālañca nissāya cha vāre pabbajitvā uppabbajitapubbo’ ti. ‘Kadā, bhante, kadā sugatā’ ti? ‘Suņissatha, bhikkhave’ ti. ‘Āma, bhante’ ti. ‘Tena hi suņāthā’ ti atītaŋ āhari–

Atīte bārāņasiyaŋ brahmadatte rajjaŋ kārente kudālapaņđito nāma bāhirakapabbajjaŋ pabbajitvā aţţha māse himavante vasitvā vassārattasamaye bhūmiyā tintāya ‘gehe me ađđhanāļimatto varakacorako ca kuņţhakudālako (p. 1.198) ca atthi, varakacorakabījaŋ mā nassī’ ti uppabbajitvā ekaŋ ţhānaŋ kudālena kasitvā taŋ bījaŋ vapitvā vatiŋ katvā pakkakāle uddharitvā nāļimattabījaŋ ţhapetvā sesaŋ khādi. So ‘kiŋ me dāni gehena, puna aţţha māse pabbajissāmī’ ti cintetvā nikkhamitvā pabbaji. Imināva nīhārena nāļimattaŋ varakacorakañca kuņţhakudālañca nissāya sattavāre gihī hutvā sattavāre pabbajitvā sattame pana vāre cintesi– ‘ahaŋ cha vāre imaŋ kuņţhakudālaŋ nissāya gihī hutvā pabbajito, katthacideva naŋ chađđessāmī’ ti. So gangāya tīraŋ gantvā, ‘patitaţţhānaŋ passanto otaritvā gaņheyyaŋ, yathāssa patitaţţhānaŋ na passāmi, tathā naŋ chađđessāmī’ ti cintetvā nāļimattaŋ bījaŋ pilotikāya bandhitvā pilotikaŋ kudālaphalake bandhitvā kudālaŋ aggadaņđake gahetvā gangāya tīre ţhito akkhīni nimīletvā uparisīse tikkhattuŋ āvijjhitvā gangāyaŋ khipitvā nivattitvā olokento patitaţţhānaŋ adisvā ‘jitaŋ me, jitaŋ me’ ti tikkhattuŋ saddamakāsi.

Tasmiŋ khaņe bārāņasirājā paccantaŋ vūpasametvā āgantvā nadītīre khandhāvāraŋ nivāsetvā nhānatthāya nadiŋ otiņņo taŋ saddaŋ assosi. Rājūnañca nāma ‘jitaŋ me’ ti saddo amanāpo hoti, so tassa santikaŋ gantvā, ‘ahaŋ idāni amittamaddanaŋ katvā “jitaŋ me” ti āgato, tvaŋ pana “jitaŋ me, jitaŋ me” ti viravasi, kiŋ nāmetan’ ti pucchi. Kudālapaņđito ‘tvaŋ bāhirakacore jini, tayā jitaŋ puna avajitameva hoti, mayā pana ajjhattiko lobhacoro jito, so puna maŋ na jinissati, tasseva jayo sādhū’ ti vatvā imaŋ gāthamāha–


‘Na taŋ jitaŋ sādhu jitaŋ, yaŋ jitaŋ avajīyati;


Taŋ kho jitaŋ sādhu jitaŋ, yaŋ jitaŋ nāvajīyatī’ ti. (jā. 1.1.70).

Taŋ khaņaŋyeva ca gangaŋ olokento āpokasiņaŋ nibbattetvā adhigataviseso ākāse pallankena nisīdi. Rājā mahāpurisassa dhammakathaŋ sutvā vanditvā pabbajjaŋ yācitvā saddhiŋ balakāyena pabbaji. Yojanamattā parisā ahosi. Aparopi sāmantarājā tassa pabbajitabhāvaŋ sutvā, ‘tassa rajjaŋ gaņhissāmī’ ti āgantvā tathā samiddhaŋ nagaraŋ (p. 1.199) suññaŋ disvā, ‘evarūpaŋ nagaraŋ chađđetvā pabbajito rājā orake ţhāne na pabbajissati, mayāpi pabbajituŋ vaţţatī’ ti cintetvā tattha gantvā mahāpurisaŋ upasankamitvā pabbajjaŋ yācitvā saparivāro pabbaji. Eteneva nīhārena satta rājāno pabbajiŋsu. Sattayojaniko assamo ahosi. Satta rājāno bhoge chađđetvā ettakaŋ janaŋ gahetvā pabbajiŋsu. Mahāpuriso brahmacariyavāsaŋ vasitvā brahmalokūpago ahosi.

Satthā imaŋ dhammadesanaŋ āharitvā, ‘ahaŋ, bhikkhave, tadā kudālapaņđito ahosiŋ, kilesā nāmete evaŋ bhāriyā’ ti āha.

Cittahatthattheravatthu pañcamaŋ.

6. Pañcasatabhikkhuvatthu
Kumbhūpamanti imaŋ dhammadesanaŋ satthā sāvatthiyaŋ viharanto āraddhavipassake bhikkhū ārabbha kathesi.

Sāvatthiyaŋ kira pañcasatā bhikkhū satthu santike yāva arahattā kammaţţhānaŋ gahetvā, ‘samaņadhammaŋ karissāmā’ ti yojanasatamaggaŋ gantvā ekaŋ mahāvāsagāmaŋ agamaŋsu. Atha te manussā disvā paññattāsane nisīdāpetvā paņītehi yāgubhattādīhi parivisitvā, ‘kahaŋ, bhante, gacchathā’ ti pucchitvā, ‘yathāphāsukaţţhānan’ ti vutte, ‘bhante, imaŋ temāsaŋ idheva vasatha, mayampi tumhākaŋ santike saraņesu patiţţhāya pañca sīlāni rakkhissāmā’ ti yācitvā tesaŋ adhivāsanaŋ viditvā, ‘avidūre ţhāne mahanto vanasaņđo atthi, ettha vasatha, bhante’ ti vatvā uyyojesuŋ. Bhikkhū taŋ vanasaņđaŋ pavisiŋsu. Tasmiŋ vanasaņđe adhivatthā devatā ‘sīlavanto, ayyā, imaŋ vanasaņđaŋ anuppattā, ayuttaŋ kho pana asmākaŋ ayyesu idha vasantesu puttadāre gahetvā rukkhe abhiruyha vasitun’ ti rukkhato otaritvā bhūmiyaŋ nisīditvā cintayiŋsu, ‘ayyā, imasmiŋ ţhāne ajjekarattiŋ vasitvā addhā sve gamissantī’ ti. Bhikkhūpi punadivase antogāme piņđāya caritvā puna tameva vanasaņđaŋ āgamiŋsu. Devatā ‘bhikkhusangho svātanāya kenaci nimantito bhavissati, tasmā punāgacchati (p. 1.200) ajja gamanaŋ na bhavissati, sve gamissati maññe’ ti iminā upāyena ađđhamāsamattaŋ bhūmiyameva acchiŋsu.

Tato cintayiŋsu– ‘bhadantā imaŋ temāsaŋ idheva maññe vasissanti, idheva kho pana imesu vasantesu amhākaŋ rukkhe abhiruhitvā nisīditumpi na yuttaŋ, temāsaŋ puttadāre gahetvā bhūmiyaŋ nisīdanaţţhānānipi dukkhāni, kiñci katvā ime bhikkhū palāpetuŋ vaţţatī’ ti. Tā tesu tesu rattiţţhānadivāţţhānesu ceva cankamanakoţīsu ca chinnasīsāni kabandhāni dassetuŋ amanussasaddañca bhāvetuŋ ārabhiŋsu. Bhikkhūnaŋ khipitakāsādayo rogā pavattiŋsu. Te aññamaññaŋ ‘tuyhaŋ, āvuso, kiŋ rujjatī’ ti pucchantā, ‘mayhaŋ khipitarogo, mayhaŋ kāso’ ti vatvā, ‘āvuso, ahaŋ ajja cankamanakoţiyaŋ chinnasīsaŋ addasaŋ, ahaŋ rattiţţhāne kabandhaŋ addasaŋ ahaŋ divāţţhāne amanussasaddaŋ assosiŋ, parivajjetabbayuttakamidaŋ ţhānaŋ, amhākaŋ idha aphāsukaŋ ahosi, satthu santikaŋ gamissāmā’ ti nikkhamitvā anupubbena satthu santikaŋ gantvā vanditvā ekamantaŋ nisīdiŋsu.

Atha ne satthā āha– ‘kiŋ, bhikkhave, tasmiŋ ţhāne vasituŋ na sakkhissathā’ ti? ‘Āma, bhante, amhākaŋ tasmiŋ ţhāne vasantānaŋ evarūpāni bheravārammaņāni upaţţhahanti, evarūpaŋ aphāsukaŋ hoti, tena mayaŋ “vajjetabbayuttakamidaŋ ţhānan” ti taŋ chađđetvā tumhākaŋ santikaŋ āgatā’ ti. ‘Bhikkhave, tattheva tumhākaŋ gantuŋ vaţţatī’ ti. ‘Na sakkā, bhante’ ti. ‘Bhikkhave, tumhe āvudhaŋ aggahetvā gatā, idāni āvudhaŋ gahetvā gacchathā’ ti. ‘Katarāvudhaŋ, bhante’ ti? Satthā ‘ahaŋ āvudhaŋ vo dassāmi, mayā dinnaŋ āvudhaŋ gahetvā gacchathā’ ti vatvā–

‘Karaņīyamatthakusalena, yanta santaŋ padaŋ abhisamecca;

Sakko ujū ca suhujū ca, suvaco cassa mudu anatimānī’ ti. (khu. pā. 9.1 su. ni. 143)–

Sakalaŋ mettasuttaŋ kathetvā, ‘bhikkhave, imaŋ tumhe bahi vihārassa vanasaņđato paţţhāya sajjhāyantā antovihāraŋ paviseyyāthā’ ti uyyojesi. Te satthāraŋ vanditvā nikkhamitvā anupubbena taŋ ţhānaŋ patvā bahivihāre gaņasajjhāyaŋ katvā sajjhāyamānā vanasaņđaŋ pavisiŋsu. Sakalavanasaņđe devatā mettacittaŋ paţilabhitvā tesaŋ paccuggamanaŋ katvā pattacīvarapaţiggahaņaŋ (p. 1.201) āpucchiŋsu, hatthapādasambāhanaŋ āpucchiŋsu, tesaŋ tattha tattha ārakkhaŋ saŋvidahiŋsu, pakkadhūpanatelaŋ viya sannisinnā ahesuŋ. Katthaci amanussasaddo nāma nāhosi. Tesaŋ bhikkhūnaŋ cittaŋ ekaggaŋ ahosi. Te rattiţţhānadivāţţhānesu nisinnā vipassanāya cittaŋ otāretvā attani khayavayaŋ paţţhapetvā, ‘ayaŋ attabhāvo nāma bhijjanakaţţhena athāvaraţţhena kulālabhājanasadiso’ ti vipassanaŋ vađđhayiŋsu. Sammāsambuddho gandhakuţiyā nisinnova tesaŋ vipassanāya āraddhabhāvaŋ ñatvā te bhikkhū āmantetvā, ‘evameva, bhikkhave, ayaŋ attabhāvo nāma bhijjanakaţţhena athāvaraţţhena kulālabhājanasadiso evā’ ti vatvā obhāsaŋ pharitvā yojanasate ţhitopi abhimukhe nisinno viya chabbaņņaraŋsiyo vissajjetvā dissamānena rūpena imaŋ gāthamāha–

40. 
‘Kumbhūpamaŋ kāyamiŋma viditvā, nagarūpamaŋ cittamidaŋ ţhapetvā.


Yodhetha māraŋ paññāvudhena, jitañca rakkhe anivesano siyā’ ti.

Tattha kumbhūpamanti abaladubbalaţţhena anaddhaniyatāvakālikaţţhena imaŋ kesādisamūhasankhātaŋ kāyaŋ kumbhūpamaŋ kulālabhājanasadisaŋ viditvā. Nagarūpamaŋ cittamidaŋ ţhapetvāti nagaraŋ nāma bahiddhā thiraŋ hoti, gambhīraparikhaŋ pākāraparikkhittaŋ dvāraţţālakayuttaŋ, antosuvibhattavīthicatukkasinghāţakasampannaŋ antarāpaņaŋ, taŋ ‘vilumpissāmā’ ti bahiddhā corā āgantvā pavisituŋ asakkontā pabbataŋ āsajja paţihatā viya gacchanti, evameva paņđito kulaputto attano vipassanācittaŋ thiraŋ nagarasadisaŋ katvā ţhapetvā nagare ţhito ekatodhārādinānappakārāvudhena coragaņaŋ viya vipassanāmayena ca ariyamaggamayena ca paññāvudhena taŋtaŋmaggavajjhaŋ kilesamāraŋ paţibāhanto taŋ taŋ kilesamāraŋ yodhetha, pahareyyāthāti attho. Jitañca rakkheti jitañca uppāditaŋ taruņavipassanaŋ āvāsasappāya-utusappāyabhojanasappāyapuggalasappāyadhammassavanasappāyādīni āsevanto antarantarā samāpattiŋ samāpajjitvā tato vuţţhāya suddhacittena sankhāre sammasanto rakkheyya.

Anivesano (p. 1.202) siyāti anālayo bhaveyya. Yathā nāma yodho sangāmasīse balakoţţhakaŋ katvā amittehi saddhiŋ yujjhanto chāto vā pipāsito vā hutvā sannāhe vā sithile āvudhe vā patite balakoţţhakaŋ pavisitvā vissamitvā bhuñjitvā pivitvā sannahitvā āvudhaŋ gahetvā puna nikkhamitvā yujjhanto parasenaŋ maddati, ajitaŋ jināti, jitaŋ rakkhati. So hi sace balakoţţhake ţhito evaŋ vissamanto taŋ assādento accheyya, rajjaŋ parahatthagataŋ kareyya, evameva, bhikkhu, paţiladdhaŋ taruņavipassanaŋ punappunaŋ samāpattiŋ samāpajjitvā tato vuţţhāya suddhacittena sankhāre sammasanto rakkhituŋ sakkoti, uttarimaggaphalapaţilābhena kilesamāraŋ jināti. Sace pana so samāpattimeva assādeti, suddhacittena punappunaŋ sankhāre na sammasati, maggaphalapaţivedhaŋ kātuŋ na sakkoti. Tasmā rakkhitabbayuttakaŋ rakkhanto anivesano siyā, samāpattiŋ nivesanaŋ katvā tattha na niveseyya, ālayaŋ na kareyyāti attho. ‘Addhā tumhepi evaŋ karothā’ ti evaŋ satthā tesaŋ bhikkhūnaŋ dhammaŋ desesi.

Desanāvasāne pañcasatā bhikkhū nisinnaţţhāne nisinnāyeva saha paţisambhidāhi arahattaŋ patvā tathāgatassa suvaņņavaņņaŋ sarīraŋ vaņņayantā thomentā vandantāva āgacchiŋsūti.

Pañcasatabhikkhuvatthu chaţţhaŋ.

7. Pūtigattatissattheravatthu
Aciraŋ vatayaŋ kāyoti imaŋ dhammadesanaŋ satthā sāvatthiyaŋ viharanto pūtigattatissattheraŋ ārabbha kathesi.

Eko kira sāvatthivāsī kulaputto satthu santike dhammaŋ sutvā sāsane uraŋ datvā pabbajito, so laddhūpasampado tissatthero nāma ahosi. Gacchante gacchante kāle tassa sarīre rogo udapādi. Sāsapamattiyo piļakā uţţhahiŋsu. Tā anupubbena muggamattā kalāyamattā kolaţţhimattā āmalakamattā beļuvasalāţumattā beļuvamattā hutvā pabhijjiŋsu, sakalasarīraŋ chiddāvachiddaŋ ahosi. Pūtigattatissattherotvevassa nāmaŋ udapādi. Athassa aparabhāge aţţhīni bhijjiŋsu. So appaţijaggiyo (p. 1.203) ahosi. Nivāsanapārupanaŋ pubbalohitamakkhitaŋ jālapūvasadisaŋ ahosi. Saddhivihārikādayo paţijaggituŋ asakkontā chađđayiŋsu. So anātho hutvā nipajji.

Buddhānañca nāma dve vāre lokavolokanaŋ avijahitaŋ hoti. Paccūsakāle lokaŋ volokentā cakkavāļamukhavaţţito paţţhāya gandhakuţi-abhimukhaŋ ñāņaŋ katvā olokenti, sāyaŋ olokentā gandhakuţito paţţhāya bāhirābhimukhaŋ ñāņaŋ katvā olokenti. Tasmiŋ pana samaye bhagavato ñāņajālassa anto pūtigattatissatthero paññāyi. Satthā tassa bhikkhuno arahattassa upanissayaŋ disvā, ‘ayaŋ saddhivihārikādīhi chađđito, idānissa maŋ ţhapetvā aññaŋ paţisaraņaŋ natthī’ ti gandhakuţito nikkhamitvā vihāracārikaŋ caramāno viya aggisālaŋ gantvā ukkhaliŋ dhovitvā udakaŋ datvā uddhanaŋ āropetvā udakassa tattabhāvaŋ āgamayamāno aggisālāyameva aţţhāsi. Tattabhāvaŋ jānitvā gantvā tassa bhikkhuno nipannamañcakoţiyaŋ gaņhi, tadā bhikkhū ‘apetha, bhante, mayaŋ gaņhissāmā’ ti mañcakaŋ gahetvā aggisālaŋ ānayiŋsu. Satthā ambaņaŋ āharāpetvā uņhodakaŋ āsiñcitvā tehi bhikkhūhi tassa pārupanaŋ gāhāpetvā uņhodake maddāpetvā mandātape vissajjāpesi. Athassa santike ţhatvā sarīraŋ uņhodakena temetvā ghaŋsitvā nhāpesi, tassa nahānapariyosāne pārupanaŋ sukkhi. Atha naŋ taŋ nivāsāpetvā nivatthakāsāvaŋ udake maddāpetvā ātape vissajjāpesi. Athassa gatte udake chinnamatte tampi sukkhi. So ekaŋ kāsāvaŋ nivāsetvā ekaŋ pārupitvā sallahukasarīro ekaggacitto mañcake nipajji. Satthā tassa ussīsake ţhatvā, ‘bhikkhu ayaŋ tava kāyo apetaviññāņo nirupakāro hutvā kalingaraŋ viya pathaviyaŋ sessatī’ ti vatvā imaŋ gāthamāha–

41. 
‘Aciraŋ vatayaŋ kāyo, pathaviŋ adhisessati;


Chuddho apetaviññāņo, niratthaŋva kalingaran’ ti.

Tattha aciraŋ vatāti bhikkhu na cirasseva ayaŋ kāyo pathaviŋ adhisessati, imissā pakatisayanena sayitāya pathaviyā upari sayissati (p. 1.204) Chuddhoti apaviddho, apagataviññāņatāya tuccho hutvā sessatīti dasseti. Yathā kiŋ? Niratthaŋva kalingaraŋ nirupakāraŋ niratthakaŋ kaţţhakhaņđaŋ viya. Dabbasambhāratthikā hi manussā araññaŋ pavisitvā ujukaŋ ujukasaņţhānena vankaŋ vankasaņţhānena chinditvā dabbasambhāraŋ gaņhanti, avasesaŋ pana susirañca pūtikañca asārakañca gaņţhijātañca chinditvā tattheva chađđenti. Aññe dabbasambhāratthikā āgantvā taŋ gahetāro nāma natthi, oloketvā attano upakārakameva gaņhanti, itaraŋ pathavīgatameva hoti. Taŋ pana tena tena upāyena mañcapaţipādakaŋ vā pādakathalikaŋ vā phalakapīţhaŋ vā kātuŋ sakkāpi bhaveyya. Imasmiŋ pana attabhāve dvattiŋsāya koţţhāsesu ekakoţţhāsopi mañcapaţipādakādivasena aññena vā upakāramukhena gayhūpago nāma natthi, kevalaŋ niratthaŋva kalingaraŋ ayaŋ kāyo apagataviññāņo katipāheneva pathaviyaŋ sessatīti.

Desanāvasāne pūtigattatissatthero saha paţisambhidāhi arahattaŋ pāpuņi, aññepi bahū sotāpannādayo ahesuŋ. Theropi arahattaŋ patvāva parinibbāyi. Satthā tassa sarīrakiccaŋ kārāpetvā dhātuyo gahetvā cetiyaŋ kārāpesi. Bhikkhū satthāraŋ pucchiŋsu– ‘bhante, pūtigattatissatthero kuhiŋ nibbatto’ ti. ‘Parinibbuto, bhikkhave’ ti. ‘Bhante, evarūpassa pana arahattūpanissayasampannassa bhikkhuno kiŋ kāraņā gattaŋ putikaŋ jātaŋ, kiŋ kāraņā aţţhīni bhinnāni, kimassa kāraņaŋ arahattassa upanissayabhāvaŋ pattan’ ti? ‘Bhikkhave, sabbametaŋ etassa attanā katakammeneva nibbattan’ ti. ‘Kiŋ pana tena, bhante, katan’ ti? ‘Tena hi, bhikkhave, suņāthā’ ti atītaŋ āhari–

Ayaŋ kassapasammāsambuddhakāle sākuņiko hutvā bahū sakuņe vadhitvā issarajanaŋ upaţţhahi. Tesaŋ dinnāvasese vikkiņāti, ‘vikkitāvasesā māretvā ţhapitā pūtikā bhavissantī’ ti yathā uppatituŋ na sakkonti, tathā tesaŋ janghaţţhīni ca pakkhaţţhīni ca bhinditvā rāsiŋ katvā ţhapeti, te punadivase vikkiņāti. Atibahūnaŋ pana laddhakāle attanopi atthāya pacāpeti. Tassekadivasaŋ rasabhojane pakke eko khīņāsavo piņđāya caranto gehadvāre aţţhāsi. So theraŋ disvā (p. 1.205) cittaŋ pasādetvā, ‘mayā bahū pāņā māretvā khāditā, ayyo ca me gehadvāre ţhito, antogehe ca rasabhojanaŋ saŋvijjati, piņđapātamassa dassāmī’ ti tassa pattaŋ ādāya pūretvā rasapiņđapātaŋ datvā theraŋ pañcapatiţţhitena vanditvā, ‘bhante, tumhehi diţţhadhammassa matthakaŋ pāpuņeyyan’ ti āha. Thero ‘evaŋ hotū’ ti anumodanaŋ akāsi. ‘Bhikkhave, tadā katakammavasenetaŋ tissassa nipphannaŋ, sakuņānaŋ aţţhibhedananissandena tissassa gattañca pūtikaŋ jātaŋ, aţţhīni ca bhinnāni, khīņāsavassa rasapiņđapātadānanissandena arahattaŋ patto’ ti.

Pūtigattatissattheravatthu sattamaŋ.

8. Nandagopālakavatthu
Diso disanti imaŋ dhammadesanaŋ satthā kosalajanapade nandagopālakaŋ ārabbha kathesi.

Sāvatthiyaŋ kira anāthapiņđikassa gahapatino nando nāma gopālako goyūthaŋ rakkhati ađđho mahaddhano mahābhogo. So kira yathā keņiyo jaţilo pabbajjāvesena, evaŋ gopālakattena rājabaliŋ pariharanto attano kuţumbaŋ rakkhati. So kālena kālaŋ pañca gorase ādāya anāthapiņđikassa santikaŋ āgantvā satthāraŋ passati, dhammaŋ suņāti, attano vasanaţţhānaŋ āgamanatthāya satthāraŋ yācati. Satthā tassa ñāņaparipākaŋ āgamayamāno āgantvā paripakkabhāvaŋ ñatvā ekadivasaŋ mahābhikkhusanghaparivuto cārikaŋ caranto maggā okkamma tassa vasanaţţhānāsanne aññatarasmiŋ rukkhamūle nisīdi. Nando satthu santikaŋ agantvā vanditvā paţisanthāraŋ katvā satthāraŋ nimantetvā satthāhaŋ buddhappamukhassa bhikkhusanghassa paņītaŋ pañcagorasadānaŋ adāsi. Sattame divase satthā anumodanaŋ katvā dānakathādibhedaŋ anupubbiŋ kathaŋ kathesi. Kathāpariyosāne nandagopālako sotāpattiphale patiţţhāya satthu pattaŋ gahetvā satthāraŋ anugacchanto dūraŋ gantvā, ‘ tiţţha, upāsakā’ ti nivattiyamāno vanditvā nivatti. Atha naŋ eko luddako vijjhitvā māresi. Pacchato āgacchantā bhikkhū naŋ disvā gantvā satthāraŋ (p. 1.206) āhaŋsu– ‘nando, bhante, gopālako tumhākaŋ idhāgatattā mahādānaŋ datvā anugantvā nivattento mārito, sace tumhe nāgacchissatha, nāssa maraņaŋ abhavissā’ ti. Satthā ‘bhikkhave, mayi āgatepi anāgatepi tassa catasso disā catasso anudisā ca gacchantassāpi maraņato muccanūpāyo nāma natthi. Yañhi neva corā, na verino karonti, taŋ imesaŋ sattānaŋ antopaduţţhaŋ micchāpaņihitaŋ cittameva karotī’ ti vatvā imaŋ gāthamāha –

42. 
‘Diso disaŋ yaŋ taŋ kayirā, verī vā pana verinaŋ;


Micchāpaņihitaŋ cittaŋ, pāpiyo naŋ tato kare’ ti.

Tattha diso disanti coro coraŋ. ‘Disvā’ ti pāţhaseso. Yaŋ taŋ kayirāti yaŋ taŋ tassa anayabyasanaŋ kareyya. Dutiyapadepi eseva nayo. Idaŋ vuttaŋ hoti– eko ekassa mittadubbhī coro puttadārakhettavatthu gomahiŋsādīsu aparajjhanto yassa aparajjhati, tampi tatheva attani aparajjhantaŋ coraŋ disvā, veri vā pana kenacideva kāraņena baddhaveraŋ veriŋ disvā attano kakkhaļatāya dāruņatāya yaŋ taŋ tassa anayabyasanaŋ kareyya, puttadāraŋ vā pīļeyya, khettādīni vā nāseyya, jīvitā vā pana naŋ voropeyya, dasasu akusalakammapathesu micchāţhapitattā micchāpahiņitaŋ cittaŋ pāpiyo naŋ tato kare taŋ purisaŋ tato pāpataraŋ kareyya. Vuttappakārehi, diso disassa vā verī verino vā imasmiŋyeva attabhāve dukkhaŋ vā uppādeyya, jīvitakkhayaŋ vā kareyya. Idaŋ pana akusalakammapathesu micchāţhapitaŋ cittaŋ diţţheva dhamme anayabyasanaŋ pāpeti, attabhāvasatasahassesupi catūsu apāyesu khipitvā sīsaŋ ukkhipituŋ na detīti.

Desanāpariyosāne bahū sotāpattiphalādīni pattā. Mahājanassa sātthikā desanā jātā. Upāsakena pana bhavantare katakammaŋ bhikkhūhi na pucchitaŋ, tasmā satthārā na kathitanti.

Nandagopālakavatthu aţţhamaŋ.

9. Soreyyattheravatthu
Na (p. 1.207) taŋ mātā pitā kayirāti imaŋ dhammadesanaŋ satthā sāvatthiyaŋ jetavane viharanto soreyyattheraŋ ārabbha kathesi.

Vatthu soreyyanagare samuţţhitaŋ, sāvatthiyaŋ niţţhāpesi. Sammāsambuddhe sāvatthiyaŋ viharante soreyyanagare soreyyaseţţhiputto ekena sahāyakena saddhiŋ sukhayānake nisīditvā mahantena parivārena nhānatthāya nagarā nikkhami. Tasmiŋ khaņe mahākaccāyanatthero soreyyanagaraŋ piņđāya pavisitukāmo hutvā bahinagare sanghāţiŋ pārupati. Therassa ca suvaņņavaņņaŋ sarīraŋ. Soreyyaseţţhiputto taŋ disvā cintesi– ‘aho vata ayaŋ vā thero mama bhariyā bhaveyya, mama vā bhariyāya sarīravaņņo etassa sarīravaņņo viya bhaveyyā’ ti. Tassa cintitamatteyeva purisalingaŋ antaradhāyi, itthilingaŋ pāturahosi. So lajjamāno yānakā oruyha palāyi. Parijano taŋ asañjānanto ‘kimetan’ ti āha. Sāpi takkasilamaggaŋ paţipajji. Sahāyakopissā ito cito ca vicaritvāpi nāddasa. Sabbe nhāyitvā gehaŋ agamiŋsu. ‘Kahaŋ seţţhiputto’ ti ca vutte, ‘nhatvā āgato bhavissatīti maññimhā’ ti vadiŋsu. Athassa mātāpitaro tattha tattha pariyesitvā apassantā roditvā paridevitvā, ‘mato bhavissatī’ ti matakabhattaŋ adaŋsu. Sā ekaŋ takkasilagāmiŋ satthavāhaŋ disvā yānakassa pacchato pacchato anubandhi.

Atha naŋ manussā disvā, ‘amhākaŋ yānakassa pacchato pacchato anugacchati, mayaŋ “kassesā dārikā” ti taŋ na jānāmā’ ti vadiŋsu. Sāpi ‘tumhe attano yānakaŋ pājetha, ahaŋ padasā gamissāmī’ ti gacchantī angulimuddikaŋ datvā ekasmiŋ yānake okāsaŋ kāresi. Manussā cintayiŋsu– ‘takkasilanagare amhākaŋ seţţhiputtassa bhariyā natthi, tassa ācikkhissāma, mahāpaņņākāro no bhavissatī’ ti. Te gehaŋ gantvā, ‘sāmi, amhehi tumhākaŋ ekaŋ itthiratanaŋ ānītan’ ti āhaŋsu. So taŋ sutvā taŋ pakkosāpetvā attano vayānurūpaŋ abhirūpaŋ pāsādikaŋ disvā uppannasineho gehe akāsi. Purisā hi itthiyo, itthiyo (p. 1.208) vā purisā abhūtapubbā nāma natthi. Purisā hi parassa dāresu aticaritvā kālaŋ katvā bahūni vassasatasahassāni niraye paccitvā manussajātiŋ āgacchantā attabhāvasate itthibhāvaŋ āpajjanti.

Ānandattheropi kappasatasahassaŋ pūritapāramī ariyasāvako saŋsāre saŋsaranto ekasmiŋ attabhāve kammārakule nibbatto. Paradārakammaŋ katvā niraye paccitvā pakkāvasesena cuddasasu attabhāvesu purisassa pādaparicārikā itthī ahosi, sattasu attabhāvesu bījuddharaņaŋ pāpuņi. Itthiyo pana dānādīni puññāni katvā itthibhāve chandaŋ virājetvā, ‘idaŋ no puññaŋ purisattabhāvapaţilābhāya saŋvattatū’ ti cittaŋ adhiţţhahitvā kālaŋ katvā purisattabhāvaŋ paţilabhanti, patidevatā hutvā sāmike sammāpaţipattivasenāpi purisattabhāvaŋ paţilabhanteva.

Ayaŋ pana seţţhiputto there ayoniso cittaŋ uppādetvā imasmiŋyeva attabhāve itthibhāvaŋ paţilabhi. Takkasilāyaŋ seţţhiputtena saddhiŋ saŋvāsamanvāya pana tassā kucchiyaŋ gabbho patiţţhāsi. Sā dasamāsaccayena puttaŋ labhitvā tassa padasā gamanakāle aparampi puttaŋ paţilabhi. Evamassā kucchiyaŋ vutthā dve, soreyyanagare taŋ paţicca nibbattā dveti cattāro puttā ahesuŋ. Tasmiŋ kāle soreyyanagarato tassā sahāyako seţţhiputto pañcahi sakaţasatehi takkasilaŋ gantvā sukhayānake nisinno nagaraŋ pāvisi. Atha naŋ sā uparipāsādatale vātapānaŋ vivaritvā antaravīthiŋ olokayamānā ţhitā disvā sañjānitvā dāsiŋ pesetvā pakkosāpetvā mahātale nisīdāpetvā mahantaŋ sakkārasammānaŋ akāsi. Atha naŋ so āha– ‘bhadde, tvaŋ ito pubbe amhehi na diţţhapubbā, atha ca pana no mahantaŋ sakkāraŋ karosi, jānāsi tvaŋ amhe’ ti. ‘Āma, sāmi, jānāmi, nanu tumhe soreyyanagaravāsino’ ti? ‘Āma, bhadde’ ti. Sā mātāpitūnañca bhariyāya ca puttānañca arogabhāvaŋ pucchi. Itaro ‘āma, bhadde, arogā’ ti vatvā ‘jānāsi tvaŋ ete’ ti āha. ‘Āma sāmi, jānāmi. Tesaŋ eko putto atthi, so kahaŋ, sāmī’ ti? ‘Bhadde, mā etaŋ kathehi, mayaŋ tena saddhiŋ ekadivasaŋ sukhayānake nisīditvā nhāyituŋ nikkhantā nevassa gatiŋ jānāma, ito cito ca vicaritvā taŋ adisvā mātāpitūnaŋ (p. 1.209) ārocayimhā, tepissa roditvā kanditvā petakiccaŋ kiriŋsū’ ti. ‘Ahaŋ so, sāmī’ ti. ‘Apehi, bhadde, kiŋ kathesi mayhaŋ sahāyo devakumāro viya eko puriso’ ti? ‘Hotu, sāmi, ahaŋ so’ ti. ‘Atha idaŋ kiŋ nāmā’ ti? ‘Taŋ divasaŋ te ayyo mahākaccāyanatthero diţţho’ ti? ‘Āma, diţţho’ ti. Ahaŋ ayyaŋ mahākaccāyanattheraŋ oloketvā, ‘aho vata ayaŋ vā thero mama bhariyā bhaveyya etassa vā sarīravaņņo viya mama bhariyāya sarīravaņņo bhaveyyā’ ti cintesiŋ. Cintitakkhaņeyeva me purisalingaŋ antaradhāyi, itthilingaŋ pātubhavi. Athāhaŋ lajjamānā kassaci kiñci vattuŋ asakkuņitvā tato palāyitvā idhāgatā, sāmīti.

‘Aho vata te bhāriyaŋ kammaŋ kataŋ, kasmā mayhaŋ nācikkhi, apica pana te thero khamāpito’ ti? ‘Na khamāpito, sāmi. Jānāsi pana tvaŋ kahaŋ thero’ ti? ‘Imameva nagaraŋ upanissāya viharatī’ ti. ‘Sace piņđāya caranto idhāgaccheyya, ahaŋ mama ayyassa bhikkhāhāraŋ dadeyyaŋ, sāmī’ ti. ‘Tena hi sīghaŋ sakkāraŋ karohi, amhākaŋ ayyaŋ khamāpessāmā’ ti so therassa vasanaţţhānaŋ gantvā vanditvā ekamantaŋ nisinno, ‘bhante, sve mayhaŋ bhikkhaŋ gaņhathā’ ti āha. ‘Nanu tvaŋ, seţţhiputta, āgantukosī’ ti. ‘Bhante, mā amhākaŋ āgantukabhāvaŋ pucchatha, sve me bhikkhaŋ gaņhathā’ ti. Thero adhivāsesi, gehepi therassa mahāsakkāro paţiyatto. Thero punadivase taŋ gehadvāraŋ agamāsi. Atha naŋ nisīdāpetvā paņītenāhārena parivisitvā seţţhiputto taŋ itthiŋ gahetvā therassa pādamūle nipajjāpetvā, ‘bhante, mayhaŋ sahāyikāya khamathā’ ti āha. ‘Kimetan’ ti? ‘Ayaŋ, bhante, pubbe mayhaŋ piyasahāyako hutvā tumhe oloketvā evaŋ nāma cintesi, athassa purisalingaŋ antaradhāyi, itthilingaŋ pātubhavi, khamatha, bhante’ ti. ‘Tena hi uţţhahatha, khamāmi vo ahan’ ti. Therena ‘khamāmī’ ti vuttamatteyeva itthilingaŋ antaradhāyi, purisalingaŋ pātubhavi.

Purisalinge pātubhūtamatteyeva taŋ takkasilāya seţţhiputto āha– ‘samma sahāyaka, ime dve dārakā tava kucchiyaŋ vutthattā maŋ paţicca nibbattattā ubhinnampino puttā eva, idheva vasissāma, mā ukkaņţhī’ ti. ‘Samma, ahaŋ ekenattabhāvena paţhamaŋ puriso hutvā itthibhāvaŋ patvā puna (p. 1.210) puriso jātoti vippakārappatto, paţhamaŋ maŋ paţicca dve puttā nibbattā, idāni me kucchito dve puttā nikkhantā, svāhaŋ ekenattabhāvena vippakārappatto, puna “gehe vasissatī” ti saññaŋ mā kari, ahaŋ mama ayyassa santike pabbajissāmi. Ime dve dārakā tava bhārāti, imesu mā pamajjī’ ti vatvā putte sīse paricumbitvā parimajjitvā ure nipajjāpetvā pitu niyyādetvā nikkhamitvā therassa santike pabbajjaŋ yāci. Theropi naŋ pabbājetvā upasampādetvā gaņhitvāva cārikaŋ caramāno anupubbena sāvatthiŋ agamāsi. Tassa soreyyattheroti nāmaŋ ahosi. Janapadavāsino taŋ pavattiŋ ñatvā sankhubhitvā kotūhalajātā taŋ upasankamitvā pucchiŋsu – ‘evaŋ kira, bhante’ ti? ‘Āma, āvuso’ ti. ‘Bhante, evarūpampi kāraņaŋ nāma hoti’? ‘Tumhākaŋ kucchiyaŋ kira dve puttā nibbattā, tumhe paţicca dve jātā, tesaŋ vo kataresu balavasineho hotī’ ti? ‘Kucchiyaŋ vutthakesu, āvuso’ ti. Āgatāgatā nibaddhaŋ tatheva pucchiŋsu.

Thero ‘kucchiyaŋ vuttakesu eva sineho balavā’ ti punappunaŋ kathento harāyamāno ekova nisīdati, ekova tiţţhati. So evaŋ ekattūpagato attabhāve khayavayaŋ samuţţhāpetvā saha paţisambhidāhi arahattaŋ pāpuņi. Atha naŋ āgatāgatā pucchanti– ‘bhante, evaŋ kira nāma ahosī’ ti? ‘Āmāvuso’ ti. ‘Kataresu sineho balavā’ ti? ‘Mayhaŋ katthaci sineho nāma natthī’ ti. Bhikkhū ‘ayaŋ abhūtaŋ kathesi, purimadivasesu “kucchiyaŋ vutthaputtesu sineho balavā” ti vatvā idāni “mayhaŋ katthaci sineho natthī” ti vadati, aññaŋ byākaroti, bhante’ ti āhaŋsu. Satthā ‘na, bhikkhave, mama putto aññaŋ byākaroti, mama puttassa sammāpaņihitena cittena maggassa diţţhakālato paţţhāya na katthaci sineho jāto, yaŋ sampattiŋ neva mātā, na pitā kātuŋ sakkoti, taŋ imesaŋ sattānaŋ abbhantare pavattaŋ sammāpaņihitaŋ cittameva detī’ ti vatvā imaŋ gāthamāha–

43. 
‘Na taŋ mātā pitā kayirā, aññe vāpi ca ñātakā.


Sammāpaņihitaŋ cittaŋ, seyyaso naŋ tato kare’ ti.

Tatthana tanti taŋ kāraņaŋ neva mātā kareyya, na pitā, na aññe ñātakā. Sammāpaņihitanti dasasu kusalakammapathesu sammā ţhapitaŋ. Seyyaso (p. 1.211) naŋ tato kareti tato kāraņato seyyaso naŋ varataraŋ uttaritaraŋ kareyya, karotīti attho. Mātāpitaro hi puttānaŋ dhanaŋ dadamānā ekasmiŋyeva attabhāve kammaŋ akatvā sukhena jīvikakappanaŋ dhanaŋ dātuŋ sakkonti. Visākhāya mātāpitaropi tāva mahaddhanā mahābhogā, tassā ekasmiŋyeva attabhāve sukhena jīvikakappanaŋ dhanaŋ adaŋsu. Catūsu pana dīpesu cakkavattisiriŋ dātuŋ samatthā mātāpitaropi nāma puttānaŋ natthi, pageva dibbasampattiŋ vā paţhamajjhānādisampattiŋ vā, lokuttarasampattidāne kathāva natthi, sammāpaņihitaŋ pana cittaŋ sabbampetaŋ sampattiŋ dātuŋ sakkoti. Tena vuttaŋ ‘seyyaso naŋ tato kare’ ti.

Desanāvasāne bahū sotāpattiphalādīni pattā. Desanā mahājanassa sātthikā jātāti.

Soreyyattheravatthu navamaŋ.

Cittavaggavaņņanā niţţhitā.

Tatiyo vaggo.

4. Pupphavaggo

1. Pathavikathāpasutapañcasatabhikkhuvatthu
Ko (p. 1.212) imaŋ pathaviŋ vicessatīti imaŋ dhammadesanaŋ satthā sāvatthiyaŋ viharanto pathavikathāpasute pañcasate bhikkhū ārabbha kathesi.

Te kira bhagavatā saddhiŋ janapadacārikaŋ caritvā jetavanaŋ āgantvā sāyanhasamaye upaţţhānasālāyaŋ sannisinnā attanā gatagataţţhānesu ‘asukagāmato asukagāmagamanaţţhāne samaŋ visamaŋ kaddamabahulaŋ sakkharabahulaŋ kāļamattikaŋ tambamattikan’ ti pathavikathaŋ kathesuŋ. Satthā āgantvā, ‘kāya nuttha, bhikkhave, etarahi kathāya sannisinnā’ ti pucchitvā, ‘bhante, amhehi vicaritaţţhāne pathavikathāyā’ ti vutte, ‘bhikkhave, esā bāhirapathavī nāma, tumhehi ajjhuttikapathaviyaŋ parikammaŋ kātuŋ vaţţatī’ ti vatvā imā dve gāthā abhāsi–

44. 
‘Ko imaŋ pathaviŋ vicessati,


Yamalokañca imaŋ sadevakaŋ.


Ko dhammapadaŋ sudesitaŋ,


Kusalo pupphamiva pacessati.

45. 
‘Sekho pathaviŋ vicessati,


Yamalokañca imaŋ sadevakaŋ.


Sekho dhammapadaŋ sudesitaŋ,


Kusalo pupphamiva pacessatī’ ti.

Tattha ko imanti ko imaŋ attabhāvasankhātaŋ pathaviŋ. Vicessatīti attano ñāņena vicinissati vijānissati, paţivijjhissati, sacchikarissatīti attho. Yamalokañcāti catubbidhaŋ apāyalokañca. Imaŋ sadevakanti imaŋ manussalokañca devalokena saddhiŋ ko vicessati vicinissati vijānissati paţivijjhissati sacchikarissatīti pucchi. Ko dhammapadaŋ sudesitanti yathāsabhāvato kathitattā sudesitaŋ sattatiŋsabodhipakkhiyadhammasankhātaŋ dhammapadaŋ kusalo mālākāro pupphaŋ vicinanto viya ko (p. 1.213) pacessati vicinissati vijānissati upaparikkhissati paţivijjhissati, sacchikarissatīti attho. Sekhoti adhisīlasikkhā, adhicittasikkhā, adhipaññāsikkhāti imā tisso sikkhā sikkhanato sotāpattimaggaţţhaŋ ādiŋ katvā yāva arahattamaggaţţhā sattavidho sekho imaŋ attabhāvasankhātaŋ pathaviŋ arahattamaggena tato chandarāgaŋ apakađđhanto vicessati vicinissati vijānissati paţivijjhissati sacchikarissati. Yamalokañcāti taŋ yathāvuttapakāraŋ yamalokañca imaŋ manussalokañca saha devehi sadevakaŋ sveva vicessati vicinissati vijānissati paţivijjhissati sacchikarissati. Sekhoti sveva sattavidho sekho, yathā nāma kusalo mālākāro pupphārāmaŋ pavisitvā taruņamakuļāni ca pāņakaviddhāni ca milātāni ca gaņţhikajātāni ca pupphāni vajjetvā sobhanāni sujātasujātāneva pupphāni vicināti, evameva imaŋ sukathitaŋ suniddiţţhaŋ bodhipakkhiyadhammapadampi paññāya pacessati vicinissati upaparikkhissati paţivijjhissati sacchikarissatīti satthā sayameva pañhaŋ vissajjesi.

Desanāvasāne pañcasatāpi bhikkhū saha paţisambhidāhi arahattaŋ pāpuņiŋsu. Sampattaparisāyapi sātthikā dhammadesanā ahosīti.

Pathavikathāpasutapañcasatabhikkhuvatthu paţhamaŋ.

2. Marīcikammaţţhānikattheravatthu
Pheņūpamanti imaŋ dhammadesanaŋ satthā sāvatthiyaŋ viharanto aññataraŋ marīcikammaţţhānikaŋ bhikkhuŋ ārabbha kathesi.

So kira bhikkhu satthu santike kammaţţhānaŋ gahetvā, ‘samaņadhammaŋ karissāmī’ ti araññaŋ pavisitvā ghaţetvā vāyamitvā arahattaŋ pattuŋ asakkonto ‘visesetvā kammaţţhānaŋ kathāpessāmī’ ti satthu santikaŋ āgacchanto antarāmagge marīciŋ disvā, ‘yathā ayaŋ gimhasamaye uţţhitā marīci dūre ţhitānaŋ rūpagatā viya paññāyati, santikaŋ āgacchantānaŋ neva paññāyati, ayaŋ attabhāvopi uppādavayaţţhena evarūpo’ ti marīcikammaţţhānaŋ bhāvento āgantvā maggakilanto aciravatiyaŋ nhāyitvā ekasmiŋ (p. 1.214) caņđasotatīre rukkhachāyāya nisinno udakavegābhighātena uţţhahitvā mahante mahante pheņapiņđe bhijjamāne disvā, ‘ayaŋ attabhāvopi uppajjitvā bhijjanaţţhena evarūpoyevā’ ti ārammaņaŋ aggahesi. Satthā gandhakuţiyaŋ ţhitova taŋ theraŋ disvā, ‘evameva, bhikkhu, evarūpovāyaŋ attabhāvo pheņapiņđo viya marīci viya uppajjanabhijjanasabhāvoyevā’ ti vatvā imaŋ gāthamāha–

46. 
‘Pheņūpamaŋ kāyamimaŋ viditvā,


Marīcidhammaŋ abhisambudhāno.


Chetvāna mārassa papupphakāni,


Adassanaŋ maccurājassa gacche’ ti.

Tattha pheņūpamanti imaŋ kesādisamūhasankhātaŋ kāyaŋ abaladubbalaţţhena anaddhaniyatāvakālikaţţhena pheņapiņđasarikkhakoti viditvā. Marīcidhammanti yathā marīci dūre ţhitānaŋ rūpagatā viya gayhūpagā viya hoti, santike upagacchantānaŋ rittā tucchā agayhūpagā sampajjati, evameva khaņika-ittarapaccupaţţhānaţţhena ayaŋ kāyopi marīcidhammoti abhisambudhāno bujjhanto, jānantoti attho. Mārassa papupphakānīti mārassa papupphakasankhātāni tebhūmakāni vaţţāni ariyamaggena chinditvā khīņāsavo bhikkhu maccurājassa adassanaŋ avisayaŋ amatamahānibbānaŋ gaccheyyāti.

Gāthāpariyosāne thero saha paţisambhidāhi arahattaŋ patvā satthu suvaņņavaņņaŋ sarīraŋ thomento vaņņento vandantova āgatoti.

Marīcikammaţţhānikattheravatthu dutiyaŋ.

3. Viţaţūbhavatthu
Pupphāniheva pacinantanti imaŋ dhammadesanaŋ satthā sāvatthiyaŋ viharanto saparisaŋ mahoghena ajjhottharitvā māritaŋ viţaţūbhaŋ ārabbha kathesi.

Tatrāyaŋ (p. 1.215) anupubbikathā– sāvatthiyañhi mahākosalarañño putto pasenadikumāro nāma. Vesāliyaŋ licchavirañño putto licchavikumāro mahāli nāma, kusinārāyaŋ mallarājaputto bandhulo nāmāti ime tayo disāpāmokkhassācariyassa santike sippuggahaņatthaŋ takkasilaŋ gantvā bahinagare sālāya samāgatā aññamaññassa āgatakāraņañca kulañca nāmañca pucchitvā sahāyakā hutvā ekatova ācariyaŋ upasankamitvā sippaŋ sikkhantā na cirasseva uggahitasippā ācariyaŋ āpucchitvā ekatova nikkhamitvā sakasakaţţhānāni agamaŋsu. Tesu pasenadikumāro pitu sippaŋ dassetvā pasannena pitarā rajje abhisitto. Mahālikumāro licchavīnaŋ sippaŋ dassento mahantena ussāhena dassesi, tassa akkhīni bhijjitvā agamaŋsu. Licchavirājāno ‘aho vata amhākaŋ ācariyo akkhivināsaŋ patto, na naŋ pariccajissāma, upaţţhahissāma nan’ ti tassa satasahassuţţhānakaŋ ekaŋ dvāraŋ adaŋsu. So taŋ nissāya pañcasate licchavirājaputte sippaŋ sikkhāpento vasi. Bandhulakumāro saţţhiŋ saţţhiŋ veļū gahetvā majjhe ayasalākaŋ pakkhipitvā saţţhikalāpe ussāpetvā ţhapite mallarājakulehi ‘ime kappetū’ ti vutto asītihatthaŋ ākāsaŋ ullanghitvā asinā kappento agamāsi. So osānakalāpe ayasalākāya ‘kirī’ ti saddaŋ sutvā, ‘kiŋ etan’ ti pucchitvā sabbakalāpesu ayasalākānaŋ ţhapitabhāvaŋ ñatvā asiŋ chađđetvā rodamāno ‘mayhaŋ ettakesu ñātisuhajjesu ekopi sasineho hutvā imaŋ kāraņaŋ nācikkhi. Sace hi ahaŋ jāneyyaŋ, ayasalākāya saddaŋ anuţţhāpentova chindeyyan’ ti vatvā, ‘sabbepime māretvā rajjaŋ kareyyan’ ti mātāpitūnaŋ kathesi. Tehi ‘paveņirajjaŋ nāma, tāta, idaŋ na labbhā evaŋ kātun’ ti nānappakārena vārito ‘tena hi mama sahāyakassa santikaŋ gamissāmī’ ti sāvatthiŋ agamāsi.

Pasenadi kosalo rājā tassāgamanaŋ sutvā paccuggantvā mahantena sakkārena taŋ nagaraŋ pavesetvā senāpatiţţhāne ţhapesi. So mātāpitaro pakkosāpetvā tattheva vāsaŋ kappesi. Athekadivasaŋ rājā (p. 1.216) uparipāsāde ţhito antaravīthiŋ olokayamāno ‘anāthapiņđikassa cūļa-anāthapiņđikassa visākhāya suppavāsāyā’ ti etesaŋ gehe niccaŋ bhattakiccatthāya gacchante anekasahasse bhikkhū disvā, ‘kahaŋ, ayyā, gacchantī’ ti pucchitvā, ‘deva, anāthapiņđikassa gehe niccabhattasalākabhattagilānabhattādīnaŋ atthāya devasikaŋ dve bhikkhusahassāni gacchanti, cūļa-anāthapiņđikassa gehe pañcasatāni, tathā visākhāya tathā suppavāsāyā’ ti vutte sayampi bhikkhusanghaŋ upaţţhahitukāmo vihāraŋ gantvā bhikkhusahassena saddhiŋ satthāraŋ nimantetvā sattāhaŋ sahatthā dānaŋ datvā sattame divase satthāraŋ vanditvā, ‘bhante, pañcahi me bhikkhusatehi saddhiŋ nibaddhaŋ bhikkhaŋ gaņhathā’ ti āha. ‘Mahārāja buddhā nāma ekaţţhāne nibaddhaŋ bhikkhaŋ na gaņhanti, bahū janā buddhānaŋ āgamanaŋ paccāsīsantī’ ti. ‘Tena hi ekaŋ bhikkhuŋ nibaddhaŋ pesethā’ ti āha. Satthā ānandattherassa bhāraŋ akāsi. Rājā bhikkhusanghe āgate pattaŋ gahetvā, ‘ime nāma parivisantū’ ti avicāretvāva sattāhaŋ sayameva parivisitvā aţţhame divase vikkhittacitto pamajjamakāsi. Rājakule nāma anāņattā āsanāni paññāpetvā bhikkhū nisīdāpetvā parivisituŋ na labhanti ‘na mayaŋ idha ţhātuŋ sakkhissāmā’ ti bahū bhikkhū pakkamiŋsu. Rājā dutiyadivasepi pamajji, dutiyadivasepi bahū bhikkhū pakkamiŋsu. Tatiyadivasepi pamajji, tadā ānandattheraŋ ekakameva ţhapetvā avasesā pakkamiŋsu. Puññavantā nāma kāraņavasikā honti, kulānaŋ pasādaŋ rakkhanti. Tathāgatassa ca sāriputtatthero mahāmoggallānattheroti dve aggasāvakā, khemā uppalavaņņāti dve aggasāvikā, upāsakesu citto, gahapati, hatthako āļavakoti dve agga-upāsakā, upāsikāsu veļukaņţhakī nandamātā, khujjuttarāti dve agga-upāsikā, iti ime aţţha jane ādiŋ katvā ţhānantarapattā sabbepi sāvakā ekadesena dasannaŋ pāramīnaŋ pūritattā mahāpuññā abhinīhārasampannā. Ānandattheropi kappasatasahassaŋ pūritapāramī abhinīhārasampanno mahāpuñño attano kāraņavasikatāya kulassa pasādaŋ rakkhanto aţţhāsi. Taŋ ekakameva nisīdāpetvā parivisiŋsu.

Rājā (p. 1.217) bhikkhūnaŋ gatakāle āgantvā khādanīyabhojanīyāni tatheva ţhitāni disvā, ‘kiŋ, ayyā, nāgamiŋsū’ ti pucchitvā, ‘ānandatthero ekakova āgato devā’ ti sutvā, ‘addhā ettakaŋ me bhattacchedanamakaŋsū’ ti bhikkhūnaŋ kuddho satthu santikaŋ gantvā, ‘bhante, mayā pañcannaŋ bhikkhusatānaŋ bhikkhā paţiyattā, ānandatthero kira ekakovāgato, paţiyattā bhikkhā tatheva ţhitā, pañcasatā bhikkhū mama gehe saññaŋ na kariŋsu, kiŋ nu kho kāraņan’ ti āha. Satthā bhikkhūnaŋ dosaŋ avatvā, ‘mahārāja, mama sāvakānaŋ tumhehi saddhiŋ vissāso natthi, tena na gatā bhavissantī’ ti vatvā kulānaŋ anupagamanakāraņañca upagamanakāraņañca pakāsento bhikkhū āmantetvā imaŋ suttamāha–

‘Navahi, bhikkhave, angehi samannāgataŋ kulaŋ anupagantvā vā nālaŋ upagantuŋ, upagantvā vā nālaŋ upanisīdituŋ. Katamehi navahi? Na manāpena paccuţţhenti, na manāpena abhivādenti, na manāpena āsanaŋ denti, santamassa pariguhanti, bahukampi thokaŋ denti, paņītampi lūkhaŋ denti, asakkaccaŋ denti no sakkaccaŋ, na upanisīdanti dhammassavanāya, bhāsitamassa na sussūsanti Imehi kho, bhikkhave, navahangehi samannāgataŋ kulaŋ anupagantvā vā nālaŋ upagantuŋ, upagantvā vā nālaŋ upanisīdituŋ.

‘Navahi, bhikkhave, angehi samannāgataŋ kulaŋ anupagantvā vā alaŋ upagantuŋ, upagantvā vā alaŋ upanisīdituŋ. Katamehi navahi? Manāpena paccuţţhenti, manāpena abhivādenti, manāpena āsanaŋ denti, santamassa na pariguhanti, bahukampi bahukaŋ denti, paņītampi paņītaŋ denti, sakkaccaŋ denti no asakkaccaŋ, upanisīdanti dhammassavanāya, bhāsitamassa sussūsanti. Imehi kho, bhikkhave, navahangehi samannāgataŋ kulaŋ anupagantvā vā alaŋ upagantuŋ, upagantvā vā alaŋ upanisīditun’ ti (a. ni. 9.17).

Iti kho, mahārāja, mama sāvakā tumhākaŋ santikā vissāsaŋ alabhantā na gatā bhavissantīti. Porāņakapaņđitāpi hi avissāsikaţţhāne sakkaccaŋ upaţţhiyamānāpi māraņantikaŋ vedanaŋ patvā vissāsikaţţhānameva agamiŋsūti. ‘Kadā, bhante’ ti raññā puţţho atītaŋ āhari–

Atīte (p. 1.218) bārāņasiyaŋ brahmadatte rajjaŋ kārente kesavo nāma rājā rajjaŋ pahāya isipabbajjaŋ pabbaji. Taŋ pañca purisasatāni anupabbajiŋsu. So kesavatāpaso nāma ahosi. Pasādhanakappako panassa anupabbajitvā kappako nāma antevāsiko ahosi. Kesavatāpaso parisāya saddhiŋ aţţha māse himavante vasitvā vassārattasamaye loņambilasevanatthāya bārāņasiŋ patvā bhikkhāya pāvisi. Atha naŋ rājā disvā pasīditvā catumāsaŋ attano santike vasanatthāya paţiññaŋ gahetvā uyyāneva vasāpento sayaŋ sāyaŋpātaŋ assa upaţţhānaŋ gacchati. Avasesā tāpasā katipāhaŋ vasitvā hatthisaddādīhi ubbāļhā hutvā ukkaņţhitvā, ‘ācariya, ukkaņţhitamhā, gacchāmā’ ti āhaŋsu. ‘Kahaŋ, tātā’ ti? ‘Himavantaŋ, ācariyā’ ti. Rājā amhākaŋ āgatadivaseyeva catumāsaŋ idha vasanatthāya paţiññaŋ gaņhi. ‘Kathaŋ gamissatha, tātā’ ti? ‘Tumhehi amhākaŋ anācikkhitvāva paţiññā dinnā, mayaŋ idha na sakkoma vasituŋ, ito avidūre tumhākaŋ pavattissavanaţţhāne vasissāmā’ ti vanditvā pakkamiŋsu. Kappantevāsikena saddhiŋ ācariyo ohīyi.

Rājā upaţţhānaŋ āgato, ‘kahaŋ, ayyā’ ti pucchi. ‘Sabbe ukkaņţhitamhāti vatvā himavantaŋ gatā, mahārājā’ ti āha. Kappakopi na cirasseva ukkaņţhitvā ācariyena punappunaŋ vāriyamānopi ‘na sakkomī’ ti vatvā pakkāmi. Itaresaŋ pana santikaŋ agantvā ācariyassa pavattiŋ suņanto avidūre ţhāne vasi. Aparabhāge ācariyassa antevāsike anussarantassa kucchirogo uppajji. Rājā vejjehi tikicchāpesi, rogo na vūpasammati. Tāpaso āha– ‘kiŋ, mahārāja, icchasi me rogavūpasaman’ ti? ‘Bhante, sacāhaŋ sakkuņeyyaŋ, idāneva vo phāsukaŋ kareyyan’ ti. ‘Mahārāja, sace me phāsukaŋ icchasi, maŋ antevāsikānaŋ santikaŋ pesehī’ ti. Rājā ‘sādhu bhante’ ti taŋ mañcake nipajjāpetvā nārada-amaccappamukhe cattāro amacce ‘mama ayyassa pavattiŋ ñatvā, mayhaŋ sāsanaŋ pahiņeyyāthā’ ti uyyojesi. Kappantevāsiko ācariyassa āgamanaŋ sutvā paccuggamanaŋ katvā itare ‘kahan’ ti vutte, ‘asukaţţhāne kira vasantī’ ti āha. Tepi ācariyassāgamanabhāvaŋ sutvā tattheva samosaritvā ācariyassa uņhodakaŋ datvā phalāphalaŋ adaŋsu. Taŋ (p. 1.219) khaņaññeva rogo vūpasammati. So katipāheneva suvaņņavaņņo ahosi. Atha naŋ nārado pucchi–


‘Manussindaŋ jahitvāna, sabbakāmasamiddhinaŋ;

Kathaŋ nu bhagavā kesī, kappassa ramati assame.


‘Sādūni ramaņīyāni, santi vakkhā manoramā;

Subhāsitāni kappassa, nārada ramayanti maŋ.


‘Sālīnaŋ odanaŋ bhuñje, suciŋ maŋsūpasecanaŋ;

Kathaŋ sāmākanīvāraŋ, aloņaŋ chādayanti taŋ.


‘Sāduŋ vā yadi vāsāduŋ, appaŋ vā yadi vā bahuŋ;

Vissattho yattha bhuñjeyya, vissāsaparamā rasā’ ti. (jā. 1.4.181-184).

Satthā imaŋ dhammadesanaŋ āharitvā jātakaŋ samodhānento ‘tadā rājā moggallāno ahosi, nārado sāriputto, kappantevāsiko ānando, kesavatāpaso ahamevā’ ti vatvā, ‘evaŋ, mahārāja, pubbepi paņđitā māraņantikaŋ vedanaŋ patvā vissāsikaţţhānaŋ gamiŋsu, mama sāvakā tumhākaŋ santike vissāsaŋ na labhanti maññe’ ti āha. Rājā ‘bhikkhusanghena saddhiŋ mayā vissāsaŋ kātuŋ vaţţati, kathaŋ nu kho karissāmīti sammāsambuddhassa ñātidhītaraŋ mama gehe kātuŋ vaţţati, evaŋ sante “daharā ca sāmaņerā ca sammāsambuddhassa ñātirājā” ti mama santikaŋ vissatthā nibaddhaŋ āgamissantī’ ti cintetvā– ‘ekaŋ me dhītaraŋ dentū’ ti sākiyānaŋ santikaŋ sāsanaŋ pesesi. ‘Katarassa sakyassa dhītā’ ti ca pucchitvā, ‘ñatvā āgaccheyyāthā’ ti vatvā dūte āņāpesi. Dūtā gantvā sākiye dārikaŋ yāciŋsu. Te sannipatitvā, ‘pakkhantariko rājā, sace na dassāma, vināsessati no, na kho pana amhehi kulena sadiso, kiŋ nu kho kātabban’ ti mantayiŋsu. Mahānāmo ‘mama dāsiyā kucchimhi jātā vāsabhakhattiyā nāma dhītā rūpasobhaggappattā atthi, taŋ dassāmā’ ti vatvā dūte āha– ‘sādhu, rañño dārikaŋ dassāmā’ ti. ‘Sā kassa, dhītā’ ti? ‘Sammāsambuddhassa cūļapituputtassa mahānāmassa sakkassa dhītā vāsabhakhattiyā nāmā’ ti.

Te (p. 1.220) gantvā rañño ārocayiŋsu. Rājā ‘yadi evaŋ, sādhu, sīghaŋ ānetha, khattiyā ca nāma bahumāyā, dāsidhītarampi pahiņeyyuŋ, pitarā saddhiŋ ekabhājane bhuñjantiŋ āneyyāthā’ ti pesesi. Te gantvā, ‘deva, tumhehi saddhiŋ ekato bhuñjantiŋ rājā icchatī’ ti āhaŋsu. Mahānāmo ‘sādhu, tātā’ ti taŋ alankārāpetvā attano bhojanakāle pakkosāpetvā tāya saddhiŋ ekato bhuñjanākāraŋ dassetvā dūtānaŋ niyyādesi. Te taŋ ādāya sāvatthiŋ gantvā taŋ pavattiŋ rañño ārocesuŋ. Rājā tuţţhamānaso taŋ pañcannaŋ itthisatānaŋ jeţţhikaŋ katvā aggamahesiţţhāne abhisiñci. Sā na cirasseva suvaņņavaņņaŋ puttaŋ vijāyi.

Athassa nāmaggahaņadivase rājā dārakassa ayyakassa santikaŋ pesesi ‘sakyarājadhītā vāsabhakhattiyā puttaŋ vijātā, kimassa nāmaŋ karomā’ ti? Taŋ pana sāsanaŋ gahetvā gato amacco thokaŋ badhiradhātuko, so gantvā rañño ayyakassa ārocesi, so taŋ sutvā ‘vāsabhakhattiyā puttaŋ avijāyitvāpi sabbajanaŋ abhibhavi, idāni pana rañño ativiya vallabhā bhavissatī’ ti āha. Badhiro amacco ‘vallabhā’ ti vacanaŋ dussutaŋ sutvā ‘viţaţūbho’ ti sallakkhetvā rājānaŋ upagantvā, ‘deva, kumārassa kira “viţaţūbho” ti nāmaŋ karothā’ ti āha. Rājā ‘porāņakaŋ no kulasantakaŋ nāmaŋ bhavissatī’ ti cintetvā taŋ nāmaŋ akāsi. Athassa daharakāleyeva rājā ‘satthu piyaŋ karomī’ ti senāpatiţţhānaŋ adāsi.

So kumāraparihārena vađđhanto sattavassikakāle aññesaŋ kumārānaŋ mātāmahakulato hatthirūpaka-assarūpakādīni āhariyamānāni disvā mātaraŋ pucchi– ‘amma, aññesaŋ mātāmahakulato paņņākāro āharīyati, mayhaŋ koci kiñci na pesesi, kiŋ tvaŋ nimātā nipitā’ ti? Atha naŋ sā, ‘tāta, tava sakyarājāno mātāmahā dūre pana vasanti, tena te kiñci na pesentī’ ti vañcesi. Soļasavassikakāle, ‘amma, tava mātāmahakulaŋ passitukāmomhī’ ti vatvā, ‘alaŋ, tāta, kiŋ tattha gantvā karissatī’ ti vāriyamānopi punappunaŋ yāci. Athassa mātā ‘tena hi gacchā’ ti sampaţicchi. So pitu ārocetvā mahantena parivārena nikkhami. Vāsabhakhattiyā puretaraŋ paņņaŋ pesesi– ‘ahaŋ (p. 1.221) idha sukhaŋ vasāmi, māssa kiñci sāmino antaraŋ dassayiŋsū’ ti. Sākiyā viţaţūbhassa āgamanaŋ ñatvā, ‘vandituŋ na sakkomā’ ti tassa daharadahare kumāre janapadaŋ pahiņitvā tasmiŋ kapilapuraŋ sampatte santhāgāre sannipatiŋsu. Kumāro tattha gantvā aţţhāsi.

Atha naŋ ‘ayaŋ te, tāta, mātāmaho, ayaŋ mātulo’ ti vatvā vandāpesuŋ. So sabbe vandamāno vicaritvā ekampi attānaŋ vandantaŋ adisvā ‘kiŋ nu kho maŋ vandantā natthī’ ti pucchi. Sākiyā, ‘tāta, te kaniţţhakumārā janapadaŋ gatā’ ti vatvā tassa mahantaŋ sakkāraŋ kariŋsu. So katipāhaŋ vasitvā mahantena parivārena nikkhami. Athekā dāsī santhāgāre tena nisinnaphalakaŋ ‘idaŋ vāsabhakhattiyāya dāsiyā puttassa nisinnaphalakan’ ti akkositvā paribhāsitvā khīrodakena dhovi. Eko puriso attano āvudhaŋ pamussitvā nivatto taŋ gaņhanto viţaţūbhakumārassa akkosanasaddaŋ sutvā taŋ kāraņaŋ pucchitvā, ‘vāsabhakhattiyā dāsiyā kucchimhi mahānāmasakkaŋ paţicca jātā’ ti ñatvā balakāyassa kathesi. ‘Vāsabhakhattiyā kira dāsidhītā’ ti mahākolāhalaŋ ahosi. Taŋ sutvā viţaţūbho ‘ete tāva mama nisinnaphalakaŋ khīrodakena dhovantu, ahaŋ pana rajje patiţţhitakāle etesaŋ galalohitaŋ gahetvā mama nisinnaphalakaŋ dhovissāmī’ ti cittaŋ paţţhapesi. Tasmiŋ sāvatthiŋ gate amaccā taŋ pavattiŋ rañño ārocayiŋsu. Rājā ‘mayhaŋ dāsidhītaraŋ adaŋsū’ ti sākiyānaŋ kujjhitvā vāsabhakhattiyāya ca puttassa ca dinnaparihāraŋ acchinditvā dāsadāsīhi laddhabbamattameva dāpesi.

Tato katipāhaccayena satthā rājanivesanaŋ gantvā paññattāsane nisīdi. Rājā āgantvā vanditvā, ‘bhante, tumhākaŋ kira ñātakehi dāsidhītā mayhaŋ dinnā, tenassā ahaŋ saputtāya parihāraŋ acchinditvā dāsadāsīhi laddhabbamattameva dāpesin’ ti āha. Satthā ‘ayuttaŋ, mahārāja, sākiyehi kataŋ, dadantehi nāma samānajātikā dātabbā assa, taŋ pana mahārāja, vadāmi, vāsabhakhattiyā khattiyarājadhītā khattiyarañño gehe abhisekaŋ labhi. Viţaţūbhopi khattiyarājānameva paţicca jāto, mātugottaŋ (p. 1.222) nāma kiŋ karissati, pitugottameva pamāņanti. Porāņakapaņđitā dalidditthiyā kaţţhahārikāya aggamahesiţţhānaŋ adaŋsu, tassā ca kucchimhi jātakumāro dvādasayojanikāya bārāņasiyā rajjaŋ patvā kaţţhavāhanarājā nāma jāto’ ti kaţţhahārijātakaŋ (jā. 1.1.7) kathesi. Rājā dhammakathaŋ sutvā ‘pitugottameva kira pamāņan’ ti tussitvā vāsabhakhattiyāya ca puttassa ca pakatiparihārameva dāpesi.

Bandhulasenāpatissapi kho kusinārāyaŋ mallarājadhītā mallikā nāma bhariyā dīgharattaŋ puttaŋ na vijāyi. Atha naŋ bandhulo ‘attano kulagharameva gacchā’ ti uyyojesi. Sā ‘satthāraŋ disvāva gamissāmī’ ti jetavanaŋ pavisitvā tathāgataŋ vanditvā ţhitā, ‘kahaŋ gacchasī’ ti vuttā ‘sāmiko maŋ bhante, kulagharaŋ pesetī’ āha. ‘Kiŋ kāraņā’ ti? ‘Vañjhā kirasmi aputtikā’ ti. ‘Yadi evaŋ, gamanakiccaŋ natthi, nivattassū’ ti. Sā tuţţhamānasā satthāraŋ vanditvā nivesanaŋ gantvā ‘kasmā nivattāsī’ ti vuttā ‘dasabalena nivattitāmhī’ ti āha bandhulo ‘diţţhaŋ bhavissati dīghadassinā kāraņan’ ti sampaţicchi. Sā na cirasseva gabbhaŋ paţilabhitvā uppannadāhaļā ‘dohaļo me uppanno’ ti ārocesi. ‘Kiŋ dohaļo’ ti? ‘Vesālinagare gaņarājakulānaŋ abhisekamangalapokkharaņiyaŋ otaritvā nhatvā pānīyaŋ pātukāmāmhi, sāmī’ ti. Bandhulo ‘sādhū’ ti vatvā sahassathāmadhanuŋ gahetvā taŋ rathaŋ āropetvā sāvatthito nikkhamitvā rathaŋ pājento mahālilicchavino dinnadvārena vesāliŋ pāvisi. Mahālilicchavino ca dvārasamīpe eva nivesanaŋ hoti. So rathassa ummāre panighātasaddaŋ sutvāva ‘bandhulassa rathasaddo eso, ajja licchavīnaŋ bhayaŋ uppajjissatī’ ti āha.

Pokkharaņiyā anto ca bahi ca ārakkhā balavatī, upari lohajālaŋ patthaţaŋ, sakuņānampi okāso natthi. Bandhulasenāpati pana rathā otaritvā ārakkhake manusse vettena paharanto palāpetvā lohajālaŋ chinditvā antopokkharaņīyaŋ bhariyaŋ nhāpetvā sayampi nhatvā puna taŋ rathaŋ āropetvā nagarā nikkhamitvā āgatamaggeneva pāyāsi. Te ārakkhamanussā licchavirājūnaŋ ārocesuŋ. Licchavirājāno kujjhitvā pañca rathasatāni āruyha ‘bandhulamallaŋ gaņhissāmā’ ti nikkhamiŋsu. Taŋ pavattiŋ (p. 1.223) mahālissa ārocesuŋ. Mahāli, ‘mā gamittha, so hi vo sabbe ghotessatī’ ti āha. Tepi ‘mayaŋ gamissāma evā’ ti vadiŋsu. ‘Tena hi tassa rathacakkassa yāva nābhito pathaviŋ paviţţhaţţhānaŋ disvā nivatteyyātha, tato anivattantā purato asanisaddaŋ viya suņissatha, tamhā ţhānā nivatteyyātha. Tato anivattantā tumhākaŋ rathadhuresu chiddaŋ passissatha, tamhā ţhānā nivatteyyātha, purato mā gamitthā’ ti. Te tassa vacanena anivattitvā taŋ anubandhiŋsu eva. Mallikā disvā, ‘rathā, sāmi, paññāyantī’ ti āha. ‘Tena hi ekasseva rathassa paññāyanakāle maŋ āroceyyāsī’ ti. Sā yadā sabbe rathā eko viya hutvā paññāyiŋsu, tadā ‘ekameva, sāmi, rathasīsaŋ paññāyatī’ ti āha. Bandhulo ‘tena hi imā rasmiyo gaņhāhī’ ti tassā rasmiyo datvā rathe ţhitova dhanuŋ āropesi, rathacakkaŋ yāva nābhito pathaviŋ pāvisi.

Licchavino taŋ ţhānaŋ disvāpi na nivattiŋsu. Itaro thokaŋ gantvā jiyaŋ pothesi, asanisaddo viya ahosi. Te tatopi na nivattiŋsu, anubandhantā gacchanteva. Bandhulo rathe ţhitakova ekasaraŋ khipi, so pañcannaŋ rathasatānaŋ rathasīse chiddaŋ katvā pañca rājasatāni parikarabandhanaţţhāne vinivijjhitvā pathaviŋ pāvisi. Te attano paviddhabhāvaŋ ajānitvā, ‘ tiţţha, re, tiţţha, re’ ti vadantā anubandhiŋsu eva. Bandhulo rathaŋ ţhapetvā ‘tumhe matakā, matakehi saddhiŋ mayhaŋ yuddhaŋ nāma natthī’ ti āha. ‘Matakā nāma amhādisā na hontī’ ti. ‘Tena hi sabbapacchimassa parikaraŋ mocethā’ ti. Te mocayiŋsu. So muttamatte eva maritvā patito. Atha te sabbepi ‘tumhe evarūpā, attano gharāni gantvā saŋvidhātabbaŋ saŋvidahitvā puttadāraŋ anusāsitvā sannāhaŋ mocethā’ ti āha. Te tathā katvā sabbepi jīvitakkhayaŋ pattā. Bandhulopi mallikaŋ sāvatthiŋ ānesi. Sā soļasakkhattuŋ yamake yamake putte vijāyi. Sabbepi sūrā thāmasampannā ahesuŋ, sabbasippānaŋ nipphattiŋ pāpuņiŋsu. Ekekassa purisasahassaŋ parivāro ahosi. Pitarā saddhiŋ rājanivesanaŋ gacchantehi teheva rājangaņaŋ paripūri.

Athekadivasaŋ (p. 1.224) vinicchaye kūţaţţaparājitā manussā bandhulaŋ āgacchantaŋ disvā mahāviravaŋ viravantā vinicchaya-amaccānaŋ kūţaţţakaraņaŋ tassa ārocesuŋ. So vinicchayaŋ gantvā taŋ aţţaŋ vicāretvā sāmikameva sāmikaŋ akāsi. Mahājano mahāsaddena sādhukāraŋ pavatteti. Rājā ‘kiŋ idan’ ti pucchitvā tamatthaŋ sutvā tussitvā sabbepi te amacce hāretvā bandhulasseva vinicchayaŋ niyyādesi. So tato paţţhāya sammā vinicchayi. Tato te porāņakavinicchayikā amaccā kiñci lañjaŋ alabhantā appalābhā hutvā ‘bandhulo rajjaŋ patthetī’ ti rājakule paribhindiŋsu. Rājā tesaŋ kathaŋ saddahitvā cittaŋ niggahetuŋ nāsakkhi. ‘Imasmiŋ idheva ghātiyamāne garahā me uppajjissatī’ ti puna cintetvā payuttapurisehi paccantaŋ pahārāpetvā bandhulaŋ pakkosāpetvā, ‘paccanto kira kupito, tava puttehi saddhiŋ gantvā core gaņhāhī’ ti pahiņitvā, ‘etthevassa dvattiŋsāya puttehi saddhiŋ sīsaŋ chinditvā āharathā’ ti tehi saddhiŋ aññepi samatthe mahāyodhe pesesi. Tasmiŋ paccantaŋ gacchanteyeva ‘senāpati kira āgacchatī’ ti payuttacorā palāyiŋsu. So taŋ padesaŋ āvāsāpetvā saņţhāpetvā nivatti.

Athassa nagarato avidūre ţhāne te yodhā puttehi saddhiŋ sīsaŋ chindiŋsu. Taŋ divasaŋ mallikāya pañcahi bhikkhusatehi saddhiŋ dve aggasāvakā nimantitā honti. Athassā pubbaņhe eva ‘sāmikassa te saddhiŋ puttehi sīsaŋ chinnan’ ti paņņaŋ āharitvā adaŋsu. Sā taŋ pavattiŋ ñatvā kassaci kiñci avatvā paņņaŋ ucchange ţhapetvā bhikkhusanghameva parivisi. Athassā paricārikāyo bhikkhūnaŋ bhattaŋ datvā sappicāţiŋ āharantiyo therānaŋ purato sappicāţiŋ bhindiŋsu. Dhammasenāpati ‘bhedanadhammaŋ bhinnaŋ, na cintitabban’ ti āha. Sā ucchangato paņņaŋ nīharitvā ‘dvattiŋsāya puttehi saddhiŋ pitusīsaŋ chinnanti me imaŋ paņņaŋ āhariŋsu, ahaŋ idaŋ sutvāpi na cintemi, sappicāţiyā bhinnāya kiŋ cintayissāmi, bhante’ ti āha. Dhammasenāpati ‘animittamanaññātaŋ maccānaŋ idha jīvitan’ ti-ādīni (su. ni. 579) vatvā dhammaŋ desetvā uţţhāyāsanā vihāraŋ agamāsi. Sāpi dvattiŋsa suņisāyo pakkosāpetvā, ‘tumhākaŋ sāmikā niraparādhā attano purimakammaphalaŋ labhiŋsu (p. 1.225) tumhe mā socayittha, mā paridevittha, rañño upari manopadosaŋ mā karitthā’ ti ovadi.

Rañño carapurisā taŋ kathaŋ sutvā gantvā tesaŋ niddosabhāvaŋ rañño kathayiŋsu. Rājā saŋvegappatto tassā nivesanaŋ gantvā mallikañca suņisāyo cassā khamāpetvā mallikāya varaŋ adāsi. Sā ‘varo gahito me hotū’ ti vatvā tasmiŋ gate matakabhattaŋ datvā nhatvā rājānaŋ upasankamitvā vanditvā, ‘deva, tumhehi mayhaŋ varo dinno, mayhañca aññena attho natthi, dvattiŋsāya me suņisānaŋ mamañca kulagharagamanaŋ anujānāthā’ ti āha. Rājā sampaţicchi. Sā dvattiŋsa suņisāyo yathāsakāni kulāni pesesi, sayampi kusinārānagare attano kulagharaŋ agamāsi.

Rājāpi bandhulasenāpatino bhāgineyyassa dīghakārāyanassa nāma senāpatiţţhānaŋ adāsi. So pana ‘mātulo me iminā mārito’ ti rañño otāraŋ gavesanto vicarati. Rājāpi niraparādhassa bandhulassa māritakālato paţţhāya vippaţisārī hutvā cittassādaŋ na labhati, rajjasukhaŋ nānubhoti. Tadā satthā sakyānaŋ medāļupaŋ nāma nigamaŋ upanissāya viharati. Rājā tattha gantvā ārāmato avidūre khandhāvāraŋ nivāsetvā, ‘mandena parivārena satthāraŋ vandissāmī’ ti vihāraŋ gantvā pañcarājākakudhabhaņđāni dīghakārāyanassa datvā ekakova gandhakuţiŋ pāvisi. Sabbaŋ dhammacetiyasuttaniyāmena (ma. ni. 2.364ādayo) dīpetabbaŋ. Tasmiŋ gandhakuţiŋ paviţţhe dīghakārāyano tāni pañca rājakakudhabhaņđāni gahetvā viţaţūbhaŋ rājānaŋ katvā rañño ekaŋ assaŋ ekañca upaţţhānakārikaŋ mātugāmaŋ ţhapetvā nivattetvā sāvatthiŋ agamāsi.

Rājā satthārā saddhiŋ piyakathaŋ kathetvā satthāraŋ vanditvā nikkhanto senaŋ adisvā taŋ mātugāmaŋ pucchitvā taŋ pavattiŋ sutvā, ‘ahaŋ bhāgineyyaŋ ādāya gantvā, viţaţūbhaŋ gahessāmī’ ti rājagahanagaraŋ gacchanto vikāle dvāresu pidahitesu nagaraŋ patvā ekissā sālāya nipajjitvā vātātapehi kilanto rattibhāge tattheva kālamakāsi. Vibhātāya rattiyā, ‘deva, kosalanarinda anātho jātosī’ ti vippalapantiyā (p. 1.226) tassā itthiyā saddaŋ sutvā rañño ārocesuŋ. So mātulassa mahantena sakkārena sarīrakiccaŋ kāresi.

Viţaţūbhopi rajjaŋ labhitvā taŋ veraŋ saritvā ‘sabbepi sākiye māressāmī’ ti mahatiyā senāya nikkhami. Taŋ divasaŋ satthā paccūsakāle lokaŋ volokento ñātisanghassa vināsaŋ disvā, ‘ñātisangahaŋ kātuŋ vaţţatī’ ti cintetvā pubbaņhasamaye piņđāya caritvā, piņđapātapaţikkanto gandhakuţiyaŋ sīhaseyyaŋ kappetvā, sāyanhasamaye ākāsena gantvā, kapilavatthusāmante ekasmiŋ kabaracchāye rukkhamūle nisīdi. Tato viţaţūbhassa rajjasīmāya mahanto sandacchāyo nigrodho atthi. Viţaţūbho satthāraŋ disvā upasankamitvā vanditvā, ‘bhante, kiŋ kāraņā evarūpāya uņhavelāya imasmiŋ kabaracchāye rukkhamūle nisīdatha, etasmiŋ sandacchāye nigrodhamūle nisīdatha, bhante’ ti vatvā, ‘hotu, mahārāja, ñātakānaŋ chāyā nāma sītalā’ ti vutte, ‘ñātakānurakkhanatthāya satthā āgato bhavissatī’ ti cintetvā satthāraŋ vanditvā nivattitvā sāvatthiŋyeva paccāgami. Satthāpi uppatitvā jetavanameva gato.

Rājā sākiyānaŋ dosaŋ saritvā dutiyampi nikkhamitvā tatheva satthāraŋ passitvā puna nivatti. Tatiyavārepi nikkhamitvā tatheva satthāraŋ passitvā puna nivatti. Catutthavāre pana tasmiŋ nikkhante satthā sākiyānaŋ pubbakammaŋ oloketvā tesaŋ ekadivasaŋ nadiyaŋ visapakkhipanapāpakammassa appaţibāhiyabhāvaŋ ñatvā catutthavāre nāgamāsi. Viţaţūbho ‘sākiye ghātessāmī’ ti mahantena balakāyena nikkhami. Sammāsambuddhassa pana ñātakā asattaghātakā nāma, attanā marantāpi paresaŋ jīvitaŋ na voropenti. Te cintayiŋsu– ‘mayaŋ susikkhitā katahatthā katūpāsanā mahissāsā, na kho pana sakkā amhehi paraŋ jīvitā voropetuŋ, attano kammaŋ dassetvā palāpessāmā’ ti te katasannāhā nikkhamitvā yuddhaŋ ārabhiŋsu. Tehi khittā sarā viţaţūbhassa purisānaŋ antarantarena gacchanti, phalakantarakaņņachiddantarādīhi nikkhamanti. Viţaţūbho disvā nanu bhaņe ‘sākiyā asattaghātakāmhā’ ti vadanti, atha ca pana me purise nāsentīti.

Atha (p. 1.227) naŋ eko puriso āha– ‘kiŋ sāmi, nivattitvā olokesī’ ti? ‘Sākiyā me purise nāsentī’ ti. ‘Tumhākaŋ koci puriso mato nāma natthi. Ingha te gaņāpethā’ ti. Gaņāpento ekassapi khayaŋ na passi. So tato nivattitvā ‘ye ye pana bhaņe “sākiyamhā” ti bhaņanti, sabbe māretha, mātāmahassa pana mahānāmasakkassa santike ţhitānaŋ jīvitaŋ dethā’ ti āha. Sākiyā gahetabbagahaņaŋ apassantā ekacce tiņaŋ đaŋsitvā, ekacce naļaŋ gahetvā aţţhaŋsu. ‘Tumhe sākiyā, no’ ti pucchitā yasmā te marantāpi musāvādaŋ na bhaņanti, tasmā tiņaŋ đaŋsitvā ţhitā ‘no sāko, tiņan’ ti vadanti. Naļaŋ gahetvā ţhitā ‘no sāko, naļo’ ti vadanti. Ye ca mahānāmassa santike ţhitā, te ca jīvitaŋ labhiŋsu. Tesu tiņaŋ đaŋsitvā ţhitā tiņasākiyā nāma, naļaŋ gahetvā ţhitā naļasākiyā nāma jātāti, viţaţūbho avasese khīrapakepi dārake avissajjetvā ghātāpento lohitanadiŋ pavattetvā tesaŋ galalohitena phalakaŋ dhovāpesi. Evaŋ sākiyavaŋso viţaţūbhena upacchinno.

So mahānāmasakkaŋ gāhāpetvā nivatto ‘pātarāsavelāya pātarāsaŋ karissāmī’ ti ekasmiŋ ţhāne otaritvā bhojane upanīte ‘ekatova bhuñjissāmā’ ti ayyakaŋ pakkosāpesi. Khattiyā pana jīvitaŋ cajantāpi dāsiputtehi saddhiŋ na bhuñjanti. Tasmā mahānāmo ekaŋ saraŋ oloketvā ‘kiliţţhagattomhi, nhāyissāmi, tātā’ ti āha. ‘Sādhu, ayyaka, nhāyathā’ ti. So ‘ayaŋ maŋ ekato abhuñjantaŋ ghātessati, sayameva me mataŋ seyyo’ ti kese muñcitvā agge gaņţhiŋ katvā kesesu pādanguţţhake pavesetvā udake nimujji. Tassa guņatejena nāgabhavanaŋ uņhākāraŋ dassesi. Nāgarājā ‘kiŋ nu kho’ ti upadhārento taŋ ñatvā tassa santikaŋ āgantvā taŋ attano phaņe nisīdāpetvā nāgabhavanaŋ pavesesi. So dvādassa vassāni tattheva vasi. Viţaţūbhopi ‘mayhaŋ ayyako idāni āgamissati, idāni āgamissatī’ ti āgamayamānova nisīdi. Tasmiŋ aticirāyante saraŋ vicināpetvā dīpālokena purisabbhantarānipi oloketvā adisvā ‘gato bhavissatī’ ti pakkāmi. So (p. 1.228) rattibhāge aciravatiŋ patvā khandhāvāraŋ nivāsesi. Ekacce antonadiyaŋ vālukāpuline nipajjiŋsu ekacce bahithale, antonipannesupi pubbe akatapāpakammā atthi, bahinipannesupi pubbe katapāpakammā atthi, tesaŋ nipannaţţhānesu kipillikā uţţhahiŋsu. Te ‘mayhaŋ nipannaţţhāne kipillikā, mayhaŋ nipannaţţhāne kipillikā’ ti uţţhahitvā akatapāpakammā uttaritvā thale nipajjiŋsu, katapāpakammā otaritvā vālukāpuline nipajjiŋsu. Tasmiŋ khaņe mahāmegho uţţhahitvā ghanavassaŋ vassi. Nadiyā ogho āgantvā viţaţūbhaŋ saddhiŋ parisāya samuddameva pāpesi. Sabbe tattha macchakacchapabhakkhā ahesuŋ.

Mahājano kathaŋ samuţţhāpesi ‘sākiyānaŋ maraņaŋ ayuttaŋ, “evaŋ nāma koţţetvā koţţetvā sākiyā māretabbā” ti ananucchavikametan’ ti. Satthā taŋ kathaŋ sutvā, ‘bhikkhave, imasmiŋ attabhāve kiñcāpi sākiyānaŋ evaŋ maraņaŋ ayuttaŋ, pubbe katapāpakammavasena pana yuttamevetehi laddhan’ ti āha. ‘Kiŋ pana, bhante, ete pubbe akaŋsū’ ti? Sabbe ekato hutvā nadiyaŋ visaŋ pakkhipiŋsūti. Punekadivasaŋ dhammasabhāyaŋ bhikkhū kathaŋ samuţţhāpesuŋ– ‘viţaţūbho ettake sākiye māretvā āgacchanto attano manorathe matthakaŋ appatteyeva ettakaŋ janaŋ ādāya mahāsamudde macchakacchapabhakkho jāto’ ti Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘imesaŋ sattānaŋ manorathe matthakaŋ appatteyeva maccurājā suttaŋ gāmaŋ ajjhottharanto mahogho viya jīvitindriyaŋ chinditvā catūsu apāyasamuddesu nimujjāpetī’ ti vatvā imaŋ gāthamāha –

47. 
‘Pupphāni heva pacinantaŋ, byāsattamanasaŋ naraŋ;


Suttaŋ gāmaŋ mahoghova, maccu ādāya gacchatī’ ti.

Tattha byāsattamanasaŋ naranti sampatte vā asampatte vā laggamānasaŋ. Idaŋ vuttaŋ hoti– yathā mālākāro pupphārāmaŋ pavisitvā ‘pupphāni pacinissāmī’ ti tato pupphāni gahetvā aññamaññaŋ vā gacchaŋ patthento sakale pupphārāme manaŋ peseti, ‘ito cito ca pupphāni pacinissāmī’ ti tato pupphāni aggahetvā aññattha manaŋ pesesi, tameva gacchaŋ pacinanto (p. 1.229) pamādamāpajjati, evameva ekacco pupphārāmasadisaŋ pañcakāmaguņamajjhaŋ otaritvā manoramaŋ rūpaŋ labhitvā manoramānaŋ saddagandharasaphoţţhabbānaŋ aññataraŋ pattheti. Añño tesu vā aññataraŋ labhitvā aññataraŋ pattheti rūpameva vā labhitvā aññaŋ apatthento tameva assādeti, saddādīsu vā aññataraŋ. Eseva nayo gomahiŋsadāsidāsakhettavatthugāmanigamajanapadādīsu, pabbajitānampi pariveņavihārapattacīvarādīsūti evaŋ pañcakāmaguņasankhātāni pupphāni eva pacinantaŋ sampatte vā asampatte vā kāmaguņe byāsattamanasaŋ naraŋ. Suttaŋ gāmanti gāmassa gehabhitti-ādīnaŋ pana supanavasena supanaŋ nāma natthi, sattānaŋ pana suttapamattataŋ upādāya sutto nāma hoti. Evaŋ suttaŋ gāmaŋ dve tīņi yojanāni āyatagambhīro mahoghova maccu ādāya gacchati. Yathā so mahogho itthipurisagomahiŋsakukkuţādīsu kiñci anavasesetvā sabbaŋ taŋ gāmaŋ samuddaŋ pāpetvā macchakacchapabhakkhaŋ karoti, evameva byāsattamanasaŋ naraŋ maccu ādāya jīvitindriyamassa chinditvā catūsu apāyasamuddesu nimujjāpetīti.

Desanāvasāne bahū sotāpattiphalādīni pattā. Mahājanassa sātthikā desanā jātāti.

Viţaţūbhavatthu tatiyaŋ.

4. Patipūjikakumārivatthu
Pupphāni hevāti imaŋ dhammadesanaŋ satthā sāvatthiyaŋ viharanto patipūjikaŋ nāma kumārikaŋ ārabbha kathesi. Vatthu tāvatiŋsadevaloke samuţţhitaŋ.

Tattha kira mālabhārī nāma devaputto accharāsahassaparivuto uyyānaŋ pāvisi. Pañcasatā devadhītaro rukkhaŋ āruyha pupphāni pātenti, pañcasatā patitāni pupphāni gahetvā devaputtaŋ alankaronti. Tāsu ekā devadhītā rukkhasākhāyameva cutā, sarīraŋ dīpasikhā viya nibbāyi. Sā sāvatthiyaŋ ekasmiŋ kulagehe paţisandhiŋ gahetvā jātakāle (p. 1.230) jātissarā hutvā ‘mālabhārīdevaputtassa bhariyāmhī’ ti anussarantī vuđđhimanvāya gandhamālādīhi pūjaŋ katvā sāmikassa santike abhinibbattiŋ patthesi. Sā soļasavassakāle parakulaŋ gatāpi salākabhattapakkhikabhattavassāvāsikādīni datvā, ‘ayaŋ me sāmikassa santike nibbattanatthāya paccayo hotū’ ti vadati. Athassā bhikkhū ‘ayaŋ kumārikā uţţhāya samuţţhāya patimeva patthetīti patipūjikā’ ti nāmaŋ kariŋsu. Sāpi nibaddhaŋ āsanasālaŋ paţijaggati, pānīyaŋ upaţţhapeti, āsanāni paññapeti. Aññepi manussā salākabhattādīni dātukāmā, ‘amma, imānipi bhikkhusanghassa paţipādeyyāsī’ ti vatvā āharitvā denti. Sāpi etena niyāmena āgacchantī gacchantī ekapadavāre chapaññāsa kusaladhamme (dha. sa. 1 dha. sa. aţţha. 1yevāpanakavaņņanā) paţilabhati. Tassā kucchiyaŋ gabbho patiţţhahi. Sā dasamāsaccayena puttaŋ vijāyi. Tassa padasā gamanakāle aññampi aññampīti cattāro putte paţilabhi.

Sā ekadivasaŋ dānaŋ datvā pūjaŋ katvā dhammaŋ sutvā sikkhāpadāni rakkhitvā divasapariyosāne taŋ khaņaŋ nibbattena kenaci rogena kālaŋ katvā attano sāmikasseva santike nibbatti. Itarāpi ettakaŋ kālaŋ devaputtaŋ alankaronti eva. Devaputto taŋ disvā ‘tvaŋ pātova paţţhāya na dissasi, kuhiŋ gatāsī’ ti āha. ‘Cutāmhi sāmī’ ti. ‘Kiŋ vadesī’ ti? ‘Evametaŋ, sāmī’ ti. ‘Kuhiŋ nibbattāsī’ ti? ‘Sāvatthiyaŋ kulagehe’ ti. ‘Kittakaŋ kālaŋ tattha ţhitāsī’ ti? ‘Dasamāsaccayena mātu kucchito nikkhamitvā soļasavassakāle parakulaŋ gantvā cattāro putte vijāyitvā dānādīni puññāni katvā tumhe patthetvā āgantvā tumhākameva santike nibbattāmhi, sāmī’ ti. ‘Manussānaŋ kittakaŋ āyū’ ti? ‘Vassasatamattan’ ti. ‘Ettakamevā’ ti? ‘Āma, sāmī’ ti. ‘Ettakaŋ āyuŋ gahetvā nibbattamanussā kiŋ nu kho suttapamattā kālaŋ atikkāmenti, udāhu dānādīni puññāni karontī’ ti. ‘Kiŋ vadetha, sāmi’? ‘Asankhyeyyaŋ āyuŋ gahetvā nibbattā viya ajarāmarā viya ca niccaŋ pamattā, manussā’ ti. Mālabhārīdevaputtassa mahāsaŋvego udapādi ‘vassasatamattamāyuŋ gahetvā nibbattamanussā kira pamattā nipajjitvā niddāyanti, kadā nu kho dukkhā muccissantī’ ti? Manussānaŋ (p. 1.231) pana vassasataŋ tāvatiŋsānaŋ devānaŋ eko rattindivo, tāya rattiyā tiŋsarattiyo māso, tena māsena dvādasamāsiko saŋvaccharo, tena saŋvaccharena dibbavassasahassaŋ āyuppamāņaŋ taŋ manussagaņanāya tisso vassakoţiyo, saţţhi ca vassasatasahassāni honti. Tasmā tassa devaputtassa ekadivasopi nātikkanto muhuttasadisova kālo ahosi. Evaŋ appāyukamanussānaŋ pamādo nāma ativiya ayuttoti.

Punadivase bhikkhū gāmaŋ paviţţhā āsanasālaŋ apaţijaggitaŋ, āsanāni apaññattāni, pānīyaŋ anuţţhapitaŋ disvā, ‘kahaŋ patipūjikā’ ti āhaŋsu. ‘Bhante, kahaŋ tumhe taŋ dakkhissatha, hiyyo ayyesu bhuñjitvā gatesu sāyanhasamaye matā’ ti. Taŋ sutvā puthujjanā bhikkhū tassā upakāraŋ sarantā assūni sandhāretuŋ nāsakkhiŋsu. Khīņāsavānaŋ dhammasaŋvego udapādi. Te bhattakiccaŋ katvā vihāraŋ gantvā satthāraŋ vanditvā pucchiŋsu– ‘bhante, patipūjikā nāma upāsikā uţţhāya samuţţhāya nānappakārāni puññāni katvā sāmikameva patthesi, sā idāni matā, kahaŋ nu kho nibbattā’ ti? ‘Attano sāmikasseva santike, bhikkhave’ ti. ‘Natthi, bhante, sāmikassa santike’ ti. ‘Na sā, bhikkhave, etaŋ sāmikaŋ pattheti, tāvatiŋsabhavane tassā mālabhārīdevaputto nāma sāmiko, sā tassa pupphapilandhanaţţhānato cavitvā puna gantvā tasseva santike nibbattā’ ti. ‘Evaŋ kira, bhante’ ti. ‘Āma, bhikkhave’ ti. ‘Aho parittaŋ, bhante, sattānaŋ jīvitaŋ, pātova amhe parivisitvā sāyaŋ uppannabyādhinā matā’ ti. Satthā ‘āma, bhikkhave, parittaŋ sattānaŋ jīvitaŋ nāma, teneva ime satte vatthukāmehi ceva kilesakāmehi ca atitte eva antako attano vase vattetvā kandante paridevante gahetvā gacchatī’ ti vatvā imaŋ gāthamāha–

48. 
‘Pupphāni heva pacinantaŋ, byāsattamanasaŋ naraŋ;


Atittaŋyeva kāmesu, antako kurute vasan’ ti.

Tattha pupphāni heva pacinantanti pupphārāme mālākāro nānāpupphāni viya attabhāvapaţibaddhāni ceva upakaraņapaţibaddhāni ca kāmaguņapupphāni ocinantameva (p. 1.232) Byāsattamanasaŋ naranti asampattesu patthanāvasena, sampattesu gedhavasena vividhenākārena āsattacittaŋ. Atittaŋyeva kāmesūti vatthukāmakilesakāmesu pariyesanenapi paţilābhenapi paribhogenapi nidhānenapi atittaŋ eva samānaŋ. Antako kurute vasanti maraņasankhāto antako kandantaŋ paridevantaŋ gahetvā gacchanto attano vasaŋ pāpetīti attho.

Desanāvasāne bahū sotāpattiphalādīni pattā, desanā mahājanassa sātthikā jātāti.

Patipūjikakumārivatthu catutthaŋ.

5. Macchariyakosiyaseţţhivatthu
Yathāpi bhamaro pupphanti imaŋ dhammadesanaŋ satthā sāvatthiyaŋ viharanto macchariyakosiyaseţţhiŋ ārabbha kathesi. Tassa vatthu rājagahe samuţţhitaŋ.

Rājagahanagarassa kira avidūre sakkāraŋ nāma nigamo ahosi. Tattheko macchariyakosiyo nāma seţţhi asītikoţivibhavo paţivasati. So tiņaggena telabindumpi paresaŋ na deti, na attanā paribhuñjati. Itissa taŋ vibhavajātaŋ neva puttadārādīnaŋ, na samaņabrāhmaņānaŋ atthaŋ anubhoti, rakkhasapariggahitā pokkharaņī viya aparibhogaŋ tiţţhati. Satthā ekadivasaŋ paccūsasamaye mahākaruņāsamāpattito vuţţhāya sakalalokadhātuyaŋ bodhaneyyabandhave olokento pañcacattālīsayojanamatthake vasantassa seţţhino sapajāpatikassa sotāpattiphalassa upanissayaŋ addasa. Tato purimadivase pana so rājānaŋ upaţţhātuŋ rājagehaŋ gantvā rājūpaţţhānaŋ katvā āgacchanto ekaŋ chātajjhattaŋ janapadamanussaŋ kummāsapūraŋ kapallakapūvaŋ khādantaŋ disvā tattha pipāsaŋ uppādetvā attano gharaŋ gantvā cintesi – ‘sacāhaŋ kapallakapūvaŋ khāditukāmomhīti vakkhāmi, bahū manussā mayā saddhiŋ khāditukāmā bhavissanti, evaŋ me bahūni tilataņđulasappiphāņitādīni parikkhayaŋ gamissanti, na (p. 1.233) kassaci kathessāmī’ ti taņhaŋ adhivāsento carati. So gacchante gacchante kāle uppaņđuppaņđukajāto dhamanisanthatagatto jāto. Tato taņhaŋ adhivāsetuŋ asakkonto gabbhaŋ pavisitvā mañcake upagūhitvā nipajji. Evaŋ gatopi dhanahānibhayena na kassaci kiñci kathesi.

Atha naŋ bhariyā upasankamitvā piţţhiŋ parimajjitvā, ‘kiŋ te, sāmi, aphāsukaŋ jātan’ ti pucchi. ‘Na me kiñci aphāsukaŋ atthī’ ti. ‘Kiŋ nu kho te rājā kupito’ ti? ‘Rājāpi me na kuppatī’ ti. ‘Atha kiŋ te puttadhītāhi vā dāsakammakarādīhi vā kiñci amanāpaŋ kataŋ atthī’ ti? ‘Evarūpampi natthī’ ti. ‘Kismiñci pana te taņhā atthī’ ti? Evaŋ vuttepi dhanahānibhayena kiñci avatvā nissaddova nipajji, atha naŋ bhariyā ‘kathehi, sāmi kismiñci te taņhā atthī’ ti āha. So vacanaŋ parigilanto viya ‘atthi me taņhā’ ti āha. ‘Kiŋ taņhā, sāmī’ ti? ‘Kapallakapūvaŋ khāditukāmomhī’ ti. ‘Atha kimatthaŋ me na kathesi, kiŋ tvaŋ daliddosi, idāni sakalanigamavāsīnaŋ pahonake kapallakapūve pacissāmī’ ti. ‘Kiŋ te etehi, attano kammaŋ katvā khādissantī’ ti? ‘Tena hi ekaracchavāsīnaŋ pahonake pacissāmī’ ti. ‘Jānāmahaŋ tava mahaddhanabhāvan’ ti. ‘Imasmiŋ gehasāmante sabbesaŋ pahonakaŋ katvā pacāmī’ ti. ‘Jānāmahaŋ tava mahajjhāsayabhāvan’ ti. ‘Tena hi te puttadāramattasseva pahonakaŋ katvā pacāmī’ ti. ‘Kiŋ te etehī’ ti? ‘Kiŋ pana tuyhañca mayhañca pahonakaŋ katvā pacāmī’ ti? ‘Tvaŋ kiŋ karissasī’ ti ‘Tena hi ekakasseva te pahonakaŋ katvā pacāmī’ ti. ‘Imasmiŋ ţhāne pacamāne bahū paccāsīsanti. Sakalataņđule ţhapetvā bhinnataņđule ca uddhanakapallāni ca ādāya thokaŋ khīrasappimadhuphāņitañca gahetvā sattabhūmikassa pāsādassa uparimatalaŋ āruyha paca, tatthāhaŋ ekakova nisīditvā khādissāmī’ ti. Sā ‘sādhū’ ti paţissuņitvā gahetabbaŋ gāhāpetvā pāsādaŋ abhiruyha dāsiyo vissajjetvā seţţhiŋ pakkosāpesi, so ādito paţţhāya dvārāni pidahanto sabbadvāresu sūcighaţikaŋ datvā sattamatalaŋ abhiruhitvā tatthapi dvāraŋ pidahitvā nisīdi. Bhariyāpissa uddhane aggiŋ jāletvā kapallaŋ āropetvā pūve pacituŋ ārabhi.

Atha (p. 1.234) satthā pātova mahāmoggallānattheraŋ āmantesi– ‘eso, moggallāna, rājagahassa avidūre sakkāranigame macchariyaseţţhi “kapallakapūve khādissāmī” ti aññesaŋ dassanabhayena sattabhūmike pāsāde kapallakapūve pacāpeti, tvaŋ tattha gantvā seţţhiŋ dametvā nibbisevanaŋ katvā ubhopi jāyampatike pūve ca khīrasappimadhuphāņitāni ca gāhāpetvā attano balena jetavanaŋ ānehi, ajjāhaŋ pañcahi bhikkhusatehi saddhiŋ vihāre eva nisīdissāmi, pūveheva bhattakiccaŋ karissāmī’ ti.

Thero ‘sādhu, bhante’ ti satthu vacanaŋ sampaţicchitvā tāvadeva iddhibalena taŋ nigamaŋ gantvā tassa pāsādassa sīhapañjaradvāre sunivattho supāruto ākāse eva maņirūpakaŋ viya aţţhāsi. Mahāseţţhino theraŋ disvāva hadayamaŋsaŋ kampi. So ahaŋ evarūpānaŋyeva dassanabhayena imaŋ ţhānamāgato, ayañca bhikkhu ākāsenāgantvā vātapānadvāre ţhitoti. So gahetabbagahaņaŋ apassanto aggimhi pakkhittaloņasakkharā viya dosena taţataţāyanto evamāha– ‘samaņa, ākāse ţhatvāpi kiŋ labhissasi, ākāse apade padaŋ dassetvā cankamantopi neva labhissasī’ ti. Thero tasmiŋ eva ţhāne aparāparaŋ cankami. Seţţhi ‘cankamanto kiŋ labhissasi, ākāse pallankena nisīdantopi na labhissasiyevā’ ti āha. Thero pallankaŋ ābhujitvā nisīdi. Atha naŋ ‘ākāse nisinno kiŋ labhissasi, āgantvā vātapānassa ummāre ţhitopi na labhissasī’ ti āha. Thero ummāre ţhito. ‘Ummāre ţhitopi kiŋ labhissasi, dhūmāyantopi na labhissasi evā’ ti āha. Theropi dhūmāyi. Sakalapāsādo ekadhūmo ahosi. Seţţhino akkhīnaŋ sūciyā vijjhanakālo viya ahosi, gehajjhāyanabhayena pana ‘tvaŋ pajjalantopi na labhissasī’ ti avatvā ‘ayaŋ samaņo suţţhu laggo, aladdhā na gamissati ekamassa pūvaŋ dāpessāmī’ ti bhariyaŋ āha– ‘bhadde ekaŋ khuddakapūvaŋ pacitvā samaņassa datvā uyyojehi nan’ ti. Sā thokaŋ eva piţţhaŋ kapallapātiyaŋ pakkhipi, mahāpūvo hutvā sakalapātiŋ pūretvā uddhumāto hutvā aţţhāsi.

Seţţhi taŋ disvā ‘bahuŋ tayā piţţhaŋ gahitaŋ bhavissatī’ ti sayameva dabbikaņņena thokaŋ piţţhaŋ gahetvā pakkhipi, pūvo purimapūvato mahantataro jāto (p. 1.235) Evaŋ yaŋ yaŋ pacati, so so mahantamahantova hoti. So nibbinno bhariyaŋ āha– ‘bhadde, imassa ekaŋ pūvaŋ dehī’ ti. Tassā pacchito ekaŋ pūvaŋ gaņhantiyā sabbe ekābaddhā allīyiŋsu. Sā seţţhiŋ āha– ‘sāmi, sabbe pūvā ekato laggā, visuŋ kātuŋ na sakkomī’ ti. ‘Ahaŋ karissāmī’ ti sopi kātuŋ nāsakkhi. Ubhopi janā koţiyaŋ gahetvā kađđhantāpi viyojetuŋ nāsakkhiŋsu eva Athassa pūvehi saddhiŋ vāyamantasseva sarīrato sedā mucciŋsu, pipāsā upacchijji. Tato bhariyaŋ āha– ‘bhadde, na me pūvehi attho, pacchiyā saddhiŋyeva imassa dehī’ ti. Sā pacchiŋ ādāya theraŋ upasankamitvā adāsi. Thero ubhinnampi dhammaŋ desesi, tiņņaŋ ratanānaŋ guņaŋ kathesi, ‘atthi dinnaŋ, atthi yiţţhan’ ti dinnadānādīnaŋ phalaŋ gaganatale puņņacandaŋ viya dassesi.

Taŋ sutvā pasannacitto hutvā seţţhi ‘bhante, āgantvā imasmiŋ pallanke nisīditvā paribhuñjathā’ ti āha. Thero, ‘mahāseţţhi, sammāsambuddho “pūve khādissāmī” ti pañcahi bhikkhusatehi saddhiŋ vihāre nisinno, tumhākaŋ ruciyā sati ahaŋ vo nessāmi, seţţhibhariyaŋ pūve ca khīrādīni ca gaņhāpetha, satthu santikaŋ gamissāmā’ ti āha. ‘Kahaŋ pana, bhante, etarahi satthā’ ti? ‘Ito pañcacattālīsayojanamatthake jetavanavihāre, mahāseţţhī’ ti. ‘Bhante, kālaŋ anatikkamitvā ettakaŋ addhānaŋ kathaŋ gamissāmā’ ti. ‘Mahāseţţhi, tumhākaŋ ruciyā sati ahaŋ vo attano iddhibalena nessāmi, tumhākaŋ pāsāde sopānasīsaŋ attano ţhāne eva bhavissati, sopānapariyosānaŋ pana vo jetavanadvārakoţţhake bhavissati, uparipāsādā heţţhāpāsādaŋ otaraņakālamatteneva jetavanaŋ nessāmī’ ti. So ‘sādhu, bhante’ ti sampaţicchi.

Thero sopānasīsaŋ tattheva katvā ‘sopānapādamūlaŋ jetavanadvārakoţţhake hotū’ ti adhiţţhāsi. Tatheva ahosi. Iti thero seţţhiñca seţţhibhariyañca uparipāsādā heţţhāpāsādaŋ otaraņakālato khippataraŋ jetavanaŋ sampāpesi. Te ubhopi satthāraŋ upasankamitvā kālaŋ ārocesuŋ. Satthā bhattaggaŋ pavisitvā paññattavarabuddhāsane nisīdi saddhiŋ bhikkhusanghena. Mahāseţţhi buddhappamukhassa bhikkhusanghassa dakkhiņodakaŋ adāsi. Bhariyāpissa tathāgatassa patte pūvaŋ patiţţhāpesi. Satthā attano (p. 1.236) yāpanamattaŋ gaņhi, pañcasatā bhikkhūpi yāpanamattaŋ gaņhiŋsu. Seţţhi khīrasappimadhusakkharādīni dadamāno na khayaŋ agamāsi. Satthā pañcahi bhikkhusatehi saddhiŋ bhattakiccaŋ niţţhāpesi. Mahāseţţhipi saddhiŋ bhariyāya yāvadatthaŋ khādi. Pūvānaŋ pariyosānameva na paññāyati. Sakalavihāre bhikkhūnañca vighāsādānañca dinnesupi pariyanto na paññāyateva. ‘Bhante, pūvā parikkhayaŋ na gacchantī’ ti bhagavato ārocesuŋ. ‘Tena hi jetavanadvārakoţţhake chađđethā’ ti. Atha ne dvārakoţţhakassa avidūre pabbhāraţţhāne chađđayiŋsu. Yāvajjatanāpi taŋ ţhānaŋ kapallakapūvapabbhāranteva paññāyati. Mahāseţţhi saha bhariyāya bhagavantaŋ upasankamitvā vanditvā ekamantaŋ aţţhāsi. Bhagavā anumodanamakāsi. Anumodanāvasāne ubhopi sotāpattiphale patiţţhāya satthāraŋ vanditvā dvārakoţţhake sopānaŋ āruyha attano pāsādeyeva patiţţhahiŋsu.

Tato paţţhāya seţţhi asītikoţidhanaŋ buddhasāsaneyeva vikkiri. Punadivase sāyanhasamaye dhammasabhāyaŋ sannisinnā bhikkhū ‘passathāvuso, mahāmoggallānattherassa ānubhāvaŋ, anupahacca nāma saddhaŋ, anupahacca bhoge macchariyaseţţhiŋ muhutteneva dametvā nibbisevanaŋ katvā pūve gāhāpetvā jetavanaŋ ānetvā satthu sammukhaŋ katvā sotāpattiphale patiţţhāpesi, aho mahānubhāvo thero’ ti therassa guņaŋ kathentā nisīdiŋsu. Satthā dibbāya sotadhātuyā kathaŋ sutvā āgantvā, ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte, ‘bhikkhave, kuladamakena nāma bhikkhunā anupahacca saddhaŋ, anupahacca bhoge, kulaŋ akilametvā aviheţhetvā pupphato reņuŋ gaņhantena bhamarena viya upasankamitvā buddhaguņaŋ jānāpetabbaŋ, tādiso mama putto moggallāno’ ti theraŋ pasaŋsitvā imaŋ gāthamāha–

49. 
‘Yathāpi bhamaro pupphaŋ, vaņņagandhamaheţhayaŋ;


Paleti rasamādāya, evaŋ gāme munī care’ ti.

Tattha bhamaroti yā kāci madhukarajāti. Pupphanti pupphārāme caranto pupphañca vaņņañca gandhañca aheţhayanto avināsento vicaratīti attho. Paletīti evaŋ caritvā yāvadatthaŋ rasaŋ pivitvā aparampi madhukaraņatthāya ādāya (p. 1.237) paleti, so evaŋ vanagahanaŋ ajjhogāhetvā ekasmiŋ rukkhasusire taŋ rajamissakaŋ rasaŋ ţhapetvā anupubbena madhurarasaŋ madhuŋ karoti, na tassa pupphārāme vicaritapaccayā pupphaŋ vā vaņņagandhaŋ vāssa vigacchati, atha kho sabbaŋ pākatikameva hoti. Evaŋ gāme munī careti evaŋ sekhāsekhabhedo anāgāriyamuni kulapaţipāţiyā gāme bhikkhaŋ gaņhanto vicaratīti attho. Na hi tassa gāme caraņapaccayā kulānaŋ saddhāhāni vā bhogahāni vā honti. Saddhāpi bhogāpi pākatikāva honti. Evaŋ caritvā ca pana nikkhamitvā sekhamuni tāva bahigāme udakaphāsukaţţhāne sanghāţiŋ paññāpetvā nisinno akkhabhañjanavaņapaţicchādanaputtamaŋsūpamādivasena paccavekkhanto piņđapātaŋ paribhuñjitvā tathārūpaŋ vanasaņđaŋ anupavisitvā ajjhattikakammaţţhānaŋ sammasanto cattāro magge, cattāri ca sāmaññaphalāni hatthagatāneva karoti. Asekhamuni pana diţţhadhammasukhavihāramanuyuñjati Ayamassa bhamarena saddhiŋ madhukaraņasarikkhatā veditabbā. Idha pana khīņāsavova adhippeto.

Desanāvasāne bahū sotāpattiphalādīni pāpuņiŋsūti.

Satthā imaŋ dhammadesanaŋ vatvā uttaripi therassa guņaŋ pakāsetuŋ ‘na, bhikkhave, idāneva moggallānena macchariyaseţţhi damito, pubbepi naŋ dametvā kammaphalasambandhaŋ jānāpesi evā’ ti vatvā imamatthaŋ pakāsento atītaŋ āharitvā–


‘Ubho khañjā ubho kuņī, ubho visamacakkhukā;


Ubhinnaŋ piļakā jātā, nāhaŋ passāmi illisan’ ti. (jā. 1.1.78)–

Imaŋ illisajātakaŋ kathesīti.

Macchariyakosiyaseţţhivatthu pañcamaŋ.

6. Pāveyyakājīvakavatthu
Na paresaŋ vilomānīti imaŋ dhammadesanaŋ satthā sāvatthiyaŋ viharanto pāveyyaŋ nāma ājīvakaŋ ārabbha kathesi.

Sāvatthiyaŋ (p. 1.238) kirekā gahapatānī puttaţţhāne ţhapetvā pāveyyaŋ nāma ājīvakaŋ paţijaggi. Tassānantaragharesu manussā satthu dhammadesanaŋ sutvā āgantvā, ‘aho acchariyā buddhānaŋ dhammadesanā’ ti nānappakārehi buddhaguņe vaņņenti. Sā buddhānaŋ guņakathaŋ sutvā vihāraŋ gantvā dhammaŋ sotukāmā ājīvakassa etamatthaŋ kathetvā, ‘gacchissāmi ahaŋ buddhasantikaŋ, ayyā’ ti āha. So ‘mā gacchāhī’ ti nivāretvā taŋ punappunaŋ yācamānampi nivāresi eva. Sā ‘ayaŋ mama vihāraŋ gantvā dhammaŋ sotuŋ na deti, satthāraŋ nimantetvā idheva dhammaŋ suņissāmī’ ti sāyanhasamaye puttaŋ pakkositvā, ‘gaccha, tāta, svātanāya satthāraŋ nimantehī’ ti pesesi. So gacchanto paţhamataraŋ ājīvakassa vasanaţţhānaŋ gantvā taŋ vanditvā nisīdi. Atha naŋ so ‘kahaŋ gacchasī’ ti āha. ‘Mātu vacanena satthāraŋ nimantetuŋ gacchāmī’ ti āha. ‘Mā tassa santikaŋ gacchāhī’ ti. ‘Alaŋ, ayya, mama mātu bhāyāmi, gacchissāmahan’ ti. ‘Etassa katasakkāraŋ ubhopi khādissāma, mā gacchāhī’ ti. ‘Alaŋ, ayya, mātā me tajjessatī’ ti. Tena hi gaccha, gantvā pana nimantetvā, ‘amhākaŋ gehaŋ asukaţţhāne vā asukavīthiyaŋ vā asukamaggena vā gantabban’ ti mā ācikkhi. ‘Santike ţhito viya aññena maggena gacchanto viya palāyitvā ehī’ ti. So ājīvakassa vacanaŋ sutvā satthu santikaŋ gantvā nimantetvā ājīvakena vuttaniyāmeneva sabbaŋ katvā tassa santikaŋ gantvā, ‘kiŋ te katan’ ti puţţho, ‘sabbaŋ kataŋ, ayyā’ ti āha. ‘Bhaddakaŋ te kataŋ, tassa sakkāraŋ ubhopi khādissāmā’ ti vatvā punadivase ājīvako pātova taŋ gehaŋ agamāsi. Taŋ gahetvā pacchāgabbhe nisīdāpesuŋ.

Paţivissakamanussā taŋ gehaŋ allagomayena upalimpitvā lājapañcamāni pupphāni vikiritvā satthu nisīdanatthāya mahārahaŋ āsanaŋ paññāpesuŋ. Buddhehi saddhiŋ aparicitamanussā hi āsanapaññattiŋ na jānanti, buddhānañca maggadesakena kiccaŋ nāma natthi, bodhimūle dasasahassisokadhātuŋ kampetvā sambodhiŋ pattadivaseyeva hi nesaŋ ‘ayaŋ maggo nirayaŋ gacchati, ayaŋ tiracchānayoniŋ, ayaŋ pettivisayaŋ, ayaŋ manussalokaŋ, ayaŋ devalokaŋ, ayaŋ amatamahānibbānan’ ti sabbe maggā āvibhūtā. Gāmanigamādīnaŋ pana magge vattabbameva natthi. Tasmā satthā pātova pattacīvaramādāya mahā-upāsikāya gehadvāraŋ gato. Sā gehā nikkhamitvā satthāraŋ (p. 1.239) pañcapatiţţhitena vanditvā antonivesanaŋ pavesetvā āsane nisīdāpetvā dakkhiņodakaŋ datvā paņītena khādanīyena bhojanīyena parivisi. Upāsikā katabhattakiccassa satthuno anumodanaŋ kāretukāmā pattaŋ gaņhi. Satthā madhurassarena anumodanadhammakathaŋ ārabhi. Upāsikā ‘sādhu, sādhū’ ti sādhukāraŋ dadamānā dhammaŋ suņi. Ājīvakopi pacchāgabbhe nisinnova tassā sādhukāraŋ datvā dhammaŋ suņantiyā saddaŋ sutvā sandhāretuŋ nāsakkhi. ‘Na idānesā mayhan’ ti nikkhamitvā ‘naţţhāsi kāļakaņņi, etassa evaŋ sakkāraŋ karotī’ ti nānappakārena upāsikañca satthārañca akkosanto palāyi. Upāsikā tassa kathāya lajjitā aññathattaŋ gataŋ cittaŋ desanānusārena ñāņaŋ pesetuŋ nāsakkhi. Atha naŋ satthā ‘kiŋ upāsike cittaŋ desanānugataŋ kātuŋ na sakkosī’ ti? ‘Bhante, etassa me kathāya cittaŋ aññathattaŋ upagatan’ ti Satthā ‘evarūpassa visabhāgajanassa kathitaŋ kathaŋ nāma āvajjituŋ na vaţţati, evarūpaŋ asamannāharitvā attano katākatameva oloketuŋ vaţţatī’ ti vatvā imaŋ gāthamāha–

50. 
‘Na paresaŋ vilomāni, na paresaŋ katākataŋ;


Attanova avekkheyya, katāni akatāni cā’ ti.

Tattha na paresaŋ vilomānīti paresaŋ vilomāni pharusāni mammacchedakavacanāni na manasikātabbāni. Na paresaŋ katākatanti ‘asuko upāsako assaddho appasanno, nāpissa gehe kaţacchubhikkhādīni diyyanti, na salākabhattādīni, na cīvarādipaccayadānaŋ etassa atthi, tathā asukā upāsikā assaddhā appasannā, nāpissā gehe kaţacchubhikkhādīni diyyanti, na salākabhattādīni, na cīvarādipaccayadānaŋ etissā atthi, tathā asuko bhikkhu assaddho appasanno, nāpi upajjhāyavattaŋ karoti, na ācariyavattaŋ, na āgantukavattaŋ, na gamikavattaŋ, na cetiyangaņavattaŋ, na uposathāgāravattaŋ, na bhojanasālāvattaŋ, na jantāgharavattādīni, nāpissa kiñci dhutangaŋ atthi, na bhāvanārāmatāya ussāhamattampī’ ti evaŋ paresaŋ katākataŋ nāma na oloketabbaŋ. Attanova avekkheyyāti ‘kathaŋ bhūtassa me rattindivā vītivattantīti pabbajitena abhiņhaŋ paccavekkhitabban’ ti (a. ni. 10.48) imaŋ ovādaŋ anussaranto saddhāpabbajito kulaputto ‘kiŋ nu kho ahaŋ “aniccaŋ (p. 1.240) dukkhaŋ anattā” ti tilakkhaņaŋ āropetvā yoge kammaŋ kātuŋ sakkhiŋ nāsakkhin’ ti evaŋ attano katākatāni olokeyyāti.

Desanāvasāne sā upāsikā sotāpattiphale patiţţhitā, desanā mahājanassa sātthikā jātāti.

Pāveyyakājīvakavatthu chaţţhaŋ.

7. Chattapāņi-upāsakavatthu
Yathāpi ruciraŋ pupphanti imaŋ dhammadesanaŋ satthā sāvatthiyaŋ viharanto chattapāņi-upāsakaŋ ārabbha kathesi.

Sāvatthiyañhi chattapāņi nāma upāsako tipiţakadharo anāgāmī. So pātova uposathiko hutvā satthu upaţţhānaŋ agamāsi. Anāgāmi-ariyasāvakānañhi samādānavasena uposathakammaŋ nāma natthi, maggeneva tesaŋ brahmacariyañca ekabhattikañca āgataŋ. Tenevāha– ‘ghaţikāro kho, mahārāja, kumbhakāro ekabhattiko brahmacārī sīlavā kalyāņadhammo’ ti (ma. ni. 2.288). Evaŋ anāgāmino pakatiyāva ekabhattikā ca brahmacārino ca honti. Sopi tatheva uposathiko hutvā satthāraŋ upasankamitvā vanditvā dhammakathaŋ suņanto nisīdi. Tasmiŋ samaye rājā pasenadi kosalo satthu upaţţhānaŋ agamāsi. Chattapāņi upāsako taŋ āgacchantaŋ disvā ‘uţţhātabbaŋ nu kho, no’ ti cintetvā– ‘ahaŋ aggarājassa santike nisinno, tassa me padesarājānaŋ disvā uţţhātuŋ na yuttaŋ, rājā kho pana me anuţţhahantassa kujjhissati, etasmiŋ kujjhantepi neva uţţhahissāmi Rājānaŋ disvā uţţhahantena hi rājā garukato hoti, no satthā, tasmā neva uţţhahissāmī’ ti na uţţhahi. Paņđitapurisā nāma garutarānaŋ santike nisīditvā anuţţhahantaŋ disvā na kujjhanti. Rājā pana taŋ anuţţhahantaŋ disvā kupitamānaso satthāraŋ vanditvā ekamantaŋ nisīdi. Satthā kupitabhāvaŋ ñatvā, ‘mahārāja, ayaŋ chattapāņi upāsako paņđito diţţhadhammo tipiţakadharo atthānatthakusalo’ ti upāsakassa guņaŋ kathesi. Rañño tassa guņakathaŋ suņantasseva cittaŋ mudukaŋ jātaŋ.

Athekadivasaŋ (p. 1.241) rājā uparipāsāde ţhito chattapāņiŋ upāsakaŋ katabhattakiccaŋ chattamādāya upāhanamāruyha rājangaņena gacchantaŋ disvā pakkosāpesi. So chattupāhanaŋ apanetvā rājānamupasankamitvā vanditvā ekamantaŋ aţţhāsi. Atha naŋ rājā āha– ‘bho upāsaka, kinte chattupāhanaŋ apanītan’ ti. ‘“Rājā pakkosatī” ti sutvā apanetvā āgatomhī’ ti. ‘Ajja amhākaŋ rājabhāvo tumhehi ñāto bhavissatī’ ti. ‘Sadāpi mayaŋ, deva, tumhākaŋ rājabhāvaŋ jānāmā’ ti. ‘Yadi evaŋ kasmā purimadivase satthu santike nisinno maŋ disvā na uţţhahī’ ti? ‘Mahārāja, ahaŋ aggarājassa santike nisinno, padesarājānaŋ disvā uţţhahanto satthari agāravaŋ pavedeyyaŋ, tasmā na uţţhahin’ ti. ‘Hotu, bho, tiţţhatetaŋ’. ‘Tumhe kira diţţhadhammikasamparāyikānaŋ atthānatthānaŋ kusalā tipiţakadharā amhākaŋ antepure dhammaŋ vācethā’ ti. ‘Na sakkomi, devā’ ti. ‘Kiŋ kāraņā’ ti? ‘Rājagehaŋ nāma mahāsāvajjaŋ, duyuttasuyuttakāni garukānettha, devā’ ti. ‘Mā evaŋ vadetha, “purimadivase maŋ disvā na uţţhitomhī” ti mā kukkuccaŋ karothā’ ti. ‘Deva, gihīnaŋ vicaraņaţţhānaŋ nāma mahāsāvajjaŋ, ekaŋ pabbajitaŋ pakkosāpetvā dhammaŋ vācāpethā’ ti. Rājā ‘sādhu, bho, gacchatha tumhe’ ti taŋ uyyojetvā satthu santikaŋ gantvā satthāraŋ yāci, ‘bhante, mallikā ca devī vāsabhakhattiyā ca dhammaŋ pariyāpuņissāmāti vadanti, pañcahi bhikkhusatehi saddhiŋ nibaddhaŋ mama gehaŋ gantvā tāsaŋ dhammaŋ uddisathā’ ti. ‘Buddhānaŋ nibaddhaŋ ekaţţhānagamanaŋ nāma natthi, mahārājā’ ti. ‘Tena hi, bhante, aññaŋ ekaŋ bhikkhuŋ dethā’ ti. Satthā ānandattherassa bhāramakāsi. Thero nibaddhaŋ gantvā tāsaŋ uddesaŋ uddisati. Tāsu mallikā sakkaccaŋ gahetvā sajjhāyitvā uddesaŋ paţicchāpesi. Vāsabhakhattiyā pana neva sakkaccaŋ gaņhāti, na sajjhāyati, na uddesaŋ paţicchāpetuŋ sakkoti.

Athekadivasaŋ satthā theraŋ pucchi– ‘kimānanda, upāsikā dhammaŋ pariyāpuņantī’ ti? ‘Āma, bhante’ ti. ‘Kā sakkaccaŋ gaņhātī’ ti? ‘Mallikā, bhante, sakkaccaŋ gaņhāti, sakkaccaŋ sajjhāyati, sakkaccaŋ uddesaŋ paţicchāpetuŋ sakkoti. Tumhākaŋ pana ñātidhītā neva sakkaccaŋ gaņhāti, na sajjhāyati, na uddesaŋ paţicchāpetuŋ sakkotī’ ti. Satthā therassa vacanaŋ sutvā, ‘ānanda, mayā kathitadhammo nāma sakkaccamasuņantassa aggaņhantassa asajjhāyantassa adesentassa vaņņasampannaŋ agandhakapupphaŋ viya aphalo hoti, sakkaccaŋ pana (p. 1.242) savanādīni karontassa mahapphalo hoti mahānisaŋso’ ti vatvā imā dve gāthā abhāsi–

51. 
‘Yathāpi ruciraŋ pupphaŋ, vaņņavantaŋ agandhakaŋ;


Evaŋ subhāsitā vācā, aphalā hoti akubbato.

52. 
‘Yathāpi ruciraŋ pupphaŋ, vaņņavantaŋ sagandhakaŋ;


Evaŋ subhāsitā vācā, saphalā hoti kubbato’ ti.

Tattha ruciranti sobhanaŋ. Vaņņavantanti vaņņasaņţhānasampannaŋ, agandhakanti gandhavirahitaŋ pālibhaddakagirikaņņikajayasumanādibhedaŋ. Evaŋ subhāsitā vācāti subhāsitā vācā nāma tepiţakaŋ buddhavacanaŋ. Taŋ vaņņasaņţhānasampannaŋ agandhakapupphasadisaŋ. Yathā pana agandhakapupphaŋ yo naŋ dhāreti, tassa sarīre gandhaŋ na pharati, evaŋ etampi yo naŋ sakkaccaŋ savanādīhi na samācarati, tassa sakkaccaŋ asamācarantassa yaŋ tattha kattabbaŋ, taŋ akubbato sutagandhañca vācāgandhañca paţipattigandhañca na āvahati aphalā hoti. Tena vuttaŋ– ‘evaŋ subhāsitā vācā, aphalā hoti akubbato’ ti. Sagandhakanti campakanīluppalādibhedaŋ. Evanti yathā taŋ pupphaŋ dhārentassa sarīre gandho pharati, evaŋ tepiţakabuddhavacanasankhātā subhāsitā vācāpi. Kubbatoti yo sakkaccaŋ savanādīhi tattha kattabbaŋ karoti, sā assa puggalassa saphalā hoti, sutagandhavācāgandhapaţipattigandhānaŋ āvahanato mahapphalā hoti, mahānisaŋsāti attho.

Desanāvasāne bahū sotāpattiphalādīni pattā. Desanā mahājanassa sātthikā jātāti.

Chattapāņi-upāsakavatthu sattamaŋ.

8. Visākhāvatthu
Yathāpi puppharāsimhāti imaŋ dhammadesanaŋ satthā sāvatthiyaŋ upanissāya pubbārāme viharanto visākhaŋ upāsikaŋ ārabbha kathesi.

Sā (p. 1.243) kira angaraţţhe bhaddiyanagare meņđakaseţţhiputtassa dhanañcayaseţţhino aggamahesiyā sumanadeviyā kucchismiŋ nibbatti. Tassā sattavassikakāle satthā selabrāhmaņādīnaŋ bodhaneyyabandhavānaŋ upanissayasampadaŋ disvā mahābhikkhusanghaparivāro cārikaŋ caramāno taŋ nagaraŋ pāpuņi.

Tasmiñca samaye meņđako, gahapati, tasmiŋ nagare pañcannaŋ mahāpuññānaŋ jeţţhako hutvā seţţhiţţhānaŋ karoti. Pañca mahāpuññā nāma meņđako seţţhi, candapadumā nāma tasseva jeţţhakabhariyā, tasseva jeţţhakaputto dhanañcayo nāma, tassa bhariyā sumanadevī nāma, meņđakaseţţhino dāso puņņo nāmāti. Na kevalañca meņđakaseţţhiyeva, bimbisārarañño pana vijite pañca amitabhogā nāma ahesuŋ– jotiko, jaţilo, meņđako, puņņako, kākavaliyoti. Tesu ayaŋ meņđakaseţţhi dasabalassa attano nagaraŋ sampattabhāvaŋ ñatvā puttassa dhanañcayaseţţhino dhītaraŋ visākhaŋ dārikaŋ pakkosāpetvā āha– ‘amma, tuyhampi mangalaŋ, amhākampi mangalaŋ, tava parivārehi pañcahi dārikāsatehi saddhiŋ pañca rathasatāni āruyha pañcahi dāsisatehi parivutā dasabalassa paccuggamanaŋ karohī’ ti. Sā ‘sādhū’ ti paţissuņitvā tathā akāsi. Kāraņākāraņesu pana kusalattā yāvatikā yānassa bhūmi, yānena gantvā yānā paccorohitvā pattikāva satthāraŋ upasankamitvā vanditvā ekamantaŋ aţţhāsi. Athassā cariyāvasena satthā dhammaŋ desesi. Sā desanāvasāne pañcahi dārikāsatehi saddhiŋ sotāpattiphale patiţţhahi. Meņđakaseţţhipi kho satthāramupasankamitvā dhammakathaŋ sutvā sotāpattiphale patiţţhāya svātanāya nimantetvā punadivase attano nivesane paņītena khādanīyena bhojanīyena buddhappamukhaŋ bhikkhusanghaŋ parivisitvā eteneva upāyena ađđhamāsaŋ mahādānamadāsi. Satthā bhaddiyanagare yathābhirantaŋ viharitvā pakkāmi.

Tena kho pana samayena bimbisāro ca pasenadi kosalo ca aññamaññaŋ bhaginipatikā honti. Athekadivasaŋ kosalarājā cintesi– ‘bimbisārassa vijite pañca amitabhogā mahāpuññā vasanti, mayhaŋ vijite ekopi tādiso natthi, yaŋnūnāhaŋ bimbisārassa santikaŋ gantvā ekaŋ mahāpuññaŋ yāceyyan’ ti. So tattha gantvā raññā katapaţisanthāro ‘kiŋ kāraņā āgatosī’ ti (p. 1.244) puţţho ‘“tumhākaŋ vijite pañca amitabhogā mahāpuññā vasanti, tato ekaŋ gahetvā gamissāmī” ti āgatomhi, tesu me ekaŋ dethā’ ti āha. ‘Mahākulāni amhehi cāletuŋ na sakkā’ ti āha. ‘Ahaŋ aladdhā na gamissāmī’ ti āha. Rājā amaccehi saddhiŋ mantetvā ‘jotikādīnaŋ mahākulānaŋ cālanaŋ nāma mahāpathaviyā cālanasadisaŋ, meņđakamahāseţţhissa putto dhanañcayaseţţhi nāma atthi, tena saddhiŋ mantetvā paţivacanaŋ te dassāmī’ ti vatvā taŋ pakkosāpetvā, tāta, kosalarājā ‘“ekaŋ dhanaseţţhiŋ gahetvā gamissāmī” ti vadati, tvaŋ tena saddhiŋ gacchāhī’ ti. ‘Tumhesu pahiņantesu gamissāmi, devā’ ti. ‘Tena hi parivacchaŋ katvā gaccha, tātā’ ti. So attano kattabbayuttakamakāsi. Rājāpissa mahantaŋ sakkāraŋ katvā, ‘imaŋ ādāya gacchathā’ ti pasenadirājānaŋ uyyojesi. So taŋ ādāya sabbattha ekarattivāsena gacchanto ekaŋ phāsukaţţhānaŋ patvā nivāsaŋ gaņhi, atha naŋ dhanañcayaseţţhi pucchi– ‘idaŋ kassa vijitan’ ti? ‘Mayhaŋ, seţţhī’ ti. ‘Kīva dūro ito sāvatthī’ ti ‘Sattayojanamatthake’ ti. ‘Antonagaraŋ sambādhaŋ, amhākaŋ parijano mahanto, sace rocetha, idheva vaseyyāma, devā’ ti. Rājā ‘sādhū’ ti sampaţicchitvā tasmiŋ ţhāne nagaraŋ māpetvā tassa datvā agamāsi. Tasmiŋ padese sayaŋ vasanaţţhānassa gahitattā nagarassa sāketantveva nāmaŋ ahosi.

Sāvatthiyampi kho migāraseţţhino putto puņņavađđhanakumāro nāma vayappatto ahosi. Atha naŋ mātāpitaro vadiŋsu– ‘tāta, tava ruccanaţţhāne ekaŋ dārikaŋ upadhārehī’ ti. ‘“Mayhaŋ evarūpāya bhariyāya kiccaŋ natthī” ti, putta, mā evaŋ kari, kulaŋ nāma aputtakaŋ na tiţţhatī’ ti. So punappunaŋ vuccamāno ‘tena hi pañcakalyāņasamannāgataŋ dārikaŋ labhamāno tumhākaŋ vacanaŋ karissāmī’ ti āha. ‘Kāni panetāni pañca kalyāņāni nāma, tātā’ ti. Kesakalyāņaŋ, maŋsakalyāņaŋ, aţţhikalyāņaŋ, chavikalyāņaŋ, vayakalyāņanti. Mahāpuññāya hi itthiyā kesā morakalāpasadisā hutvā muñcitvā vissaţţhā nivāsanantaŋ paharitvā nivattitvā uddhaggā tiţţhanti, idaŋ kesakalyāņaŋ nāma, dantāvaraņaŋ bimbaphalasadisaŋ vaņņasampannaŋ samaŋ suphusitaŋ hoti (p. 1.245) idaŋ maŋsakalyāņaŋ nāma, dantā sukkā samā aviraļā ussāpetvā ţhapitavajirapanti viya samacchinnasankhapanti viya ca sobhanti, idaŋ aţţhikalyāņaŋ nāma, kāļiyā cuņņakādīhi avilitto eva chavivaņņo siniddho nīluppaladāmasadiso hoti, odātāya ca kaņikārapupphadāmasadiso hoti, idaŋ chavikalyāņaŋ nāma, dasakkhattuŋ vijātāpi kho pana sakiŋ vijātā viya avigatayobbanāyeva hoti, idaŋ vayakalyāņaŋ nāma hoti. Athassa mātāpitaro aţţhuttarasatabrāhmaņe nimantetvā bhojetvā ‘pañcakalyāņasamannāgatā itthiyo nāma hontī’ ti pucchiŋsu. ‘Āma, hontī’ ti. ‘Tena hi evarūpaŋ dārikaŋ pariyesituŋ aţţha janā gacchantū’ ti bahuŋ dhanaŋ datvā ‘āgatakāle vo kattabbaŋ jānissāma, gacchatha, evarūpaŋ dārikaŋ pariyesatha, diţţhakāle ca imaŋ pilandhanaŋ dadeyyāthā’ ti satasahassagghanikaŋ suvaņņamālaŋ datvā uyyojesuŋ.

Te mahantamahantāni nagarāni gantvā pariyesamānā pañcakalyāņasamannāgataŋ dārikaŋ adisvā nivattitvā āgacchantā vivaţanakkhattadivase sāketaŋ anuppattā– ‘ajja amhākaŋ kammaŋ nipphajjissatī’ ti cintayiŋsu. Tasmiŋ pana nagare anusaŋvaccharaŋ vivaţanakkhattaŋ nāma hoti. Tadā bahi anikkhamanakulānipi parivārena saddhiŋ gehā nikkhamitvā appaţicchannena sarīrena padasāva nadītīraŋ gacchanti. Tasmiŋ divase khattiyamahāsālādīnaŋ puttāpi ‘attano samānajātikaŋ manāpaŋ kuladārikaŋ disvā mālāguļena parikkhipissāmā’ ti taŋ taŋ maggaŋ nissāya tiţţhanti. Tepi kho brāhmaņā nadītīre ekaŋ sālaŋ pavisitvā aţţhaŋsu. ‘Tasmiŋ khaņe visākhā pannarasasoļasavassuddesikā hutvā sabbābharaņapaţimaņđitā pañcahi kumārikāsatehi parivutā nadiŋ gantvā nhāyissāmī’ ti taŋ padesaŋ pattā, atha kho megho uţţhahitvā pāvassi. Pañcasatā kumārikāyo vegena gantvā sālaŋ pavisiŋsu. Brāhmaņā olokentā tāsu ekampi pañcakalyāņasamannāgataŋ na passiŋsu. Atha visākhā pakatigamaneneva sālaŋ pāvisi, vatthābharaņāni temiŋsu. Brāhmaņā tassā cattāri kalyāņāni disvā dante passitukāmā ‘alasajātikā amhākaŋ dhītā, etissā sāmiko kañjikamattampi na labhissati maññe’ ti aññamaññaŋ kathayiŋsu. Atha ne visākhā āha– ‘kaŋ vadetha tumhe’ ti? ‘Taŋ kathema, ammā’ ti. Madhuro hi tassā saddo kaŋsatāļasaro viya niccharati. Atha ne (p. 1.246) puna madhurasaddena ‘kiŋ kāraņā bhaņathā’ ti pucchi. ‘Tava parivāritthiyo vatthālankāre atemetvā vegena sālaŋ paviţţhā, tuyhaŋ ettakaŋ ţhānaŋ vegena āgamanamattampi natthi, vatthābharaņāni temetvā āgatāsi. Tasmā kathema, ammā’ ti.

‘Tātā, evaŋ mā vadetha, ahaŋ etāhi balavatarā, kāraņaŋ pana sallakkhetvā javena nāgatāmhī’ ti. ‘Kiŋ, ammā’ ti? ‘Tātā, cattāro janā javamānā na sobhanti, aparampi kāraņaŋ atthī’ ti. ‘Katame cattāro janā javamānā na sobhanti, ammā’ ti? Tātā, abhisittarājā tāva sabbābharaņapaţimaņđito kacchaŋ bandhitvā rājangaņe javamāno na sobhati, ‘kiŋ ayaŋ rājā gahapatiko viya dhāvatī’ ti aññadatthu garahaŋ labhati, saņikaŋ gacchantova sobhati. Rañño mangalahatthīpi alankato javamāno na sobhati, vāraņalīļāya gacchantova sobhati. Pabbajito javamāno na sobhati, ‘kiŋ ayaŋ samaņo gihī viya dhāvatī’ ti kevalaŋ garahameva labhati, samitagamanena pana sobhati. Itthī javamānā na sobhati, ‘kiŋ esā itthī puriso viya dhāvatī’ ti garahitabbāva hoti, ‘ime cattāro janā javamānā na sobhanti, tātā’ ti. ‘Katamaŋ pana aparaŋ kāraņaŋ, ammā’ ti? ‘Tātā, mātāpitaro nāma dhītaraŋ angapaccangāni saņţhāpetvā posenti. Mayañhi vikkiņeyyabhaņđaŋ nāma, amhe parakulapesanatthāya posenti. Sace javamānānaŋ nivatthadussakaņņe vā akkamitvā bhūmiyaŋ vā pakkhalitvā patitakāle hattho vā pādo vā bhijjeyya, kulasseva bhāro bhaveyya, pasādhanabhaņđaŋ pana me temetvā sussissati. Imaŋ kāraņaŋ sallakkhetvā na dhāvitāmhi, tātā’ ti.

Brāhmaņā tassā kathanakāle dantasampattiŋ disvā ‘evarūpā no dantasampatti diţţhapubbā’ ti tassā sādhukāraŋ datvā, ‘amma, tuyhamevesā anucchavikā’ ti vatvā taŋ suvaņņamālaŋ pilandhayiŋsu. Atha ne pucchi– ‘kataranagarato āgatāttha, tātā’ ti? ‘Sāvatthito, ammā’ ti. ‘Seţţhikulaŋ kataraŋ nāmā’ ti? ‘Migāraseţţhi nāma, ammā’ ti. ‘Ayyaputto ko (p. 1.247) nāmā’ ti? ‘Puņņavađđhanakumāro nāma, ammā’ ti. Sā ‘samānajātikaŋ no kulan’ ti adhivāsetvā pitu sāsanaŋ pahiņi ‘amhākaŋ rathaŋ pesetū’ ti Kiñcāpi hi sā āgamanakāle padasā āgatā, suvaņņamālāya pana pilandhanakālato paţţhāya tathā gantuŋ na labhati, issaradārikā rathādīhi gacchanti, itarā pakatiyānakaŋ vā abhiruhanti, chattaŋ vā tālapaņņaŋ vā upari karonti, tasmimpi asati nivatthasāţakassa dasantaŋ ukkhipitvā aŋse khipantā gacchanti eva. Tassā pana pitā pañca rathasatāni pesesi. Sā saparivārā rathaŋ āruyha gatā. Brāhmaņāpi ekatova agamaŋsu. Atha ne seţţhi pucchi– ‘kuto āgatātthā’ ti? ‘Sāvatthito mahāseţţhī’ ti. ‘Seţţhi kataro nāmā’ ti? ‘Migāraseţţhi nāmā’ ti. ‘Putto ko nāmā’ ti? ‘Puņņavađđhanakumāro nāma mahāseţţhī’ ti. ‘Dhanaŋ kittakan’ ti? ‘Cattālīsakoţiyo mahāseţţhī’ ti. ‘Dhanaŋ tāva amhākaŋ dhanaŋ upādāya kākaņikamattaŋ, dārikāya pana ārakkhamattāya laddhakālato paţţhāya kiŋ aññena kāraņenā’ ti adhivāsesi. So tesaŋ sakkāraŋ katvā ekāhadvīhaŋ vasāpetvā uyyojesi.

Te sāvatthiŋ gantvā migāraseţţhissa ‘laddhā no dārikā’ ti ārocayiŋsu. ‘Kassa dhītā’ ti? ‘Dhanañcayaseţţhino’ ti. So ‘mahākulassa me dārikā laddhā, khippameva naŋ ānetuŋ vaţţatī’ ti tattha gamanatthaŋ rañño ārocesi. Rājā ‘“mahākulaŋ etaŋ mayā bimbisārassa santikā ānetvā sākete nivesitaŋ, tassa sammānaŋ kātuŋ vaţţatī” ti ahampi āgamissāmī’ ti āha, so ‘sādhu, devā’ ti vatvā dhanañcayaseţţhino sāsanaŋ pesesi– ‘mayi āgacchante rājāpi āgamissati, mahantaŋ rājabalaŋ ettakassa janassa kattabbayuttakaŋ kātuŋ sakkhissasi, na sakkhissasī’ ti? Itaropi ‘sacepi dasa rājāno āgacchanti, āgacchantū’ ti paţisāsanaŋ pesesi. Migāraseţţhi tāva mahante nagare gehagopakamattaŋ ţhapetvā sesajanaŋ ādāya gantvā ađđhayojanamatte ţhāne ţhatvā ‘āgatāmhā’ ti sāsanaŋ pahiņi. Dhanañcayaseţţhi bahupaņņākāraŋ pesetvā dhītarā saddhiŋ mantesi, ‘amma, sasuro kira te kosalaraññā saddhiŋ āgato, tassa kataraŋ gehaŋ paţijaggitabbaŋ, rañño kataraŋ (p. 1.248) uparājādīnaŋ katarānī’ ti? Paņđitā seţţhidhītā vajiraggatikhiņañāņā kappasatasahassaŋ patthitapatthanā abhinīhārasampannā ‘sasurassa me asukagehaŋ paţijaggatha, rañño asukagehaŋ, uparājādīnaŋ asukānī’ ti saŋvidahitvā dāsakammakare pakkosāpetvā ‘ettakā rañño kattabbakiccaŋ karotha, ettakā uparājādīnaŋ, hatthi-assādayopi tumheyeva paţijaggatha, assabandhādayopi āgantvā mangalachaņaŋ anubhavissantī’ ti saŋvidahi. ‘Kiŋ kāraņā’? ‘“Mayaŋ visākhāya mangalaţţhānaŋ gantvā na kiñci labhimha, assarakkhaņādīni karontā sukhaŋ na vicarimhā” ti keci vattuŋ mā labhiŋsū’ ti.

Taŋ divasameva visākhāya pitā pañcasate suvaņņakāre pakkosāpetvā ‘dhītu me mahālatāpasādhanaŋ nāma karothā’ ti rattasuvaņņassa nikkhasahassaŋ, tadanurūpāni ca rajatamaņimuttāpavāļavajirādīni dāpesi. Rājā katipāhaŋ vasitvāva dhanañcayaseţţhissa sāsanaŋ pahiņi ‘na sakkā seţţhinā amhākaŋ ciraŋ posanaŋ nāma kātuŋ, dāni dārikāya gamanakālaŋ jānātū’ ti. Sopi rañño sāsanaŋ pesesi– ‘idāni vassakālo āgato, na sakkā catumāsaŋ vicarituŋ, tumhākaŋ balakāyassa yaŋ yaŋ laddhuŋ vaţţati, sabbaŋ taŋ mama bhāro, mayā pesitakāle devo gamissatī’ ti. Tato paţţhāya sāketanagaraŋ niccanakkhattaŋ viya ahosi. Rājānaŋ ādiŋ katvā sabbesaŋ mālāgandhavatthādīni paţiyattāneva honti. Tato te janā cintayiŋsu– ‘seţţhi amhākameva sakkāraŋ karotī’ ti, evaŋ tayo māsā atikkantā, pasādhanaŋ pana tāva na niţţhāti. Kammantādhiţţhāyakā āgantvā seţţhino ārocesuŋ– ‘aññaŋ asantaŋ nāma natthi, balakāyassa pana bhattapacanadārūni nappahontī’ ti. ‘Gacchatha, tātā, imasmiŋ nagare parijiņņā hatthisālādayo ceva parijiņņakāni ca gehāni gahetvā pacathā’ ti. Evaŋ pacantānampi ađđhamāso atikkanto. Tato punapi ‘dārūni natthī’ ti ārocayiŋsu ‘Imasmiŋ kāle na sakkā dārūni laddhuŋ, dussakoţţhāgārāni vivaritvā thūlasāţakehi vaţţiyo katvā telacāţīsu temetvā bhattaŋ pacathā’ ti. Te ađđhamāsaŋ tathā akaŋsu. Evaŋ cattāro māsā atikkantā, pasādhanampi niţţhitaŋ.

Tasmiŋ pasādhane catasso vajiranāļiyo upayogaŋ agamaŋsu, muttānaŋ ekādasa nāļiyo, pavāļassa bāvīsati nāļiyo, maņīnaŋ tettiŋsa (p. 1.249) nāļiyo. Iti etehi ca aññehi ca ratanehi niţţhānaŋ agamāsi. Asuttamayaŋ pasādhanaŋ rajatena suttakiccaŋ kariŋsu. Taŋ sīse paţimukkaŋ pādapiţţhiŋ gacchati. Tasmiŋ tasmiŋ ţhāne muddikā yojetvā katā suvaņņamayā gaņţhikā honti, rajatamayā pāsakā, matthakamajjhe ekā muddikā, dvīsu kaņņapiţţhīsu dve, galavāţake ekā, dvīsu jattūsu dve, dvīsu kapparesu dve, dvīsu kaţipassesu dveti. Tasmiŋ kho pana pasādhane ekaŋ moraŋ kariŋsu, tassa dakkhiņapakkhe rattasuvaņņamayāni pañca pattasatāni ahesuŋ, vāmapakkhe pañca pattasatāni, tuņđaŋ pavāļamayaŋ, akkhīni maņimayāni, tathā gīvā ca piñchāni ca, pattanāļiyo rajatamayā, tathā janghāyo. So visākhāya matthakamajjhe pabbatakūţe ţhatvā naccanamayūro viya khāyati. Pattanāļisahassassa saddo dibbasangītaŋ viya pañcangikatūriyaghoso viya ca pavattati. Santikaŋ upagatāyeva tassā amorabhāvaŋ jānanti. Pasādhanaŋ navakoţi-agghanakaŋ ahosi, satasahassaŋ hatthakammamūlaŋ dīyittha.

‘Kissa pana nissandena tāyetaŋ pasādhanaŋ laddhan’ ti? Sā kira kassapasammāsambuddhakāle vīsatiyā bhikkhusahassānaŋ cīvarasāţakaŋ datvā suttampi sūciyopi rajanampi attano santakameva adāsi. Tassa cīvaradānassa nissandena imaŋ mahālatāpasādhanaŋ labhi. Itthīnañhi cīvaradānaŋ mahālatāpasādhanabhaņđena matthakaŋ pappoti, purisānaŋ iddhimayapattacīvarenāti. Evaŋ mahāseţţhi catūhi māsehi dhītu parivacchaŋ katvā tassā deyyadhammaŋ dadamāno kahāpaņapūrāni pañca sakaţasatāni adāsi, suvaņņabhājanapūrāni pañca, rajatabhājanapūrāni pañca, tambabhājanapūrāni pañca, pattuņņavatthakoseyyavatthapūrāni pañca, sappipūrāni pañca, telapūrāni pañca, sālitaņđulapūrāni pañca, nangalaphālādi-upakaraņapūrāni pañcasakaţasatāni adāsi. Evaŋ kirassa ahosi– ‘mama dhītu gataţţhāne “asukena nāma me attho” ti mā parassa gehadvāraŋ pahiņī’ ti. Tasmā sabbūpakaraņāni dāpesi. Ekekasmiŋ rathe sabbālankārapaţimaņđitā tisso tisso vaņņadāsiyo ţhapetvā pañca rathasatāni adāsi. ‘Etaŋ nhāpentiyo bhojentiyo alankarontiyo vicarathā’ ti diyađđhasahassaparicārikāyo (p. 1.250) adāsi. Athassa etadahosi– ‘mama dhītu gāvo dassāmī’ ti. So purise āņāpesi– ‘gacchatha bhaņe cūļavajassa dvāraŋ vivaritvā tīsu gāvutesu tisso bheriyo gahetvā tiţţhatha, puthulato usabhamatte ţhāne ubhosu passesu tiţţhatha. Gāvīnaŋ tato paraŋ gantuŋ mā adattha. Evaŋ ţhitakāle bherisaññaŋ kareyyāthā’ ti. Te tathā akaŋsu. Te gāvīnaŋ vajato nikkhamitvā gāvutaŋ gatakāle bherisaññaŋ akaŋsu, puna ađđhayojanaŋ gatakāle akaŋsu. Punapi tigāvutaŋ gatakāle bherisaññaŋ akaŋsu, puthulato gamanañca nivāresuŋ. Evaŋ dīghato tigāvute, puthulato usabhamatte ţhāne gāviyo aññamaññaŋ nighaŋsantiyo aţţhaŋsu.

Mahāseţţhi ‘mama dhītu ettakā gāvo alaŋ, dvāraŋ pidahathā’ ti vajadvāraŋ pidahāpesi. Dvārasmiŋ pidahite visākhāya puññabalena balavagāvo ca dhenuyo ca uppatitvā uppatitvā nikkhamiŋsu. Manussānaŋ vārentānaŋ vārentānameva saţţhisahassā balavagāvo ca saţţhisahassā dhenuyo ca nikkhantā, tattakā balavavacchā tāsaŋ dhenūnaŋ usabhā uppatitvā anubandhā ahesuŋ. ‘Kissa pana nissandena evaŋ gāvo gatā’ ti? Nivārentānaŋ nivārentānaŋ dinnadānassa. Sā kira kassapasammāsambuddhakāle kikissa rañño sattannaŋ dhītānaŋ kaniţţhā sanghadāsī nāma hutvā vīsatiyā bhikkhusahassānaŋ pañcagorasadānaŋ dadamānā therānañca daharānañca sāmaņerānañca pattaŋ pidahitvā, ‘alaŋ, alan’ ti nivārentānampi ‘idaŋ madhuraŋ, idaŋ manāpan’ ti adāsi. Evaŋ tassa nissandena vāriyamānāpi gāvo nikkhamiŋsu. Seţţhinā ettakassa dhanassa dinnakāle seţţhibhariyā āha – ‘tumhehi mayhaŋ dhītu sabbaŋ saŋvidahitaŋ, veyyāvaccakarā pana dāsadāsiyo na saŋvidahitā, kiŋ kāraņā’ ti? ‘Mama dhītari sasinehanissinehānaŋ jānanatthaŋ. Ahañhi tāya saddhiŋ āgacchamānake gīvāya gahetvā na pahiņāmi, yānaŋ āruyha gamanakāleyeva etāya saddhiŋ gantukāmā gacchantu, mā agantukāmāti vakkhāmī’ ti āha.

Atha ‘sve mama dhītā gamissatī’ ti gabbhe nisinno dhītaraŋ samīpe nisīdāpetvā, ‘amma, patikule vasantiyā nāma imañca imañca ācāraŋ rakkhituŋ (p. 1.251) vaţţatī’ ti ovādamadāsi. Ayampi migāraseţţhi anantaragabbhe nisinno dhanañcayaseţţhino ovādaŋ assosi. Sopi seţţhi dhītaraŋ evaŋ ovadi–

‘Amma, sasurakule vasantiyā nāma anto-aggi bahi na nīharitabbo, bahi-aggi anto na pavesetabbo, dadantasseva dātabbaŋ, adadantassa na dātabbaŋ, dadantassāpi adadantassāpi dātabbaŋ, sukhaŋ nisīditabbaŋ, sukhaŋ bhuñjitabbaŋ, sukhaŋ nipajjitabbaŋ, aggi paricaritabbo, antodevatā namassitabbā’ ti.

Imaŋ dasavidhaŋ ovādaŋ datvā punadivase sabbā seniyo sannipātetvā rājasenāya majjhe aţţha kuţumbike pāţibhoge gahetvā, ‘sace me gataţţhāne dhītu doso uppajjati, tumhehi sodhetabbo’ ti vatvā navakoţi-agghanakena mahālatāpasādhanena dhītaraŋ pasādhetvā nhānacuņņamūlakaŋ catupaņņāsakoţidhanaŋ datvā yānaŋ āropetvā sāketassa sāmantā attano santakesu anurādhapuramattesu cuddasasu bhattagāmesu bheriŋ carāpesi– ‘mama dhītarā saddhiŋ gantukāmā gacchantū’ ti. Te saddaŋ sutvāva– ‘amhākaŋ ayyāya gamanakāle kiŋ amhākaŋ idhā’ ti cuddasa gāmakā kiñci asesetvā nikkhamiŋsu? Dhanañcayaseţţhipi rañño ca migāraseţţhino ca sakkāraŋ katvā thokaŋ anugantvā tehi saddhiŋ dhītaraŋ uyyojesi.

Migāraseţţhipi sabbapacchato yānake nisīditvā gacchanto balakāyaŋ disvā, ‘ke nāmete’ ti pucchi. ‘Suņisāya vo veyyāvaccakarā dāsidāsā’ ti. ‘Ettake ko posessa’ ti? ‘Pothetvā te palāpetha, apalāyante ito daņđaŋ karothā’ ti. Visākhā pana ‘apetha, mā vāretha, balameva balassa bhattaŋ dassatī’ ti āha. Seţţhi evaŋ vuttepi, ‘amma, natthi amhākaŋ etehi attho, ko ete posessatī’ ti leđđudaņđādīhi pothetvā palāpetvā sesake ‘alaŋ amhākaŋ ettakehī’ ti gahetvā pāyāsi. Atha visākhā sāvatthinagaradvāraŋ sampattakāle cintesi– ‘paţicchannayānasmiŋ nu kho nisīditvā pavisissāmi, udāhu rathe ţhatvā’ ti. Athassā etadahosi– ‘paţicchannayānena me pavisantiyā mahālatāpasādhanassa viseso na paññāyissatī’ ti. Sā (p. 1.252) sakalanagarassa attānaŋ dassentī rathe ţhatvā nagaraŋ pāvisi. Sāvatthivāsino visākhāya sampattiŋ disvā, ‘esā kira visākhā nāma, evarūpā ayaŋ sampatti etissāva anucchavikā’ ti āhaŋsu. Iti sā mahāsampattiyā seţţhino gehaŋ pāvisi. Gatadivase cassā sakalanagaravāsino ‘amhākaŋ dhanañcayaseţţhi attano nagaraŋ sampattānaŋ mahāsakkāraŋ akāsī’ ti yathāsatti yathābalaŋ paņņākāraŋ pahiņiŋsu. Visākhā pahitapahitaŋ paņņākāraŋ tasmiŋyeva nagare aññamaññesu kulesu sabbatthakameva dāpesi. Iti sā ‘idaŋ mayhaŋ mātu detha, idaŋ mayhaŋ pitu detha, idaŋ mayhaŋ bhātu detha, idaŋ mayhaŋ bhaginiyā dethā’ ti tesaŋ tesaŋ vayānurūpaŋ piyavacanaŋ vatvā paņņākāraŋ pesentī sakalanagaravāsino ñātake viya akāsi. Athassā rattibhāgasamanantare ājaññavaļavāya gabbhavuţţhānaŋ ahosi. Sā dāsīhi daņđadīpikā gāhāpetvā tattha gantvā vaļavaŋ uņhodakena nhāpetvā telena makkhāpetvā attano vasanaţţhānameva agamāsi.

Migāraseţţhipi puttassa āvāhamangalaŋ karonto dhuravihāre vasantampi tathāgataŋ amanasikaritvā dīgharattaŋ naggasamaņakesu patiţţhitena pemena codiyamāno ‘mayhaŋ ayyānampi sakkāraŋ karissāmī’ ti ekadivasaŋ anekasatesu navabhājanesu nirudakapāyāsaŋ pacāpetvā pañcasate acelake nimantāpetvā antogehaŋ pavesetvā, ‘āgacchatu me suņisā, arahante vandatū’ ti visākhāya sāsanaŋ pahiņi. Sā ‘arahanto’ ti vacanaŋ sutvā sotāpannā ariyasāvikā haţţhatuţţhā hutvā tesaŋ bhojanaţţhānaŋ āgantvā te oloketvā, ‘evarūpā hirottappavirahitā arahantā nāma na honti, kasmā maŋ sasuro pakkosāpesī’ ti, ‘dhī, dhī’ ti seţţhiŋ garahitvā attano vasanaţţhānameva gatā. Acelakā taŋ disvā sabbe ekappahāreneva seţţhiŋ garahiŋsu– ‘kiŋ tvaŋ, gahapati, aññaŋ nālattha, samaņassa gotamassa sāvikaŋ mahākāļakaņņiŋ idha pavesesi, vegena naŋ imasmā gehā nikkađđhāpehī’ ti. So ‘na sakkā mayā imesaŋ vacanamatteneva nikkađđhāpetuŋ, mahākulassa sā dhītā’ ti cintetvā, ‘ayyā, daharā nāma jānitvā vā ajānitvā vā kareyyuŋ, tumhe tuņhī hothā’ ti te uyyojetvā (p. 1.253) sayaŋ mahārahe āsane nisīditvā suvaņņapātiyaŋ nirudakaŋ madhupāyāsaŋ paribhuñji.

Tasmiŋ samaye eko piņđapātikatthero piņđāya caranto taŋ nivesanaŋ pāvisi. Visākhā sasuraŋ bījayamānā ţhitā taŋ disvā ‘sasurassa ācikkhituŋ ayuttan’ ti yathā so theraŋ passati, evaŋ apagantvā aţţhāsi. So pana bālo theraŋ disvāpi apassanto viya hutvā adhomukho bhuñjateva. Visākhā ‘theraŋ disvāpi me sasuro saññaŋ na karotī’ ti ñatvā, ‘aticchatha, bhante, mayhaŋ sasuro purāņaŋ khādatī’ ti āha. So nigaņţhehi kathitakāle adhivāsetvāpi ‘purāņaŋ khādatī’ ti vuttakkhaņeyeva hatthaŋ apanetvā, ‘imaŋ pāyāsaŋ ito nīharatha, etaŋ imasmā gehā nikkađđhatha, ayaŋ maŋ evarūpe mangalakāle asucikhādakaŋ nāma karotī’ ti āha. Tasmiŋ kho pana nivesane sabbepi dāsakammakarā visākhāya santakāva, ko naŋ hatthe vā pāde vā gaņhissati, mukhena kathetuŋ samatthopi natthi. Visākhā sasurassa kathaŋ sutvā āha– ‘tāta, na ettakeneva mayaŋ nikkhamāma, nāhaŋ tumhehi udakatitthato kumbhadāsī viya ānītā, dharamānakamātāpitūnaŋ dhītaro nāma na ettakeneva nikkhamanti, eteneva me kāraņena pitā idhāgamanakāle aţţha kuţumbike pakkosāpetvā “sace me dhītu doso uppajjati, sodheyyāthā” ti vatvā maŋ tesaŋ hatthe ţhapesi, te pakkosāpetvā mayhaŋ dosādosaŋ sodhāpethā’ ti.

Seţţhi ‘kalyāņaŋ esā kathetī’ ti aţţha kuţumbike pakkosāpetvā, ‘ayaŋ dārikā mangalakāle nisīditvā suvaņņapātiyaŋ nirudakapāyāsaŋ paribhuñjantaŋ maŋ “asucikhādako” ti vadatī’ ti āha, ‘imissā dosaŋ āropetvā imaŋ gehato nikkađđhathā’ ti. ‘Evaŋ kira, ammā’ ti. Nāhaŋ evaŋ vadāmi, ekasmiŋ pana piņđapātikatthere gharadvāre ţhite sasuro me appodakaŋ madhupāyāsaŋ paribhuñjanto taŋ na manasikaroti, ahaŋ ‘mayhaŋ sasuro imasmiŋ attabhāve puññaŋ na karoti, purāņapuññameva khādatī’ ti cintetvā, ‘aticchatha, bhante, mayhaŋ sasuro purāņaŋ khādatī’ ti avacaŋ, ‘ettha me ko doso’ ti? ‘Ayya, idha doso natthi, amhākaŋ dhītā yuttaŋ katheti, tvaŋ kasmā kujjhasī’ ti? ‘Ayyā, esa tāva doso (p. 1.254) mā hotu, ayaŋ pana ekadivasaŋ majjhimayāme dāsīparivutā pacchāgehaŋ agamāsī’ ti. ‘Evaŋ kira, ammā’ ti. ‘Tātā, nāhaŋ aññena kāraņena gatā, imasmiŋ pana gehe ājāneyyavaļavāya vijātāya saññampi akatvā nisīdituŋ nāma ayuttan’ ti daņđadīpikā gāhāpetvā uņhodakādīnipi gāhāpetvā dāsīhi saddhiŋ gantvā vaļavāya vijātaparihāraŋ kārāpesiŋ, ‘ettha me ko doso’ ti? ‘Ayya, idha doso natthi, amhākaŋ dhītā tava gehe dāsīhipi akattabbayuttakaŋ kammaŋ karoti, tvaŋ kiŋ ettha dosaŋ passasī’ ti?

Ayyā, idhāpi tāva doso mā hotu, imissā pana pitā idhāgamanakāle imaŋ ovadanto guyhe paţicchanne dasa ovāde adāsi, tesaŋ atthaŋ na jānāmi, tesaŋ me atthaŋ kathetu. Imissā pana pitā ‘anto-aggi bahi na nīharitabbo’ ti āha, ‘sakkā nu kho amhehi ubhato paţivissakagehānaŋ aggiŋ adatvā vasitun’ ti? ‘Evaŋ kira, ammā’ ti. ‘Tātā, mayhaŋ pitā na etaŋ sandhāya kathesi. Idaŋ pana sandhāya kathesi– “amma, tava sassusasurasāmikānaŋ aguņaŋ disvā bahi tasmiŋ tasmiŋ gehe ţhatvā mā kathesi. Evarūpo hi aggisadiso aggi nāma natthī”‘ ti.

Ayyā, etaŋ tāva evaŋ hotu, imissā pana pitā ‘bāhirato aggi na anto pavesetabbo’ ti āha, ‘kiŋ sakkā amhehi anto aggimhi nibbute bāhirato aggiŋ anāharitun’ ti? ‘Evaŋ kira, ammā’ ti. Tātā, mayhaŋ pitā na etaŋ sandhāya kathesi, idaŋ pana sandhāya kathesi– sace paţivissakagehesu itthiyo vā purisā vā sassusasurasāmikānaŋ aguņaŋ kathenti, tehi kathitaŋ āharitvā ‘asuko nāma tumhākaŋ evañca evañca aguņaŋ kathetī’ ti puna mā katheyyāsi. ‘Etena hi agginā sadiso aggi nāma natthī’ ti. Evaŋ imasmimpi kāraņe sā niddosāva ahosi. Yathā ca ettha, evaŋ sesesupi.

Tesu pana ayamadhippāyo– yampi hi tassā pitarā ‘ye dadanti, tesaŋyeva dātabban’ ti vuttaŋ. Taŋ ‘yācitakaŋ upakaraņaŋ gahetvā ye paţidenti, tesaññeva dātabban’ ti sandhāya vuttaŋ.

‘Ye na denti, tesaŋ na dātabban’ ti idampi ye yācitakaŋ gahetvā na paţidenti, tesaŋ na dātabbanti sandhāya vuttaŋ.

‘Dadantassāpi (p. 1.255) adadantassāpi dātabban’ ti idaŋ pana daliddesu ñātimittesu sampattesu te paţidātuŋ sakkontu vā mā vā, tesaŋ dātumeva vaţţatīti sandhāya vuttaŋ.

‘Sukhaŋ nisīditabban’ ti idampi sassusasurasāmike disvā vuţţhātabbaţţhāne nisīdituŋ na vaţţatīti sandhāya vuttaŋ.

‘Sukhaŋ bhuñjitabban’ ti idaŋ pana sassusasurasāmikehi puretaraŋ abhuñjitvā te parivisitvā sabbehi laddhāladdhaŋ ñatvā pacchā sayaŋ bhuñjituŋ vaţţatīti sandhāya vuttaŋ.

‘Sukhaŋ nipajjitabban’ ti idampi sassusasurasāmikehi puretaraŋ sayanaŋ āruyha na nipajjitabbaŋ, tesaŋ kattabbayuttakaŋ vattapaţivattaŋ katvā pacchā sayaŋ nipajjituŋ yuttanti sandhāya vuttaŋ.

‘Aggi paricaritabbo’ ti idaŋ pana sassumpi sasurampi sāmikampi aggikkhandhaŋ viya uragarājānaŋ viya ca katvā passituŋ vaţţatīti sandhāya vuttaŋ.

‘Antodevatā namassitabbā’ ti idampi sassuñca sasurañca sāmikañca devatā viya katvā daţţhuŋ vaţţatīti sandhāya vuttaŋ. Evaŋ seţţhi imesaŋ dasa-ovādānaŋ atthaŋ sutvā paţivacanaŋ apassanto adhomukho nisīdi.

Atha naŋ kuţumbikā ‘kiŋ seţţhi aññopi amhākaŋ dhītu doso atthī’ ti pucchiŋsu. ‘Natthi, ayyā’ ti. ‘Atha kasmā naŋ niddosaŋ akāraņena gehā nikkađđhāpesī’ ti evaŋ vutte visākhā āha – ‘tātā, kiñcāpi mayhaŋ sasurassa vacanena paţhamameva gamanaŋ na yuttaŋ, pitā pana me āgamanakāle mama dosasodhanatthāya maŋ tumhākaŋ hatthe ţhapesi, tumhehi ca me niddosabhāvo ñāto, idāni ca mayhaŋ gantuŋ yuttan’ ti dāsidāse ‘yānādīhi sajjāpethā’ ti āņāpesi. Atha naŋ seţţhi kuţumbike gahetvā ‘amma, mayā ajānitvāva kathitaŋ, khamāhi me’ ti āha. ‘Tāta, tumhākaŋ khamitabbaŋ tāva khamāmi, ahaŋ pana buddhasāsane aveccappasannassa kulassa dhītā, na mayaŋ vinā bhikkhusanghena vattāma, sace mama ruciyā bhikkhusanghaŋ paţijaggituŋ labhāmi, vasissāmī’ ti. ‘Amma, tvaŋ yathāruciyā tava samaņe paţijaggā’ ti āha.

Visākhā (p. 1.256) dasabalaŋ nimantāpetvā punadivase nivesanaŋ pavesesi. Naggasamaņāpi satthu migāraseţţhino gehaŋ gamanabhāvaŋ sutvā gantvā gehaŋ parivāretvā nisīdiŋsu. Visākhā dakkhiņodakaŋ datvā ‘sabbo sakkāro paţiyādito, sasuro me āgantvā dasabalaŋ parivisatū’ ti sāsanaŋ pesesi. Atha naŋ gantukāmaŋ ājīvakā ‘mā kho tvaŋ, gahapati, samaņassa gotamassa santikaŋ gacchā’ ti nivāresuŋ. So ‘suņhā me sayameva parivisatū’ ti sāsanaŋ pahiņi. Sā buddhappamukhaŋ bhikkhusanghaŋ parivisitvā niţţhite bhattakicce puna sāsanaŋ pesesi– ‘sasuro me āgantvā dhammakathaŋ suņātū’ ti. Atha naŋ ‘idāni agamanaŋ nāma ativiya ayuttan’ ti dhammaŋ sotukāmatāya gacchantaŋ puna te āhaŋsu– ‘tena hi samaņassa gotamassa dhammaŋ suņanto bahisāņiyā nisīditvā suņāhī’ ti. Puretaramevassa gantvā sāņiŋ parikkhipiŋsu. So gantvā bahisāņiyaŋ nisīdi. Satthā ‘tvaŋ bahisāņiyaŋ vā nisīda, parakuţţe vā parasele vā paracakkavāļe vā pana nisīda, ahaŋ buddho nāma sakkomi taŋ mama saddaŋ sāvetun’ ti mahājambuŋ khandhe gahetvā cālento viya amatavassaŋ vassento viya ca dhammaŋ desetuŋ anupubbiŋ kathaŋ ārabhi.

Sammāsambuddhe ca pana dhammaŋ desente purato ţhitāpi pacchato ţhitāpi cakkavāļasataŋ cakkavāļasahassaŋ atikkamitvā ţhitāpi akaniţţhabhavane ţhitāpi ‘satthā mamaññeva oloketi, mayhameva dhammaŋ desetī’ ti vadanti. Satthā hi taŋ taŋ olokento viya tena tena saddhiŋ sallapanto viya ca ahosi. Candasamā kira buddhā. Yathā cando gaganamajjhe ţhito ‘mayhaŋ upari cando, mayhaŋ upari cando’ ti sabbasattānaŋ khāyati, evameva yattha katthaci ţhitānaŋ abhimukhe ţhitā viya khāyanti. Idaŋ kira tesaŋ alankatasīsaŋ chinditvā añjita-akkhīni uppāţetvā hadayamaŋsaŋ uppāţetvā parassa dāsatthāya jālisadise putte kaņhājināsadisā dhītaro maddisadisā pajāpatiyo pariccajitvā dinnadānassa phalaŋ. Migāraseţţhipi kho tathāgate dhammadesanaŋ vinivattente bahisāņiyaŋ nisinnova sahassa nayapaţimaņđite sotāpattiphale patiţţhāya acalāya saddhāya samannāgato tīsu ratanesu nikkankho hutvā sāņikaņņaŋ ukkhipitvā āgantvā suņhāya thanaŋ mukhena gahetvā, ‘tvaŋ me ajjato paţţhāya mātā’ ti (p. 1.257) taŋ mātuţţhāne ţhapesi. Tato paţţhāya migāramātā nāma jātā. Pacchābhāge puttaŋ labhitvāpi migārotissa nāmamakāsi.

Mahāseţţhi suņhāya thanaŋ vissajjetvā gantvā bhagavato dvīsu pādesu sirasā nipatitvā pāde pāņīhi ca parisambāhanto mukhena ca paricumbanto ‘migāro ahaŋ, bhante, migāro ahaŋ, bhante’ ti tikkhattuŋ nāmaŋ sāvetvā, ‘ahaŋ, bhante, ettakaŋ kālaŋ yattha nāma dvinnaŋ mahapphalanti na jānāmi, idāni ca me suņisaŋ nissāya ñātaŋ, sabbā apāyadukkhā muttomhi, suņisā me imaŋ gehaŋ āgacchantī mama atthāya hitāya sukhāya āgatā’ ti vatvā imaŋ gāthamāha–


‘Sohaŋ ajja pajānāmi, yattha dinnaŋ mahapphalaŋ;

Atthāya vata me bhaddā, suņisā gharamāgatā’ ti.

Visākhā punadivasatthāyapi satthāraŋ nimantesi. Athassā punadivasepi sassu sotāpattiphalaŋ pattā. Tato paţţhāya taŋ gehaŋ sāsanassa vivaţadvāraŋ ahosi. Tato seţţhi cintesi– ‘bahūpakārā me suņisā pasannākāramassā karissāmi, etissā bhāriyaŋ pasādhanaŋ niccakālaŋ pasādhetuŋ na sakkā, sallahukamassā divā ca ratto ca sabba-iriyāpathesu pasādhanayoggaŋ pasādhanaŋ kāressāmī’ ti satasahassagghanakaŋ ghanamaţţhakaŋ nāma pasādhanaŋ kāretvā tasmiŋ niţţhite buddhappamukhaŋ bhikkhusanghaŋ nimantetvā sakkaccaŋ bhojetvā visākhaŋ soļasahi gandhodakaghaţehi nhāpetvā satthu sammukhe ţhapetvā pasādhetvā satthāraŋ vandāpesi. Satthā anumodanaŋ katvā vihārameva gato. Visākhāpi tato paţţhāya dānādīni puññāni karontī satthu santikā aţţha vare (mahāva. 350) labhitvā gaganatale candalekhā viya paññāyamānā puttadhītāhi vuđđhiŋ pāpuņi. Tassā kira dasa puttā dasa dhītaro ca ahesuŋ. Tesu ekekassa dasa dasa puttā dasa dasa dhītaro ahesuŋ. Tesu tesupi ekekassa dasa dasa puttā dasa dasa dhītaro cāti evamassā puttanattapanattasantānavasena pavattāni vīsādhikāni cattāri satāni aţţha ca pāņasahassāni ahesuŋ. Tenāhu porāņā–


‘Visākhā (p. 1.258) vīsati puttā, nattā ca caturo satā;

Panattā aţţhasahassā, jambudīpe supākaţā’ ti.

Āyu vīsavassasataŋ ahosi, sīse ekampi palitaŋ nāma nāhosi, niccaŋ soļasavassuddesikā viya ahosi. Taŋ puttanattapanattaparivāraŋ vihāraŋ gacchantiŋ disvā, ‘katamā ettha visākhā’ ti paripucchitāro honti? Ye naŋ gacchantiŋ passanti, ‘idāni thokaŋ gacchatu, gacchamānāva no, ayyā sobhatī’ ti, cintenti. Ye naŋ ţhitaŋ nisinnaŋ nipannaŋ passanti, ‘idāni thokaŋ nipajjatu, nipannāva no, ayyā, sobhatī’ ti cintenti. Iti sā ‘catūsu iriyāpathesu asuka-iriyāpathena nāma na sobhatī’ ti vattabbā na hoti. Pañcannaŋ kho pana hatthīnaŋ balaŋ dhāreti. Rājā ‘visākhā kira pañcannaŋ hatthīnaŋ balaŋ dhāretī’ ti sutvā tassā vihāraŋ gantvā dhammaŋ sutvā āgamanavelāya thāmaŋ vīmaŋsitukāmo hatthiŋ vissajjāpesi, so soņđaŋ ukkhipitvā visākhābhimukho agamāsi. Tassā parivāritthiyo pañcasatā ekaccā palāyiŋsu, ekaccā na parissajjitvā ‘kiŋ idan’ ti vutte– ‘rājā kira te, ayye, balaŋ vīmaŋsitukāmo hatthiŋ vissajjāpesī’ ti vadiŋsu. Visākhā imaŋ disvā, ‘kiŋ palāyitena, kathaŋ nu kho taŋ gaņhissāmī’ ti cintetvā, ‘sace taŋ daļhaŋ gaņhissāmi, vinasseyyā’ ti dvīhi angulīhi soņđāya gahetvā paţipaņāmesi. Hatthī attānaŋ sandhāretvā ţhātuŋ nāsakkhi, rājangaņe ukkuţiko hutvā patito. Mahājano sādhukāraŋ adāsi. Sāpi saparivārā sotthinā gehaŋ agamāsi.

Tena kho pana samayena sāvatthiyaŋ visākhā migāramātā bahuputtā hoti bahunattā arogaputtā aroganattā abhimangalasammatā, tāvatakesu puttanattesu ekopi antarā maraņaŋ patto nāma nāhosi. Sāvatthivāsino mangalesu chaņesu visākhaŋ paţhamaŋ nimantetvā bhojenti. Athekasmiŋ ussavadivase mahājane maņđitapasādhite dhammassavanāya vihāraŋ gacchante visākhāpi nimantitaţţhāne bhuñjitvā mahālatāpasādhanaŋ pasādhetvā mahājanena saddhiŋ vihāraŋ gantvā ābharaņāni omuñcitvā uttarāsangena bhaņđikaŋ bandhitvā dāsiyā adāsi. Yaŋ sandhāya vuttaŋ–

‘Tena (p. 1.259) kho pana samayena sāvatthiyaŋ ussavo hoti, manussā alankatapaţiyattā ārāmaŋ gacchanti, visākhāpi migāramātā alankatapaţiyattā vihāraŋ gacchati. Atha kho visākhā migāramātā ābharaņāni omuñcitvā uttarāsangena bhaņđikaŋ bandhitvā dāsiyā adāsi “handa je imaŋ bhaņđikaŋ gaņhāhī”‘ ti (pāci. 503).

Sā kira vihāraŋ gacchantī cintesi– ‘evarūpaŋ mahagghaŋ pasādhanaŋ sīse paţimukkaŋ yāva pādapiţţhiŋ alankāraŋ alankaritvā vihāraŋ pavisituŋ ayuttan’ ti naŋ omuñcitvā bhaņđikaŋ katvā attano puññeneva nibbattāya pañcahatthithāmadharāya dāsiyā hatthe adāsi. Sā eva kira taŋ gaņhituŋ sakkoti. Tena naŋ āha– ‘amma, imaŋ pasādhanaŋ gaņha, satthusantikā nivattanakāle pasādhessāmi nan’ ti. Taŋ pana datvā ghanamaţţhakaŋ pasādhanaŋ pasādhetvā satthāraŋ upasankamitvā dhammaŋ assosi, dhammassavanāvasāne bhagavantaŋ vanditvā uţţhāya pakkāmi. Sāpissā dāsī taŋ pasādhanaŋ pamuţţhā. Dhammaŋ sutvā pana pakkantāya parisāya sace kiñci pamuţţhaŋ hoti, taŋ ānandatthero paţisāmeti. Iti so taŋ divasaŋ mahālatāpasādhanaŋ disvā satthu ārocesi– ‘bhante, visākhā pasādhanaŋ pamussitvā gatā’ ti. ‘Ekamantaŋ ţhapehi, ānandā’ ti. Thero taŋ ukkhipitvā sopānapasse laggetvā ţhapesi.

Visākhāpi suppiyāya saddhiŋ ‘āgantukagamikagilānādīnaŋ kattabbayuttakaŋ jānissāmī’ ti antovihāre vicari. Tā pana upāsikāyo antovihāre disvā sappimadhutelādīhi atthikā pakatiyāva daharā ca sāmaņerā ca thālakādīni gahetvā upasankamanti. Tasmimpi divase tatheva kariŋsu. Athekaŋ gilānaŋ bhikkhuŋ disvā suppiyā (mahāva. 280) ‘kenattho ayyassā’ ti pucchitvā ‘paţicchādanīyenā’ ti vutte hotu, ayya, pesessāmīti dutiyadivase kappiyamaŋsaŋ alabhantī attano ūrumaŋsena kattabbakiccaŋ katvā puna satthari pasādena pākatikasarīrāva ahosi. Visākhāpi gilāne ca dahare ca sāmaņere ca oloketvā aññena dvārena nikkhamitvā vihārūpacāre ţhitā, ‘amma, pasādhanaŋ āhara pasādhessāmī’ ti āha. Tasmiŋ khaņe sā dāsī pamussitvā nikkhantabhāvaŋ ñatvā, ‘ayye, pamuţţhāmhī’ ti āha. ‘Tena hi gantvā gaņhitvā ehi, sace pana (p. 1.260) mayhaŋ ayyena ānandattherena ukkhipitvā aññasmiŋ ţhāne ţhapitaŋ hoti, mā āhareyyāsi, ayyasseva taŋ mayā pariccattan’ ti. Jānāti kira sā ‘kulamanussānaŋ pamuţţhabhaņđakaŋ thero paţisāmetī’ ti; tasmā evamāha. Theropi taŋ dāsiŋ disvāva ‘kimatthaŋ āgatāsī’ ti pucchitvā, ‘ayyāya me pasādhanaŋ pamussitvā āgatāmhī’ ti vutte, ‘etasmiŋ me sopānapasse ţhapitaŋ, gaccha naŋ gaņhāhī’ ti āha. Sā, ‘ayya, tumhākaŋ hatthena āmaţţhabhaņđakaŋ mayhaŋ ayyāya anāhāriyaŋ katan’ ti vatvā tucchahatthāva gantvā, ‘kiŋ, ammā’ ti visākhāya puţţhā tamatthaŋ ārocesi. ‘Amma nāhaŋ mama ayyena āmaţţhabhaņđaŋ pilandhissāmi, pariccattaŋ mayā. Ayyānaŋ pana paţijaggituŋ dukkhaŋ, taŋ vissajjetvā kappiyabhaņđaŋ upanessāmi, gaccha, taŋ āharāhī’ ti. Sā gantvā āhari. Visākhā taŋ apilandhitvāva kammāre pakkosāpetvā agghāpesi. Tehi ‘nava koţiyo agghati, hatthakārāpaņiyaŋ panassa satasahassan’ ti vutte pasādhanaŋ yāne ţhapāpetvā ‘tena hi taŋ vikkiņathā’ ti āha. Bhattakaŋ dhanaŋ datvā gaņhiŋtu na koci sakkhissati. Tañhi pasādhanaŋ pasādhetuŋ anucchavikā itthiyo nāma dullabhā. Pathavimaņđalasmiñhi tissova itthiyo mahālatāpasādhanaŋ labhiŋsu visākhā mahā-upāsikā, bandhulamallasenāpatissa bhariyā, mallikā, bārāņasīseţţhino dhītāti.

Tasmā visākhā sayameva tassa mūlaŋ datvā satasahassādhikā nava koţiyo sakaţe āropetvā vihāraŋ netvā satthāraŋ vanditvā, ‘bhante, mayhaŋ ayyena ānandattherena mama pasādhanaŋ hatthena āmaţţhaŋ, tena āmaţţhakālato paţţhāya na sakkā taŋ mayā pilandhituŋ. Taŋ pana vissajjetvā kappiyaŋ upanessāmīti vikkiņāpentī aññaŋ taŋ gaņhituŋ samatthaŋ adisvā ahameva tassa mūlaŋ gāhāpetvā āgatā, catūsu paccayesu katarapaccayena upanessāmi, bhante’ ti. Pācīnadvāre sanghassa vasanaţţhānaŋ kātuŋ te yuttaŋ visākheti ‘yuttaŋ, bhante’ ti visākhā tuţţhamānasā navakoţīhi bhūmimeva gaņhi. Aparāhi navakoţīhi vihāraŋ kātuŋ ārabhi.

Athekadivasaŋ satthā paccūsasamaye lokaŋ volokento devalokā cavitvā bhaddiyanagare seţţhikule nibbattassa bhaddiyassa nāma seţţhiputtassa upanissayasampattiŋ disvā anāthapiņđikassa gehe bhattakiccaŋ (p. 1.261) katvā uttaradvārābhimukho ahosi. Pakatiyā hi satthā visākhāya gehe bhikkhaŋ gaņhitvā dakkhiņadvārena nikkhamitvā jetavane vasati. Anāthapiņđikassa gehe bhikkhaŋ gahetvā pācīnadvārena nikkhamitvā pubbārāme vasati. Uttaradvāraŋ sandhāya gacchantaŋyeva bhagavantaŋ disvā, ‘cārikaŋ pakkamissatī’ ti jānanti. Visākhāpi taŋ divasaŋ ‘satthā uttaradvārābhimukho gato’ ti sutvā vegena gantvā vanditvā āha– ‘cārikaŋ gantukāmattha, bhante’ ti? ‘Āma, visākhe’ ti. ‘Bhante, ettakaŋ dhanaŋ pariccajitvā tumhākaŋ vihāraŋ kāremi, nivattatha, bhante’ ti. ‘Anivattagamanaŋ idaŋ visākhe’ ti. Sā ‘addhā hetusampannaŋ kañci passissati bhagavā’ ti cintetvā, ‘tena hi, bhante, mayhaŋ katākatavijānanakaŋ ekaŋ bhikkhuŋ nivattetvā gacchathā’ ti āha. ‘Yaŋ ruccasi, tassa pattaŋ gaņha visākhe’ ti āha. Sā kiñcāpi ānandattheraŋ piyāyati, ‘mahāmoggallānatthero iddhimā, etaŋ me nissāya kammaŋ lahuŋ nipphajjissatī’ ti pana cintetvā therassa pattaŋ gaņhi. Thero satthāraŋ olokesi. Satthā ‘tava parivāre pañcasate bhikkhū gahetvā nivatta moggallānā’ ti āha. So tathā akāsi. Tassānubhāvena paññāsasaţţhiyojanānipi rukkhatthāya ca pāsāņatthāya ca gatā manussā mahante mahante rukkhe ca pāsāņe ca gahetvā taŋ divasameva āgacchanti, neva sakaţe rukkhapāsāņe āropentā kilamanti, na akkho bhijjati. Na cirasseva dvebhūmikaŋ pāsādaŋ kariŋsu. Heţţhābhūmiyaŋ pañca gabbhasatāni, uparibhūmiyaŋ pañca gabbhasatānīti gabbhasahassapaţimaņđito pāsādo ahosi. Aţţhakarīse parisuddhe bhūmibhāge pāsādaŋ kārāpesi, ‘suddhapāsādo pana na sobhatī’ ti taŋ parivāretvā pañca padhānavettagehasatāni, pañca cūļapāsādasatāni, pañca dīghamāļakasatāni kārāpesi.

Atha satthā navahi māsehi cārikaŋ caritvā puna sāvatthiŋ agamāsi. Visākhāyapi pāsāde kammaŋ navahi māsehi niţţhitaŋ. Pāsādakūţaŋ ghanakoţţitarattasuvaņņeneva saţţhi-udakaghaţagaņhanakaŋ kārāpesi. ‘Satthā jetavanavihāraŋ gacchatī’ ti ca sutvā paccuggamanaŋ katvā satthāraŋ attano vihāraŋ netvā paţiññaŋ gaņhi, ‘bhante, imaŋ catumāsaŋ bhikkhusanghaŋ gahetvā idheva vasatha, pāsādamahaŋ karissāmī’ ti. Satthā adhivāsesi. Sā (p. 1.262) tato paţţhāya buddhappamukhassa bhikkhusanghassa vihāre eva dānaŋ deti. Athassā ekā sahāyikā satasahassagghanakaŋ ekaŋ vatthaŋ ādāya āgantvā, ‘sahāyike ahaŋ imaŋ vatthaŋ tava pāsāde bhūmattharaņasankhepena attharitukāmā, attharaņaţţhānaŋ me ācikkhathā’ ti āha. ‘Sādhu sahāyike, sace tyāhaŋ “okāso natthī” ti vakkhāmi, tvaŋ “me okāsaŋ adātukāmā” ti maññissasi, sayameva pāsādassa dve bhūmiyo gabbhasahassañca oloketvā attharaņaţţhānaŋ jānāhī’ ti āha. Sā satasahassagghanakaŋ vatthaŋ gahetvā tattha tattha vicarantī tato appataramūlaŋ vatthaŋ adisvā ‘nāhaŋ imasmiŋ pāsāde puññabhāgaŋ labhāmī’ ti domanassappattā ekasmiŋ ţhāne rodantī aţţhāsi. Atha naŋ ānandatthero disvā, ‘kasmā rodasī’ ti pucchi. Sā tamatthaŋ ārocesi. Thero ‘mā cintayi, ahaŋ te attharaņaţţhānaŋ ācikkhissāmī’ ti vatvā, ‘sopānapādamūle pādadhovanaţţhāne imaŋ pādapuñchanakaŋ katvā attharāhi, bhikkhū pāde dhovitvā paţhamaŋ ettha pādaŋ puñchitvā anto pavisissanti, evaŋ te mahapphalaŋ bhavissatī’ ti āha. Visākhāya kiretaŋ asallakkhitaţţhānaŋ.

Visākhā cattāro māse antovihāre buddhappamukhassa bhikkhusanghassa dānaŋ adāsi, avasānadivase bhikkhusanghassa cīvarasāţake adāsi. Sanghanavakena laddhacīvarasāţakā sahassagghanakā honti. Sabbesaŋ pattāni pūretvā bhesajjaŋ adāsi. Dānapariccāge nava koţiyo agamaŋsu. Iti vihārassa bhūmiggahaņe nava koţiyo, vihārassa kārāpane nava, vihāramahe navāti sabbāpi sattavīsati koţiyo sā buddhasāsane pariccaji. Itthibhāve ţhatvā micchādiţţhikassa gehe vasamānāya evarūpo mahāpariccāgo nāma aññissā natthi. Sā vihāramahassa niţţhitadivase vađđhamānakacchāyāya puttanattapanattaparivutā ‘yaŋ yaŋ mayā pubbe patthitaŋ, sabbameva matthakaŋ pattan’ ti pāsādaŋ anupariyāyantī pañcahi gāthāhi madhurasaddena imaŋ udānaŋ udānesi–


‘Kadāhaŋ pāsādaŋ rammaŋ, sudhāmattikalepanaŋ;

Vihāradānaŋ dassāmi, sankappo mayha pūrito.


‘Kadāhaŋ (p. 1.263) mañcapīţhañca, bhisibimbohanāni ca;

Senāsanabhaņđaŋ dassāmi, sankappo mayha pūrito.


‘Kadāhaŋ salākabhattaŋ, suciŋ maŋsūpasecanaŋ.

Bhojanadānaŋ dassāmi, sankappo mayha pūrito.


‘Kadāhaŋ kāsikaŋ vatthaŋ, khomakappāsikāni ca;

Cīvaradānaŋ dassāmi, sankappo mayha pūrito.


‘Kadāhaŋ sappinavanītaŋ, madhutelañca phāņitaŋ;

Bhesajjadānaŋ dassāmi, sankappo mayha pūrito’ ti.

Bhikkhū tassā saddaŋ sutvā satthu ārocayiŋsu– ‘bhante, amhehi ettake addhāne visākhāya gāyanaŋ nāma na diţţhapubbaŋ, sā ajja puttanattapanattaparivutā gāyamānā pāsādaŋ anupariyāyati, kiŋ nu khvassā pittaŋ vā kupitaŋ, udāhu ummattikā jātā’ ti? Satthā ‘na, bhikkhave, mayhaŋ dhītā gāyati, attano panassā ajjhāsayo paripuņņo, sā “patthitapatthanā me matthakaŋ pattā” ti tuţţhamānasā udānaŋ udānentī vicaratī’ ti vatvā ‘kadā pana, bhante, tāya patthanā patthitā’ ti? ‘Suņissatha, bhikkhave’ ti. ‘Suņissāma, bhante’ ti vutte atītaŋ āhari–

‘Atīte bhikkhave, ito kappasatasahassamatthake padumuttaro nāma buddho loke nibbatti. Tassa vassasatasahassaŋ āyu ahosi, khīņāsavānaŋ satasahassaparivāro, nagaraŋ haŋsavatī nāma, pitā sunando nāma rājā, mātā sujātā nāma devī, tassa agga-upaţţhāyikā ekā upāsikā aţţha vare yācitvā mātuţţhāne ţhatvā satthāraŋ catūhi paccayehi paţijaggantī sāyaŋpātaŋ upaţţhānaŋ gacchati. Tassā ekā sahāyikā tāya saddhiŋ vihāraŋ nibaddhaŋ gacchati. Sā tassā satthārā saddhiŋ vissāsena kathanañca vallabhabhāvañca disvā, “kiŋ nu kho katvā evaŋ buddhānaŋ vallatā hotī” ti cintetvā satthāraŋ pucchi– “bhante, esā itthī tumhākaŋ kiŋ hotī”‘ ti? ‘Upaţţhāyikānaŋ aggā’ ti. ‘Bhante, kiŋ katvā upaţţhāyikānaŋ aggā hotī’ ti? ‘Kappasatasahassaŋ patthanaŋ patthetvā’ ti. ‘Idāni patthetvā laddhuŋ sakkā, bhante’ ti. ‘Āma, sakkā’ ti. ‘Tena hi, bhante, bhikkhusatasahassena saddhiŋ sattāhaŋ mayhaŋ bhikkhaŋ gaņhathā’ ti āha. Satthā adhivāsesi. Sā sattāhaŋ dānaŋ datvā osānadivase cīvarasāţake datvā satthāraŋ (p. 1.264) vanditvā pādamūle nipajjitvā, ‘bhante, nāhaŋ imassa dānassa phalena devissariyādīnaŋ aññataraŋ patthemi, tumhādisassa panekassa buddhassa santike aţţha vare labhitvā mātuţţhāne ţhatvā catūhi paccayehi paţijaggituŋ samatthānaŋ aggā bhaveyyan’ ti patthanaŋ paţţhapesi. Satthā ‘samijjhissati nu kho imissā patthanā’ ti anāgataŋ āvajjento kappasatasahassaŋ oloketvā ‘kappasatasahassapariyosāne gotamo nāma buddho uppajjissati, tadā tvaŋ visākhā nāma upāsikā hutvā tassa santike aţţha vare labhitvā mātuţţhāne ţhatvā catūhi paccayehi paţijaggantīnaŋ upaţţhāyikānaŋ aggā bhavissasī’ ti āha. Tassā sā sampatti sveva laddhabbā viya ahosi.

Sā yāvatāyukaŋ puññaŋ katvā tato cutā devaloke nibbattitvā devamanussesu saŋsarantī kassapasammāsambuddhakāle kikissa kāsirañño sattannaŋ dhītānaŋ kaniţţhā sanghadāsī nāma hutvā parakulaŋ agantvā tāhi jeţţhabhaginīhi saddhiŋ dīgharattaŋ dānādīni puññāni katvā kassapasammāsambuddhassa pādamūlepi ‘anāgate tumhādisassa buddhassa mātuţţhāne ţhatvā catupaccayadāyikānaŋ aggā bhaveyyan’ ti patthanaŋ akāsi. Sā tato paţţhāya pana devamanussesu saŋsarantī imasmiŋ attabhāve meņđakaseţţhiputtassa dhanañcayaseţţhino dhītā hutvā nibbattā. Mayhaŋ sāsane bahūni puññāni akāsi. Iti kho, bhikkhave, ‘na mayhaŋ dhītā gāyati, patthitapatthanāya pana nipphattiŋ disvā udānaŋ udānetī’ ti vatvā satthā dhammaŋ desento, ‘bhikkhave, yathā nāma cheko mālākāro nānāpupphānaŋ mahantaŋ rāsiŋ katvā nānappakāre mālāguņe karoti, evameva visākhāya nānappakārāni puññāni kātuŋ cittaŋ namatī’ ti vatvā imaŋ gāthamāha–

53. 
‘Yathāpi puppharāsimhā, kayirā mālāguņe bahū;


Evaŋ jātena maccena, kattabbaŋ kusalaŋ bahun’ ti.

Tattha puppharāsimhāti nānappakārānaŋ pupphānaŋ rāsimhā. Kayirāti kareyya. Mālāguņe bahūti ekato vaņţikamālādibhedā nānappakārā mālāvikatiyo. Maccenāti maritabbasabhāvatāya ‘macco’ ti laddhanāmena sattena cīvaradānādibhedaŋ bahuŋ kusalaŋ kattabbaŋ. Tattha puppharāsiggahaņaŋ bahupupphadassanatthaŋ. Sace hi appāni pupphāni honti, mālākāro ca cheko (p. 1.265) neva bahū mālāguņe kātuŋ sakkoti, acheko pana appesu bahūsupi pupphesu na sakkotiyeva. Bahūsu pana pupphesu sati cheko mālākāro dakkho kusalo bahū mālāguņe karoti, evameva sace ekaccassa saddhā mandā hoti, bhogā ca bahū saŋvijjanti, neva sakkoti bahūni kusalāni kātuŋ, mandāya ca pana saddhāya mandesu ca pana bhogesu na sakkoti. Uļārāya ca pana saddhāya mandesu ca bhogesu na sakkotiyeva. Uļārāya ca pana saddhāya uļāresu ca bhogesu sati sakkoti. Tathārūpā ca visākhā upāsikā. Taŋ sandhāyetaŋ vuttaŋ– ‘yathāpi …pe… kattabbaŋ kusalaŋ bahun’ ti.

Desanāvasāne bahū sotāpannādayo ahesuŋ. Mahājanassa sātthikā dhammadesanā jātāti.

Visākhāvatthu aţţhamaŋ

9. Ānandattherapañhāvatthu
Na pupphagandho paţivātametīti imaŋ dhammadesanaŋ satthā sāvatthiyaŋ viharanto ānandattherassa pañhaŋ vissajjento kathesi.

Thero kira sāyanhasamaye paţisallīno cintesi– ‘bhagavatā mūlagandho, sāragandho, pupphagandhoti tayo uttamagandhā vuttā, tesaŋ anuvātameva gandho gacchati, no paţivātaŋ. Atthi nu kho taŋ gandhajātaŋ, yassa paţivātampi gandho gacchatī’ ti. Athassa etadahosi– ‘kiŋ mayhaŋ attanā vinicchitena, satthāraŋyeva pucchissāmī’ ti. So satthāraŋ upasankamitvā pucchi. Tena vuttaŋ–

‘Atha kho āyasmā ānando sāyanhasamaye paţisallānā vuţţhito yena bhagavā tenupasankami upasankamitvā bhagavantaŋ abhivādetvā ekamantaŋ nisīdi, ekamantaŋ nisinno kho āyasmā ānando bhagavantaŋ etadavoca–

‘Tīņimāni, bhante, gandhajātāni, yesaŋ anuvātameva gandho gacchati, no paţivātaŋ. Katamāni tīņi? Mūlagandho, sāragandho, pupphagandho (p. 1.266) imāni kho, bhante, tīņi gandhajātāni. Yesaŋ anuvātameva gandho gacchati, no paţivātaŋ. Atthi nu kho, bhante, kiñci gandhajātaŋ yassa anuvātampi gandho gacchati, paţivātampi gandho gacchati, anuvātapaţivātampi gandho gacchatī’ ti? (a. ni. 3.80)

Athassa bhagavā pañhaŋ vissajjento–

‘Atthānanda, kiñci gandhajātaŋ, yassa anuvātampi gandho gacchati, paţivātampi gandho gacchati, anuvātapaţivātampi gandho gacchatī’ ti. ‘Katamaŋ pana taŋ, bhante, gandhajātaŋ’? ‘Yassa anuvātampi gandho gacchati, paţivātampi gandho gacchati, anuvātapaţivātampi gandho gacchatī’ ti?

‘Idhānanda, yasmiŋ gāme vā nigame vā itthī vā puriso vā buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti, pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjapamādaţţhānā paţivirato hoti, sīlavā hoti kalyāņadhammo, vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato.

‘Tassa disāsu samaņabrāhmaņā vaņņaŋ bhāsanti, “amukasmiŋ nāma gāme vā nigame vā itthī vā puriso vā buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti …pe… dānasaŋvibhāgarato”‘ ti.

‘Devatāpissa vaņņaŋ bhāsanti, “amukasmiŋ nāma gāme vā nigame vā itthī vā puriso vā buddhaŋ saraņaŋ gato hoti, dhammaŋ saraņaŋ gato hoti, sanghaŋ saraņaŋ gato hoti …pe… dānasaŋvibhāgarato”‘ ti. ‘Idaŋ kho taŋ, ānanda, gandhajātaŋ, yassa anuvātampi gandho gacchati, paţivātampi gandho gacchati (p. 1.267) anuvātapaţivātampi gandho gacchatī’ ti (a. ni. 3.80) vatvā imā gāthā abhāsi–

54. 
‘Na pupphagandho paţivātameti,


Na candanaŋ tagaramallikā vā.


Satañca gandho paţivātameti,


Sabbā disā sappuriso pavāyati. (a. ni. 3.80).

55. 
‘Candanaŋ tagaraŋ vāpi, uppalaŋ atha vassikī;


Etesaŋ gandhajātānaŋ, sīlagandho anuttaro’ ti.

Tattha na pupphagandhoti tāvatiŋsabhavane paricchattakarukkho āyāmato ca vitthārato ca yojanasatiko, tassa pupphānaŋ ābhā paññāsa yojanāni gacchati, gandho yojanasataŋ, sopi anuvātameva gacchati, paţivātaŋ pana aţţhangulamattampi gantuŋ na sakkoti, evarūpopi na pupphagandho paţivātameti. Candananti candanagandho. Tagaramallikā vāti imesampi gandho eva adhippeto. Sāragandhānaŋ aggassa hi lohitacandanassāpi tagarassapi mallikāyapi anuvātameva vāyati, no paţivātaŋ. Satañca gandhoti sappurisānaŋ pana buddhapaccekabuddhasāvakānaŋ sīlagandho paţivātameti. Kiŋ kāraņā? Sabbā disā sappuriso pavāyati yasmā pana sappuriso sīlagandhena sabbāpi disā ajjhottharitvāva gacchati, tasmā ‘tassa gandho na paţivātametī’ ti na vattabbo Tena vuttaŋ ‘paţivātametī’ ti. Vassikīti jātisumanā. Etesanti imesaŋ candanādīnaŋ gandhajātānaŋ gandhato sīlavantānaŋ sappurisānaŋ sīlagandhova anuttaro asadiso apaţibhāgoti.

Desanāvasāne bahū sotāpattiphalādīni pattā. Desanā mahājanassa sātthikā jātāti.

Ānandattherapañhāvatthu navamaŋ.

10. Mahākassapattherapiņđapātadinnavatthu
Appamatto (p. 1.268) ayaŋ gandhoti imaŋ dhammadesanaŋ satthā veļuvane viharanto mahākassapattherassa piņđapātadānaŋ ārabbha kathesi.

Ekasmiñhi divase thero sattāhaccayena nirodhā vuţţhāya ‘rājagahe sapadānaŋ piņđāya carissāmī’ ti nikkhami. Tasmiŋ pana samaye sakkassa devarañño paricārikā kakuţapādiniyo pañcasatā accharāyo ‘therassa piņđapātaŋ dassāmā’ ti ussāhajātā pañca piņđapātasatāni sajjetvā ādāya antarāmagge ţhatvā, ‘bhante, imaŋ piņđapātaŋ gaņhatha, sangahaŋ no karothā’ ti vadiŋsu. ‘Gacchatha tumhe, ahaŋ duggatānaŋ sangahaŋ karissāmī’ ti. ‘Bhante, mā no nāsetha, sangahaŋ no karothā’ ti. Thero ñatvā puna paţikkhipitvā punapi apagantuŋ anicchamānā yācantiyo ‘attano pamāņaŋ na jānātha, apagacchathā’ ti accharaŋ pahari. Tā therassa accharasaddaŋ sutvā santhambhitvā sammukhā ţhātuŋ asakkontiyo palāyitvā devalokameva gantvā, sakkena ‘kahaŋ gatātthā’ ti puţţhā, ‘“samāpattito vuţţhitassa therassa piņđapātaŋ dassāmā” ti gatāmhā, devā’ ti. ‘Dinno pana vā’ ti? ‘Gaņhituŋ na icchatī’ ti. ‘Kiŋ kathesī’ ti? ‘“Duggatānaŋ sangahaŋ karissāmī” ti āha, devā’ ti. ‘Tumhe kenākārena gatā’ ti. ‘Imināva, devā’ ti. Sakko ‘tumhādisiyo therassa piņđapātaŋ kiŋ dassantī’ ti sayaŋ dātukāmo hutvā, jarājiņņo mahallako khaņđadanto palitakeso otaggasarīro mahallakatanta vāyo hutvā sujampi devadhītaraŋ tathārūpameva mahallikaŋ katvā ekaŋ pesakāravīthiŋ māpetvā tantaŋ pasārento acchi.

Theropi ‘duggatānaŋ sangahaŋ karissāmī’ ti nagarābhimukho gacchanto bahinagare eva taŋ vīthiŋ disvā olokento dve jane addasa. Tasmiŋ khaņe sakko tantaŋ pasāreti, sujā tasaraŋ vaţţeti. Thero cintesi– ‘ime mahallakakālepi kammaŋ karontiyeva imasmiŋ nagare imehi duggatatarā natthi maññe, imehi dinnaŋ uļunkamattampi sākamattampi gahetvā imesaŋ sangahaŋ karissāmī’ ti. So tesaŋ gehābhimukho ahosi. Sakko taŋ āgacchantaŋ disvā sujaŋ āha– ‘bhadde, mayhaŋ ayyo ito āgacchati, tvaŋ apassantī viya tuņhī hutvā nisīda, khaņena theraŋ vañcetvā piņđapātaŋ dassāmā’ ti. Thero āgantvā gehadvāre (p. 1.269) aţţhāsi. Tepi apassantā viya attano kammameva karontā thokaŋ āgamiŋsu.

Atha sakko ‘gehadvāre eko thero viya ţhito, upadhārehi tāvā’ ti āha. ‘Gantvā upadhāretha, sāmī’ ti. So gehā nikkhamitvā theraŋ pañcapatiţţhitena vanditvā ubhohi hatthehi jaņņukāni olambitvā nitthunanto uţţhāya ‘kataro thero nu kho ayyo’ ti thokaŋ osakkitvā ‘akkhīni me dhūmāyantī’ ti vatvā nalāţe hatthaŋ ţhapetvā uddhaŋ oloketvā ‘aho dukkhaŋ, ayyo no mahākassapatthero cirassaŋ me kuţidvāraŋ āgato, atthi nu kho kiñci gehe’ ti āha. Sujā thokaŋ ākulaŋ viya hutvā ‘atthi, sāmī’ ti paţivacanaŋ adāsi. Sakko, ‘bhante, lūkhaŋ vā paņītaŋ vāti acintetvā sangahaŋ no karothā’ ti pattaŋ gaņhi. Thero ‘etehi dinnaŋ sākaŋ vā hotu kuņđakamuţţhi vā, sangahaŋ nesaŋ karissāmī’ ti pattaŋ adāsi. So antogharaŋ pavisitvā ghaţi-odanaŋ nāma ghaţiyā uddharitvā pattaŋ pūretvā therassa hatthe ţhapesi. So ahosi piņđapāto anekasūpabyañjano, sakalaŋ rājagahanagaraŋ gandhena ajjhotthari.

Tadā thero cintesi– ‘ayaŋ puriso appesakkho, piņđapāto mahesakkho, sakkassa bhojanasadiso, ko nu kho eso’ ti. Atha naŋ ‘sakko’ ti ñatvā āha– ‘bhāriyaŋ te kammaŋ kataŋ duggatānaŋ sampattiŋ vilumpantena, ajja mayhaŋ dānaŋ datvā kocideva duggato senāpatiţţhānaŋ vā seţţhiţţhānaŋ vā labheyyā’ ti. ‘Mayā duggatataro natthi, bhante’ ti. ‘Kiŋ kāraņā tvaŋ duggato devaloke rajjasiriŋ anubhavanto’ ti? ‘Bhante, evaŋ nāmetaŋ, mayā pana anuppanne buddhe kalyāņakammaŋ kataŋ, buddhuppāde vattamāne kalyāņakammaŋ katvā cūļarathadevaputto mahārathadevaputto anekavaņņadevaputtoti ime tayo samānadevaputtā mama āsannaţţhāne nibbattā, mayā tejavantatarā. Ahañhi tesu devaputtesu “nakkhattaŋ kīļissāmā” ti paricārikāyo gahetvā antaravīthiŋ otiņņesu palāyitvā gehaŋ pavisāmi. Tesañhi sarīrato tejo mama sarīraŋ ottharati, mama sarīrato tejo tesaŋ sarīraŋ na ottharati, “ko mayā duggatataro, bhante” ti. “Evaŋ santepi ito paţţhāya (p. 1.270) mayhaŋ mā evaŋ vañcetvā dānamadāsī”‘ ti. ‘Vañcetvā tumhākaŋ dāne dinne mayhaŋ kusalaŋ atthi, na atthī’ ti? ‘Atthāvuso’ ti. ‘Evaŋ sante kusalakammakaraņaŋ nāma mayhaŋ bhāro, bhante’ ti. So evaŋ vatvā theraŋ vanditvā sujaŋ gahetvā theraŋ padakkhiņaŋ katvā vehāsaŋ abbhuggantvā ‘aho dānaŋ paramadānaŋ kassape suppatiţţhitan’ ti udānaŋ udānesi. Tena vuttaŋ–

‘Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā mahākassapo pippaliguhāyaŋ viharati, sattāhaŋ ekapallankena nisinno hoti aññataraŋ samādhiŋ samāpajjitvā. Atha kho āyasmā mahākassapo tassa sattāhassa accayena tamhā samādhimhā vuţţhāsi. Atha kho āyasmato mahākassapassa tamhā samādhimhā vuţţhitassa etadahosi– ‘yaŋnūnāhaŋ rājagahaŋ piņđāya paviseyyan’ ti.

‘Tena kho pana samayena pañcamattāni devatāsatāni ussukkaŋ āpannāni honti āyasmato mahākassapassa piņđapātapaţilābhāya. Atha kho āyasmā mahākassapo tāni pañcamattāni devatāsatāni paţikkhipitvā pubbaņhasamayaŋ nivāsetvā pattacīvaramādāya rājagahaŋ piņđāya pāvisi.

‘Tena kho pana samayena sakko devānamindo āyasmato mahākassapassa piņđapātaŋ dātukāmo hoti. Pesakāravaņņaŋ abhinimminitvā tantaŋ vināti, sujā asurakaññā tasaraŋ pūreti. Atha kho āyasmā mahākassapo rājagahe sapadānaŋ piņđāya caramāno yena sakkassa devānamindassa nivesanaŋ tenupasankami, addasā kho sakko devānamindo āyasmantaŋ mahākassapaŋ dūratova āgacchantaŋ, disvā gharā nikkhamitvā paccuggantvā hatthato pattaŋ gahetvā gharaŋ pavisitvā ghaţiyā odanaŋ uddharitvā pattaŋ pūretvā āyasmato mahākassapassa adāsi. So ahosi piņđapāto anekasūpo anekabyañjano anekarasabyañjano. Atha kho āyasmato mahākassapassa etadahosi– “ko nu kho ayaŋ satto, yassāyaŋ evarūpo iddhānubhāvo” ti. Atha kho āyasmato (p. 1.271) mahākassapassa etadahosi– “sakko kho ayaŋ devānamindo” ti viditvā sakkaŋ devānamindaŋ etadavoca– “kataŋ kho te idaŋ, kosiya, mā punapi evarūpamakāsī”‘ ti. ‘Amhākampi, bhante kassapa, puññena attho, amhākampi puññena karaņīyan’ ti.

‘Atha kho sakko devānamindo āyasmantaŋ mahākassapaŋ abhivādetvā padakkhiņaŋ katvā vehāsaŋ abbhuggantvā ākāse antalikkhe tikkhattuŋ udānaŋ udānesi– “aho dānaŋ paramadānaŋ kassape suppatiţţhitaŋ, aho dānaŋ paramadānaŋ kassape suppatiţţhitaŋ, aho dānaŋ paramadānaŋ kassape suppatiţţhitan”‘ ti (udā. 27).

Atha kho bhagavā vihāre ţhito eva tassa taŋ saddaŋ sutvā bhikkhū āmantetvā– ‘passatha bhikkhave, sakkaŋ devānamindaŋ udānaŋ udānetvā ākāsena gacchantan’ ti āha. ‘Kiŋ pana tena kataŋ, bhante’ ti? ‘Vañcetvā tena mayhaŋ puttassa kassapassa piņđapāto dinno, taŋ datvā tuţţhamānaso udānaŋ udānento gacchatī’ ti. ‘Therassa piņđapātaŋ dātuŋ vaţţatī’ ti kathaŋ, bhante, tena ñātanti. ‘Bhikkhave, mama puttena sadisaŋ nāma piņđapātikaŋ devāpi manussāpi pihayantīti vatvā sayampi udānaŋ udāne’si. Sutte pana etthakameva āgataŋ–

‘Assosi kho bhagavā dibbāya sotadhātuyā visuddhāya atikkantamānusikāya sakkassa devānamindassa vehāsaŋ abbhuggantvā ākāse antalikkhe tikkhattuŋ udānaŋ udānentassa ‘aho dānaŋ paramadānaŋ kassape suppatiţţhitaŋ, aho dānaŋ paramadānaŋ kassape suppatiţţhitaŋ, aho dānaŋ paramadānaŋ kassape suppatiţţhitan’ ti (udā. 27).

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Piņđapātikassa (p. 1.272) bhikkhuno,

Attabharassa anaññaposino.

Devā pihayanti tādino,

Upasantassa sadā satīmato’ ti. (udā. 27).

Imañca pana udānaŋ udānetvā, ‘bhikkhave, sakko devānamindo mama puttassa sīlagandhena āgantvā piņđapātaŋ adāsī’ ti vatvā imaŋ gāthamāha–

56. 
‘Appamatto ayaŋ gandho, yvāyaŋ tagaracandanaŋ;


Yo ca sīlavataŋ gandho, vāti devesu uttamo’ ti.

Tattha appamattoti parittappamāņo. Yo ca sīlavatanti yo pana sīlavantānaŋ sīlagandho, so tagaraŋ viya lohitacandanaŋ viya ca parittako na hoti, ativiya uļāro vipphārito. Teneva kāraņena vāti devesu uttamoti pavaro seţţho hutvā devesu ca manussesu ca sabbatthameva vāyati, ottharanto gacchatīti.

Desanāvasāne bahū sotāpattiphalādīni pattā. Desanā mahājanassa sātthikā jātāti.

Mahākassapattherapiņđapātadinnavatthu dasamaŋ.

11. Godhikattheraparinibbānavatthu
Tesaŋ sampannasīlānanti imaŋ dhammadesanaŋ satthā rājagahaŋ upanissāya veļuvane viharanto godhikattherassa parinibbānaŋ ārabbha kathesi.

So hi āyasmā isigilipasse kāļasilāyaŋ viharanto appamatto ātāpī pahitatto sāmāyikaŋ cetovimuttiŋ phusitvā ekassa anussāyikassa rogassa vasena tato parihāyi. So dutiyampi tatiyampi chakkhattuŋ jhānaŋ nibbattetvā parihīno, sattame vāre uppādetvā cintesi– ‘ahaŋ chakkhattuŋ jhānā parihīno, parihīnajjhānassa kho (p. 1.273) pana aniyatā gati, idāneva satthaŋ āharissāmī’ ti kesoropanasatthakaŋ gahetvā galanāļiŋ chindituŋ pañcake nipajji. Māro tassa cittaŋ ñatvā ‘ayaŋ bhikkhu satthaŋ āharitukāmo, satthaŋ āharantā kho pana jīvite nirapekkhā honti, te vipassanaŋ paţţhapetvā arahattampi pāpuņanti, sacāhaŋ etaŋ vāressāmi, na me vacanaŋ karissati, satthāraŋ vārāpessāmī’ ti aññātakavesena satthāraŋ upasankamitvā evamāha–

‘Mahāvīra mahāpañña, iddhiyā yasasā jalaŋ.

Sabbaverabhayātīta, pāde vandāmi cakkhuma.

‘Sāvako te mahāvīra, maraņaŋ maraņābhibhū;

Ākankhati cetayati, taŋ nisedha jutindhara.

‘Kathañhi bhagavā tuyhaŋ, sāvako sāsane rato;

Appattamānaso sekkho, kālaŋ kayirā jane sutā’ ti. (saŋ. ni. 1.159).

Tasmiŋ khaņe therena satthaŋ āharitaŋ hoti. Satthā ‘māro ayan’ ti viditvā imaŋ gāthamāha–

‘Evañhi dhīrā kubbanti, nāvakankhanti jīvitaŋ;

Samūlaŋ taņhamabbuyha, godhiko parinibbuto’ ti. (saŋ. ni. 1.159).

Atha kho bhagavā sambahulehi bhikkhūhi saddhiŋ therassa satthaŋ āharitvā nipannaţţhānaŋ agamāsi. Tasmiŋ khaņe māro pāpimā ‘kattha nu kho imassa paţisandhiviññāņaŋ patiţţhitan’ ti dhūmarāsi viya timirapuñjo viya ca hutvā sabbadisāsu therassa viññāņaŋ samanvesati. Bhagavā taŋ dhūmatimirabhāvaŋ bhikkhūnaŋ dassetvā ‘eso kho, bhikkhave, māro pāpimā godhikassa kulaputtassa viññāņaŋ samanvesati “kattha godhikassa kulaputtassa viññāņaŋ patiţţhitan” ti. Apatiţţhitena ca, bhikkhave, viññāņena godhiko kulaputto parinibbuto’ ti āha. Māropi tassa viññāņaţţhānaŋ daţţhuŋ asakkonto kumārakavaņņo hutvā beluvapaņđuvīņaŋ ādāya satthāraŋ upasankamitvā pucchi–

‘Uddhaŋ (p. 1.274) adho ca tiriyaŋ, disā anudisā svahaŋ;

Anvesaŋ nādhigacchāmi, godhiko so kuhiŋ gato’ ti. (saŋ. ni. 1.159).

Atha naŋ satthā āha–

‘Yo dhīro dhitisampanno, jhāyī jhānarato sadā;

Ahorattaŋ anuyuñjaŋ, jīvitaŋ anikāmayaŋ.

‘Jetvāna maccuno senaŋ, anāgantvā punabbhavaŋ;

Samūlaŋ taņhamabbuyha, godhiko parinibbuto’ ti. (saŋ. ni. 1.159).

Evaŋ vutte māro pāpimā bhagavantaŋ gāthāya ajjhabhāsi–

‘Tassa sokaparetassa, vīņā kacchā abhassatha;

Tato so dummano yakkho, tatthevantaradhāyathā’ ti. (saŋ. ni. 1.159).

Satthāpi ‘kiŋ te, pāpima, godhikassa kulaputtassa nibbattaţţhānena? Tassa hi nibbattaţţhānaŋ tumhādisānaŋ satampi sahassampi daţţhuŋ na sakkotī’ ti vatvā imaŋ gāthamāha–

57. 
‘Tesaŋ sampannasīlānaŋ, appamādavihārinaŋ;


Sammadaññā vimuttānaŋ, māro maggaŋ na vindatī’ ti.

Tattha tesanti yathā appatiţţhitena viññāņena godhiko kulaputto parinibbuto, ye ca evaŋ parinibbāyanti, tesaŋ sampannasīlānanti paripuņņasīlānaŋ. Appamādavihārinanti sati-avippavāsasankhātena appamādena viharantānaŋ. Sammadaññā vimuttānanti hetunā ñāyena kāraņena jānitvā ‘tadangavimuttiyā, vikkhambhanavimuttiyā, samucchedavimuttiyā, paţippassaddhivimuttiyā, nissaraņavimuttiyā’ ti imāhi pañcahi vimuttīhi vimuttānaŋ. Māro maggaŋ na vindatīti evarūpānaŋ mahākhīņāsavānaŋ sabbathāmena maggantopi māro gatamaggaŋ na vindati na labhati na passatīti.

Desanāvasāne bahū sotāpattiphalādīni pattā. Desanā mahājanassa sātthikā jātāti.

Godhikattheraparinibbānavatthu ekādasamaŋ.

12. Garahadinnavatthu
Yathā (p. 1.275) sankāraţţhānasminti imaŋ dhammadesanaŋ satthā jetavane viharanto garahadinnaŋ nāma nigaņţhasāvakaŋ ārabbha kathesi.

Sāvatthiyañhi sirigutto ca garahadinno cāti dve sahāyakā ahesuŋ. Tesu sirigutto upāsako buddhasāvako, garahadinno nigaņţhasāvako Taŋ nigaņţhā abhikkhaņaŋ evaŋ vadanti– ‘tava sahāyakaŋ siriguttaŋ “kiŋ tvaŋ samaņaŋ gotamaŋ upasankamasi, tassa santike kiŋ labhissasī” ti vatvā yathā amhe upasankamitvā amhākañca deyyadhammaŋ dassati, kiŋ evaŋ ovadituŋ na vaţţatī’ ti. Garahadinno tesaŋ vacanaŋ sutvā abhikkhaņaŋ gantvā ţhitanisinnaţţhānādīsu siriguttaŋ evaŋ ovadati– ‘samma, kiŋ te samaņena gotamena, taŋ upasankamitvā kiŋ labhissasi, kiŋ te mama, ayye, upasankamitvā tesaŋ dānaŋ dātuŋ na vaţţatī’ ti? Sirigutto tassa kathaŋ sutvāpi bahū divase tuņhī hutvā nibbijjitvā ekadivasaŋ, ‘samma, tvaŋ abhikkhaņaŋ āgantvā maŋ ţhitaţţhānādīsu evaŋ vadesi, “samaņaŋ gotamaŋ upasankamitvā kiŋ labhissasi, mama, ayye, upasankamitvā tesaŋ dānaŋ dehī” ti, kathehi tāva me, tava, ayyā, kiŋ jānantī’ ti? ‘“Aho, sāmi, mā evaŋ vada, mama ayyānaŋ aññātaŋ nāma natthi, sabbaŋ atītānāgatapaccuppannaŋ sabbaŋ kāyavacīmanokammaŋ idaŋ bhavissati, idaŋ na bhavissatī” ti sabbaŋ bhabbābhabbaŋ jānantī’ ti? ‘Evaŋ vadesī’ ti. ‘Āma, vademī’ ti. ‘Yadi evaŋ, atibhāriyaŋ te kataŋ, ettakaŋ kālaŋ mayhaŋ etamatthaŋ anācikkhantena, ajja mayā ayyānaŋ ñāņānubhāvo ñāto, gaccha, samma, ayye, mama vacanena nimantehī’ ti. So nigaņţhānaŋ santikaŋ gantvā te vanditvā ‘mayhaŋ sahāyako sirigutto svātanāya tumhe nimantetī’ ti āha. ‘Siriguttena sāmaŋ tvaŋ vutto’ ti? ‘Āma, ayyā’ ti. Te haţţhatuţţhā hutvā ‘nipphannaŋ no kiccaŋ, siriguttassa amhesu pasannakālato paţţhāya kā nāma sampatti amhākaŋ na bhavissatī’ ti vadiŋsu.

Siriguttassāpi mahantaŋ nivesanaŋ. So tasmiŋ dvinnaŋ gehānaŋ antare ubhato dīghaŋ āvāţaŋ khaņāpetvā gūthakalalassa pūrāpesi. Bahi-āvāţe dvīsu pariyantesu khāņuke koţţāpetvā tesu rajjuyo bandhāpetvā āsanānaŋ purimapāde āvāţassa purimapasse ţhapāpetvā pacchimapāde rajjukesu ţhapāpesi. ‘Evaŋ nisinnakāle evaŋ avaŋsirā patissantī’ ti (p. 1.276) maññamāno yathā āvāţo na paññāyati, evaŋ āsanānaŋ upari paccattharaņāni dāpesi. Mahantā mahantā cāţiyo ţhapāpetvā kadalipaņņehi ca setapilotikāhi ca mukhāni bandhāpetvā tā tucchā eva gehassa pacchimabhāge bahi yāgubhattasitthasappitelamadhuphāņitapūvacuņņamakkhitā katvā ţhapāpesi. Garahadinno pātova tassa gharaŋ vegena gantvā, ‘ayyānaŋ sakkāro sajjito’ ti pucchi. ‘Āma, samma, sajjito’ ti. ‘Kahaŋ pana eso’ ti. ‘Etāsu ettikāsu cāţīsu yāgu, ettikāsu bhattaŋ, ettikāsu sappiphāņitapūvādīni pūritāni, āsanāni paññattānī’ ti. So ‘sādhū’ ti vatvā gato tassa gatakāle pañcasatā nigaņţhā āgamiŋsu. Sirigutto gehā nikkhamitvā pañcapatiţţhitena nigaņţhe vanditvā tesaŋ purato añjaliŋ paggayha ţhito evaŋ cintesi– ‘tumhe kira atītādibhedaŋ sabbaŋ jānātha, evaŋ tumhākaŋ upaţţhākena mayhaŋ kathitaŋ. Sace sabbaŋ tumhe jānātha, mayhaŋ gehaŋ mā pavisittha. Mama gehaŋ paviţţhānañhi vo neva yāgu atthi, na bhattādīni. Sace ajānitvā pavisissatha, gūtha-āvāţe vo pātetvā pothessāmī’ ti evaŋ cintetvā purisānaŋ saññaŋ adāsi. Evaŋ tesaŋ nisīdanabhāvaŋ ñatvā pacchimapasse ţhatvā āsanānaŋ upari paccattharaņāni apaneyyātha, mā tāni asucinā makkhayiŋsūti.

Atha nigaņţhe ‘ito etha, bhante’ ti āha. Nigaņţhā pavisitvā paññattāsanesu nisīdituŋ ārabhiŋsu. Atha ne manussā vadiŋsu– ‘āgametha, bhante, mā tāva nisīdathā’ ti. ‘Kiŋ kāraņā’ ti? ‘Amhākaŋ gehaŋ paviţţhānaŋ ayyānaŋ vattaŋ ñatvā nisīdituŋ vaţţatī’ ti. ‘Kiŋ kātuŋ vaţţati, āvuso’ ti? ‘Attano attano pattāsanamūlesu ţhatvā sabbepi ekappahāreneva nisīdituŋ vaţţatī’ ti. Idaŋ kirassa adhippāyo– ‘ekasmiŋ āvāţe patite “mā, āvuso, avasesā āsane nisīdantū” ti vattuŋ mā labhatū’ ti. Te ‘sādhū’ ti vatvā ‘imehi kathitakathaŋ amhehi kātuŋ vaţţatī’ ti cintayiŋsu. Atha sabbe attano attano pattāsanamūle paţipāţiyā aţţhaŋsu. Atha ne, ‘bhante, khippaŋ ekappahāreneva nisīdathā’ ti vatvā tesaŋ nisinnabhāvaŋ ñatvā āsanānaŋ upari paccattharaņāni nīhariŋsu. Nigaņţhā ekappahāreneva nisinnā, rajjūnaŋ upari ţhapitā āsanapādā bhaţţhā, nigaņţhā avaŋsirā āvāţe patiŋsu. Sirigutto tesu patitesu dvāraŋ pidahitvā (p. 1.277) te uttiņņuttiņņe ‘atītānāgatapaccuppannaŋ kasmā na jānāthā’ ti daņđehi pāthetvā ‘ettakaŋ etesaŋ vaţţissatī’ ti dvāraŋ vivarāpesi. Te nikkhamitvā palāyituŋ ārabhiŋsu. Gamanamagge pana tesaŋ sudhāparikammakataŋ bhūmiŋ picchilaŋ kārāpesi. Te tattha asaņţhahitvā patite patite puna pothāpetvā ‘alaŋ ettakaŋ tumhākan’ ti uyyojesi. Te ‘nāsitamhā tayā, nāsitamhā tayā’ ti kandantā upaţţhākassa gehadvāraŋ agamaŋsu.

Garahadinno taŋ vippakāraŋ disvā kuddho ‘nāsitamhi siriguttena, hatthaŋ pasāretvā vandantānaŋ sadevake loke yathāruciyā dātuŋ samatthe nāma puññakkhettabhūte mama, ayye pothāpetvā byasanaŋ pāpesī’ ti rājakulaŋ gantvā tassa kahāpaņasahassaŋ daņđaŋ kāresi. Athassa rājā sāsanaŋ pesesi. So gantvā rājānaŋ vanditvā, ‘deva, upaparikkhitvā daņđaŋ gaņhatha, mā anupaparikkhitvā’ ti āha. ‘Upaparikkhitvā gaņhissāmī’ ti. ‘Sādhu, devā’ ti. ‘Tena hi gaņhāhī’ ti. Deva, mayhaŋ sahāyako nigaņţhasāvako maŋ upasankamitvā ţhitanisinnaţţhānādīsu abhiņhaŋ evaŋ vadesi– ‘samma, kiŋ te samaņena gotamena, taŋ upasankamitvā kiŋ labhissasī’ ti idaŋ ādiŋ katvā sirigutto sabbaŋ taŋ pavattiŋ ārocetvā ‘deva, sace imasmiŋ kāraņe daņđaŋ gahetuŋ yuttaŋ, gaņhathā’ ti. Rājā garahadinnaŋ oloketvā ‘saccaŋ kira te evaŋ vuttan’ ti āha. ‘Saccaŋ, devā’ ti. Tvaŋ ettakampi ajānante satthāroti gahetvā vicaranto ‘sabbaŋ jānantī’ ti kiŋ kāraņā tathāgatasāvakassa kathesi. ‘Tayā āropitadaņđo tuyhameva hotū’ ti evaŋ sveva daņđaŋ pāpito, tasseva kulūpakā pothetvā nīhaţā.

So taŋ kujjhitvā tato paţţhāya ađđhamāsamattampi siriguttena saddhiŋ akathetvā cintesi– ‘evaŋ vicarituŋ mayhaŋ ayuttaŋ, etassa kulūpakānampi mayā byasanaŋ kātuŋ vaţţatī’ ti siriguttaŋ upasankamitvā āha– ‘sahāya siriguttā’ ti. ‘Kiŋ, sammā’ ti? ‘Ñātisuhajjānaŋ nāma kalahopi hoti vivādopi, kiŋ tvaŋ kiñci na kathesi, kasmā evaŋ karosī’ ti? ‘Samma, tava mayā saddhiŋ akathanato na kathemī’ ti. ‘Yaŋ, samma, kataŋ, katameva taŋ na mayaŋ mettiŋ bhindissāmā’ ti. Tato paţţhāya ubhopi ekaţţhāne tiţţhanti nisīdanti (p. 1.278) Athekadivasaŋ sirigutto garahadinnaŋ āha– ‘kiŋ te nigaņţhehi, te upasankamitvā kiŋ labhissasi, mama satthāraŋ upasankamituŋ vā ayyānaŋ dānaŋ dātuŋ vā kiŋ te na vaţţatī’ ti? Sopi etameva paccāsīsati, tenassa kaņđuvanaţţhāne nakhena vilekhitaŋ viya ahosi. So, ‘sirigutta, tava satthā kiŋ jānātī’ ti pucchi. ‘Ambho, mā evaŋ vada, satthu me ajānitabbaŋ nāma natthi, atītādibhedaŋ sabbaŋ jānāti, soļasahākārehi sattānaŋ cittaŋ paricchindatī’ ti. ‘Ahaŋ evaŋ na jānāmi, kasmā mayhaŋ ettakaŋ kālaŋ na kathesi, tena hi tvaŋ gaccha, tava satthāraŋ svātanāya nimantehi, bhojessāmi, pañcahi bhikkhusatehi saddhiŋ mama bhikkhaŋ gaņhituŋ vadehī’ ti.

Sirigutto satthāraŋ upasankamitvā vanditvā evamāha– ‘bhante, mama sahāyako garahadinno tumhe nimantāpeti, pañcahi kira bhikkhusatehi saddhiŋ sve tassa bhikkhaŋ gaņhatha, purimadivase kho pana tassa kulūpakānaŋ mayā idaŋ nāma kataŋ, mayā katassa paţikaraņampi na jānāmi, tumhākaŋ suddhacittena bhikkhaŋ dātukāmatampi na jānāmi, āvajjetvā yuttaŋ ce, adhivāsetha. No ce, mā adhivāsayitthā’ ti. Satthā ‘kiŋ nu kho so amhākaŋ kātu kāmo’ ti āvajjetvā addasa ‘dvinnaŋ gehānaŋ antare mahantaŋ āvāţaŋ khaņāpetvā asītisakaţamattāni khadiradārūni āharāpetvā pūrāpetvā aggiŋ datvā amhe angāra-āvāţe pātetvā niggaņhitukāmo’ ti. Puna āvajjesi– ‘kiŋ nu kho tattha gatapaccayā attho atthi, natthī’ ti. Tato idaŋ addasa– ‘ahaŋ angāra-āvāţe pādaŋ pasāressāmi, taŋ paţicchādetvā ţhapitakilañjaŋ antaradhāyissati, angārakāsuŋ bhinditvā cakkamattaŋ mahāpadumaŋ uţţhahissati, athāhaŋ padumakaņņikā akkamanto āsane nisīdissāmi, pañcasatā bhikkhūpi tatheva gantvā nisīdissanti, mahājano sannipatissati, ahaŋ tasmiŋ samāgame dvīhi gāthāhi anumodanaŋ karissāmi, anumodanapariyosāne caturāsītiyā pāņasahassānaŋ dhammābhisamayo bhavissati, sirigutto ca garahadinno ca sotāpannā bhavissanti, attano ca dhanarāsiŋ sāsane vikirissanti, imaŋ kulaputtaŋ nissāya mayā gantuŋ vaţţatī’ ti bhikkhaŋ adhivāsesi.

Sirigutto gantvā satthu adhivāsanaŋ garahadinnassa ārocetvā ‘lokajeţţhassa sakkāraŋ karohī’ ti āha. Garahadinno ‘idānissa (p. 1.279) kattabbayuttakaŋ jānissāmī’ ti dvinnaŋ gehānaŋ antare mahantaŋ āvāţaŋ khaņāpetvā asītisakaţamattāni khadiradārūni āharāpetvā pūrāpetvā aggiŋ datvā khadirangārarāsīnaŋ yojāpetvā sabbarattiŋ dhamāpetvā khadirangārarāsiŋ kārāpetvā āvāţamatthake rukkhapadarāni ţhapāpetvā kilañjena paţicchādetvā gomayena limpāpetvā ekena passena dubbaladaņđake attharitvā gamanamaggaŋ kāresi, ‘evaŋ akkanta-akkantakāle daņđakesu bhaggesu parivaţţetvā angārakāsuyaŋ patissantī’ ti maññamāno gehapacchābhāge siriguttena ţhapitaniyāmeneva cāţiyo ţhapāpesi, āsanānipi tatheva paññāpesi. Sirigutto pātova tassa gehaŋ gantvā ‘kato te, samma, sakkāro’ ti āha. ‘Āma, sammā’ ti. ‘Kahaŋ pana so’ ti? ‘Ehi, passāmā’ ti sabbaŋ siriguttena dassitanayeneva dassesi. Sirigutto ‘sādhu, sammā’ ti āha. Mahājano sannipati. Micchādiţţhikena hi nimantite mahanto sannipāto ahosi. Micchādiţţhikāpi ‘samaņassa gotamassa vippakāraŋ passissāmā’ ti sannipatanti, sammādiţţhikāpi ‘ajja satthā mahādhammadesanaŋ desessati, buddhavisayaŋ buddhalīlaŋ upadhāressāmā’ ti sannipatanti.

Punadivase satthā pañcahi bhikkhusatehi saddhiŋ garahadinnassa gehadvāraŋ agamāsi. So gehā nikkhamitvā pañcapatiţţhitena vanditvā purato añjaliŋ paggayha ţhito cintesi– ‘bhante, “tumhe kira atītādibhedaŋ sabbaŋ jānātha, sattānaŋ soļasahākārehi cittaŋ paricchindathā” ti evaŋ tumhākaŋ upaţţhākena mayhaŋ kathitaŋ. Sace jānātha, mayhaŋ gehaŋ mā pavisittha. Paviţţhānañhi vo neva yāgu atthi, na bhattādīni, sabbe kho pana tumhe angārakāsuyaŋ pātetvā niggaņhissāmī’ ti. Evaŋ cintetvā satthu pattaŋ gahetvā ‘ito etha bhagavā’ ti vatvā, ‘bhante, amhākaŋ gehaŋ āgatānaŋ vattaŋ ñatvā āgantuŋ vaţţatī’ ti āha. ‘Kiŋ kātuŋ vaţţati, āvuso’ ti? ‘Ekekassa pavisitvā purato gantvā nisinnakāle pacchā aññena āgantuŋ vaţţatī’ ti. Evaŋ kirassa ahosi– ‘purato gacchantaŋ angārakāsuyaŋ patitaŋ disvā avasesā na āgacchissanti, ekekameva pātetvā niggaņhissāmī’ ti. Satthā ‘sādhū’ ti vatvā ekakova pāyāsi. Garahadinno angārakāsuŋ patvā apasakkitvā ţhito (p. 1.280) ‘purato yātha, bhante’ ti āha. Atha satthā angārakāsumatthake pādaŋ pasāresi, kilañjaŋ antaradhāyi, angārakāsuŋ bhinditvā cakkamattāni padumāni uţţhahiŋsu Satthā padumakaņņikā akkamanto gantvā paññatte buddhāsane nisīdi, bhikkhūpi tatheva gantvā nisīdiŋsu. Garahadinnassa kāyato đāho uţţhahi.

So vegena gantvā siriguttaŋ upasankamitvā, ‘sāmi, me tāņaŋ hohī’ ti āha. ‘Kiŋ etan’ ti? ‘Pañcannaŋ bhikkhusatānaŋ gehe yāgu vā bhattādīni vā natthi, kiŋ nu kho karomī’ ti? ‘Kiŋ pana tayā katan’ ti āha. Ahaŋ dvinnaŋ gehānaŋ antare mahantaŋ āvāţaŋ angārassa pūraŋ kāresiŋ– ‘tattha pātetvā niggaņhissāmī’ ti. ‘Atha naŋ bhinditvā mahāpadumāni uţţhahiŋsu. Sabbe padumakaņņikā akkamitvā gantvā paññattāsanesu nisinnā, idāni kiŋ karomi, sāmī’ ti? Nanu tvaŋ idāneva mayhaŋ ‘“ettikā cāţiyo, ettikā yāgu, ettakāni sattādīnī” ti dassesī’ ti. ‘Musā taŋ, sāmi, tucchāva cāţiyo’ ti. Hotu, ‘gaccha, tāsu cāţīsu yāgu-ādīni olokehī’ ti. Taŋ khaņaññeva tena yāsu cāţīsu ‘yāgū’ ti vuttaŋ, tā yāguyā pūrayiŋsu, yāsu ‘bhattādīnī’ ti vuttaŋ, tā bhattādīnaŋ paripuņņāva ahesuŋ. Taŋ sampattiŋ disvāva garahadinnassa sarīraŋ pītipāmojjena paripūritaŋ, cittaŋ pasannaŋ. So sakkaccaŋ buddhappamukhaŋ bhikkhusanghaŋ parivisitvā katabhattakiccassa satthuno anumodanaŋ kāretukāmo pattaŋ gaņhi. Satthā anumodanaŋ karonto ‘ime sattā paññācakkhuno abhāveneva mama sāvakānaŋ buddhasāsanassa guņaŋ na jānanti. Paññācakkhuvirahitā hi andhā nāma, paññavanto sacakkhukā nāmā’ ti vatvā imā gāthā abhāsi–

58. 
‘Yathā sankāradhānasmiŋ, ujjhitasmiŋ mahāpathe;


Padumaŋ tattha jāyetha, sucigandhaŋ manoramaŋ.

59. 
‘Evaŋ sankārabhūtesu, andhabhūte puthujjane;


Atirocati paññāya, sammāsambuddhasāvako’ ti.

Tattha sankāradhānasminti sankāraţhānasmiŋ, kacavararāsimhīti attho. Ujjhitasmiŋ mahāpatheti mahāmagge chađđitasmiŋ. Sucigandhanti surabhigandhaŋ. Mano ettha ramatīti manoramaŋ. Sankārabhūtesūti sankāramiva bhūtesu. Puthujjaneti (p. 1.281) puthūnaŋ kilesānaŋ jananato evaŋladdhanāme lokiyamahājane. Idaŋ vuttaŋ hoti– yathā nāma mahāpathe chađđite sankārarāsimhi asucijegucchiyapaţikūlepi sucigandhaŋ padumaŋ jāyetha, taŋ rājarājamahāmattādīnaŋ manoramaŋ piyaŋ manāpaŋ uparimatthake patiţţhānārahameva bhaveyya, evameva sankārabhūtesupi puthujjanesu jāto nippaññassa mahājanassa acakkhukassa antare nibbattopi attano paññābalena kāmesu ādīnavaŋ, nekkhamme ca ānisaŋsaŋ disvā nikkhamitvā pabbajito pabbajjāmattenapi, kato uttariŋ sīlasamādhipaññāvimuttivimuttiñāņadassanāni ārādhetvāpi atirocati. Sammāsambuddhasāvako hi khīņāsavo bhikkhu andhabhūte puthujjane atikkamitvā rocati virocati sobhatīti.

Desanāvasāne caturāsītiyā pāņasahassānaŋ dhammābhisamayo ahosi. Garahadinno ca sirigutto ca sotāpattiphalaŋ pāpuņiŋsu. Te sabbaŋ attano dhanaŋ buddhasāsane vippakiriŋsu. Satthā uţţhāyāsanā vihāramagamāsi. Bhikkhū sāyanhasamaye dhammasabhāyaŋ kathaŋ samuţţhāpesuŋ – ‘aho acchariyā buddhaguņā nāma, tathārūpaŋ nāma khadirangārarāsiŋ bhinditvā padumāni uţţhahiŋsū’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā, ‘imāya nāmā’ ti vutte– ‘anacchariyaŋ, bhikkhave, yaŋ mama etarahi buddhabhūtassa angārarāsimhā padumāni uţţhitāni, aparipakke ñāņe vattamānassa bodhisattabhūtassapi me uţţhahiŋsū’ ti vatvā, ‘kadā, bhante, ācikkhatha no’ ti yācito atītaŋ āharitvā–


‘Kāmaŋ patāmi nirayaŋ, uddhaŋpādo avaŋsiro;


Nānariyaŋ karissāmi, handa piņđaŋ paţiggahā’ ti. (jā. 1.1.40)–

Idaŋ khadirangārajātakaŋ vitthāretvā kathesīti.

Garahadinnavatthu dvādasamaŋ.

Pupphavaggavaņņanā niţţhitā.

Catuttho vaggo.

5. Bālavaggo

1. Aññatarapurisavatthu
Dīghā (p. 1.282) jāgarato rattīti imaŋ dhammadesanaŋ satthā jetavane viharanto pasenadikosalañceva aññatarañca purisaŋ ārabbha kathesi.

Rājā kira pasenadi kosalo ekasmiŋ chaņadivase alankatapaţiyattaŋ sabbasetaŋ ekaŋ puņđarīkaŋ nāma hatthiŋ abhiruyha mahantena rājānubhāvena nagaraŋ padakkhiņaŋ karoti. Ussāraņāya vattamānāya leđđudaņđādīhi pothiyamāno mahājano palāyanto gīvaŋ parivaţţetvāpi oloketiyeva. Rājūnaŋ kira sudinnadānassetaŋ phalaŋ. Aññatarassāpi duggatapurisassa bhariyā sattabhūmikassa pāsādassa uparitale ţhitā ekaŋ vātapānakavāţaŋ vivaritvā rājānaŋ oloketvāva apagacchi. Rañño puņņacando valāhakantaraŋ paviţţho viya upaţţhāsi. So tassā paţibaddhacitto hatthikkhandhato patanākārappatto viya hutvā khippaŋ nagaraŋ padakkhiņaŋ katvā antepuraŋ pavisitvā ekaŋ vissāsakaŋ amaccaŋ āha– ‘asukaţţhāne te mayā olokitapāsādo diţţho’ ti? ‘Āma, devā’ ti. ‘Tatthekaŋ itthiŋ addasā’ ti? ‘Addasaŋ, devā’ ti. ‘Gaccha, tassā sasāmika-asāmikabhāvaŋ jānāhī’ ti. So gantvā tassā sasāmikabhāvaŋ ñatvā āgantvā rañño ‘sasāmikā’ ti ārocesi. Atha raññā ‘tena hi tassā sāmikaŋ pakkosāhī’ ti vutte so gantvā, ‘ehi, bho, rājā taŋ pakkosatī’ ti āha. So ‘bhariyaŋ me nissāya bhayena uppannena bhavitabban’ ti cintetvā rañño āņaŋ paţibāhituŋ asakkonto gantvā rājānaŋ vanditvā aţţhāsi. Atha naŋ rājā ‘maŋ ito paţţhāya upaţţhāhī’ ti āha. ‘Alaŋ, deva, ahaŋ attano kammaŋ katvā tumhākaŋ sunkaŋ dadāmi, ghareyeva me jīvikā hotū’ ti. ‘Tava sunkena mayhaŋ attho natthi, ajjato paţţhāya maŋ upaţţhāhī’ ti tassa phalakañca āvudhañca dāpesi. Evaŋ kirassa ahosi– ‘kañcidevassa dosaŋ āropetvā ghātetvā bhariyaŋ gaņhissāmī’ ti. Atha naŋ so maraņabhayabhīto appamatto hutvā upaţţhāsi.

Rājā (p. 1.283) tassa dosaŋ apassanto kāmapariļāhe vađđhante ‘ekamassa dosaŋ āropetvā rājāņaŋ karissāmī’ ti pakkosāpetvā evamāha– ‘ambho ito yojanamatthake nadiyā asukaţţhānaŋ nāma gantvā sāyaŋ mama nhānavelāya kumuduppalāni ceva aruņavatīmattikañca āhara. Sace tasmiŋ khaņe nāgacchasi, āņaŋ te karissāmī’ ti. Sevako kira catūhipi dāsehi patikiţţhataro. Dhanakkītādayo hi dāsā ‘sīsaŋ me rujjati, piţţhi me rujjatī’ ti vatvā acchituŋ labhantiyeva. Sevakassetaŋ natthi, āņattakammaŋ kātumeva vaţţati. Tasmā so ‘avassaŋ mayā gantabbaŋ, kumuduppalehi saddhiŋ aruņavatīmattikā nāma nāgabhavane uppajjati, ahaŋ kuhiŋ labhissāmī’ ti cintento maraņabhayabhīto vegena gehaŋ gantvā, ‘bhadde, niţţhitaŋ me bhattan’ ti āha. ‘Uddhanamatthake, sāmī’ ti. So yāva bhattaŋ otarati, tāva sandhāretuŋ asakkonto uļunkena kañjikaŋ harāpetvā yathāladdhena byañjanena saddhiŋ allameva bhattaŋ pacchiyaŋ opīļetvā ādāya yojanikaŋ maggaŋ pakkhando, tassa gacchantasseva bhattaŋ pakkaŋ ahosi. So anucchiţţhaŋ katvāva thokaŋ bhattaŋ apanetvā bhuñjanto ekaŋ addhikaŋ disvā mayā apanetvā ţhapitaŋ thokaŋ anucchiţţhaŋ bhattameva atthi gahetvā bhuñja sāmīti. So gaņhitvā bhuñji. Itaropi bhuñjitvā ekaŋ bhattamuţţhiŋ udake khipitvā mukhaŋ vikkhāletvā mahantena saddena ‘imasmiŋ nadīpadese adhivatthā nāgā supaņņā devatā ca vacanaŋ me suņantu, rājā mayhaŋ āņaŋ kātukāmo “kumuduppalehi saddhiŋ aruņavatīmattikaŋ āharā” ti maŋ āņāpesi, addhikamanussassa ca me bhattaŋ dinnaŋ, taŋ sahassānisaŋsaŋ, udake macchānaŋ dinnaŋ, taŋ satānisaŋsaŋ. Ettakaŋ puññaphalaŋ tumhākaŋ pattiŋ katvā dammi, mayhaŋ kumuduppalehi saddhiŋ aruņavatīmattikaŋ āharathā’ ti tikkhattuŋ anussāvesi. Tattha adhivattho nāgarājā taŋ saddaŋ sutvā mahallakavesena tassa santikaŋ gantvā ‘kiŋ vadesī’ ti āha. So punapi tatheva vatvā ‘mayhaŋ taŋ pattiŋ dehī’ ti vutte, ‘demī’ ti āha. Punapi ‘dehī’ ti vutte, ‘demi, sāmī’ ti āha. Evaŋ so dve tayo vāre pattiŋ āharāpetvā kumuduppalehi saddhiŋ aruņavatīmattikaŋ adāsi.

Rājā (p. 1.284) pana cintesi– ‘manussā nāma bahumāyā, sace so kenaci upāyena labheyya, kiccaŋ me na nipphajjeyyā’ ti. So kālasseva dvāraŋ pidahāpetvā muddikaŋ attano santikaŋ āharāpesi. Itaropi puriso rañño nhānavelāyamevāgantvā dvāraŋ alabhanto dvārapālaŋ pakkosetvā ‘dvāraŋ vivarā’ ti āha. ‘Na sakkā vivarituŋ, rājā kālasseva muddikaŋ datvā rājagehaŋ āharāpesī’ ti. So ‘rājadūto ahaŋ, dvāraŋ vivarā’ ti vatvāpi ‘dvāraŋ alabhanto natthi me idāni jīvitaŋ. Kiŋ nu kho karissāmī’ ti cintetvā dvārassa upari-ummāre mattikāpiņđaŋ khipitvā tassūpari pupphāni laggetvā mahāsaddaŋ karonto, ‘ambho, nagaravāsino rañño mayā āņattiyā gatabhāvaŋ jānātha, rājā maŋ akāraņena vināsetukāmo’ ti tikkhattuŋ viravitvā ‘kattha nu kho gacchissāmī’ ti cintetvā ‘bhikkhū nāma muduhadayā, vihāraŋ gantvā nipajjissāmī’ ti sanniţţhānamakāsi. Ime hi nāma sattā sukhitakāle bhikkhūnaŋ atthibhāvampi ajānitvā dukkhābhibhūtakāle vihāraŋ gantukāmā honti, tasmā sopi ‘me aññaŋ tāņaŋ natthī’ ti vihāraŋ gantvā ekasmiŋ phāsukaţţhāne nipajji. Atha raññopi taŋ rattiŋ niddaŋ alabhantassa taŋ itthiŋ anussarantassa kāmapariļāho uppajji. So cintesi– ‘vibhātakkhaņeyeva taŋ purisaŋ ghātāpetvā taŋ itthiŋ ānessāmī’ ti.

Tasmiŋ khaņeyeva saţţhiyojanikāya lohakumbhiyā nibbattā cattāro purisā pakkuthitāya ukkhaliyā taņđulā viya samparivattakaŋ paccamānā tiŋsāya vassasahassehi heţţhimatalaŋ patvā aparehi tiŋsāya vassasahassehi puna mukhavaţţiyaŋ pāpuņiŋsu. Te sīsaŋ ukkhipitvā aññamaññaŋ oloketvā ekekaŋ gāthaŋ vattukāmā vattuŋ asakkontā ekekaŋ akkharaŋ vatvā parivattitvā lohakumbhimeva paviţţhā. Rājā niddaŋ alabhanto majjhimayāmasamanantare taŋ saddaŋ sutvā bhīto utrastamānaso ‘kiŋ nu kho mayhaŋ jīvitantarāyo bhavissati, udāhu me aggamahesiyā, udāhu me rajjaŋ vinassissatī’ ti cintento sakalarattiŋ akkhīni nimīletuŋ nāsakkhi. So aruņuggamanavelāya eva purohitaŋ pakkosāpetvā, ‘ācariya, mayā majjhimayāmasamanantare mahantā bheravasaddā sutā, “rajjassa vā aggamahesiyā vā mayhaŋ vā kassa antarāyo (p. 1.285) bhavissatī” ti na jānāmi, tena me tvaŋ pakkosāpito’ ti āha. Mahārāja, kiŋ te saddā sutāti? ‘Ācariya, du-iti sa-iti na-iti so-itīti ime sadde assosiŋ, imesaŋ nipphattiŋ upadhārehī’ ti. Brāhmaņassa mahā-andhakāraŋ paviţţhassa viya na kiñci paññāyati, ‘na jānāmī’ ti vutte ‘pana lābhasakkāro me parihāyissatī’ ti bhāyitvā ‘bhāriyaŋ, mahārājā’ ti āha. ‘Kiŋ, ācariyā’ ti? ‘Jīvitantarāyo te paññāyatī’ ti. So dviguņaŋ bhīto, ‘ācariya, atthi kiñci pana paţighātakāraņan’ ti āha. ‘Atthi, mahārāja, mā bhāyi, ahaŋ tayo vede jānāmī’ ti. ‘Kiŋ pana laddhuŋ vaţţatī’ ti? ‘Sabbasatayaññaŋ yajitvā jīvitaŋ labhissasi, devā’ ti. ‘Kiŋ laddhuŋ vaţţatī’ ti? Hatthisataŋ assasataŋ usabhasataŋ dhenusataŋ ajasataŋ urabbhasataŋ kukkuţasataŋ sūkarasataŋ dārakasataŋ dārikāsatanti evaŋ ekekaŋ pāņajātiŋ sataŋ sataŋ katvā gaņhāpento ‘sace migajātimeva gaņhāpessāmi, “attano khādanīyameva gaņhāpetī” ti vakkhantī’ ti hatthi-assamanussepi gaņhāpeti. Rājā ‘mama jīvitameva mayhaŋ lābho’ ti cintetvā ‘sabbapāņe sīghaŋ gaņhathā’ ti āha. Āņattamanussā adhikataraŋ gaņhiŋsu. Vuttampi cetaŋ kosalasaŋyutte–

‘Tena kho pana samayena rañño pasenadissa kosalassa mahāyañño paccupaţţhito hoti, pañca ca usabhasatāni pañca ca vacchatarasatāni pañca ca vacchatarisatāni pañca ca ajasatāni pañca ca urabbhasatāni thūņūpanītāni honti yaññatthāya. Yepissa te honti dāsāti vā pessāti vā kammakarāti vā, tepi daņđatajjitā bhayatajjitā assumukhā rudamānā parikammāni karontī’ ti (saŋ. ni. 1.120).

Mahājano attano attano puttadhītuñātīnaŋ atthāya paridevamāno mahāsaddamakāsi, mahāpathavī-undriyanasaddo viya ahosi. Atha mallikā devī taŋ saddaŋ sutvā rañño santikaŋ gantvā ‘kiŋ nu kho te, mahārāja, indriyāni apākatikāni, kilantarūpāni viya paññāyantī’ ti pucchi. ‘Kiŋ tuyhaŋ mallike, tvaŋ mama kaņņamūlena āsivisampi gacchantaŋ na jānāsī’ ti? ‘Kiŋ panetaŋ, devā’ ti? ‘Rattibhāge me evarūpo nāma saddo suto (p. 1.286) svāhaŋ purohitaŋ pucchitvā jīvitantarāyo te paññāyati, sabbasatayaññaŋ yajitvā jīvitaŋ labhissasī’ ti sutvā ‘mama jīvitameva mayhaŋ lābho’ ti ime pāņe gaņhāpesinti. Mallikā devī, ‘andhabālosi, mahārāja, kiñcāpi mahābhakkhosi, anekasūpabyañjanavikatikaŋ doņapākaŋ bhojanaŋ bhuñjasi, dvīsu raţţhesu rajjaŋ kāresi, paññā pana te mandā’ ti āha. ‘Kasmā evaŋ vadesi, devī’ ti? ‘Kahaŋ tayā aññassa maraņena aññassa jīvitalābho diţţhapubbo, andhabālassa brāhmaņassa kathaŋ gahetvā kasmā mahājanassa upari dukkhaŋ khipasi, dhuravihāre sadevakassa lokassa aggapuggalo atītādīsu appaţihatañāņo satthā vasati, taŋ pucchitvā tassovādaŋ karohī’ ti vutte rājā sallahukehi yānehi mallikāya saddhiŋ vihāraŋ gantvā maraņabhayatajjito kiñci vattuŋ asakkonto satthāraŋ vanditvā ekamantaŋ nisīdi.

Atha naŋ satthā ‘handa kuto nu tvaŋ, mahārāja, āgacchasi divā divassā’ ti paţhamataraŋ ālapi. So tuņhīyeva nisīdi. Tato mallikā bhagavato ārocesi– ‘bhante, raññā kira majjhimayāmasamanantare saddo suto. Atha naŋ purohitassa ārocesi. Purohito “jīvitantarāyo te bhavissati, tassa paţighātatthāya sabbasate pāņe gahetvā tesaŋ galalohitena yaññe yajite jīvitaŋ labhissasī” ti āha. Rājā pāņe gaņhāpesi, tenāyaŋ mayā idhānīto’ ti. ‘Evaŋ kira, mahārājā’ ti? ‘Evaŋ, bhante’ ti. ‘Kinti te saddo suto’ ti? So attanā sutaniyāmeneva ācikkhi. Tathāgatassa taŋ sutvāva ekobhāso ahosi. Atha naŋ sattā āha– ‘mā bhāyi, mahārāja, tava antarāyo natthi, pāpakammino satthā attano dukkhaŋ āvīkarontā evamāhaŋsū’ ti. ‘Kiŋ pana, bhante, tehi katan’ ti? Atha kho bhagavā tesaŋ kammaŋ ācikkhituŋ ‘tena hi, mahārāja, suņāhī’ ti vatvā atītaŋ āhari–

Atīte vīsativassasahassāyukesu manussesu kassapo bhagavā loke uppajjitvā vīsatiyā khīņāsavasahassehi saddhiŋ cārikaŋ caramāno bārāņasimagamāsi. Bārāņasivāsino dvepi tayopi bahutarāpi (p. 1.287) ekato hutvā āgantukadānaŋ pavattayiŋsu. Tadā bārāņasiyaŋ cattālīsakoţivibhavā cattāro seţţhiputtā sahāyakā ahesuŋ. Te mantayiŋsu– ‘amhākaŋ gehe bahudhanaŋ, tena kiŋ karomā’ ti? ‘Evarūpe buddhe cārikaŋ caramāne dānaŋ dassāma, sīlaŋ rakkhissāma, pūjaŋ karissāmā’ ti ekopi avatvā tesu eko tāva evamāha– ‘ tikhiņasuraŋ pivantā madhuramaŋsaŋ khādantā vicarissāma, idaŋ amhākaŋ jīvitaphalan’ ti. Aparopi evamāha– ‘devasikaŋ tivassikagandhasālibhattaŋ nānaggarasehi bhuñjantā vicarissāmā’ ti. Aparopi evamāha– ‘nānappakāraŋ pūvakhajjakavikatiŋ pacāpetvā khādantā vicarissāmā’ ti. Aparopi evamāha– ‘sammā mayaŋ aññaŋ kiñci na karissāma, “dhanaŋ dassāmā” ti vutte anicchamānā itthī nāma natthi, tasmā dhanena palobhetvā pāradārikakammaŋ karissāmā’ ti. ‘Sādhu, sādhū’ ti sabbeva tassa kathāya aţţhaŋsu.

Te tato paţţhāya abhirūpānaŋ itthīnaŋ dhanaŋ pesetvā vīsativassasahassāni pāradārikakammaŋ katvā kālaŋ katvā avīciniraye nibbattā. Te ekaŋ buddhantaraŋ niraye paccitvā tattha kālaŋ katvā pakkāvasesena saţţhiyojanikāya lohakumbhiyā nibbattitvā tiŋsāya vassasahassehi heţţhimatalaŋ patvā punapi tiŋsāya vassasahassehi lohakumbhimukhaŋ patvā ekekaŋ gāthaŋ vattukāmā hutvā vattuŋ asakkontā ekekaŋ akkharaŋ vatvā puna parivattitvā, lohakumbhimeva paviţţhā. ‘Vadehi, mahārāja, paţhamaŋ te kiŋ saddo nāma suto’ ti? ‘Du-iti, bhante’ ti. Satthā tena aparipuņņaŋ katvā vuttaŋ gāthaŋ paripuņņaŋ katvā dassento evamāha–


‘Dujjīvitamajīvimha ye sante na dadamhase;

Vijjamānesu bhogesu, dīpaŋ nākamha attano’ ti. (jā. 1.4.53 pe. va. 804).

Atha rañño imissā gāthāya atthaŋ pakāsetvā, ‘kiŋ te, mahārāja, dutiyasaddo tatiyasaddo catutthasaddo suto’ ti pucchitvā ‘evaŋ nāmā’ ti vutte avasesaŋ paripūrento–


‘Saţţhivassasahassāni, paripuņņāni sabbaso;

Niraye paccamānānaŋ, kadā anto bhavissati.


‘Natthi (p. 1.288) anto kuto anto, na anto paţidissati;

Tadā hi pakataŋ pāpaŋ, mama tuyhañca mārisā.


‘Sohaŋ nūna ito gantvā, yoniŋ laddhāna mānusiŋ;

Vadaññū sīlasampanno, kāhāmi kusalaŋ bahun’ ti. (jā. 1.4.54-56 pe. va. 802 803 805)–

Paţipāţiyā imā gāthā vatvā tāsaŋ atthaŋ pakāsetvā ‘iti kho, mahārāja, te cattāro janā ekekaŋ gāthaŋ vattukāmāpi vattuŋ asakkontā ekakameva akkharaŋ vatvā puna lohakumbhimeva paviţţhā’ ti āha.

Raññā kira pasenadikosalena tassa saddassa sutakālato paţţhāya te heţţhā bhassanti eva, ajjāpi ekaŋ vassasahassaŋ nātikkamanti. Rañño taŋ desanaŋ sutvā mahāsaŋvego uppajji. So ‘bhāriyaŋ vatidaŋ pāradārikakammaŋ nāma, ekaŋ kira buddhantaraŋ niraye paccitvā tato cutā saţţhiyojanikāya lohakumbhiyā nibbattitvā tattha saţţhivassasahassāni paccitvā evampi nesaŋ dukkhā muccanakālo na paññāyati, ahampi paradāre sinehaŋ katvā sabbarattiŋ niddaŋ na labhiŋ, idāni ito paţţhāya paradāre mānasaŋ na bandhissāmī’ ti cintetvā tathāgataŋ āha– ‘bhante, ajja me rattiyā dīghabhāvo ñāto’ ti. Sopi puriso tattheva nisinno taŋ kathaŋ sutvā ‘laddho me balavappaccayo’ ti satthāraŋ āha– ‘bhante, raññā tāva ajja rattiyā dīghabhāvo ñāto, ahaŋ pana hiyyo sayameva yojanassa dīghabhāvaŋ aññāsin’ ti. Satthā dvinnampi kathaŋ saŋsanditvā ‘ekaccassa ratti dīghā hoti, ekaccassa yojanaŋ dīghaŋ hoti, bālassa pana saŋsāro dīgho hotī’ ti vatvā dhammaŋ desento imaŋ gāthamāha–

60. 
‘Dīghā jāgarato ratti, dīghaŋ santassa yojanaŋ;


Dīgho bālāna saŋsāro, saddhammaŋ avijānatan’ ti.

Tattha dīghāti ratti nāmesā tiyāmamattāva, jāgarantassa pana dīghā hoti, dviguņatiguņā viya hutvā khāyati. Tassā dīghabhāvaŋ attānaŋ mankuņasanghassa bhattaŋ katvā yāva sūriyuggamanā samparivattakaŋ semāno (p. 1.289) mahākusītopi, subhojanaŋ bhuñjitvā sirisayane sayamāno kāmabhogīpi na jānāti, sabbarattiŋ pana padhānaŋ padahanto yogāvacaro ca, dhammakathaŋ kathento dhammakathiko ca, āsanasamīpe ţhatvā dhammaŋ suņanto ca, sīsarogādiphuţţho vā hatthapādacchedanādiŋ patto vā vedanābhibhūto ca, rattiŋ maggapaţipanno addhiko ca jānāti. Yojananti yojanampi catugāvutamattameva, santassa pana kilantassa dīghaŋ hoti, dviguņatiguņaŋ viya khāyati. Sakaladivasañhi maggaŋ gantvā kilanto paţipathaŋ āgacchantaŋ disvā ‘purato gāmo kīvadūro’ ti pucchitvā ‘yojanan’ ti vutte thokaŋ gantvā aparampi pucchitvā tenāpi ‘yojanan’ ti vutte puna thokaŋ gantvā aparampi pucchati. Sopi ‘yojanan’ ti vadati. So pucchitapucchitā yojananteva vadanti, dīghaŋ vatidaŋ yojanaŋ, ekayojanaŋ dve tīņi yojanāni viya maññeti. Bālānanti idhalokaparalokatthaŋ pana ajānantānaŋ bālānaŋ saŋsāravaţţassa pariyantaŋ kātuŋ asakkontānaŋ yaŋ sattatiŋsabodhipakkhiyabhedaŋ saddhammaŋ ñatvā saŋsārassa antaŋ karonti, taŋ saddhammaŋ avijānataŋ saŋsāro dīgho nāma hoti. So hi attano dhammatāya eva dīgho nāma. Vuttampi cetaŋ– ‘anamataggoyaŋ, bhikkhave, saŋsāro, pubbā koţi na paññāyatī’ ti (saŋ. ni. 2.124). Bālānaŋ pana pariyantaŋ kātuŋ asakkontānaŋ atidīghoyevāti.

Desanāvasāne so puriso sotāpattiphalaŋ patto, aññepi bahū sotāpattiphalādīni pattā. Mahājanassa sātthikā dhammadesanā jātāti.

Rājā satthāraŋ vanditvā gacchantoyeva te satte bandhanā mocesi. Tattha itthipurisā bandhanā muttā sīsaŋ nhatvā sakāni gehāni gacchantā ‘ciraŋ jīvatu no, ayyā, mallikā devī, taŋ nissāya jīvitaŋ labhimhā’ ti mallikāya guņakathaŋ kathayiŋsu. Sāyanhasamaye bhikkhū dhammasabhāyaŋ kathaŋ samuţţhāpesuŋ– ‘aho paņđitā vatāyaŋ, mallikā, attano paññaŋ nissāya ettakassa janassa jīvitadānaŋ adāsī’ ti. Satthā gandhakuţiyaŋ nisinnova tesaŋ bhikkhūnaŋ kathaŋ sutvā gandhakuţito nikkhamitvā dhammasabhaŋ pavisitvā paññatte āsane nisīditvā ‘kāya nuttha, bhikkhave, etarahi kathāya (p. 1.290) sannisinnā’ ti pucchitvā ‘imāya nāmā’ ti vutte, ‘na, bhikkhave, mallikā, idāneva attano paññaŋ nissāya mahājanassa jīvitadānaŋ deti, pubbepi adāsiyevā’ ti vatvā tamatthaŋ pakāsanto atītaŋ āhari–

Atīte bārāņasiyaŋ rañño putto ekaŋ nigrodharukkhaŋ upasankamitvā tattha nibbattāya devatāya āyāci– ‘sāmi devarāja, imasmiŋ jambudīpe ekasatarājāno ekasata-aggamahesiyo, sacāhaŋ pitu accayena rajjaŋ labhissāmī, etesaŋ galalohitena baliŋ karissāmī’ ti. So pitari kālakate rajjaŋ patvā ‘devatāya me ānubhāvena rajjaŋ pattaŋ, balimassā karissāmī’ ti mahatiyā senāya nikkhamitvā ekaŋ rājānaŋ attano vase vattetvā tena saddhiŋ aparampi aparampīti sabbe rājāno attano vase katvā saddhiŋ aggamahesīhi ādāya gacchanto uggasenassa nāma sabbakaniţţhassa rañño dhammadinnā nāma aggamahesī garugabbhā, taŋ ohāya āgantvā ‘ettakajanaŋ visapānakaŋ pāyetvā māressāmī’ ti rukkhamūlaŋ sodhāpesi. Devatā cintesi– ‘ayaŋ rājā ettake rājāno gaņhanto “maŋ nissāya gahitā ime” ti cintetvā tesaŋ galalohitena mayhaŋ baliŋ kātukāmo, sace panāyaŋ ete ghātessati, jambudīpe rājavaŋso upacchijjissati, rukkhamūlepi, me asuci bhavissati, sakkhissāmi nu kho etaŋ nivāretun’ ti. Sā upadhārentī ‘nāhaŋ sakkhissāmī’ ti ñatvā aññampi devataŋ upasankamitvā etamatthaŋ ārocetvā ‘tvaŋ sakkhissasī’ ti āha. Tāyapi paţikkhittā aññampi aññampīti evaŋ sakalacakkavāļadevatāyo upasankamitvā tāhipi paţikkhittā catunnaŋ mahārājūnaŋ santikaŋ gantvā ‘mayaŋ na sakkoma, amhākaŋ pana rājā amhehi puññena ca paññāya ca visiţţho, taŋ pucchā’ ti tehipi paţikkhittakāle sakkaŋ upasankamitvā tamatthaŋ ārocetvā, ‘deva, tumhesu appossukkataŋ āpannesu khattiyavaŋso upacchijjissati, tassa paţisaraņaŋ hothā’ ti āha. Sakko ‘ahampi naŋ paţibāhituŋ na sakkhissāmi, upāyaŋ pana te vakkhāmī’ ti vatvā upāyaŋ ācikkhi– ‘gaccha, tvaŋ rañño passantasseva rattavatthaŋ nivāsetvā attano rukkhato nikkhamitvā gamanākāraŋ dassehi. Atha taŋ rājā “devatā gacchati, nivattāpessāmi nan” ti nānappakārena yācissati. Atha naŋ vadeyyāsi “tvaŋ ekasatarājāno (p. 1.291) saddhiŋ aggamahesīhi ānetvā tesaŋ galalohitena baliŋ karissāmī” ti mayhaŋ āyācitvā uggasenassa rañño deviŋ ohāya āgato, nāhaŋ tādisassa musāvādassa baliŋ sampaţicchāmī’ ti, ‘evaŋ kira vutte rājā taŋ āņāpessati, sā rañño dhammaŋ desetvā ettakassa janassa jīvitadānaŋ dassatī’ ti. Iminā kāraņena sakko devatāya imaŋ upāyaŋ ācikkhi. Devatā tathā akāsi.

Rājāpi taŋ āņāpesi. Sā āgantvā tesaŋ rājūnaŋ pariyante nisinnampi attano rājānameva vandi. Rājā ‘mayi sabbarājajeţţhake ţhite sabbakaniţţhaŋ attano sāmikaŋ vandatī’ ti tassā kujjhi. Atha naŋ sā āha– ‘kiŋ mayhaŋ tayi paţibaddhaŋ, ayaŋ pana me sāmiko issariyassa dāyako, imaŋ avanditvā kasmā taŋ vandissāmī’ ti? Rukkhadevatā passantasseva mahājanassa ‘evaŋ, bhadde, evaŋ, bhadde’ ti vatvā taŋ pupphamuţţhinā pūjesi Puna rājā āha– ‘sace maŋ na vandasi, mayhaŋ rajjasiridāyikaŋ evaŋ mahānubhāvaŋ devataŋ kasmā na vandasī’ ti? ‘Mahārāja, tayā attano puññe ţhatvā rājāno gahitā, na devatāya gahetvā dinnā’ ti. Punapi taŋ devatā ‘evaŋ, bhadde, evaŋ, bhadde’ ti vatvā tatheva pūjesi. Puna sā rājānaŋ āha– ‘tvaŋ “devatāya me ettakā rājāno gahetvā dinnā” ti vadesi, idāni te devatāya upari vāmapasse rukkho agginā dađđho, sā taŋ aggiŋ nibbāpetuŋ kasmā nāsakkhi, yadi evaŋ mahānubhāvā’ ti. Punapi taŋ devatā ‘evaŋ, bhadde, evaŋ, bhadde’ ti vatvā tatheva pūjesi.

Sā kathayamānā ţhitā rodi ceva hasi ca. Atha naŋ rājā ‘kiŋ ummattikāsī’ ti āha. ‘Kasmā deva evaŋ vadesi’? ‘Na mādisiyo ummattikā hontī’ ti. Atha ‘naŋ kiŋ kāraņā rodasi ceva hasasi cā’ ti? ‘Suņāhi, mahārāja, ahañhi atīte kuladhītā hutvā patikule vasantī sāmikassa sahāyakaŋ pāhunakaŋ āgataŋ disvā tassa bhattaŋ pacitukāmā “maŋsaŋ āharā” ti dāsiyā kahāpaņaŋ datvā tāya maŋsaŋ alabhitvā āgatāya “natthi maŋsan” ti vutte gehassa pacchimabhāge sayitāya eļikāya sīsaŋ chinditvā bhattaŋ sampādesiŋ. Sāhaŋ ekissāya eļikāya sīsaŋ chinditvā niraye paccitvā pakkāvasesena tassā lomagaņanāya sīsacchedaŋ pāpuņiŋ, “tvaŋ ettakaŋ janaŋ vadhitvā kadā dukkhā (p. 1.292) muccissasī” ti evamahaŋ tava dukkhaŋ anussarantī rodin’ ti vatvā imaŋ gāthamāha–


‘Ekissā kaņţhaŋ chetvāna, lomagaņanāya paccisaŋ;


Bahūnaŋ kaņţhe chetvāna, kathaŋ kāhasi khattiyā’ ti.

Atha ‘kasmā tvaŋ hasasī’ ti? ‘“Etasmā dukkhā muttāmhī” ti tussitvā, mahārājā’ ti Punapi taŋ devatā ‘evaŋ, bhadde, evaŋ, bhadde’ ti vatvā pupphamuţţhinā pūjesi. Rājā ‘aho me bhāriyaŋ kataŋ kammaŋ, ayaŋ kira ekaŋ eļikaŋ vadhitvā niraye pakkāvasesena tassā lomagaņanāya sīsacchedaŋ pāpuņi, ahaŋ ettakaŋ janaŋ vadhitvā kadā sotthiŋ pāpuņissāmī’ ti sabbe rājāno mocetvā attano mahallakatare vanditvā daharadaharānaŋ añjaliŋ paggayha sabbe khamāpetvā sakasakaţţhānameva pahiņi.

Satthā imaŋ dhammadesanaŋ āharitvā ‘evaŋ, bhikkhave, na idāneva, mallikā devī, attano paññaŋ nissāya mahājanassa jīvitadānaŋ deti, pubbepi adāsiyevā’ ti vatvā atītaŋ samodhānesi– ‘tadā bārāņasirājā pasenadi kosalo ahosi, dhammadinnā, devī mallikā, rukkhadevatā ahamevā’ ti. Evaŋ atītaŋ samodhānetvā puna dhammaŋ desento, ‘bhikkhave, pāņātipāto nāma na kattabbayuttako. Pāņātipātino hi dīgharattaŋ socantī’ ti vatvā imā gāthā āha–


‘Idha socati pecca socati,


Pāpakārī ubhayattha socati.


So socati so vihaññati,


Disvā kammakiliţţhamattano’ ti. (dha. pa. 15).


‘Evaŋ ce sattā jāneyyuŋ, dukkhāyaŋ jātisambhavo;


Na pāņo pāņinaŋ haññe, pāņaghātī hi socatī’ ti. (jā. 1.1.18).

Aññatarapurisavatthu paţhamaŋ.

2. Mahākassapattherasaddhivihārikavatthu
Carañce (p. 1.293) nādhigaccheyyāti imaŋ dhammadesanaŋ satthā sāvatthiyaŋ jetavane viharanto mahākassapattherassa saddhivihārikaŋ ārabbha kathesi. Desanā rājagahe samuţţhitā.

Theraŋ kira rājagahaŋ nissāya pippaliguhāyaŋ vasantaŋ dve saddhivihārikā upaţţhahiŋsu. Tesu eko sakkaccaŋ vattaŋ karoti, eko tena kataŋ kataŋ attanā kataŋ viya dassento mukhodakadantakaţţhānaŋ paţiyāditabhāvaŋ ñatvā, ‘bhante, mukhodakadantakaţţhāni me paţiyāditāni, mukhaŋ dhovathā’ ti vadati, pādadhovananhānādikālepi evameva vadati. Itaro cintesi– ‘ayaŋ niccakālaŋ mayā kataŋ kataŋ attanā kataŋ viya katvā dasseti, hotu, kattabbayuttakamassa karissāmī’ ti. Tassa bhuñjitvā supantasseva nhānodakaŋ tāpetvā ekasmiŋ ghaţe katvā piţţhikoţţhake ţhapesi, udakatāpanabhājane pana nāļimattaŋ udakaŋ sesetvā usumaŋ muñcantaŋ ţhapesi. Taŋ itaro sāyanhasamaye pabujjhitvā usumaŋ nikkhantaŋ disvā ‘udakaŋ tāpetvā koţţhake ţhapitaŋ bhavissatī’ ti vegena gantvā theraŋ vanditvā, ‘bhante, koţţhake udakaŋ ţhapitaŋ, nhāyathā’ ti vatvā therena saddhiŋyeva koţţhakaŋ pāvisi. Thero udakaŋ apassanto ‘kahaŋ udakaŋ, āvuso’ ti āha. Daharo aggisālaŋ gantvā bhājane uļunkaŋ otāretvā tucchabhāvaŋ ñatvā ‘passatha duţţhassa kammaŋ tucchabhājanaŋ uddhane āropetvā kuhiŋ gato, ahaŋ “koţţhake udakan” ti saññāya ārocesin’ ti ujjhāyanto ghaţaŋ ādāya titthaŋ agamāsi. Itaropi piţţhikoţţhakato udakaŋ āharitvā koţţhake ţhapesi.

Thero cintesi– ‘ayaŋ daharo “udakaŋ me tāpetvā koţţhake ţhapitaŋ, etha, bhante, nhāyathā” ti vatvā idāni ujjhāyanto ghaţaŋ ādāya titthaŋ gacchati, kiŋ nu kho etan’ ti upadhārento ‘ettakaŋ kālaŋ esa daharo iminā kataŋ vattaŋ attanāva kataŋ viya pakāsetī’ ti ñatvā sāyaŋ āgantvā nisinnassa ovādamadāsi, ‘āvuso, bhikkhunā nāma “attanā katameva katan” ti vattuŋ vaţţati, no akataŋ, tvaŋ idāneva “koţţhake udakaŋ ţhapitaŋ, nhāyatha, bhante” ti vatvā mayi pavisitvā ţhite ghaţaŋ (p. 1.294) ādāya ujjhāyanto gacchasi, pabbajitassa nāma evaŋ kātuŋ na vaţţatī’ ti. So ‘passatha therassa kammaŋ, udakamattakaŋ nāma nissāya maŋ evaŋ vadesī’ ti kujjhitvā punadivase therena saddhiŋ piņđāya na pāvisi. Thero itarena saddhiŋ ekaŋ padesaŋ agamāsi. So tasmiŋ gate therassa upaţţhākakulaŋ gantvā ‘thero kahaŋ, bhante’ ti puţţho ‘therassa aphāsukaŋ jātaŋ, vihāreyeva nisinno’ ti āha. ‘Kiŋ pana, bhante, laddhuŋ vaţţatī’ ti? ‘Evarūpaŋ kira nāma āhāraŋ dethā’ ti vutte tena vuttaniyāmeneva sampādetvā adaŋsu. So antarāmaggeva taŋ bhattaŋ bhuñjitvā vihāraŋ gato. Theropi gataţţhāne mahantaŋ sukhumavatthaŋ labhitvā attanā saddhiŋ gatadaharassa adāsi. So taŋ rajitvā attano nivāsanapārupanaŋ akāsi.

Thero punadivase taŋ upaţţhākakulaŋ gantvā, ‘bhante, “tumhākaŋ kira aphāsukaŋ jātan” ti amhehi daharena vuttaniyāmeneva paţiyādetvā āhāro pesito, paribhuñjitvā vo phāsukaŋ jātan’ ti vutte tuņhī ahosi. Vihāraŋ pana gantvā taŋ daharaŋ vanditvā nisinnaŋ evamāha– ‘āvuso, tayā kira hiyyo, idaŋ nāma kataŋ, idaŋ pabbajitānaŋ na anucchavikaŋ, viññattiŋ katvā bhuñjituŋ na vaţţatī’ ti. So kujjhitvā there āghātaŋ bandhitvā ‘purimadivase udakamattaŋ nissāya maŋ musāvādiŋ katvā ajja attano upaţţhākakule bhattamuţţhiyā bhuttakāraņā maŋ “viññattiŋ katvā bhuñjituŋ na vaţţatī” ti vadati, vatthampi tena attano upaţţhākasseva dinnaŋ, aho therassa bhāriyaŋ kammaŋ, jānissāmissa kattabbayuttakan’ ti punadivase there gāmaŋ pavisante sayaŋ vihāre ohīyitvā daņđaŋ gahetvā paribhogabhājanāni bhinditvā therassa paņņasālāya aggiŋ datvā yaŋ na jhāyati, taŋ muggarena paharanto bhinditvā nikkhamitvā palāto. So kālaŋ katvā avīcimahāniraye nibbatti.

Mahājano kathaŋ samuţţhāpesi– ‘therassa kira saddhivihāriko ovādamattaŋ asahanto kujjhitvā paņņasālaŋ jhāpetvā palāto’ ti. Atheko bhikkhu aparabhāge rājagahā nikkhamitvā satthāraŋ daţţhukāmo jetavanaŋ gantvā satthāraŋ vanditvā satthārā paţisanthāraŋ katvā ‘kuto āgatosī’ ti puţţho ‘rājagahato, bhante’ ti āha. ‘Mama puttassa mahākassapassa khamanīyan’ ti? ‘Khamanīyaŋ, bhante, eko pana saddhivihāriko ovādamattena (p. 1.295) kujjhitvā paņņasālaŋ jhāpetvā palāto’ ti. Satthā ‘na so idāneva ovādaŋ sutvā kujjhati, pubbepi kujjhiyeva. Na idāneva kuţiŋ dūseti, pubbepi dūsesiyevā’ ti vatvā atītaŋ āhari–

Atīte bārāņasiyaŋ brahmadatte rajjaŋ kārente himavantapadese eko singilasakuņo kulāvakaŋ katvā vasi. Athekadivasaŋ deve vassante eko makkaţo sītena kampamāno taŋ padesaŋ agamāsi. Singilo taŋ disvā gāthamāha–

‘Manussasseva te sīsaŋ, hatthapādā ca vānara;

Atha kena nu vaņņena, agāraŋ te na vijjatī’ ti. (jā. 1.4.81).

Makkaţo ‘kiñcāpi me hatthapādā atthi, yāya pana paññāya vicāretvā agāraŋ kareyyaŋ, sā me paññā natthī’ ti cintetvā tamatthaŋ viññāpetukāmo imaŋ gāthamāha–

‘Manussasseva me sīsaŋ, hatthapādā ca singila;

Yāhu seţţhā manussesu, sā me paññā na vijjatī’ ti. (jā. 1.4.82).

Atha naŋ ‘evarūpassa tava kathaŋ gharāvāso ijjhissatī’ ti garahanto singilo imaŋ gāthādvayamāha–

‘Anavaţţhitacittassa lahucittassa dubbhino.

Niccaŋ addhuvasīlassa, sukhabhāvo na vijjati.

‘So karassu ānubhāvaŋ, vītivattassu sīliyaŋ;

Sītavātaparittāņaŋ, karassu kuţavaŋ kapī’ ti. (jā. 1.4.83-84).

Makkaţo ‘ayaŋ maŋ anavaţţhitacittaŋ lahucittaŋ mittadubbhiŋ addhuvasīlaŋ karoti, idānissa mittadubbhibhāvaŋ dassessāmī’ ti kulāvakaŋ viddhaŋsetvā vippakiri. Sakuņo tasmiŋ kulāvakaŋ gaņhante eva ekena passena nikkhamitvā palāyi.

Satthā imaŋ dhammadesanaŋ āharitvā jātakaŋ samodhānesi– ‘tadā makkaţo kuţidūsakabhikkhu ahosi, singilasakuņo kassapo ahosī’ ti (p. 1.296) Jātakaŋ samodhānetvā ‘evaŋ, bhikkhave, na idāneva, pubbepi so ovādakkhaņe kujjhitvā kuţiŋ dūsesi, mama puttassa kassapassa evarūpena bālena saddhiŋ vasanato ekakasseva nivāso seyyo’ ti vatvā imaŋ gāthamāha–

61. 
‘Carañce nādhigaccheyya, seyyaŋ sadisamattano;


Ekacariyaŋ daļhaŋ kayirā, natthi bāle sahāyatā’ ti.

Tattha caranti iriyāpathacāraŋ aggahetvā manasācāro veditabbo, kalyāņamittaŋ pariyesantoti attho. Seyyaŋ sadisamattanoti attano sīlasamādhipaññāguņehi adhikataraŋ vā sadisaŋ vā na labheyya ce. Ekacariyanti etesu hi seyyaŋ labhamāno sīlādīhi vađđhati, sadisaŋ labhamāno na parihāyati, hīnena pana saddhiŋ ekato vasanto ekato saŋbhogaparibhogaŋ karonto sīlādīhi parihāyati. Tena vuttaŋ– ‘evarūpo puggalo na sevitabbo na bhajitabbo na payirupāsitabbo aññatra anuddayā aññatra anukampā’ ti (pu. pa. 121 a. ni. 3.26). Tasmā sace kāruññaŋ paţicca ‘ayaŋ maŋ nissāya sīlādīhi vađđhissatī’ ti tamhā puggalā kiñci apaccāsīsanto taŋ sangaņhituŋ sakkoti, iccetaŋ kusalaŋ No ce sakkoti, ekacariyaŋ daļhaŋ kayirā ekībhāvameva thiraŋ katvā sabba-iriyāpathesu ekakova vihareyya. Kiŋ kāraņā? Natthi bāle sahāyatāti sahāyatā nāma cūļasīlaŋ majjhimasīlaŋ mahāsīlaŋ dasa kathāvatthūni terasa dhutangaguņā vipassanāguņā cattāro maggā cattāri phalāni tisso vijjā cha abhiññā. Ayaŋ sahāyatāguņo bālaŋ nissāya natthīti.

Desanāvasāne āgantuko bhikkhu sotāpattiphalaŋ patto, aññepi bahū sotāpattiphalādīni pāpuņiŋsu, desanā mahājanassa sātthikā ahosīti.

Mahākassapattherasaddhivihārikavatthu dutiyaŋ.

3. Ānandaseţţhivatthu
Puttā (p. 1.297) matthīti imaŋ dhammadesanaŋ satthā sāvatthiyaŋ viharanto ānandaseţţhiŋ ārabbha kathesi.

Sāvatthiyaŋ kira ānandaseţţhi nāma cattālīsakoţivibhavo mahāmaccharī ahosi. So anvađđhamāsaŋ ñātake sannipātetvā puttaŋ mūlasiriŋ nāma tīsu velāsu evaŋ ovadati– ‘idaŋ cattālīsakoţidhanaŋ “bahū”‘ ti mā saññaŋ kari, vijjamānaŋ dhanaŋ na dātabbaŋ, navaŋ dhanaŋ uppādetabbaŋ. Ekekampi hi kahāpaņaŋ vayaŋ karontassa pana khīyateva. Tasmā–

‘Añjanānaŋ khayaŋ disvā, upacikānañca ācayaŋ;

Madhūnañca samāhāraŋ, paņđito gharamāvase’ ti.

So aparena samayena attano pañca mahānidhiyo puttassa anācikkhitvā dhananissito maccheramalamalino kālaŋ katvā tasseva nagarassa ekasmiŋ dvāragāmake caņđālānaŋ kulasahassaŋ paţivasati. Tatthekissā caņđāliyā kucchismiŋ paţisandhiŋ gaņhi. Rājā tassa kālakiriyaŋ sutvā puttamassa mūlasiriŋ pakkosāpetvā seţţhiţţhāne ţhapesi. Tampi caņđālakulasahassaŋ ekatova bhatiyā kammaŋ katvā jīvamānaŋ tassa paţisandhiggahaņato paţţhāya neva bhatiŋ labhati, na yāpanamattato paraŋ bhattapiņđampi. Te ‘mayaŋ etarahi kammaŋ karontāpi piņđabhattampi na labhāma, amhākaŋ antare kāļakaņņiyā bhavitabban’ ti dve koţţhāsā hutvā yāva tassa mātāpitaro visuŋ honti, tāva vibhajitvā ‘imasmiŋ kule kāļakaņņī uppannā’ ti tassa mātaraŋ nīhariŋsu.

Sāpi yāvassā so kucchigato, tāva yāpanamattampi kicchena labhitvā puttaŋ vijāyi. Tassa hatthā ca pādā ca akkhīni ca kaņņā ca nāsā ca mukhañca yathāţhāne na ahesuŋ. So evarūpena angavekallena samannāgato paŋsupisācako viya ativirūpo ahosi. Evaŋ santepi taŋ mātā na pariccaji. Kucchiyaŋ vasitaputtasmiñhi sineho balavā hoti. Sā taŋ kicchena posayamānā taŋ ādāya gatadivase kiñci alabhitvā gehe katvā sayameva gatadivase bhatiŋ labhati. Atha naŋ piņđāya caritvā jīvituŋ samatthakāle sā kapālakaŋ hatthe ţhapetvā, ‘tāta (p. 1.298) mayaŋ taŋ nissāya mahādukkhaŋ pattā, idāni na sakkomi taŋ posetuŋ, imasmiŋ nagare kapaņaddhikādīnaŋ paţiyattabhattāni atthi, tattha bhikkhāya caritvā jīvāhī’ ti taŋ vissajjesi. So gharapaţipāţiyā caranto ānandaseţţhikāle nivuttaţţhānaŋ gantvā jātissaro hutvā attano gehaŋ pāvisi. Tīsu pana dvārakoţţhakesu na koci sallakkhesi. Catutthe dvārakoţţhake mūlasiriseţţhino puttakā disvā ubbiggahadayā parodiŋsu. Atha naŋ seţţhipurisā ‘nikkhama kāļakaņņī’ ti pothetvā nīharitvā sankāraţţhāne khipiŋsu. Satthā ānandattherena pacchāsamaņena piņđāya caranto taŋ ţhānaŋ patto theraŋ oloketvā tena puţţho taŋ pavattiŋ ācikkhi. Thero mūlasiriŋ pakkosāpesi. Atha mahājanakāyo sannipati. Satthā mūlasiriŋ āmantetvā ‘jānāsi etan’ ti pucchitvā ‘na jānāmī’ ti vutte, ‘pitā te ānandaseţţhī’ ti vatvā asaddahantaŋ ‘ānandaseţţhi puttassa te pañca mahānidhiyo ācikkhāhī’ ti ācikkhāpetvā saddahāpesi. So satthāraŋ saraņaŋ agamāsi. Tassa dhammaŋ desento imaŋ gāthamāha–

62. 
‘Puttā matthi dhanammatthi, iti bālo vihaññati;


Attā hi attano natthi, kuto puttā kuto dhanan’ ti.

Tassattho puttā me atthi, dhanaŋ me atthi, iti bālo puttataņhāya ceva dhanataņhāya ca haññati vihaññati dukkhayati, ‘puttā me nassiŋsū’ ti vihaññati, ‘nassantī’ ti vihaññati, ‘nassissantī’ ti vihaññati. Dhanepi eseva nayo. Iti chahākārehi vihaññati. ‘Putte posessāmī’ ti rattiñca divā ca thalajalapathādīsu nānappakārato vāyamantopi vihaññati, ‘dhanaŋ uppādessāmī’ ti kasivāņijjādīni karontopi vihaññateva. Evaŋ vihaññassa ca attā hi attano natthi tena vighātena dukkhitaŋ attānaŋ sukhitaŋ kātuŋ asakkontassa pavattiyampissa attā hi attano natthi, maraņamañce nipannassa māraņantikāhi vedanāhi aggijālāhi viya pariđayhamānassa chijjamānesu sandhibandhanesu, bhijjamānesu aţţhisanghāţesu nimīletvā paralokaŋ ummīletvā idhalokaŋ passantassāpi divase divase dvikkhattuŋ nhāpetvā tikkhattuŋ bhojetvā gandhamālādīhi alankaritvā yāvajīvaŋ positopi sahāyabhāvena (p. 1.299) dukkhaparittāņaŋ kātuŋ asamatthatāya attā hi attano natthi. Kuto puttā kuto dhanaŋ puttā vā dhanaŋ vā tasmiŋ samaye kimeva karissanti, ānandaseţţhinopi kassaci kiñci adatvā puttassatthāya dhanaŋ saņţhapetvā pubbe vā maraņamañce nipannassa, idāni vā imaŋ dukkhaŋ pattassa kuto puttā kuto dhanaŋ. Puttā vā dhanaŋ vā tasmiŋ samaye kiŋ dukkhaŋ hariŋsu, kiŋ vā sukhaŋ uppādayiŋsūti.

Desanāvasāne caturāsītiyā pāņasahassānaŋ dhammābhisamayo ahosi. Desanā mahājanassa sātthikā ahosīti.

Ānandaseţţhivatthu tatiyaŋ.

4. Gaņţhibhedakacoravatthu
Yo bāloti imaŋ dhammadesanaŋ satthā jetavane viharanto gaņţhibhedakacore ārabbha kathesi.

Te kira dve sahāyakā dhammassavanatthāya gacchantena mahājanena saddhiŋ jetavanaŋ gantvā eko dhammakathaŋ assosi, eko attano gayhūpagaŋ olokesi. Tesu eko dhammaŋ suņamāno sotāpattiphalaŋ pāpuņi, itaro ekassa dussante baddhaŋ pañcamāsakamattaŋ labhi. Tassa taŋ gehe pākabhattaŋ jātaŋ, itarassa gehe na paccati. Atha naŋ sahāyakacoro attano bhariyāya saddhiŋ uppaņđayamāno ‘tvaŋ atipaņđitatāya attano gehe pākabhattamūlampi na nipphādesī’ ti āha. Itaro pana ‘bālabhāveneva vatāyaŋ attano paņđitabhāvaŋ maññatī’ ti taŋ pavattiŋ satthu ārocetuŋ ñātīhi saddhiŋ jetavanaŋ gantvā ārocesi. Satthā tassa dhammaŋ desento imaŋ gāthamāha–

63. 
‘Yo bālo maññati bālyaŋ, paņđito vāpi tena so;


Bālo ca paņđitamānī, sa ve “bālo” ti vuccatī’ ti.

Tattha yo bāloti yo andhabālo apaņđito samāno ‘bālo ahan’ ti attano bālyaŋ bālabhāvaŋ maññati jānāti. Tena soti (p. 1.300) tena kāraņena so puggalo paņđito vāpi hoti paņđitasadiso vā. So hi ‘bālo ahan’ ti jānamāno aññaŋ paņđitaŋ upasankamanto payirupāsanto tena paņđitabhāvatthāya ovadiyamāno anusāsiyamāno taŋ ovādaŋ gaņhitvā paņđito vā hoti paņđitataro vā. Sa ve bāloti yo ca bālo samāno ‘ko añño mayā sadiso bahussuto vā dhammakathiko vā vinayadharo vā dhutangadharo vā atthī’ ti evaŋ paņđitamānī hoti. So aññaŋ paņđitaŋ anupasankamanto apayirupāsanto neva pariyattiŋ uggaņhāti, na paţipattiŋ pūreti, ekantabālabhāvameva pāpuņāti. So gaņţhibhedakacoro viya. Tena vuttaŋ ‘sa ve “bālo” ti vuccatī’ ti.

Desanāpariyosāne itarassa ñātakehi saddhiŋ mahājano sotāpattiphalādīni pāpuņīti.

Gaņţhibhedakacoravatthu catutthaŋ.

5. Udāyittheravatthu
Yāvajīvampi ce bāloti imaŋ dhammadesanaŋ satthā jetavane viharanto udāyittheraŋ ārabbha kathesi.

So kira mahātheresu paţikkantesu dhammasabhaŋ gantvā dhammāsane nisīdi. Atha naŋ ekadivasaŋ āgantukā bhikkhū disvā ‘ayaŋ bahussuto mahāthero bhavissatī’ ti maññamānā khandhādipaţisaŋyuttaŋ pañhaŋ pucchitvā kiñci ajānamānaŋ ‘ko eso, buddhehi saddhiŋ ekavihāre vasamāno khandhadhātu-āyatanamattampi na jānātī’ ti garahitvā taŋ pavattiŋ tathāgatassa ārocesuŋ. Satthā tesaŋ dhammaŋ desento imaŋ gāthamāha–

64. 
‘Yāvajīvampi ce bālo, paņđitaŋ payirupāsati;


Na so dhammaŋ vijānāti, dabbī sūparasaŋ yathā’ ti.

Tassattho bālo nāmesa yāvajīvampi paņđitaŋ upasankamanto payirupāsanto ‘idaŋ buddhavacanaŋ, ettakaŋ buddhavacanan’ ti evaŋ pariyattidhammaŋ vā ‘ayaŋ (p. 1.301) cāro, ayaŋ vihāro, ayaŋ ācāro, ayaŋ gocaro, idaŋ sāvajjaŋ, idaŋ anavajjaŋ, idaŋ sevitabbaŋ, idaŋ na sevitabbaŋ, idaŋ paţivijjhitabbaŋ, idaŋ sacchikātabban’ ti evaŋ paţipattipaţivedhadhammaŋ vā na jānāti. Yathā kiŋ? Dabbī sūparasaŋ yathāti. Yathā hi dabbī yāva parikkhayā nānappakārāya sūpavikatiyā samparivattamānāpi ‘idaŋ loņikaŋ, idaŋ aloņikaŋ, idaŋ tittakaŋ, idaŋ khārikaŋ, idaŋ kaţukaŋ, idaŋ ambilaŋ, idaŋ anambilaŋ, idaŋ kasāvan’ ti sūparasaŋ na jānāti, evameva bālo yāvajīvampi paņđitaŋ payirupāsamāno vuttappakāraŋ dhammaŋ na jānātīti.

Desanāvasāne āgantukā bhikkhū āsavehi cittāni vimucciŋsūti.

Udāyittheravatthu pañcamaŋ.

6. Tiŋsamattapāveyyakabhikkhuvatthu
Muhuttamapi ce viññūti imaŋ dhammadesanaŋ satthā jetavane viharanto tiŋsamatte pāveyyake bhikkhū ārabbha kathesi.

Tesañhi bhagavā itthiŋ pariyesantānaŋ kappāsikavanasaņđe paţhamaŋ dhammaŋ desesi. Tadā te sabbeva ehibhikkhubhāvaŋ patvā iddhimayapattacīvaradharā hutvā terasa dhutangāni samādāya vattamānā punapi dīghassa addhuno accayena satthāraŋ upasankamitvā anamataggadhammadesanaŋ sutvā tasmiŋyeva āsane arahattaŋ pāpuņiŋsu. Bhikkhū ‘aho vatimehi bhikkhūhi khippameva dhammo viññāto’ ti dhammasabhāyaŋ kathaŋ samuţţhāpesuŋ. Satthā taŋ sutvā ‘na, bhikkhave, idāneva, pubbepi ime tiŋsamattā sahāyakā dhuttā hutvā tuņđilajātake (jā. 1.6.88ādayo) mahātuņđilassa dhammadesanaŋ sutvāpi khippameva dhammaŋ viññāya pañca sīlāni samādiyiŋsu, te teneva upanissayena etarahi nisinnāsaneyeva arahattaŋ pattā’ ti vatvā dhammaŋ desento imaŋ gāthamāha –

65. 
‘Muhuttamapi ce viññū, paņđitaŋ payirupāsati;


Khippaŋ dhammaŋ vijānāti, jivhā sūparasaŋ yathā’ ti.

Tassattho (p. 1.302) viññū paņđitapuriso muhuttamapi ce aññaŋ paņđitaŋ payirupāsati, so tassa santike uggaņhanto paripucchanto khippameva pariyattidhammaŋ vijānāti. Tato kammaţţhānaŋ kathāpetvā paţipattiyaŋ ghaţento vāyamanto yathā nāma anupahatajivhāpasādo puriso rasavijānanatthaŋ jivhagge ţhapetvā eva loņikādibhedaŋ rasaŋ vijānāti, evaŋ paņđito khippameva lokuttaradhammampi vijānātīti.

Desanāvasāne bahū bhikkhū arahattaŋ pāpuņiŋsūti.

Tiŋsamattapāveyyakabhikkhuvatthu chaţţhaŋ.

7. Suppabuddhakuţţhivatthu
Caranti bālā dummedhāti imaŋ dhammadesanaŋ satthā veļuvane viharanto suppabuddhakuţţhiŋ ārabbha kathesi. Suppabuddhakuţţhivatthu udāne (udā. 43) āgatameva.

Tadā hi suppabuddhakuţţhi parisapariyante nisinno bhagavato dhammadesanaŋ sutvā sotāpattiphalaŋ patvā attanā paţiladdhaguņaŋ satthu ārocetukāmo parisamajjhe ogāhituŋ avisahanto mahājanassa satthāraŋ vanditvā anugantvā nivattanakāle vihāraŋ agamāsi. Tasmiŋ khaņe sakko devarājā ‘ayaŋ suppabuddhakuţţhi attano satthu sāsane paţiladdhaguņaŋ pākaţaŋ kātukāmo’ ti ñatvā ‘vīmaŋsissāmi nan’ ti gantvā ākāse ţhitova etadavoca– ‘suppabuddha, tvaŋ manussadaliddo manussavarāko, ahaŋ te apariyantaŋ dhanaŋ dassāmi, “buddho na buddho, dhammo na dhammo, sangho na sangho, alaŋ me buddhena, alaŋ me dhammena, alaŋ me sanghenā” ti vadehī’ ti. Atha naŋ so āha– ‘kosi tvan’ ti? ‘Ahaŋ sakko’ ti. Andhabāla, ahirika tvaŋ mayā saddhiŋ kathetuŋ na yuttarūpo, tvaŋ maŋ ‘duggato daliddo kapaņo’ ti vadesi, nevāhaŋ duggato, na daliddo, sukhappatto ahamasmi mahaddhano–

‘Saddhādhanaŋ sīladhanaŋ, hirī ottappiyaŋ dhanaŋ;

Sutadhanañca cāgo ca, paññā ve sattamaŋ dhanaŋ.

‘Yassa (p. 1.303) ete dhanā atthi, itthiyā purisassa vā;

“Adaliddo” ti taŋ āhu, amoghaŋ tassa jīvitan’ ti. (a. ni. 7.5-6)–

Imāni me sattavidha-ariyadhanāni santi, yesañhi imāni satta dhanāni santi, na te buddhehi vā paccekabuddhehi vā ‘daliddā’ ti vuccantīti. Sakko tassa kathaŋ sutvā taŋ antarāmagge ohāya satthu santikaŋ gantvā sabbaŋ taŋ vacanapaţivacanaŋ ārocesi. Atha naŋ bhagavā āha– ‘na kho, sakka, sakkā tādisānaŋ satenapi sahassenapi suppabuddhakuţţhiŋ “buddho na buddho” ti vā, “dhammo na dhammo” ti vā, “sangho na sangho” ti vā kathāpetun’ ti. Suppabuddhopi kho kuţţhi satthu santikaŋ gantvā satthārā katapaţisanthāro sammodamāno attanā paţiladdhaguņaŋ ārocetvā vuţţhāyāsanā pakkāmi. Atha naŋ acirapakkantaŋ gāvī taruņavacchā jīvitā voropesi.

Sā kira ekā yakkhinī pukkusātikulaputtaŋ, bāhiyaŋ dārucīriyaŋ, tambadāţhikacoraghātakaŋ, suppabuddhakuţţhinti imesaŋ catunnaŋ janānaŋ anekasate attabhāve gāvī hutvā jīvitā voropesi. Te kira atīte cattāro seţţhiputtā hutvā ekaŋ nagarasobhiniŋ gaņikaŋ uyyānaŋ netvā divasaŋ sampattiŋ anubhavitvā sāyanhasamaye evaŋ sammantayiŋsu– ‘imasmiŋ ţhāne añño natthi, imissā amhehi dinnaŋ kahāpaņasahassañca sabbañca pasādhanabhaņđaŋ gahetvā imaŋ māretvā gacchāmā’ ti. Sā tesaŋ kathaŋ sutvā ‘ime nillajjā, mayā saddhiŋ abhiramitvā idāni maŋ māretukāmā, jānissāmi nesaŋ kattabbayuttakan’ ti tehi māriyamānā ‘ahaŋ yakkhinī hutvā yathā maŋ ete mārenti, evameva te māretuŋ samatthā bhaveyyan’ ti patthanaŋ akāsi. Tassa nissandena ime māresi. Sambahulā bhikkhū tassa kālakiriyaŋ bhagavato ārocetvā ‘tassa kā gati, kena ca kāraņena kuţţhibhāvaŋ patto’ ti pucchiŋsu. Satthā sotāpattiphalaŋ patvā tassa tāvatiŋsabhavane uppannabhāvañca tagarasikhipaccekabuddhaŋ disvā niţţhubhitvā apasabyaŋ katvā dīgharattaŋ niraye paccitvā vipākāvasesena idāni kuţţhibhāvappattiñca byākaritvā, ‘bhikkhave, ime sattā attanāva (p. 1.304) attano kaţukavipākakammaŋ karontā vicarantī’ ti vatvā anusandhiŋ ghaţetvā uttari dhammaŋ desento imaŋ gāthamāha–

66. 
‘Caranti bālā dummedhā, amitteneva attanā;


Karontā pāpakaŋ kammaŋ, yaŋ hoti kaţukapphalan’ ti.

Tattha carantīti catūhi iriyāpathehi akusalameva karontā vicaranti. Bālāti idhalokatthañca paralokatthañca ajānantā idha bālā nāma. Dummedhāti duppaññā. Amitteneva attanāti attanā amittabhūtena viya verinā hutvā. Kaţukapphalanti tikhiņaphalaŋ dukkhaphalanti.

Desanāvasāne bahū sotāpattiphalādīni pāpuņiŋsūti.

Suppabuddhakuţţhivatthu sattamaŋ.

8. Kassakavatthu
Na taŋ kammaŋ kataŋ sādhūti imaŋ dhammadesanaŋ satthā jetavane viharanto ekaŋ kassakaŋ ārabbha kathesi.

So kira sāvatthito avidūre ekaŋ khettaŋ kasati. Corā udakaniddhamanena nagaraŋ pavisitvā ekasmiŋ ađđhakule umangaŋ bhinditvā bahuŋ hiraññasuvaņņaŋ gahetvā udakaniddhamaneneva nikkhamiŋsu. Eko coro te vañcetvā ekaŋ sahassatthavikaŋ ovaţţikāya katvā taŋ khettaŋ gantvā tehi saddhiŋ bhaņđaŋ bhājetvā ādāya gacchanto ovaţţikato patamānaŋ sahassatthavikaŋ na sallakkhesi. Taŋ divasaŋ satthā paccūsasamaye lokaŋ volokento taŋ kassakaŋ attano ñāņajālassa antopaviţţhaŋ disvā ‘kiŋ nu kho bhavissatī’ ti upadhārayamāno idaŋ addasa– ‘ayaŋ kassako pātova kasituŋ gamissati, bhaņđasāmikā corānaŋ anupadaŋ gantvā ovaţţikato patamānaŋ sahassatthavikaŋ disvā etaŋ gaņhissanti, maŋ ţhapetvā tassa añño sakkhī nāma na bhavissati, sotāpattimaggassa upanissayopissa atthi, tattha mayā gantuŋ vaţţatī’ ti. Sopi kassako pātova kasituŋ gato. Satthā ānandattherena pacchāsamaņena tattha agamāsi. Kassako satthāraŋ disvā gantvā bhagavantaŋ (p. 1.305) vanditvā puna kasituŋ ārabhi. Satthā tena saddhiŋ kiñci avatvāva sahassatthavikāya patitaţţhānaŋ gantvā taŋ disvā ānandattheraŋ āha– ‘passa, ānanda, āsīviso’ ti. ‘Passāmi, bhante, ghoraviso’ ti.

Kassako taŋ kathaŋ sutvā ‘mama velāya vā avelāya vā vicaraņaţţhānametaŋ, āsīviso kirettha atthī’ ti cintetvā satthari ettakaŋ vatvā pakkante ‘māressāmi nan’ ti patodalaţţhiŋ ādāya gato sahassabhaņđikaŋ disvā ‘imaŋ sandhāya satthārā kathitaŋ bhavissatī’ ti taŋ ādāya nivatto, abyattatāya ekamante ţhapetvā paŋsunā paţicchādetvā puna kasituŋ ārabhi. Manussā ca vibhātāya rattiyā gehe corehi katakammaŋ disvā padānupadaŋ gacchantā taŋ khettaŋ gantvā tattha corehi bhaņđassa bhājitaţţhānaŋ disvā kassakassa padavalañjaŋ addasaŋsu. Te tassa padānusārena gantvā thavikāya ţhapitaţţhānaŋ disvā paŋsuŋ viyūhitvā thavikaŋ ādāya ‘tvaŋ gehaŋ vilumpitvā khettaŋ kasamāno viya vicarasī’ ti tajjetvā pothetvā netvā rañño dassayiŋsu. Rājā taŋ pavattiŋ sutvā tassa vadhaŋ āņāpesi. Rājapurisā taŋ pacchābāhaŋ bandhitvā kasāhi tāļentā āghātanaŋ nayiŋsu. So kasāhi tāļiyamāno aññaŋ kiñci avatvā ‘passānanda, āsīvisoti, passāmi bhagavā ghoraviso’ ti vadanto gacchati. Atha naŋ rājapurisā ‘tvaŋ satthu ceva ānandattherassa ca kathaŋ kathesi, kiŋ nāmetan’ ti pucchitvā– ‘rājānaŋ daţţhuŋ labhamāno kathessāmī’ ti vutte rañño santikaŋ netvā rañño taŋ pavattiŋ kathayiŋsu. Atha naŋ rājā ‘kasmā evaŋ kathesī’ ti pucchi. So ‘nāhaŋ, deva, coro’ ti vatvā kasanatthāya nikkhantakālato paţţhāya sabbaŋ taŋ pavattiŋ rañño ācikkhi. Rājā tassa kathaŋ sutvā ‘ayaŋ bhaņe loke aggapuggalaŋ satthāraŋ sakkhiŋ apadisati, na yuttaŋ etassa dosaŋ āropetuŋ, ahamettha kattabbaŋ jānissāmī’ ti taŋ ādāya sāyanhasamaye satthu santikaŋ gantvā satthāraŋ pucchi– ‘bhagavā kacci tumhe ānandattherena saddhiŋ etassa kassakassa kasanaţţhānaŋ gatā’ ti? ‘Āma, mahārājā’ ti. ‘Kiŋ vo tattha diţţhan’ ti? ‘Sahassatthavikā, mahārājā’ ti. ‘Disvā kiŋ avocutthā’ ti? ‘Idaŋ nāma, mahārājā’ ti. ‘Bhante, sacāyaŋ puriso tumhādisaŋ apadisaŋ nākarissa, na jīvitaŋ alabhissa, tumhehi pana kathitakathaŋ (p. 1.306) kathetvā tena jīvitaŋ laddhan’ ti. Taŋ sutvā satthā ‘āma, mahārāja, ahampi ettakameva vatvā gato, paņđitena nāma yaŋ kammaŋ katvā pacchānutappaŋ hoti, taŋ na kattabban’ ti vatvā anusandhiŋ ghaţetvā dhammaŋ desento imaŋ gāthamāha–

67. 
‘Na taŋ kammaŋ kataŋ sādhu, yaŋ katvā anutappati;


Yassa assumukho rodaŋ, vipākaŋ paţisevatī’ ti.

Tattha na taŋ kammanti yaŋ nirayādīsu nibbattanasamatthaŋ dukkhudrayaŋ kammaŋ katvā anussaranto anussaritānussaritakkhaņe anutappati anusocati, taŋ kataŋ na sādhu na sundaraŋ niratthakaŋ. Yassa assumukhoti yassa assūhi tintamukho rodanto vipākaŋ anubhotīti.

Desanāvasāne kassako upāsako sotāpattiphalaŋ patto, sampattabhikkhūpi sotāpattiphalādīni pāpuņiŋsūti.

Kassakavatthu aţţhamaŋ.

9. Sumanamālākāravatthu
Tañca kammaŋ kataŋ sādhūti imaŋ dhammadesanaŋ satthā veļuvane viharanto sumanaŋ nāma mālākāraŋ ārabbha kathesi.

So kira devasikaŋ bimbisārarājānaŋ pātova aţţhahi sumanapupphanāļīhi upaţţhahanto aţţha kahāpaņe labhati. Athekadivasaŋ tasmiŋ pupphāni gahetvā nagaraŋ paviţţhamatte bhagavā mahābhikkhusanghaparivuto chabbaņņaraŋsiyo vissajjetvā mahatā buddhānubhāvena mahatiyā buddhalīļāya nagaraŋ piņđāya pāvisi. Bhagavā hi ekadā chabbaņņaraŋsiyo cīvarena paţicchādetvā aññataro piņđapātiko viya carati tiŋsayojanamaggaŋ angulimālassa paccuggamanaŋ gacchanto viya, ekadā chabbaņņaraŋsiyo vissajjetvā kapilavatthuppavesanādīsu viya. Tasmimpi divase sarīrato chabbaņņaraŋsiyo vissajjento mahantena buddhānubhāvena mahatiyā buddhalīļāya rājagahaŋ pāvisi. Mālākāro bhagavato ratanagghiyasadisaŋ attabhāvaŋ disvā dvattiŋsamahāpurisalakkhaņa-asītānubyañjanasarīrasobhaggaŋ (p. 1.307) oloketvā pasannacitto ‘kiŋ nu kho satthu adhikāraŋ karomī’ ti cintetvā aññaŋ apassanto ‘imehi pupphehi bhagavantaŋ pūjessāmī’ ti cintetvā puna cintesi– ‘imāni rañño nibaddhaŋ upaţţhānapupphāni, rājā imāni alabhanto maŋ bandhāpeyya vā ghātāpeyya vā raţţhato vā pabbājeyya, kiŋ nu kho karomī’ ti? Athassa etadahosi ‘rājā maŋ ghātetu vā bandhāpetu vā raţţhato pabbājetu vā, so hi mayhaŋ dadamānopi imasmiŋ attabhāve jīvitamattaŋ dhanaŋ dadeyya, satthupūjā pana me anekāsu kappakoţīsu alaŋ hitāya ceva sukhāya cā’ ti attano jīvitaŋ tathāgatassa pariccaji.

So ‘yāva me pasannaŋ cittaŋ na patikuţati, taŋ tāvadeva pūjaŋ karissāmī’ ti haţţhatuţţho udaggudaggo satthāraŋ pūjesi. Kathaŋ? Paţhamaŋ tāva dveva pupphamuţţhiyo tathāgatassa upari khipi, tā uparimatthake vitānaŋ hutvā aţţhaŋsu. Aparā dve muţţhiyo khipi, tā dakkhiņahatthapassena mālāpaţacchannena otaritvā aţţhaŋsu. Aparā dve muţţhiyo khipi, tā piţţhipassena otaritvā tatheva aţţhaŋsu. Aparā dve muţţhiyo khipi, tā vāmahatthapassena otaritvā tatheva aţţhaŋsu. Evaŋ aţţha nāļiyo aţţha muţţhiyo hutvā catūsu ţhānesu tathāgataŋ parikkhipiŋsu. Purato gamanadvāramattameva ahosi. Pupphānaŋ vaņţāni anto ahesuŋ, pattāni bahimukhāni. Bhagavā rajatapattaparikkhitto viya hutvā pāyāsi. Pupphāni acittakānipi sacittakaŋ nissāya sacittakāni viya abhijjitvā apatitvā satthārā saddhiŋyeva gacchanti, ţhitaţhitaţţhāne tiţţhanti. Satthu sarīrato satasahassavijjulatā viya raŋsiyo nikkhamiŋsu. Purato ca pacchato ca dakkhiņato ca vāmato ca sīsamatthakato ca nirantaraŋ nikkhantaraŋsīsu ekāpi sammukhasammukhaţţhāneneva apalāyitvā sabbāpi satthāraŋ tikkhattuŋ padakkhiņaŋ katvā taruņatālakkhandhappamāņā hutvā purato eva dhāvanti. Sakalanagaraŋ sankhubhi. Antonagare nava koţiyo, bahinagare nava koţiyoti aţţhārasasu koţīsu ekopi puriso vā itthī vā bhikkhaŋ gahetvā anikkhanto nāma natthi. Mahājano sīhanādaŋ nadanto celukkhepasahassāni karonto satthu puratova gacchati. Satthāpi mālākārassa guņaŋ pākaţaŋ kātuŋ tigāvutappamāņe nagare bhericaraņamaggeneva (p. 1.308) acari. Mālākārassa sakalasarīraŋ pañcavaņņāya pītiyā paripūri.

So thokaññeva tathāgatena saddhiŋ caritvā manosilārase nimuggo viya buddharasmīnaŋ anto paviţţho satthāraŋ thometvā vanditvā tucchapacchimeva gahetvā gehaŋ agamāsi. Atha naŋ bhariyā pucchi ‘kahaŋ pupphānī’ ti? ‘Satthā me pūjito’ ti. ‘Rañño dāni kiŋ karissasī’ ti? ‘Rājā maŋ ghātetu vā raţţhato vā nīharatu, ahaŋ jīvitaŋ pariccajitvā satthāraŋ pūjesiŋ, sabbapupphāni aţţha muţţhiyova ahesuŋ, evarūpā nāma pūjā jātā. Mahājano ukkuţţhisahassāni karonto satthārā saddhiŋ carati, yo esa mahājanassa ukkuţţhisaddo, tasmiŋ ţhāne eso’ ti. Athassa bhariyā andhabālatāya evarūpe pāţihāriye pasādaŋ nāma ajanetvā taŋ akkositvā paribhāsitvā ‘rājāno nāma caņđā, sakiŋ kuddhā hatthapādādicchedanena bahumpi anatthaŋ karonti, tayā katakammena mayhampi anattho siyā’ ti putte ādāya rājakulaŋ gantvā raññā pakkositvā ‘kiŋ etan’ ti pucchitā āha– ‘mama sāmiko tumhākaŋ upaţţhānapupphehi satthāraŋ pūjetvā tucchahattho gharaŋ āgantvā “kahaŋ pupphānī” ti mayā puţţho idaŋ nāma vadesi, ahaŋ taŋ paribhāsitvā “rājāno nāma caņđā, sakiŋ kuddhā hatthapādādicchedanena bahumpi anatthaŋ karonti, tayā katakammena mayhampi anattho siyā” ti taŋ chađđetvā idhāgatā, tena kataŋ kammaŋ sukataŋ vā hotu, dukkaţaŋ vā, tassevetaŋ, mayā tassa chađđitabhāvaŋ jānāhi, devā’ ti. Rājā paţhamadassaneneva sotāpattiphalaŋ patto saddho pasanno ariyasāvako cintesi ‘aho ayaŋ itthī andhabālā, evarūpe guņe pasādaŋ na uppādesī’ ti. So kuddho viya hutvā, ‘amma, kiŋ vadesi, mayhaŋ upaţţhānapupphehi tena pūjā katā’ ti? ‘Āma, devā’ ti. ‘Bhaddakaŋ te kataŋ taŋ chađđentiyā, mama pupphehi pūjākārassa ahaŋ kattabbayuttakaŋ jānissāmī’ ti taŋ uyyojetvā vegena satthu santikaŋ gantvā vanditvā satthārā saddhiŋyeva vicari.

Satthā rañño cittappasādaŋ ñatvā bhericaraņavīthiyā nagaraŋ caritvā rañño gharadvāraŋ agamāsi. Rājā pattaŋ gahetvā satthāraŋ gehaŋ pavesetukāmo ahosi. Satthā pana rājangaņeyeva nisīdanākāraŋ dassesi (p. 1.309) Rājā taŋ ñatvā ‘sīghaŋ maņđapaŋ karothā’ ti tankhaņaññeva maņđapaŋ kārāpesi. Nisīdi satthā saddhiŋ bhikkhusanghena. Kasmā pana satthā rājagehaŋ na pāvisi?

Evaŋ kirassa ahosi– ‘sacāhaŋ anto pavisitvā nisīdeyyaŋ, mahājano maŋ daţţhuŋ na labheyya, mālākārassa guņo pākaţo na bhaveyya, rājangaņe pana maŋ nisinnaŋ mahājano daţţhuŋ labhissati, mālākārassa guņo pākaţo bhavissatī’ ti. Guņavantānañhi guņaŋ buddhā eva pākaţaŋ kātuŋ sakkonti, avasesajano guņavantānaŋ guņaŋ kathento maccharāyati. Cattāro pupphapaţā catuddisaŋ aţţhaŋsu. Mahājano satthāraŋ parivāresi. Rājā buddhappamukhaŋ bhikkhusanghaŋ paņītenāhārena parivisi. Satthā bhattakiccāvasāne anumodanaŋ katvā purimanayeneva catūhi pupphapaţehi parikkhitto sīhanādaŋ nadanto mahājanena parivuto vihāraŋ agamāsi. Rājā satthāraŋ anugantvā nivatto mālākāraŋ pakkosāpetvā ‘mama āharitapupphehi kinti katvā satthāraŋ pūjesī’ ti pucchi. Mālākāro ‘rājā maŋ ghātetu vā raţţhato vā pabbājetūti jīvitaŋ pariccajitvā pūjesiŋ devā’ ti āha. Rājā ‘tvaŋ mahāpuriso nāmā’ ti vatvā aţţha hatthī ca asse ca dāse ca dāsiyo ca mahāpasādhanāni ca aţţha kahāpaņasahassāni ca rājakulato nīharitvā sabbālankārappaţimaņđitā aţţha nāriyo ca aţţha gāmavare cāti idaŋ sabbaţţhakaŋ nāma dānaŋ adāsi.

Ānandatthero cintesi– ‘ajja pātova paţţhāya sīhanādasahassāni ceva celukkhepasahassāni ca pavattanti, ko nu kho mālākārassa vipāko’ ti? So satthāraŋ pucchi. Atha naŋ satthā āha– ‘ānanda, iminā mālākārena appamattakaŋ kammaŋ katan’ ti mā sallakkhesi, ayañhi mayhaŋ jīvitaŋ pariccajitvā pūjaŋ akāsi. So evaŋ mayi cittaŋ pasādetvā–

‘Kappānaŋ satasahassaŋ, duggatiŋ na gamissati;

Ṭhatvā devamanussesu, phalaŋ etassa kammuno.

Pacchā paccekasambuddho, sumano nāma bhavissatī’ ti.–

Āha. Satthu pana vihāraŋ gantvā gandhakuţipavisanakāle tāni pupphāni dvārakoţţhake patiŋsu. Sāyanhasamaye bhikkhū dhammasabhāyaŋ kathaŋ samuţţhāpesuŋ (p. 1.310) ‘aho acchariyaŋ mālākārassa kammaŋ, dharamānakabuddhassa jīvitaŋ pariccajitvā pupphapūjaŋ katvā tankhaņaññeva sabbaţţhakaŋ nāma labhatī’ ti. Satthā gandhakuţito nikkhamitvā tiņņaŋ gamanānaŋ aññatarena gamanena dhammasabhaŋ gantvā buddhāsane nisīditvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘āma, bhikkhave, yassa kammassa katattā pacchānutappaŋ na hoti, anussaritānussaritakkhaņe somanassameva uppajjati, evarūpaŋ kammaŋ kattabbamevā’ ti anusandhiŋ ghaţetvā dhammaŋ desento imaŋ gāthamāha–

68. 
‘Tañca kammaŋ kataŋ sādhu, yaŋ katvā nānutappati;


Yassa patīto sumano, vipākaŋ paţisevatī’ ti.

Tattha yaŋ katvāti yaŋ devamanussasampattīnañceva nibbānasampattiyā ca nibbattanasamatthaŋ sukhudrayaŋ kammaŋ katvā nānutappati, atha kho diţţhadhammeyeva anussaritānussaritakkhaņeyeva pītivegena patīto somanassavegena ca sumano hutvā āyatiŋ pītisomanassajāto hutvā vipākaŋ paţisevati, taŋ kammaŋ kataŋ sādhu bhaddakanti.

Desanāvasāne caturāsītiyā pāņasahassānaŋ dhammābhisamayo ahosīti.

Sumanamālākāravatthu navamaŋ.

10. Uppalavaņņattherīvatthu
Madhuvā maññatīti imaŋ dhammadesanaŋ satthā jetavane viharanto uppalavaņņattheriŋ ārabbha kathesi.

Sā kira padumuttarabuddhassa pādamūle patthanaŋ paţţhapetvā kappasatasahassaŋ puññāni kurumānā devesu ca manussesu ca saŋsarantī imasmiŋ buddhuppāde devalokato cavitvā sāvatthiyaŋ seţţhikule paţisandhiŋ gaņhi. Nīluppalagabbhasamānavaņņatāya cassā uppalavaņņātveva nāmaŋ akaŋsu. Athassā vayappattakāle sakalajambudīpe rājāno ca seţţhino ca seţţhissa santikaŋ sāsanaŋ pahiņiŋsu– ‘dhītaraŋ amhākaŋ detū’ ti (p. 1.311) Apahiņanto nāma nāhosi. Tato seţţhi cintesi– ‘ahaŋ sabbesaŋ manaŋ gahetuŋ na sakkhissāmi, upāyaŋ panekaŋ karissāmī’ ti dhītaraŋ pakkosāpetvā, ‘amma, pabbajituŋ sakkhissasī’ ti āha. Tassā pacchimabhavikattā taŋ vacanaŋ sīse āsittaŋ satapākatelaŋ viya ahosi. Tasmā pitaraŋ ‘pabbajissāmi, tātā’ ti āha. So tassā mahantaŋ sakkāraŋ katvā bhikkhunī-upassayaŋ netvā pabbājesi Tassā acirapabbajitāya eva uposathāgāre kālavāro pāpuņi. Sā dīpaŋ jāletvā uposathāgāraŋ sammajjitvā dīpasikhāya nimittaŋ gaņhitvā ţhitāva punappunaŋ olokayamānā tejokasiņārammaņaŋ jhānaŋ nibbattetvā tameva pādakaŋ katvā arahattaŋ pāpuņi saddhiŋ paţisambhidāhi ceva abhiññāhi ca.

Sā aparena samayena janapadacārikaŋ caritvā paccāgantvā andhavanaŋ pāvisi. Tadā bhikkhunīnaŋ araññavāso appaţikkhitto hoti. Athassā tattha kuţikaŋ katvā mañcakaŋ paññāpetvā sāņiyā parikkhipiŋsu. Sā sāvatthiyaŋ piņđāya pavisitvā nikkhami. Mātulaputto panassā nandamāņavo nāma gihikālato paţţhāya paţibaddhacitto. So tassā āgatabhāvaŋ sutvā theriyā āgamanato puretarameva andhavanaŋ gantvā taŋ kuţikaŋ pavisitvā heţţhāmañcake nilīno theriyā āgantvā kuţikaŋ pavisitvā dvāraŋ pidhāya mañcake nisinnamattāya bahi ātapato āgatattā cakkhupathe andhakāre avigateyeva heţţhāmañcakato nikkhamitvā mañcakaŋ abhiruyha ‘mā nassi bāla, mā nassi bālā’ ti theriyā vāriyamānoyeva abhibhavitvā attanā patthitakammaŋ katvā pāyāsi. Athassa aguņaŋ dhāretuŋ asakkontī viya mahāpathavī dvedhā bhijji. So pathaviŋ paviţţho gantvā mahā-avīcimhi eva nibbatti. Therīpi tamatthaŋ bhikkhunīnaŋ ārocesi. Bhikkhuniyo bhikkhūnaŋ etamatthaŋ ārocesuŋ. Bhikkhū bhagavato ārocayiŋsu. Taŋ sutvā satthā bhikkhū āmantetvā, ‘bhikkhave, bhikkhubhikkhūnī upāsaka-upāsikāsu yo koci bālo pāpakammaŋ karonto madhusakkharādīsu kiñci deva madhurarasaŋ khādamāno puriso viya tuţţhahaţţho udaggudaggo viya karotī’ ti anusandhiŋ ghaţetvā dhammaŋ desento imaŋ gāthamāha–

69. 
‘Madhuvā (p. 1.312) maññati bālo, yāva pāpaŋ na paccati;


Yadā ca paccati pāpaŋ, bālo dukkhaŋ nigacchatī’ ti.

Tattha madhuvāti bālassa hi pāpaŋ akusalakammaŋ karontassa taŋ kammaŋ madhu viya madhurarasaŋ viya iţţhaŋ kantaŋ manāpaŋ viya upaţţhāti. Iti naŋ so madhuŋva maññati. Yāvāti yattakaŋ kālaŋ. Pāpaŋ na paccatīti diţţhadhamme vā samparāye vā vipākaŋ na deti, tāva naŋ evaŋ maññati. Yadā cāti yadā panassa diţţhadhamme vā vividhā kammakāraņā kayiramānassa, samparāye vā nirayādīsu mahādukkhaŋ anubhavantassa taŋ pāpaŋ paccati, atha so bālo dukkhaŋ nigacchati vindati paţilabhatīti.

Desanāvasāne bahū sotāpattiphalādīni pāpuņiŋsu.

Aparena pana samayena dhammasabhāyaŋ mahājano kathaŋ samuţţhāpesi ‘khīņāsavāpi maññe kāmasukhaŋ sādiyanti, kāmaŋ sevanti, kiŋ na sevissanti, na hi ete koļāparukkhā, na ca vammikā allamaŋsasarīrāva, tasmā etepi kāmasukhaŋ sādiyanti, kāmaŋ sevantī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘na, bhikkhave, khīņāsavā kāmasukhaŋ sādiyanti, na kāmaŋ sevanti. Yathā hi padumapatte patitaŋ udakabindu, na vilimpati, na saņţhāti, vinivattetvā patateva, yathā ca āragge sāsapo na vilimpati, na saņţhāti, vinivattetvā patateva, evaŋ khīņāsavassa citte duvidhopi kāmo na vilimpati, na saņţhātī’ ti anusandhiŋ ghaţetvā dhammaŋ desento imaŋ brāhmaņavagge gāthamāha–


‘Vāri pokkharapatteva, āraggeriva sāsapo;


Yo na limpati kāmesu, tamahaŋ brūmi brāhmaņan’ ti. (dha. pa. 401).

Imissā attho brāhmaņavaggeyeva āvi bhavissati. Satthā pana rājānaŋ pasenadikosalaŋ pakkosāpetvā, ‘mahārāja, imasmiŋ sāsane yatheva kulaputtā, evaŋ kuladhītaropi mahantaŋ ñātigaņañca bhogakkhandhañca pahāya pabbajitvā araññe viharanti. Tā evaŋ viharamānā rāgarattā pāpapuggalā omānātimānavasena viheţhentipi, brahmacariyantarāyampi pāpenti, tasmā bhikkhunisanghassa antonagare vasanaţţhānaŋ kātuŋ (p. 1.313) vaţţatī’ ti. Rājā ‘sādhū’ ti sampaţicchitvā nagarassa ekapasse bhikkhunisanghassa vasanaţţhānaŋ kārāpesi. Tato paţţhāya bhikkhuniyo antogāmeyeva vasantīti.

Uppalavaņņattherīvatthu dasamaŋ.

11. Jambukattheravatthu
Māse māseti imaŋ dhammadesanaŋ satthā veļuvane viharanto jambukaŋ ājīvakaŋ ārabbha kathesi.

Atīte kira kassapasammāsambuddhakāle gāmavāsī eko kuţumbiko ekassa therassa vihāraŋ katvā taŋ tattha viharantaŋ catūhi paccayehi upaţţhahi. Thero tassa gehe nibaddhaŋ bhuñjati. Atheko khīņāsavo bhikkhu divā piņđāya caranto tassa gehadvāraŋ pāpuņi. Kuţumbiko taŋ disvā tassa iriyāpathe pasanno gehaŋ pavesetvā sakkaccaŋ paņītena bhojanena parivisitvā, ‘bhante, imaŋ sāţakaŋ rajitvā nivāseyyāthā’ ti mahantaŋ sāţakaŋ datvā, ‘bhante, kesā vo dīghā, tumhākaŋ kesoropanatthāya nhāpitaŋ ānessāmi, sayanatthāya ca vo mañcakaŋ gāhāpetvā āgamissāmī’ ti āha. Nibaddhaŋ gehe bhuñjanto kulūpako bhikkhu taŋ tassa sakkāraŋ disvā cittaŋ pasādetuŋ nāsakkhi, ‘ayaŋ taŋ muhuttaŋ diţţhakassa evarūpaŋ sakkāraŋ karoti, nibaddhaŋ gehe bhuñjantassa pana mayhaŋ na karotī’ ti cintetvā vihāraŋ agamāsi. Itaropi teneva saddhiŋ gantvā kuţumbikena dinnasāţakaŋ rajitvā nivāsesi. Kuţambikopi nhāpitaŋ ādāya gantvā therassa kese ohārāpetvā mañcakaŋ attharāpetvā, ‘bhante, imasmiŋyeva mañcake sayathā’ ti vatvā dvepi there svātanāya nimantetvā pakkāmi.

Nevāsiko tassa taŋ sakkāraŋ kayiramānaŋ adhivāsetuŋ nāsakkhi. Athassa so sāyaŋ therassa nipannaţţhānaŋ gantvā catūhākārehi theraŋ akkosi, ‘āvuso, āgantuka kuţumbikassa te gehe bhattaŋ bhuñjanato varataraŋ mīļhaŋ khādituŋ, kuţumbikena ānītanhāpitena kesohārāpanato varataraŋ tālaţţhikena kese luñcāpetuŋ. Kuţumbikena dinnasāţakanivāsanato varataraŋ naggena vicarituŋ, kuţumbikena ābhatamañcake nipajjanato varataraŋ (p. 1.314) bhūmiyaŋ nipajjitun’ ti. Theropi ‘mā esa bālo maŋ nissāya nassī’ ti nimantanaŋ anādiyitvā pātova uţţhāya yathāsukhaŋ agamāsi Nevāsikopi pātova vihāre kattabbavattaŋ katvā bhikkhācāravelāya ‘idānipi āgantuko niddāyati, ghaņđikasaddena pabujjheyyā’ ti saññāya nakhapiţţheneva ghaņđiŋ paharitvā gāmaŋ piņđāya pāvisi. Kuţumbikopi sakkāraŋ katvā therānaŋ āgamanamaggaŋ olokento nevāsikaŋ disvā, ‘bhante, thero kuhin’ ti pucchi. Atha naŋ nevāsiko ‘mā, āvuso, kiñci avaca, tuyhaŋ kulūpako hiyyo, tava nikkhantavelāya ovarakaŋ pavisitvā niddaŋ okkanto pātova uţţhāya mama vihārasammajjanasaddampi pānīyaghaţaparibhojanīyaghaţesu udakasiñcanasaddampi ghaņđikasaddampi karontassa na jānātī’ ti āha. Kuţumbiko cintesi– ‘tādisāya iriyāpathasampattiyā samannāgatassa me ayyassa yāva imamhā kālā niddāyanaŋ nāma natthi, maŋ pana tassa sakkāraŋ karontaŋ disvā addhā iminā bhadantena kiñci vuttaŋ bhavissatī’ ti. So attano paņđitabhāvena taŋ sakkaccaŋ bhojetvā tassa pattaŋ sādhukaŋ dhovitvā nānaggarasabhojanassa pūretvā, ‘bhante, sace me ayyaŋ passeyyātha, imamassa piņđapātaŋ dadeyyāthā’ ti āha.

Itaro taŋ gahetvāva cintesi– ‘sace so evarūpaŋ piņđapātaŋ bhuñjissati, imasmiŋyeva ţhāne paluddho bhavissatī’ ti antarāmagge taŋ piņđapātaŋ chađđetvā therassa vasanaţţhānaŋ gantvā taŋ tattha olokento na addasa. Atha naŋ ettakassa kammassa katattā vīsativassasahassāni katopi samaņadhammo rakkhituŋ nāsakkhi. Āyupariyosāne pana kālaŋ katvā avīcimhi nibbattitvā ekaŋ buddhantaraŋ mahādukkhaŋ anubhavitvā imasmiŋ buddhuppāde rājagahanagare ekasmiŋ bahvannapāne kulaghare nibbatti. So padasā gamanakālato paţţhāya neva sayane sayituŋ, na bhattaŋ bhuñjituŋ icchati, attano sarīravalañjameva khādati. ‘Bālatāya ajānanto karotī’ ti taŋ posayiŋsu. Mahallakakālepi vatthaŋ nivāsetuŋ na icchati, naggova vicarati, bhūmiyaŋ sayati, attano sarīravalañjameva khādati. Athassa mātāpitaro ‘nāyaŋ kulagharassa anucchaviko, kevalaŋ alajjanako ājīvakānaŋ esa anucchaviko’ ti tesaŋ santikaŋ netvā ‘imaŋ dārakaŋ pabbājethā’ ti adaŋsu. Atha naŋ te pabbājesuŋ. Pabbājentā ca (p. 1.315) pana galappamāņe āvāţe ţhapetvā dvinnaŋ aŋsakūţānaŋ upariŋ padarāni datvā tesaŋ upari nisīditvā tālaţţhikhaņđena kese luñciŋsu. Atha ne tassa mātāpitaro svātanāya nimantetvā pakkamiŋsu.

Punadivase ājīvakā ‘ehi, gāmaŋ pavisissāmā’ ti taŋ vadiŋsu. So ‘gacchatha tumhe, ahaŋ idheva bhavissāmī’ ti na icchi. Atha naŋ punappunaŋ vatvā anicchamānaŋ ohāya agamaŋsu. Sopi tesaŋ gatabhāvaŋ ñatvā vaccakuţiyā padaraŋ vivaritvā oruyha ubhohi hatthehi ālopaŋ ālopaŋ katvā gūthaŋ khādi Ājīvakā tassa antogāmato āhāraŋ pahiņiŋsu. Tampi na icchi. Punappunaŋ vuccamānopi ‘na me iminā attho. Laddho me āhāro’ ti āha. ‘Kahaŋ laddho’ ti? ‘Idheva laddho’ ti. Evaŋ dutiye tatiye catutthepi divase tehi bahumpi vuccamāno ‘ahaŋ idheva bhavissāmī’ ti gāmaŋ gantuŋ na icchi. Ājīvakā ‘ayaŋ divase divase neva gāmaŋ pavisituŋ icchati, na amhehi pahitāhāraŋ āharituŋ icchati, “idheva me laddho” ti vadati, kiŋ nu kho karoti, pariggaņhissāma nan’ ti gāmaŋ pavisantā ekaŋ dve jane tassa pariggaņhanatthaŋ ohāya gamiŋsu. Te pacchato gacchantā viya hutvā nilīyiŋsu. Sopi tesaŋ gatabhāvaŋ ñatvā purimanayeneva vaccakuţiŋ oruyha gūthaŋ khādi.

Itare tassa kiriyaŋ disvā ājīvakānaŋ ārocayiŋsu. Taŋ sutvā ājīvakā ‘aho bhāriyaŋ kammaŋ, sace samaņassa gotamassa sāvakā jāneyyuŋ, “ājīvakā gūthaŋ khādamānā vicarantī” ti amhākaŋ akittiŋ pakāseyyuŋ, nāyaŋ amhākaŋ anucchaviko’ ti taŋ attano santikā nīhariŋsu. So tehi nīharito mahājanassa uccārakaraņaţţhāne pattharito eko piţţhipāsāņo atthi. Tasmiŋ mahantaŋ soņđi, piţţhipāsāņaŋ nissāya mahājanassa uccārakaraņaţţhānaŋ. So tattha gantvā rattiŋ gūthaŋ khāditvā mahājanassa sarīravalañjanatthāya āgamanakāle ekena hatthena pāsāņassa ekaŋ antaŋ olubbha ekaŋ pādaŋ ukkhipitvā jaņņuke ţhapetvā uddhaŋvātābhimukho mukhaŋ vivaritvā tiţţhati. Mahājano taŋ disvā upasankamitvā vanditvā, ‘bhante, kasmā ayyo mukhaŋ vivaritvā ţhito’ ti pucchati. ‘Ahaŋ vātabhakkho, añño me āhāro natthī’ ti. Atha ‘kasmā ekaŋ pādaŋ jaņņuke katvā ţhitosi, bhante’ ti? ‘Ahaŋ uggatapo (p. 1.316) ghoratapo, mayā dvīhi pādehi akkantā pathavī kampati, tasmā ekaŋ pādaŋ ukkhipitvā jaņņuke ţhapetvā ţhitomhi. Ahañhi rattindivaŋ ţhitakova vītināmemi, na nisīdāmi, na nipajjāmī’ ti. Manussā nāma yebhuyyena vacanamattameva saddahanti, tasmā ‘aho acchariyaŋ, evarūpāpi nāma tapassino honti, na no evarūpā diţţhapubbā’ ti yebhuyyena angamagadhavāsino sankhubhitvā upasankamitvā māse māse mahantaŋ sakkāraŋ abhiharanti. So ‘ahaŋ vātameva bhakkhāmi, na aññaŋ āhāraŋ. Aññañhi me khādantassa tapo nassatī’ ti tehi abhihaţaŋ na kiñci icchati. Manussā ‘mā no, bhante, nāsetha, tumhādisena ghoratapena paribhoge kate amhākaŋ dīgharattaŋ hitāya sukhāya saŋvattatī’ ti punappunaŋ yācanti. Tassa añño āhāro na ruccati. Mahājanassa pana yācanāya pīļito tehi ābhatāni sappiphāņitādīni kusaggena jivhagge ţhapetvā ‘gacchatha, alaŋ vo ettakaŋ hitāya sukhāya cā’ ti uyyojesi. Evaŋ so pañcapaññāsa vassāni naggo gūthaŋ khādanto kese luñcanto bhūmiyaŋ sayamāno vītināmesi.

Buddhānampi kho paccūsakāle lokavolokanaŋ avijahitameva hoti. Tasmā ekadivasaŋ bhagavato paccūsasamaye lokaŋ volokentassa ayaŋ jambukājīvako ñāņajālassa anto paññāyi. Satthā ‘kiŋ nu kho bhavissatī’ ti āvajjetvā tassa saha paţisambhidāhi arahattassūpanissayaŋ disvā ‘ahaŋ etaŋ ādiŋ katvā ekaŋ gāthaŋ bhāsissāmi, gāthāvasāne caturāsītiyā pāņasahassānaŋ dhammābhisamayo bhavissati. Imaŋ kulaputtaŋ nissāya mahājano sotthibhāvaŋ pāpuņissatī’ ti ñatvā punadivase rājagahe piņđāya caritvā piņđapātapaţikkanto ānandattheraŋ āmantesi– ‘ānanda, jambukājīvakassa santikaŋ gamissāmī’ ti. ‘Bhante, kiŋ tumheyeva gamissathā’ ti? ‘Āma, ahamevā’ ti evaŋ vatvā satthā vađđhamānakacchāyāya tassa santikaŋ pāyāsi.

Devatā cintayiŋsu– ‘satthā sāyaŋ jambukājīvakassa santikaŋ gacchati, so ca jegucche uccārapassāvadantakaţţhakiliţţhe piţţhipāsāņe vasati, devaŋ vassāpetuŋ vaţţatī’ ti attano ānubhāvena taŋ muhuttaŋyeva devaŋ vassāpesuŋ. Piţţhipāsāņo suci nimmalo ahosi. Athassa upari (p. 1.317) pañcavaņņaŋ pupphavassaŋ vassāpesuŋ. Satthā sāyaŋ jambukājīvakassa santikaŋ gantvā ‘jambukā’ ti saddamakāsi. Jambuko ‘ko nu kho esa, dujjano maŋ jambukavādena vadatī’ ti cintetvā ‘ko eso’ ti āha. ‘Ahaŋ samaņo’ ti. ‘Kiŋ mahāsamaņā’ ti? ‘Ajja me ekarattiŋ idha vasanaţţhānaŋ dehī’ ti. ‘Natthi, mahāsamaņa, imasmiŋ ţhāne vasanaţţhānan’ ti ‘Jambuka, mā evaŋ kari, ekarattiŋ me vasanaţţhānaŋ dehi, pabbajitā nāma pabbajitaŋ patthenti, manussā manussaŋ, pasavo pasavan’ ti. ‘Kiŋ pana tvaŋ pabbajito’ ti? ‘Āma, pabbajitomhī’ ti. ‘Sace tvaŋ pabbajito, kahaŋ te lābukaŋ, kahaŋ dhūmakaţacchuko, kahaŋ yaññasuttakan’ ti? ‘“Atthetaŋ mayhaŋ, visuŋ visuŋ pana gahetvā vicaraņaŋ dukkhan” ti abbhantareneva gahetvā carāmī’ ti. So ‘carissasi tvaŋ etaŋ aggaņhitvā’ ti kujjhi. Atha naŋ satthā āha– ‘hotu, jambuka, mā kujjha, vasanaţţhānaŋ me ācikkhā’ ti. ‘Natthi, mahāsamaņa, ettha vasanaţţhānan’ ti.

Satthā tassa vasanaţţhānato avidūre ekaŋ pabbhāraŋ atthi, taŋ niddisanto ‘etasmiŋ pabbhāre ko vasatī’ ti āha. ‘Natthi koci, mahāsamaņā’ ti. ‘Tena hi etaŋ mayhaŋ dehī’ ti ‘Tvaññeva jāna, mahāsamaņā’ ti. Satthā pabbhāre nisīdanaŋ paññāpetvā nisīdi. Paţhamayāme cattāro mahārājāno catuddisaŋ ekobhāsaŋ karontā satthu upaţţhānaŋ āgamiŋsu. Jambuko obhāsaŋ disvā ‘ko obhāso nāmeso’ ti cintesi. Majjhimayāme sakko devarājā āgami. Jambuko tampi disvā ‘ko nāmeso’ ti cintesi. Pacchimayāme ekāya anguliyā ekaŋ, dvīhi dve, dasahi dasa cakkavāļāni obhāsetuŋ samattho mahābrahmā sakalaŋ araññaŋ ekobhāsaŋ karonto āgami. Jambuko tampi disvā ‘ko nu kho eso’ ti cintetvā pātova satthu santikaŋ gantvā paţisanthāraŋ katvā ekamantaŋ ţhito satthāraŋ pucchi– ‘mahāsamaņa, tumhākaŋ santikaŋ catasso disā obhāsento ke āgatā’ ti? ‘Cattāro mahārājāno’ ti. ‘Kiŋ kāraņā’ ti? ‘Maŋ upaţţhātun’ ti. ‘Kiŋ pana tvaŋ catūhi mahārājehi uttaritaro’ ti? ‘Āma, jambuka, mahārājūnampi atirājā’ ti. ‘Majjhimayāme pana ko āgato’ ti? ‘Sakko devarājā, jambukā’ ti (p. 1.318) ‘Kiŋ kāraņā’ ti? ‘Maŋ upaţţhātumevā’ ti. ‘Kiŋ pana tvaŋ sakkadevarājatopi uttaritaro’ ti? ‘Āma, jambuka, sakkatopi uttaritaromhi, eso pana mayhaŋ gilānupaţţhāko kappiyakārakasāmaņerasadiso’ ti. ‘Pacchimayāme sakalaŋ araññaŋ obhāsetvā ko āgato’ ti? ‘Yaŋ loke brāhmaņādayo khipitvā pakkhalitvā “namo mahābrahmuno” ti vadanti, so eva mahābrahmā’ ti. ‘Kiŋ pana tvaŋ mahābrahmatopi uttaritaro’ ti? ‘Āma, jambuka, ahañhi brahmunāpi atibrahmā’ ti. ‘Acchariyosi tvaŋ, mahāsamaņa, mayhaŋ pana pañca paññāsa vassāni idha vasantassa etesu ekopi maŋ upaţţhātuŋ nāgatapubbo. Ahañhi ettakaŋ addhānaŋ vātabhakkho hutvā ţhitakova vītināmesiŋ, na tāva te mayhaŋ upaţţhānaŋ āgatapubbā’ ti.

Atha naŋ satthā āha– jambuka, tvaŋ lokasmiŋ andhabālaŋ mahājanaŋ vañcayamāno mampi vañcetukāmo jāto, nanu tvaŋ pañcapaññāsa vassāni gūthameva khādi, bhūmiyaŋyeva nipajji, naggo hutvā vicari, tālaţţhikhaņđena kese luñci. Atha ca pana lokaŋ vañcento ‘ahaŋ vātabhakkho, ekapādena tiţţhāmi, na nisīdāmi, na nipajjāmī’ ti vadesi, ‘mamampi vañcetukāmosi pubbepi tvaŋ pāpikaŋ lāmikaŋ diţţhiŋ nissāya ettakaŋ kālaŋ gūthabhakkho bhūmisayo naggo vicaranto tālaţţhikhaņđena kesaluñcanaŋ patto, idānipi pāpikaŋ lāmikaŋ diţţhimeva gaņhāsī’ ti. ‘Kiŋ pana mayā kataŋ, mahāsamaņā’ ti? Athassa satthā pubbe katakammaŋ ācikkhi. Tassa satthari kathenteyeva saŋvego uppajji, hirottappaŋ upaţţhitaŋ, so ukkuţiko nisīdi. Athassa satthā udakasāţikaŋ khipitvā adāsi. So taŋ nivāsetvā satthāraŋ vanditvā ekamantaŋ nisīdi. Satthāpissa anupubbiŋ kathaŋ kathetvā dhammaŋ desesi. So desanāvasāne saha paţisambhidāhi arahattaŋ patvā satthāraŋ vanditvā uţţhāyāsanā pabbajjañca upasampadañca yāci. Ettāvatā tassa purimakammaŋ parikkhīņaŋ. Ayañhi khīņāsavamahātheraŋ catūhi akkosehi akkositvā yāvāyaŋ mahāpathavī tigāvutādhikaŋ yojanaŋ ussannā, tāva avīcimhi paccitvā tattha pakkāvasesena pañcapaññāsa vassāni imaŋ vippakāraŋ patto. Tenassa taŋ kammaŋ khīņaŋ. Vīsati pana vassasahassāni iminā katassa samaņadhammassa phalaŋ nāsetuŋ na sakkā. Tasmā satthā dakkhiņahatthaŋ pasāretvā ‘ehi, bhikkhu, cara brahmacariyaŋ sammā dukkhassa (p. 1.319) antakiriyāyā’ ti āha. Tāvadevassa gihilingaŋ antaradhāyi aţţhaparikkhāradharo saţţhivassikamahāthero viya ahosi.

Angamagadhavāsīnaŋ tassa sakkāraŋ gahetvā āgatadivaso kiresa, tasmā ubhayaraţţhavāsino sakkāraŋ gahetvā āgatā tathāgataŋ disvā ‘kiŋ nu kho amhākaŋ ayyo jambuko mahā, udāhu samaņo gotamo’ ti cintetvā ‘sace samaņo gotamo mahā bhaveyya, ayaŋ samaņassa gotamassa santikaŋ gaccheyya, jambukājīvakassa pana mahantatāya samaņo gotamo imassa santikaŋ āgato’ ti cintayiŋsu. Satthā mahājanassa parivitakkaŋ ñatvā, ‘jambuka, tava upaţţhākānaŋ kankhaŋ chindāhī’ ti āha, so ‘ahampi, bhante, ettakameva paccāsīsāmī’ ti vatvā catutthajjhānaŋ samāpajjitvā uţţhāya tālappamāņaŋ vehāsaŋ abbhuggantvā ‘satthā me, bhante bhagavā, sāvakohamasmī’ ti vatvā oruyha vanditvā puna dvitālamattaŋ titālamattanti evaŋ sattatālamattaŋ vehāsaŋ abbhuggantvā oruyha attano sāvakabhāvaŋ jānāpesi. Taŋ disvā mahājano ‘aho buddhā nāma acchariyā anopamaguņā’ ti cintesi. Satthā mahājanena saddhiŋ kathento evamāha – ‘ayaŋ ettakaŋ kālaŋ tumhehi ābhataŋ sakkāraŋ kusaggena jivhagge ţhapetvā “tapacaraņaŋ pūremī” ti idha nivuţţho, sacepi iminā upāyena vassasataŋ tapacaraņaŋ pūreyya, yā cassa idāni kālaŋ vā bhattaŋ vā kukkuccāyitvā abhuñjantassa bhattacchedanakusalacetanā, tassā taŋ tapacaraņaŋ soļasiŋ kalampi na agghatī’ ti anusandhiŋ ghaţetvā dhammaŋ desento imaŋ gāthamāha–

70. 
‘Māse māse kusaggena, bālo bhuñjeyya bhojanaŋ;


Na so sankhātadhammānaŋ, kalaŋ agghati soļasin’ ti.

Tassattho sace bālo apariññātadhammo sīlādiguņā paribāhiro titthāyatane pabbajito ‘tapacaraņaŋ pūressāmī’ ti māse māse patte kusaggena bhojanaŋ bhuñjanto vassasataŋ bhuñjeyya bhojanaŋ. Na so sankhātadhammānaŋ, kalaŋ agghati soļasinti sankhātadhammā vuccanti ñātadhammā tulitadhammā. Tesu heţţhimakoţiyā sotāpanno sankhātadhammo, uparimakoţiyā khīņāsavo. Imesaŋ sankhātadhammānaŋ so bālo kalaŋ na (p. 1.320) agghati soļasinti puggalādhiţţhānā desanā. Ayaŋ panettha attho– yā cassa tathā tapacaraņaŋ pūrentassa vassasataŋ cetanā yā ca sankhātadhammānaŋ kālaŋ vā bhattaŋ vā kukkuccāyitvā abhuñjantānaŋ ekā bhattacchedanakusalacetanā, tassā cetanāya sā tāva dīgharattaŋ pavattacetanā soļasiŋ kalaŋ na agghati. Idaŋ vuttaŋ hoti– yaŋ tassā sankhātadhammānaŋ cetanāya phalaŋ, taŋ soļasa koţţhāse katvā tato ekekaŋ puna soļasa soļasa koţţhāse katvā tato ekassa koţţhāsassa yaŋ phalaŋ, tadeva tassa bālassa tapacaraņato mahapphalataranti.

Desanāvasāne caturāsītiyā pāņasahassānaŋ dhammābhisamayo ahosīti.

Jambukattheravatthu ekādasamaŋ.

12. Ahipetavatthu
Na hi pāpaŋ kataŋ kammanti imaŋ dhammadesanaŋ satthā veļuvane viharanto aññataraŋ ahipetaŋ ārabbha kathesi.

Ekasmiñhi divase jaţilasahassassa abbhantaro āyasmā lakkhaņatthero ca mahāmoggallānatthero ca ‘rājagahe piņđāya carissāmā’ ti gijjhakūţato otaranti. Tesu āyasmā mahāmoggallānatthero ekaŋ ahipetaŋ disvā sitaŋ pātvākāsi. Atha naŋ lakkhaņatthero ‘kasmā, āvuso, sitaŋ pātukarosī’ ti sitakāraņaŋ pucchi. ‘Akālo, āvuso lakkhaņa, imassa pañhassa, bhagavato santike maŋ puccheyyāsī’ ti thero āha. Tesu rājagahe piņđāya caritvā bhagavato santikaŋ gantvā nisinnesu lakkhaņatthero pucchi, ‘āvuso, moggallānaŋ tvaŋ gijjhakūţā otaranto sitaŋ pātukaritvā mayā sitakāraņaŋ puţţho “bhagavato santike maŋ puccheyyāsī” ti avaca, kathehi idāni taŋ kāraņan’ ti. Thero āha – ‘ahaŋ, āvuso, ekaŋ petaŋ disvā sitaŋ pātvākāsiŋ. Tassa evarūpo attabhāvo– manussasīsaŋ viya assa sīsaŋ, ahissa viya (p. 1.321) seso attabhāvo, ahipeto nāmesa pamāņato pañcavīsatiyojaniko, tassa sīsato uţţhitā aggijālā yāva nanguţţhā gacchanti, nanguţţhato uţţhitā aggijālā yāva sīsā, majjhesīsato uţţhitā dve passāni gacchanti, dvīhi passehi uţţhitā majjhe otarantī’ ti Dvinnaŋyeva kira petānaŋ attabhāvo pañcavīsatiyojaniko, avasesānaŋ tigāvutappamāņo. Imassa ceva ahipetassa kākapetassa ca pañcavīsatiyojaniko. Tesu ayaŋ tāva ahipeto. Kākapetampi mahāmoggallāno gijjhakūţamatthake paccamānaŋ disvā tassa pubbakammaŋ pucchanto imaŋ gāthamāha–

‘Pañcayojanikā jivhā, sīsaŋ te navayojanaŋ.

Kāyo accuggato tuyhaŋ, pañcavīsatiyojanaŋ.

Kiŋ nu kammaŋ karitvāna, pattosi dukkhamīdisan’ ti.

Athassa peto ācikkhanto–

‘Ahaŋ bhante moggallāna, kassapassa mahesino;

Sanghassa ābhataŋ bhattaŋ, āhāresiŋ yadicchakan’ ti.–

Gāthaŋ vatvā āha– ‘bhante, kassapabuddhakāle sambahulā bhikkhū gāmaŋ piņđāya pavisiŋsu,. Manussā there disvā sampiyāyamānā āsanasālāyaŋ nisīdāpetvā pāde dhovitvā telaŋ makkhetvā yāguŋ pāyetvā khajjakaŋ datvā piņđapātakālaŋ āgamayamānā dhammaŋ suņantā nisīdiŋsu. Dhammakathāvasāne therānaŋ patte ādāya attano attano gehā nānaggarasabhojanassa pūretvā āhariŋsu. Tadā ahaŋ kāko hutvā āsanasālāya chadanapiţţhe nilīno taŋ disvā ekena gahitapattato tikkhattuŋ mukhaŋ pūrento tayo kabaļe aggahesiŋ. Taŋ pana bhattaŋ neva sanghassa santakaŋ, na sanghassa niyametvā dinnaŋ, na bhikkhūhi gahitāvasesakaŋ. Attano attano gehaŋ netvā manussehi bhuñjitabbakaŋ, kevalaŋ sanghaŋ uddissa abhihaţamattameva. Tato mayā tayo kabaļā gahitā, ettakaŋ me pubbakammaŋ. Svāhaŋ kālaŋ katvā tassa kammassa vipākena avīcimhi paccitvā tattha pakkāvasesena idāni gijjhakūţe kākapeto hutvā nibbatto imaŋ dukkhaŋ paccānubhomī’ ti. Idaŋ kākapetassa vatthu.

Idha (p. 1.322) pana thero ‘ahipetaŋ disvā sitaŋ pātvākāsin’ ti āha. Athassa satthā sakkhī hutvāpi uţţhāya ‘saccaŋ, bhikkhave, moggallāno āha. Mayāpesa sambodhipattadivaseyeva diţţho, apicāhaŋ “ye me vacanaŋ na saddaheyyuŋ, tesaŋ ahitāya bhaveyyā” ti parānuddayāya na kathesin’ ti āha. Lakkhaņasaŋyuttepi (saŋ. ni. 2.202 ādayo) hi mahāmoggallānena diţţhakāleyeva satthā tassa sakkhī hutvā vinītavatthūni kathesi, idampi tena tatheva kathitaŋ. Taŋ sutvā bhikkhū tassa pubbakammaŋ pucchiŋsu. Satthāpi tesaŋ kathesi–

Atīte kira bārāņasiŋ nissāya nadītīre paccekabuddhassa paņņasālaŋ kariŋsu. So tattha viharanto nibaddhaŋ nagare piņđāya carati. Nāgarāpi sāyaŋpātaŋ gandhapupphādihatthā paccekabuddhassūpaţţhānaŋ gacchanti. Eko bārāņasivāsī puriso taŋ maggaŋ nissāya khettaŋ kasi. Mahājano sāyaŋpātaŋ paccekabuddhassūpaţţhānaŋ gacchanto taŋ khettaŋ maddanto gacchati. Kassako ca ‘mā me khettaŋ maddathā’ ti vārentopi vāretuŋ nāsakkhi. Athassa etadahosi– ‘sace imasmiŋ ţhāne paccekabuddhassa paņņasālā na bhaveyya, na me khettaŋ maddeyyun’ ti. So paccekabuddhassa piņđāya paviţţhakāle paribhogabhājanāni bhinditvā paņņasālaŋ jhāpesi. Paccekabuddho taŋ jhāmaŋ disvā yathāsukhaŋ pakkāmi. Mahājano gandhamālaŋ ādāya āgato jhāmapaņņasālaŋ disvā ‘kahaŋ nu kho no ayyo gato’ ti āha. Sopi mahājaneneva saddhiŋ gato mahājanamajjhe ţhitakova evamāha– ‘mayā tassa paņņasālā jhāpitā’ ti. Atha naŋ ‘gaņhatha, imaŋ pāpimaŋ nissāya mayaŋ paccekabuddhaŋ daţţhuŋ na labhimhā’ ti daņđādīhi pothetvā jīvitakkhayaŋ pāpesuŋ. So avīcimhi nibbattitvā yāvāyaŋ mahāpathavī yojanamattaŋ ussannā, tāva niraye paccitvā pakkāvasesena gijjhakūţe ahipeto hutvā nibbatti. Satthā idaŋ tassa pubbakammaŋ kathetvā, ‘bhikkhave, pāpakammaŋ nāmetaŋ khīrasadisaŋ, yathā khīraŋ duyhamānameva na pariņamati. Tathā kammaŋ kayiramānameva na vipaccati. Yadā pana vipaccati, tadā evarūpena dukkhena socatī’ ti anusandhiŋ ghaţetvā dhammaŋ desento imaŋ gāthamāha –

71. 
‘Na (p. 1.323) hi pāpaŋ kataŋ kammaŋ, sajjukhīraŋva muccati;


Đahantaŋ bālamanveti, bhasmacchannova pāvako’ ti.

Tattha sajjukhīraŋ vāti taŋ khaņaŋyeva dhenuyā thanehi nikkhantaŋ abbhuņhaŋ khīraŋ na muccati na pariņamati. Idaŋ vuttaŋ hoti – yathā idaŋ sajjukhīraŋ taŋ khaņaññeva na muccati na pariņamati na pakatiŋ vijahati. Yasmiŋ pana bhājane duhitvā gahitaŋ yāva tattha takkādi-ambilaŋ na pakkhipati, yāva dadhibhājanādikaŋ ambilabhājanaŋ na pāpuņāti, tāva pakatiŋ avijahitvā pacchā jahati, evameva pāpakammampi kariyamānameva na vipaccati. Yadi vipacceyya, na koci pāpakammaŋ kātuŋ visaheyya. Yāva pana kusalābhinibbattā khandhā dharanti, tāva naŋ te rakkhanti. Tesaŋ bhedā apāye nibbattakkhandhesu vipaccati, vipaccamānañca đahantaŋ bālamanveti.’Kiŋ viyā’ ti? ‘Bhasmacchannova pāvako’ ti. Yathā hi chārikāya paţicchanno vītaccitangāro akkantopi chārikāya paţicchannattā na tāva đahati, chārikaŋ pana tāpetvā cammādīnaŋ đahanavasena yāva matthalungā đahanto gacchati, evameva pāpakammampi yena kataŋ hoti, taŋ bālaŋ dutiye vā tatiye vā attabhāve nirayādīsu nibbattaŋ đahantaŋ anugacchatīti.

Desanāvasāne bahū sotāpannādayo ahesunti.

Ahipetavatthu dvādasamaŋ.

13. Saţţhikūţapetavatthu
Yāvadeva anatthāyāti imaŋ dhammadesanaŋ satthā veļuvane viharanto saţţhikūţapetaŋ ārabbha kathesi.

Purimanayeneva hi mahāmoggallānatthero lakkhaņattherena saddhiŋ gijjhakūţā orohanto aññatarasmiŋ padese sitaŋ pātvākāsi. Therena sitakāraņaŋ puţţho ‘bhagavato santike maŋ puccheyyāsī’ ti vatvā piņđāya caritvā satthāraŋ upasankamitvā vanditvā nisinnakāle puna puţţho āha– ‘ahaŋ, āvuso, ekaŋ petaŋ addasaŋ tigāvutappamāņena attabhāvena, tassa saţţhi ayakūţasahassāni ādittāni sampajjalitāni uparimatthake patitvā patitvā uţţhahanti sīsaŋ bhindanti, bhinnaŋ bhinnaŋ puna samuţţhahati (p. 1.324) iminā attabhāvena mayā evarūpo attabhāvo na diţţhapubbo, ahaŋ taŋ disvā sitaŋ pātvākāsin’ ti. Petavatthusmiñhi–

‘Saţţhi kūţasahassāni, paripuņņāni sabbaso;

Sīse tuyhaŋ nipatanti, vobhindanteva matthakan’ ti. (pe. va. 808 810 813) ādi–

Imameva petaŋ sandhāya vuttaŋ. Satthā therassa kathaŋ sutvāva, ‘bhikkhave, mayāpesa satto bodhimaņđe nisinneneva diţţho “ye ca pana me vacanaŋ na saddaheyyuŋ, tesaŋ ahitāya bhaveyyā” ti paresaŋ anukampāya na kathesiŋ, idāni pana moggallānassa sakkhī hutvā kathemī’ ti āha. Taŋ sutvā bhikkhū tassa pubbakammaŋ pucchiŋsu. Satthāpi nesaŋ kathesi –

Atīte kira bārāņasiyaŋ sāļittakasippe nipphattiŋ patto eko pīţhasappi ahosi. So nagaradvāre ekassa vaţarukkhassa heţţhā nisinno sakkharāni khipitvā tassa paņņāni chindanto ‘hatthirūpakaŋ no dassehi, assarūpakaŋ no dassehī’ ti gāmadārakehi vuccamāno icchiticchitāni rūpāni dassetvā tesaŋ santikā khādanīyādīni labhati. Athekadivasaŋ rājā uyyānaŋ gacchanto taŋ padesaŋ pāpuņi. Dārakā pīţhasappiŋ pārohantare katvā palāyiŋsu. Rañño ţhitamajjhanhike rukkhamūlaŋ paviţţhassa chiddāvachiddacchāyā sarīraŋ phari. So ‘kiŋ nu kho etan’ ti uddhaŋ olokento rukkhapaņņesu hatthirūpakādīni disvā ‘kassetaŋ kamman’ ti pucchitvā ‘pīţhasappino’ ti sutvā taŋ pakkosāpetvā āha – ‘mayhaŋ purohito atimukharo appamattakepi vutte bahuŋ bhaņanto maŋ upaddaveti, sakkhissasi tassa mukhe nāļimattā ajalaņđikā khipitun’ ti? ‘Sakkhissāmi, deva. Ajalaņđikā āharāpetvā purohitena saddhiŋ tumhe antosāņiyaŋ nisīdatha, ahamettha kattabbaŋ jānissāmī’ ti. Atha rājā tathā kāresi. Itaro kattariyaggena sāņiyā chiddaŋ katvā purohitassa raññā saddhiŋ kathentassa mukhe vivaţamatte ekekaŋ ajalaņđikaŋ khipi. Purohito mukhaŋ paviţţhaŋ paviţţhaŋ gili. Pīţhasappī khīņāsu ajalaņđikāsu sāņiŋ cālesi. Rājā tāya saññāya ajalaņđikānaŋ khīņabhāvaŋ ñatvā āha– ‘ācariya, ahaŋ tumhehi saddhiŋ kathento kathaŋ (p. 1.325) nittharituŋ na sakkhissāmi, tumhe atimukharatāya nāļimattā ajalaņđikā gilantāpi tuņhībhāvaŋ nāpajjathā’ ti. Brāhmaņo mangu-ubhāvaŋ āpajjitvā tato paţţhāya mukhaŋ vivaritvā raññā saddhiŋ sallapituŋ nasakkhi. Rājā pīţhasappiguņaŋ anussaritvā taŋ pakkosāpetvā ‘taŋ nissāya me sukhaŋ laddhan’ ti tuţţho tassa sabbaţţhakaŋ nāma dhanaŋ datvā nagarassa catūsu disāsu cattāro varagāme adāsi. Tamatthaŋ viditvā rañño atthadhammānusāsako amacco imaŋ gāthamāha–

‘Sādhu kho sippakaŋ nāma, api yādisa kīdisaŋ;

Passa khañjappahārena, laddhā gāmā catuddisā’ ti. (jā. 1.1.107).

So pana amacco tena samayena ayameva bhagavā ahosi. Atheko puriso pīţhasappinā laddhasampattiŋ disvā cintesi– ‘ayaŋ nāma pīţhasappī hutvā imaŋ sippaŋ nissāya mahāsampattiŋ patto, mayāpetaŋ sikkhituŋ vaţţatī’ ti. So taŋ upasankamitvā vanditvā ‘idaŋ me ācariya, sippaŋ dethā’ ti āha. ‘Na sakkā, tāta, dātun’ ti. So tena paţikkhitto ‘hotu, ārādhessāmi nan’ ti tassa hatthapādaparikammādīni karonto cirassaŋ taŋ ārādhetvā punappunaŋ yāci, pīţhasappī ‘ayaŋ me ativiya upakāro’ ti taŋ paţibāhituŋ asakkonto sippaŋ sikkhāpetvā ‘nipphannaŋ te, tāta, sippaŋ, idāni kiŋ karissasī’ ti āha. ‘Bahi gantvā sippaŋ vīmaŋsissāmī’ ti. ‘Kiŋ karissasī’ ti? ‘Gāviŋ vā manussaŋ vā paharitvā māressāmī’ ti. ‘Tātā, gāviŋ mārentassa sataŋ daņđo hoti manussaŋ mārentassa sahassaŋ, tvaŋ saputtadāropi taŋ nittharituŋ na sakkhissasi, mā vinassa, yamhi pahaţe daņđo natthi, tādisaŋ nimātāpitikaŋ kañci upadhārehī’ ti. So ‘sādhū’ ti sakkharā ucchange katvā tādisaŋ upadhārayamāno vicaranto gāviŋ disvā ‘ayaŋ sasāmikā’ ti paharituŋ na visahi, manussaŋ disvā ‘ayaŋ samātāpitiko’ ti paharituŋ na visati.

Tena samayena sunetto nāma paccekabuddho taŋ nagaraŋ nissāya paņņasālāya viharati. So taŋ piņđāya pavisantaŋ nagaradvārantare disvā ‘ayaŋ nimātāpitiko, imasmiŋ pahaţe daņđo natthi, imaŋ paharitvā sippaŋ vīmaŋsissāmī’ ti paccekabuddhassa dakkhiņakaņņasotaŋ sandhāya sakkharaŋ (p. 1.326) khipi. Sā dakkhiņakaņņasotena pavisitvā vāmena nikkhami, dukkhā vedanā uppajji. Paccekabuddho bhikkhāya carituŋ nāsakkhi, ākāsena paņņasālaŋ gantvā parinibbāyi. Manussā paccekabuddhe anāgacchante ‘kiñci aphāsukaŋ bhavissatī’ ti cintetvā tattha gantvā taŋ parinibbutaŋ disvā rodiŋsu parideviŋsu. Sopi mahājanaŋ gacchantaŋ disvā tattha gantvā paccekabuddhaŋ sañjānitvā ‘ayaŋ piņđāya pavisanto dvārantare mama sammukhībhūto, ahaŋ attano sippaŋ vīmaŋsanto imaŋ paharin’ ti āha. Manussā ‘iminā kira pāpakena paccekabuddho pahaţo, gaņhatha gaņhathā’ ti pothetvā tattheva naŋ jīvitakkhayaŋ pāpesuŋ. So avīcimhi nibbattitvā yāvāyaŋ mahāpathavī yojanamattaŋ ussannā, tāva paccitvā vipākāvasesena gijjhakūţamatthake saţţhikūţapeto hutvā nibbatti. Satthā tassa imaŋ pubbakammaŋ kathetvā, ‘bhikkhave, bālassa nāma sippaŋ vā issariyaŋ vā uppajjamānaŋ anatthāya uppajjati. Bālo hi sippaŋ vā issariyaŋ vā labhitvā attano anatthameva karotī’ ti anusandhiŋ ghaţetvā dhammaŋ desento imaŋ gāthamāha.

72. 
‘Yāvadeva anatthāya, ñattaŋ bālassa jāyati;


Hanti bālassa sukkaŋsaŋ, muddhamassa vipātayan’ ti.

Tattha yāvadevāti avadhiparicchedanatthe nipāto. Ñattanti jānanasabhāvo. Yaŋ sippaŋ jānāti yamhi vā issariye yase sampattiyañca ţhito janena ñāyati, pākaţo paññāto hoti, tassetaŋ nāmaŋ. Sippaŋ vā hi issariyādibhāvo vā bālassa anatthāyeva jāyati. Taŋ nissāya so attano anatthameva karoti. Hantīti vināseti. Sukkaŋsanti kusalakoţţhāsaŋ, bālassa hi sippaŋ vā issariyaŋ vā uppajjamānaŋ kusalakoţţhāsaŋ ghātentameva uppajjati. Muddhanti paññāyetaŋ nāmaŋ. Vipātayanti viddhaŋsayamānaŋ. Tassa hi taŋ sukkaŋsaŋ hanantaŋ paññāsankhātaŋ muddhaŋ vipātentaŋ viddhaŋsentameva hantīti.

Desanāvasāne bahū sotāpattiphalādīni pāpuņiŋsu.

Saţţhikūţapetavatthu terasamaŋ.

14. Cittagahapativatthu
Asantaŋ (p. 1.327) bhāvanamiccheyyāti imaŋ dhammadesanaŋ satthā jetavane viharanto sudhammattheraŋ ārabbha kathesi. Desanā macchikāsaņđe samuţţhāya sāvatthiyaŋ niţţhitā.

Macchikāsaņđanagarasmiñhi citto nāma gahapati pañcavaggiyānaŋ abbhantaraŋ mahānāmattheraŋ nāma piņđāya caramānaŋ disvā tassa iriyāpathe pasīditvā pattaŋ ādāya gehaŋ pavesetvā bhojetvā bhattakiccāvasāne dhammakathaŋ suņanto sotāpattiphalaŋ patvā acalasaddho hutvā ambāţakavanaŋ nāma attano uyyānaŋ sanghārāmaŋ kattukāmo therassa hatthe udakaŋ pātetvā niyyādesi. Tasmiŋ khaņe ‘patiţţhitaŋ buddhasāsanan’ ti udakapariyantaŋ katvā mahāpathavī kampi. Mahāseţţhi uyyāne mahāvihāraŋ kāretvā sabbadisāhi āgatānaŋ bhikkhūnaŋ vivaţadvāro ahosi. Macchikāsaņđe sudhammatthero nāma nevāsiko ahosi.

Aparena samayena cittassa guņakathaŋ sutvā dve aggasāvakā tassa sangahaŋ kattukāmā macchikāsaņđaŋ agamaŋsu. Citto gahapati tesaŋ āgamanaŋ sutvā ađđhayojanamaggaŋ paccuggantvā te ādāya attano vihāraŋ pavesetvā āgantukavattaŋ katvā, ‘bhante, thokaŋ dhammakathaŋ sotukāmomhī’ ti dhammasenāpatiŋ yāci. Atha naŋ thero, ‘upāsaka, addhānena āgatāmhā kilantarūpā. Apica thokaŋ suņāhī’ ti tassa dhammaŋ kathesi. So therassa dhammaŋ suņantova anāgāmiphalaŋ pāpuņi. So dve aggasāvake vanditvā, ‘bhante, sve bhikkhusahassena saddhiŋ mama gehe bhikkhaŋ gaņhathā’ ti nimantetvā pacchā nevāsikaŋ sudhammattheraŋ ‘tumhepi, bhante, sve therehi saddhiŋ āgaccheyyāthā’ ti nimantesi. So ‘ayaŋ maŋ pacchā nimantetī’ ti kuddho paţikkhipitvā punappunaŋ yāciyamānopi paţikkhipi eva. Upāsako ‘paññāyissatha, bhante’ ti pakkamitvā punadivase attano nivesane mahādānaŋ sajjesi. Sudhammattheropi paccūsakāleyeva ‘kīdiso nu kho gahapatinā aggasāvakānaŋ sakkāro sajjito, sve gantvā passissāmī’ ti cintetvā pātova pattacīvaraŋ ādāya tassa gehaŋ agamāsi.

So gahapatinā ‘nisīdatha, bhante’ ti vuccamānopi ‘nāhaŋ nisīdāmi, piņđāya carissāmī’ ti vatvā aggasāvakānaŋ paţiyāditaŋ sakkāraŋ oloketvā (p. 1.328) gahapatiŋ jātiyā ghaţţetukāmo ‘uļāro te, gahapati, sakkāro, apicettha ekaññeva natthī’ ti āha. ‘Kiŋ, bhante’ ti? ‘ tilasaŋguļikā, gahapatī’ ti vatvā gahapatinā kākopamāya apasādito kujjhitvā ‘eso te, gahapati, āvāso, pakkamissāmahan’ ti vatvā yāvatatiyaŋ vāriyamānopi pakkamitvā satthu santikaŋ gantvā cittena ca attanā ca vuttavacanaŋ ārocesi. Satthā ‘tayā upāsako saddho pasanno hīnena khuŋsito’ ti tasseva dosaŋ āropetvā paţisāraņīyakammaŋ kārāpetvā ‘gaccha, cittagahapatiŋ khamāpehī’ ti pesesi. So tattha gantvā, ‘gahapati, mayhameva so doso, khamāhi me’ ti vatvāpi ‘nāhaŋ khamāmī’ ti tena paţikkhitto mankubhūto taŋ khamāpetuŋ nāsakkhi. Punadeva satthu santikaŋ paccāgamāsi. Satthā ‘nāssa upāsako khamissatī’ ti jānantopi ‘mānathaddho esa, tiŋsayojanaŋ tāva maggaŋ gantvā paccāgacchatū’ ti khamanūpāyaŋ anācikkhitvāva uyyojesi. Athassa punāgatakāle nihatamānassa anudūtaŋ datvā ‘gaccha, iminā saddhiŋ gantvā upāsakaŋ khamāpehī’ ti vatvā ‘samaņena nāma “mayhaŋ vihāro, mayhaŋ nivāsaţţhānaŋ, mayhaŋ upāsako, mayhaŋ upāsikā” ti mānaŋ vā issaŋ vā kātuŋ na vaţţati. Evaŋ karontassa hi icchāmānādayo kilesā vađđhantī’ ti anusandhiŋ ghaţţetvā dhammaŋ desento imā gāthā abhāsi–

73. 
‘Asantaŋ bhāvanamiccheyya, purekkhārañca bhikkhusu;


Āvāsesu issariyaŋ, pūjā parakulesu ca.

74. ‘Mameva kata maññantu, gihī pabbajitā ubho.


Mamevātivasā assu, kiccākiccesu kismici;


Iti bālassa sankappo, icchā māno ca vađđhatī’ ti.

Tattha asantanti yo bālo bhikkhu avijjamānaŋ sambhāvanaŋ iccheyya, ‘assaddhova samāno “saddhoti maŋ jano jānātū” ti icchatī’ ti. Pāpicchatāniddese (vibha. 851) vuttanayeneva bālo ‘asaddho dussīlo appassuto appavivitto kusīto anupaţţhitassati asamāhito duppañño akhīņāsavova samāno “aho vata maŋ jano ayaŋ saddho, sīlavā, bahussuto, pavivitto, āraddhavīriyo, upaţţhitassati, samāhito, paññavā (p. 1.329) khīņāsavo” ti jāneyyā’ ti idaŋ asantasambhāvanaŋ icchati. Purekkhāranti parivāraŋ. ‘Aho vata maŋ sakalavihāre bhikkhū parivāretvā pañhaŋ pucchantā vihareyyun’ ti evaŋ icchācāre ţhatvā purekkhārañca bhikkhūsu icchati. Āvāsesūti sanghikesu ca āvāsesu yāni vihāramajjhe paņītasenāsanāni, tāni attano sandiţţhasambhattādīnaŋ bhikkhūnaŋ ‘tumhe idha vasathā’ ti vicārento sayampi varataraŋ senāsanaŋ palibodhento, sesānaŋ āgantukabhikkhūnaŋ paccantimāni lāmakasenāsanāni ceva amanussapariggahitāni ca ‘tumhe idha vasathā’ ti vicārento āvāsesu issariyaŋ icchati. Pūjā parakulesu cāti neva mātāpitūnaŋ na ñātakānaŋ paresuyeva kulesu ‘aho vatime mayhameva dadeyyuŋ, na aññesan’ ti evaŋ catuppaccayehi pūjaŋ icchati.

Mameva kata maññantūti yassa ca bālassa ‘yankiñci vihāre uposathāgārādikaraņavasena kataŋ navakammaŋ, taŋ sabbaŋ amhākaŋ therena katanti evaŋ gihī ca pabbajitā ca ubhopi mameva nissāya kataŋ parikammaŋ niţţhitaŋ maññantū’ ti sankappo uppajjati. Mamevātivasā assūti ‘gihī ca pabbajitā ca sabbepi mameva vase vattantu, sakaţagoņavāsipharasu-ādīni vā laddhabbāni hontu, antamaso yāgumattampi tāpetvā pivanādīni vā, evarūpesu kiccākiccesu khuddakamahantesu karaņīyesu kismiñci ekakiccepi mameva vase vattantu, mameva āpucchitvā karontū’ ti sankappo uppajjati. Iti bālassāti yassa bālassa sā ca icchā ayañca evarūpo sankappo uppajjati, tassa neva vipassanā, na maggaphalāni vađđhanti. Kevalaŋ panassa candodaye samuddassa udakaŋ viya chasu dvāresu uppajjamānā taņhā ceva navavidhamāno ca vađđhatīti.

Desanāvasāne bahū sotāpattiphalādīni pāpuņiŋsūti.

Sudhammattheropi imaŋ ovādaŋ sutvā satthāraŋ vanditvā uţţhāyāsanā padakkhiņaŋ katvā tena anudūtena bhikkhunā saddhiŋ gantvā upāsakassa cakkhupathe āpattiŋ paţikaritvā upāsakaŋ khamāpesi. So upāsakena ‘khamāmahaŋ, bhante, sace mayhaŋ doso atthi, khamatha me’ ti paţikhamāpito satthārā dinne ovāde ţhatvā katipāheneva saha paţisambhidāhi arahattaŋ (p. 1.330) pāpuņi. Upāsakopi cintesi– ‘mayā satthāraŋ adisvāva sotāpattiphalaŋ pattaŋ, adisvā eva anāgāmiphale patiţţhito, satthāraŋ me daţţhuŋ vaţţatī’ ti. So tilataņđulasappiphāņitavatthacchādanādīhi paripūrāni pañca sakaţasatāni yojāpetvā ‘satthāraŋ daţţhukāmā āgacchantu, piņđapātādīhi na kilamissantī’ ti bhikkhusanghassa ārocāpetvā bhikkhunīsanghassāpi upāsakānampi upāsikānampi ārocāpesi. Tena saddhiŋ pañcasatā pañcasatā bhikkhū ca bhikkhuniyo ca upāsakā ca upāsikāyo ca nikkhamiŋsu. So tesañceva attano parisāya cāti tiņņaŋ janasahassānaŋ yathā tiŋsayojane magge yāgubhattādīhi kiñci vekallaŋ na hoti, tathā saŋvidahi. Tassa pana nikkhantabhāvaŋ ñatvā yojane yojane devatā khandhāvāraŋ bandhitvā dibbehi yāgukhajjakabhattapānakādīhi taŋ mahājanaŋ upaţţhahiŋsu, kassaci kenaci vekallaŋ na hoti. Evaŋ devatāhi upaţţhiyamāno devasikaŋ yojanaŋ gacchanto māsena sāvatthiŋ pāpuņi, pañca sakaţasatāni yathāpūritāneva ahesuŋ. Devatāhi ceva manussehi ca abhihaţaŋ paņņākāraŋ vissajjentova agamāsi.

Satthā ānandattheraŋ āha– ‘ānanda, ajja vađđhamānakacchāyāya citto gahapati pañcahi upāsakasatehi parivuto āgantvā maŋ vandissatī’ ti. ‘Kiŋ pana, bhante, tassa tumhākaŋ vandanakāle kiñci pāţihāriyaŋ bhavissatī’ ti? ‘Bhavissati, ānandā’ ti. ‘Kiŋ, bhante’ ti? Tassa āgantvā ‘maŋ vandanakāle rājamānena aţţhakarīsamatte padese jaņņukamattena odhinā pañcavaņņānaŋ dibbapupphānaŋ ghanavassaŋ vassissatī’ ti. Taŋ kathaŋ sutvā nagaravāsino ‘evaŋ mahāpuñño kira citto nāma gahapati āgantvā ajja satthāraŋ vandissati, evarūpaŋ kira pāţihāriyaŋ bhavissati, mayampi taŋ mahāpuññaŋ daţţhuŋ labhissāmā’ ti paņņākāraŋ ādāya maggassa ubhosu passesu aţţhaŋsu. Vihārasamīpe āgatakāle pañca bhikkhusatāni paţhamaŋ āgamiŋsu. Citto gahapati, ‘ammā, tumhe pacchato āgacchathā’ ti mahā-upāsikāyo ţhapetvā pañcahi upāsakasatehi parivuto satthu santikaŋ agamāsi. Buddhānaŋ sammukhaţţhāne pana ţhitā vā nisinnā vā ito vā etto vā na honti, buddhavīthiyā dvīsu passesu niccalāva tiţţhanti. Citto gahapati mahantaŋ buddhavīthiŋ okkami. Tīņi phalāni pattena ariyasāvakena olokitolokitaţţhānaŋ kampi. ‘Eso kira citto gahapatī’ ti mahājano olokesi (p. 1.331) So satthāraŋ upasankamitvā chabbaņņānaŋ buddharasmīnaŋ anto pavisitvā dvīsu gopphakesu satthu pāde gahetvā vandi. Taŋ khaņaññeva vuttappakāraŋ pupphavassaŋ vassi, sādhukārasahassāni pavattayiŋsu. So ekamāsaŋ satthu santike vasi, vasamāno ca sakalaŋ buddhappamukhaŋ bhikkhusanghaŋ vihāreyeva nisīdāpetvā mahādānaŋ adāsi, attanā saddhiŋ āgatepi antovihāreyeva katvā paţijaggi. Ekadivasampi attano sakaţesu kiñci gahetabbaŋ nāhosi, devamanussehi ābhatapaņņākāreneva dānaŋ adāsi, sabbakiccāni akāsi. So satthāraŋ vanditvā āha– ‘bhante, ahaŋ “tumhākaŋ dānaŋ dassāmī” ti āgacchanto māsaŋ antarāmagge ahosiŋ. Idheva me māso vītivatto, mayā ābhataŋ paņņākāraŋ kiñci gahetuŋ na labhāmi, ettakaŋ kālaŋ devamanussehi ābhatapaņņākāreneva dānaŋ adāsiŋ, sohaŋ sacepi idha saŋvaccharaŋ vasissāmi, neva mama deyyadhammaŋ dātuŋ labhissāmi. Ahaŋ sakaţāni otāretvā gantuŋ icchāmi, paţisāmanaţţhānaŋ me ārocāpethā’ ti.

Satthā ānandattheraŋ āha– ‘ānanda, upāsakassa ekaŋ padesaŋ tucchaŋ kāretvā dehī’ ti. Thero tathā akāsi. Kappiyabhūmi (mahāva. 295) kira cittassa gahapatino anuññātā. Upāsakopi attanā saddhiŋ āgatehi tīhi janasahassehi saddhiŋ tucchasakaţehi puna maggaŋ paţipajji. Devamanussā uţţhāya, ‘ayya, tayā tucchasakaţehi gamanakammaŋ katan’ ti sattahi ratanehi sakaţāni pūrayiŋsu. So attano ābhatapaņņākāreneva mahājanaŋ paţijagganto agamāsi. Ānandatthero satthāraŋ vanditvā āha– ‘bhante, tumhākaŋ santikaŋ āgacchantopi māsena āgato, idhāpi māsameva vuţţho, ettakaŋ kālaŋ devamanussehi abhihaţapaņņākāreneva mahāvadānaŋ adāsi, idāni pañca sakaţasatāni tucchāni katvā māseneva kira gamissati, devamanussā panassa uţţhāya, “ayya tayā tucchasakaţehi gamanakammaŋ katan” ti pañca sakaţasatāni sattaratanehi pūrayiŋsu. So puna attano ābhatapaņņākāreneva kira mahājanaŋ paţijagganto gamissatī’ ti. ‘Kiŋ pana, bhante, etassa tumhākaŋ santikaŋ āgacchantassevāyaŋ sakkāro uppajjati, udāhu aññattha gacchantassāpi uppajjatī’ ti? ‘Ānanda, mama santikaŋ āgacchantassāpi aññattha gacchantassāpi etassa (p. 1.332) uppajjateva. Ayañhi upāsako saddho pasanno sampannasīlo, evarūpo puggalo yaŋ yaŋ padesaŋ bhajati, tattha tatthevassa lābhasakkāro nibbattatī’ ti vatvā satthā imaŋ pakiņņakavagge gāthamāha –


‘Saddho sīlena sampanno, yaso bhogasamappito;


Yaŋ yaŋ padesaŋ bhajati, tattha tattheva pūjito’ ti. (dha. pa. 303).

Attho panassā tattheva āvibhavissati.

Evaŋ vutte ānandatthero cittassa pubbakammaŋ pucchi. Athassa satthā ācikkhanto āha–

Ānanda, ayaŋ padumuttarassa bhagavato pādamūle katābhinīhāro kappasatasahassaŋ devamanussesu saŋsaritvā kassapabuddhakāle migaluddakakule nibbatto vuddhimanvāya ekadivasaŋ deve vassante migānaŋ māraņattāya sattiŋ ādāya araññaŋ gantvā mige olokento ekasmiŋ akaţapabbhāre sasīsaŋ pārupitvā ekaŋ bhikkhuŋ nisinnaŋ disvā ‘eko, ayyo, samaņadhammaŋ karonto nisinno bhavissati, bhattamassa āharissāmī’ ti vegena gehaŋ gantvā ekasmiŋ uddhane hiyyo, ābhatamaŋsaŋ, ekasmiŋ bhattaŋ pacāpetvā aññe piņđapātacārike bhikkhū disvā tesampi patte ādāya paññattāsane nisīdāpetvā bhikkhaŋ sampādetvā, ‘ayye, parivisathā’ ti aññaŋ āņāpetvā taŋ bhattaŋ puţake pakkhipitvā ādāya gacchanto antarāmagge nānāpupphāni ocinitvā pattapuţe katvā therassa nisinnaţţhānaŋ gantvā ‘mayhaŋ, bhante, sangahaŋ karothā’ ti vatvā pattaŋ ādāya pūretvā therassa hatthe ţhapetvā tehi pupphehi pūjaŋ katvā ‘yathā me ayaŋ rasapiņđapāto pupphapūjāya saddhiŋ cittaŋ tosesi, evaŋ nibbattanibbattaţţhāne paņņākārasahassāni ādāya āgantvā mayhaŋ cittaŋ tosentu, pañcavaņņakusumavassañca vassatū’ ti patthanaŋ paţţhapesi. So yāvajīvaŋ kusalaŋ katvā devaloke nibbatti, nibbattaţţhāne jaņņukamattena odhinā dibbapupphavassaŋ vassi. Idānipissa jātadivase ceva idha ca āgatassa pupphavassavassanañca paņņākārābhihāro ca sattahi ratanehi sakaţapūraņañca tasseva kammassa nissandoti.

Cittagahapativatthu cuddasamaŋ.

15. Vanavāsītissasāmaņeravatthu
Aññā (p. 1.333) hi lābhūpanisāti imaŋ dhammadesanaŋ satthā jetavane viharanto vanavāsikatissattheraŋ ārabbha kathesi. Desanā rājagahe samuţţhitā.

Sāriputtattherasa kira pitu vangantabrāhmaņassa sahāyako mahāsenabrāhmaņo nāma rājagahe vasati. Sāriputtatthero ekadivasaŋ piņđāya caranto tasmiŋ anukampāya tassa gehadvāraŋ agamāsi. So pana parikkhīņavibhavo daliddo. So ‘mama putto mayhaŋ gehadvāraŋ piņđāya carituŋ āgato bhavissati, ahañcamhi duggato, mayhaŋ duggatabhāvaŋ na jānāti maññe, natthi me koci deyyadhammo’ ti therassa sammukhā bhavituŋ asakkonto nilīyi. Thero aparampi divasaŋ agamāsi, brāhmaņo tatheva nilīyi. ‘Kiñcideva labhitvā dassāmī’ ti cintentopi nālabhi. Athekadivasaŋ ekasmiŋ brāhmaņavācake thūlasāţakena saddhiŋ pāyasapātiŋ labhitvā ādāya gehaŋ gantvāva theraŋ anussari, ‘imaŋ piņđapātaŋ mayā therassa dātuŋ vaţţatī’ ti. Theropi taŋ khaņaŋ jhānaŋ samāpajjitvā samāpattito vuţţhāya taŋ brāhmaņaŋ disvā ‘brāhmaņo deyyadhammaŋ labhitvā mama āgamanaŋ paccāsīsati, mayā tattha gantuŋ vaţţatī’ ti sanghāţiŋ pārupitvā pattaŋ ādāya tassa gehadvāre ţhitameva attānaŋ dassesi.

Brāhmaņo theraŋ disvāva cittaŋ pasīdi. Atha naŋ upasankamitvā vanditvā paţisanthāraŋ katvā antogehe nisīdāpetvā pāyasapātiŋ gahetvā therassa patte ākiri Thero upađđhaŋ sampaţicchitvā hatthena pattaŋ pidahi. Atha naŋ brāhmaņo āha– ‘bhante, ekapaţivīsamattova ayaŋ pāyaso, paralokasangahaŋ me karotha, mā idhalokasangahaŋ, niravasesameva dātukāmomhī’ ti sabbaŋ ākiri. Thero tattheva paribhuñji. Athassa bhattakiccapariyosāne tampi sāţakaŋ datvā vanditvā evamāha– ‘bhante, ahampi tumhehi diţţhadhammameva pāpuņeyyan’ ti. Thero ‘evaŋ hotu brāhmaņā’ ti tassa anumodanaŋ katvā uţţhāyāsanā pakkamanto anupubbena cārikaŋ caranto jetavanaŋ agamāsi. ‘Duggatakāle dinnadānaŋ pana ativiya tosetī’ ti brāhmaņopi taŋ dānaŋ datvā pasannacitto somanassajāto there adhimattaŋ sinehamakāsi. So there sineheneva kālaŋ katvā sāvatthiyaŋ therassūpaţţhākakule paţisandhiŋ gaņhi (p. 1.334) Tankhaņeyeva panassa mātā ‘kucchiyaŋ me gabbho patiţţhito’ ti ñatvā sāmikassa ārocesi. So tassā gabbhaparihāraŋ adāsi.

Tassā accuņha-atisīta-ati-ambilādiparibhogaŋ vajjetvā sukhena gabbhaŋ parihariyamānāya evarūpo dohaļo uppajji ‘aho vatāhaŋ sāriputtattherappamukhāni pañca bhikkhusatāni nimantetvā gehe nisīdāpetvā asambhinnakhīrapāyasaŋ datvā sayampi kāsāyavatthāni paridahitvā suvaņņasarakaŋ ādāya āsanapariyante nisīditvā ettakānaŋ bhikkhūnaŋ ucchiţţhapāyasaŋ paribhuñjeyyan’ ti. Tassā kira so kāsāyavatthaparidahane dohaļo kucchiyaŋ puttassa buddhasāsane pabbajjāya pubbanimittaŋ ahosi. Athassā ñātakā ‘dhammiko no dhītāya dohaļo’ ti sāriputtattheraŋ sanghattheraŋ katvā pañcannaŋ bhikkhusatānaŋ asambhinnakhīrapāyasaŋ adaŋsu. Sāpi ekaŋ kāsāvaŋ nivāsetvā ekaŋ pārupitvā suvaņņasarakaŋ gahetvā āsanapariyante nisinnā ucchiţţhapāyasaŋ paribhuñji, dohaļo paţippassambhi. Tassā yāva gabbhavuţţhānā antarantarā katamangalesupi, dasamāsaccayena puttaŋ vijātāya katamangalesupi sāriputtattherappamukhānaŋ pañcannaŋ bhikkhusatānaŋ appodakamadhupāyasameva adaŋsu. Pubbe kiresa dārakena brāhmaņakāle dinnapāyasassa nissando.

Jātamangaladivase pana taŋ dārakaŋ pātova nhāpetvā maņđetvā sirisayane satasahassagghanikassa kambalassa upari nipajjāpesuŋ. So tattha nipannakova theraŋ oloketvā ‘ayaŋ me pubbācariyo, mayā theraŋ nissāya ayaŋ sampatti laddhā, mayā imassa ekaŋ pariccāgaŋ kātuŋ vaţţatī’ ti sikkhāpadagahaņatthāya ānīyamāno taŋ kambalaŋ cūļanguliyā veţhetvā aggahesi. Athassa ‘anguliyaŋ kambalo laggo’ ti te taŋ harituŋ ārabhiŋsu. So parodi. Ñātakā ‘apetha, mā dārakaŋ rodāpethā’ ti kambaleneva saddhiŋ ānayiŋsu. So theraŋ vandanakāle kambalato anguliŋ apakađđhitvā kambalaŋ therassa pādamūle pātesi. Ñātakā ‘daharakumārena ajānitvā katan’ ti avatvā ‘puttena no dinnaŋ, pariccattameva hotu, bhante’ ti vatvā, ‘bhante, satasahassagghanikena kambalena pūjākārakassa tumhākaŋ dāsassa sikkhāpadāni dethā’ ti āhaŋsu. ‘Ko nāmo ayaŋ dārako’ ti? ‘Bhante, ayyena samānanāmako (p. 1.335) tisso nāmesa bhavissatī’ ti. Thero kira gihikāle upatissamāņavo nāma ahosi. Mātāpissa cintesi– ‘na mayā puttassa ajjhāsayo bhinditabbo’ ti. Evaŋ dārakassa nāmakaraņamangalaŋ katvā puna tassa āhāraparibhogamangalepi puna tassa kaņņavijjhanamangalepi dussagahaņamangalepi cūļākappanamangalepi sāriputtattherappamukhānaŋ pañcannaŋ bhikkhusatānaŋ appodakamadhupāyasameva adaŋsu.

Dārako vuddhimanvāya sattavassikakāle mātaraŋ āha– ‘amma, therassa santike pabbajissāmī’ ti. ‘Sādhu, tāta, pubbevāhaŋ “na mayā puttassa ajjhāsayo bhinditabbo” ti manaŋ akāsiŋ, pabbaja, puttā’ ti theraŋ nimantāpetvā tassa āgatassa bhikkhañca datvā, ‘bhante, tumhākaŋ dāso “pabbajissāmī” ti vadati, imaŋ ādāya sāyaŋ vihāraŋ āgamissāmā’ ti theraŋ uyyojetvā sāyanhasamaye mahantena sakkārasammānena puttaŋ ādāya vihāraŋ gantvā therassa niyyādesi. Thero tena saddhiŋ kathesi– ‘ tissa, pabbajjā nāma dukkarā, uņhena atthe sati sītaŋ labhati, sītena atthe sati uņhaŋ labhati, pabbajitā kicchena jīvanti, tvañca sukhedhito’ ti. ‘Bhante, ahaŋ tumhehi vuttaniyāmeneva sabbaŋ kātuŋ sakkhissāmī’ ti. Thero ‘sādhū’ ti vatvā tassa paţikūlamanasikāravasena tacapañcakakammaţţhānaŋ ācikkhitvā taŋ pabbājesi. Sakalampi hi dvattiŋsākāraŋ kathetuŋ vaţţatiyeva. Sabbaŋ kathetuŋ asakkontena pana tacapañcakakammaţţhānaŋ kathetabbameva. Idañhi kammaţţhānaŋ sabbabuddhānaŋ avijahitameva. Kesādīsu ekekakoţţhāsesu arahattaŋ pattānaŋ bhikkhūnampi bhikkhunīnampi upāsakānampi upāsikānampi paricchedo natthi. Abyattā bhikkhū pana pabbajentā arahattassūpanissayaŋ nāsenti. Tasmā thero kammaţţhānaŋ ācikkhitvā pabbājetvā dasasu sīlesu patiţţhāpesi.

Mātāpitaro puttassa pabbajitasakkāraŋ karontā sattāhaŋ vihāreyeva buddhappamukhassa bhikkhusanghassa appodakamadhupāyasameva adaŋsu. Bhikkhūpi ‘nibaddhaŋ appodakamadhupāyasaŋ paribhuñjituŋ na sakkomā’ ti ujjhāyiŋsu. Tassapi mātāpitaro sattame divase sāyaŋ gehaŋ agamaŋsu. Sāmaņero aţţhame divase bhikkhūhi saddhiŋ piņđāya pāvisi. Sāvatthivāsino ‘sāmaņero kira ajja piņđāya pavisissati, sakkāramassa (p. 1.336) karissāmā’ ti pañcahi sāţakasatehi cumbaţakāni katvā pañca piņđapātasatāni sajjetvā ādāya paţipathe ţhatvā adaŋsu, punadivase vihārassa upavanaŋ āgantvā adaŋsu. Evaŋ sāmaņero dvīheva divasehi sāţakasahassehi saddhiŋ piņđapātasahassaŋ labhitvā bhikkhusanghassa dāpesi. Brāhmaņakāle dinnathūlasāţakassa kiresa nissando. Athassa bhikkhū ‘piņđapātadāyakatisso’ ti nāmaŋ kariŋsu.

Punekadivasaŋ sāmaņero sītakāle vihāracārikaŋ caranto bhikkhū tattha tattha aggisālādīsu visibbente disvā āha – ‘kiŋ, bhante, visibbentā nisinnātthā’ ti? ‘Sītaŋ no pīļeti sāmaņero’ ti. ‘Bhante, sītakāle nāma kambalaŋ pārupituŋ vaţţati. So hi sītaŋ paţibāhituŋ samattho’ ti. Sāmaņera ‘tvaŋ mahāpuñño kambalaŋ labheyyāsi, amhākaŋ kuto kambalo’ ti. ‘Tena hi, bhante, kambalatthikā mayā saddhiŋ āgacchantū’ ti sakalavihāre ārocāpesi. Atha bhikkhū ‘sāmaņerena saddhiŋ gantvā kambalaŋ āharissāmā’ ti sattavassikasāmaņeraŋ nissāya sahassamattā bhikkhū nikkhamiŋsu. So ‘ettakānaŋ bhikkhūnaŋ kuto kambalaŋ labhissāmī’ ti cittampi anuppādetvā te ādāya nagarābhimukho pāyāsi. Sudinnassa hi dānassa evarūpo ānubhāvo hoti. So bahinagareyeva gharapaţipāţiyā caranto pañca kambalasatāni labhitvā antonagaraŋ pāvisi. Manussā ito cito ca kambale āharanti.

Eko pana puriso āpaņadvārena āgacchanto pañca kambalasatāni pasāretvā nisinnaŋ ekaŋ āpaņikaŋ disvā āha– ‘ambho, eko sāmaņero kambale saŋharanto āgacchati, tava kambale paţicchādehī’ ti? ‘Kiŋ pana so dinnake gaņhāti, udāhu adinnake’ ti? ‘Dinnake gaņhātī’ ti ‘Evaŋ sante sace icchāmi, dassāmi, no ce, na dassāmi, gaccha tvan’ ti uyyojesi. Maccharino hi andhabālā evarūpesu dānaŋ dadamānesu maccharāyitvā asadisadānaŋ disvā maccharāyanto kāļo (dha. pa. 177) viya niraye nibbattanti. Āpaņiko cintesi– ‘ayaŋ puriso attano dhammatāya āgacchamāno “tava kambale paţicchādehī” ti maŋ āha. “Sacepi so dinnakaŋ gaņhā” ti, ahaŋ pana “mama santakaŋ sace icchāmi, dassāmi, no ce, na (p. 1.337) dassāmī” ti avacaŋ, diţţhakaŋ pana adentassa lajjā uppajjati, attano santakaŋ paţicchādentassa doso natthi, imesu pañcakambalasatesu dve kambalāni satasahassagghanikāni, imāneva paţicchādetuŋ vaţţatī’ ti. Dvepi kambale dasāya dasaŋ sambandhitvā tesaŋ antare pakkhipitvā paţicchādesi. Sāmaņeropi bhikkhusahassena saddhiŋ taŋ padesaŋ pāpuņi. Āpaņikassa sāmaņeraŋ disvāva puttasineho uppajji, sakalasarīraŋ sinehena paripuņņaŋ ahosi. So cintesi– ‘ tiţţhatu kambalāni, imaŋ disvā hadayamaŋsampi dātuŋ yuttan’ ti. Te dvepi kambale nīharitvā sāmaņerassa pādamūle ţhapetvā vanditvā, ‘bhante, tayā diţţhadhammassa bhāgī assan’ ti avaca. Sopissa ‘evaŋ hotū’ ti anumodanaŋ akāsi.

Sāmaņero antonagarepi pañca kambalasatāni labhi. Evaŋ ekadivasaŋyeva kambalasahassaŋ labhitvā bhikkhusahassassa adāsi. Athassa kambaladāyakatissattheroti nāmaŋ kariŋsu. Evaŋ nāmakaraņadivase dinnakambalo sattavassikakāle kambalasahassabhāvaŋ pāpuņi. Buddhasāsanañhi ţhapetvā natthaññaŋ taŋ ţhānaŋ, yattha appaŋ dinnaŋ bahuŋ hoti, bahuŋ dinnaŋ bahutaraŋ. Tenāha bhagavā–

‘Tathārūpoyaŋ, bhikkhave, bhikkhusangho, yathārūpe bhikkhusanghe appaŋ dinnaŋ bahuŋ hoti, bahuŋ dinnaŋ bahutaran’ ti (ma. ni. 3.146)–

Evaŋ sāmaņero ekakambalassa nissandena sattavassikova kambalasahassaŋ labhi. Tassa jetavane viharantassa abhikkhaņaŋ ñātidāyakā santikaŋ āgantvā kathāsallāpaŋ karonti. So cintesi – ‘mayā idha vasantena ñātidāyakesu āgantvā kathentesu akathetumpi na sakkā, etehi saddhiŋ kathāpapañcena attano patiţţhaŋ kātuŋ na sakkā, yaŋnūnāhaŋ satthu santike kammaţţhānaŋ uggaņhitvā araññaŋ paviseyyan’ ti. So satthāraŋ upasankamitvā vanditvā yāva arahattā kammaţţhānaŋ kathāpetvā upajjhāyaŋ vanditvā pattacīvaramādāya vihārā nikkhamitvā ‘sace āsannaţţhāne vasissāmi, ñātakā maŋ pakkosissantī’ ti vīsati yojanasataŋ maggaŋ agamāsi. Athekena gāmadvārena gacchanto ekaŋ mahallakapurisaŋ disvā pucchi– ‘kiŋ nu kho, mahā-upāsaka imasmiŋ padese vasantānaŋ (p. 1.338) āraññakavihāro atthī’ ti? ‘Atthi, bhante’ ti. ‘Tena hi me maggaŋ ācikkhāhī’ ti. Mahallaka-upāsakassa pana taŋ disvāva puttasineho udapādi. Athassa tattheva ţhito anācikkhitvā ‘ehi, bhante, ācikkhissāmi te’ ti gahetvā agamāsi. Sāmaņero tena saddhiŋ gacchanto antarāmagge nānāpupphaphalapaţimaņđite rukkhapabbatapadese disvā ‘ayaŋ, upāsaka, kiŋ padeso nāma, ayaŋ upāsaka kiŋ padeso nāmā’ ti pucchi. Sopissa tesaŋ nāmāni ācikkhanto āraññakavihāraŋ patvā ‘idaŋ, bhante, phāsukaţţhānaŋ, idheva vasāhī’ ti vatvā, ‘bhante, ko nāmo tvan’ ti nāmaŋ pucchitvā ‘ahaŋ vanavāsītisso nāma upāsakā’ ti vutte, ‘sve amhākaŋ gāme bhikkhāya carituŋ vaţţatī’ ti vatvā nivattitvā antogāmameva gato. ‘Vanavāsītisso nāma vihāraŋ āgato, tassa yāgubhattādīni paţiyādethā’ ti manussānaŋ ārocesi.

Sāmaņero paţhamameva tisso nāma hutvā tato piņđapātadāyakatisso kambaladāyakatisso vanavāsītissoti tīņi nāmāni labhitvā sattavassabbhantare cattāri nāmāni labhi. So punadivase pātova taŋ gāmaŋ piņđāya pāvisi. Manussā bhikkhaŋ datvā vandiŋsu. Sāmaņero ‘sukhitā hotha, dukkhā muccathā’ ti āha. Ekamanussopi tassa bhikkhaŋ datvā puna gehaŋ gantuŋ nāsakkhi, sabbeva olokentā aţţhaŋsu. Sopi attano yāpanamattameva gaņhi. Sakalagāmavāsino tassa pādamūle urena nipajjitvā, ‘bhante, tumhesu imaŋ temāsaŋ idha vasantesu mayaŋ tīņi saraņāni gahetvā pañcasu sīlesu patiţţhāya māsassa aţţha uposathakammāni upavasissāma, idha vasanatthāya no paţiññaŋ dethā’ ti. So upakāraŋ sallakkhetvā tesaŋ paţiññaŋ datvā nibaddhaŋ tattheva piņđapātacāraŋ cari. Vanditavanditakkhaņe ca ‘sukhitā hotha, dukkhā muccathā’ ti padadvayameva kathetvā pakkāmi. So tatthevapaţhamamāsañca dutiyamāsañca vītināmetvā tatiyamāse gacchante saha paţisambhidāhi arahattaŋ pāpuņi.

Athassa pavāretvā vuţţhavassakāle upajjhāyo satthāraŋ upasankamitvā vanditvā āha– ‘ahaŋ, bhante, tissasāmaņerassa santikaŋ gacchāmī’ ti. ‘Gaccha, sāriputtā’ ti. So attano parivāre pañcasate bhikkhū (p. 1.339) ādāya pakkanto, ‘āvuso moggallāna, ahaŋ tissasāmaņerassa santikaŋ gacchāmī’ ti āha. Mahāmoggallānatthero ‘ahampi, āvuso, gacchāmī’ ti pañcahi bhikkhusatehi saddhiŋ nikkhami. Etenupāyena mahākassapatthero anuruddhatthero upālitthero puņņattheroti sabbe mahāsāvakā pañcahi pañcahi bhikkhusatehi saddhiŋ nikkhamiŋsu. Sabbepi mahāsāvakānaŋ parivārā cattālīsa bhikkhusahassāni ahesuŋ. Te vīsatiyojanasataŋ maggaŋ gantvā gocaragāmaŋ sampattā. Sāmaņerassa nibaddhūpaţţhāko upāsako dvāreyeva disvā paccuggantvā vandi.

Atha naŋ sāriputtatthero pucchi– ‘atthi nu kho, upāsaka, imasmiŋ padese āraññakavihāro’ ti? ‘Atthi, bhante’ ti. ‘Sabhikkhuko, abhikkhuko’ ti? ‘Sabhikkhuko, bhante’ ti. ‘Ko nāmo tattha vasatī’ ti? ‘Vanavāsītisso, bhante’ ti. ‘Tena hi maggaŋ no ācikkhā’ ti. ‘Ke tumhe, bhante’ ti? ‘Mayaŋ sāmaņerassa santikaŋ āgatā’ ti. Upāsako oloketvā dhammasenāpatiŋ ādiŋ katvā sabbepi mahāsāvake sañjānitvā nirantaraŋ pītiyā phuţţhasarīro hutvā ‘ tiţţhatha tāva, bhante’ ti vegena gāmaŋ pavisitvā ‘ete, ayyā, sāriputtattheraŋ ādiŋ katvā asīti mahāsāvakā attano attano parivārehi saddhiŋ sāmaņerassa santikaŋ āgatā, mañcapīţhapaccattharaņadīpatelādīni gahetvā vegena nikkhamathā’ ti ugghosesi. Manussā ‘tāvadeva mañcādīni gahetvā therānaŋ padānupadikā hutvā therehi saddhiŋyeva vihāraŋ pavisiŋsu. Sāmaņero bhikkhusanghaŋ sañjānitvā katipayānaŋ mahātherānaŋ pattacīvarāni paţiggahetvā vattamakāsi. Tassa therānaŋ vasanaţţhānaŋ saŋvidahantassa pattacīvaraŋ paţisāmentasseva andhakāro jātā’ ti. Sāriputtatthero upāsake āha– ‘gacchatha, upāsakā, tumhākaŋ andhakāro jāto’ ti. ‘Bhante, ajja dhammassavanadivaso, na mayaŋ gamissāma, dhammaŋ suņissāma, ito pubbe dhammassavanampi natthī’ ti. ‘Tena hi, sāmaņera, dīpaŋ jāletvā dhammassavanassa kālaŋ ghosehī’ ti. So tathā akāsi. Atha naŋ thero āha– ‘ tissa tava upaţţhākā “dhammaŋ sotukāmāmhā” ti vadanti kathehi tesaŋ dhamman’ ti. Upāsakā ekappahāreneva uţţhāya, ‘bhante, amhākaŋ ayyo “sukhitā hotha, dukkhā muccathā” ti imāni dve padāni ţhapetvā aññaŋ dhammakathaŋ na jānāti (p. 1.340) amhākaŋ aññaŋ dhammakathikaŋ dethā’ ti vadiŋsu. ‘Sāmaņero pana arahattaŋ patvāpi neva tesaŋ dhammakathaŋ kathesī’ ti.

Tadā pana naŋ upajjhāyo, ‘sāmaņera, kathaŋ pana sukhitā honti, “kathaŋ pana dukkhā muccantī” ti imesaŋ no dvinnaŋ padānaŋ atthaŋ kathehī’ ti āha. So ‘sādhu, bhante’ ti cittabījaniŋ gahetvā dhammāsanaŋ āruyha pañcahi nikāyehi atthañca kāraņañca ākađđhitvā ghanavassaŋ vassanto cātuddīpakamahāmegho viya khandhadhātu-āyatanabodhipakkhiyadhamme vibhajanto arahattakūţena dhammakathaŋ kathetvā, ‘bhante, evaŋ arahattappattassa sukhaŋ hoti, arahattaŋ pattoyeva dukkhā muccati, sesajanā jātidukkhādīhi ceva nirayadukkhādīhi ca na parimuccantī’ ti āha. ‘Sādhu, sāmaņera, sukathito te paţibhāņo, idāni sarabhaññaŋ bhaņāhī’ ti. So sarabhaññampi bhaņi. Aruņe uggacchante sāmaņerassa upaţţhākamanussā dve bhāgā ahesuŋ. Ekacce ‘na vata no ito pubbe evarūpo kakkhaļo diţţhapubbo. Kathañhi nāma evarūpaŋ dhammakathaŋ jānanto ettakaŋ kālaŋ mātāpituţţhāne ţhatvā upaţţhahantānaŋ manussānaŋ ekampi dhammapadaŋ na kathesī’ ti kujjhiŋsu. Ekacce ‘lābhā vata no, ye mayaŋ evarūpaŋ bhadantaŋ guņaŋ vā aguņaŋ vā ajānantāpi upaţţhahimha idāni ca panassa santike dhammaŋ sotuŋ labhimhā’ ti tussiŋsu.

Sammāsambuddhopi taŋ divasaŋ paccūsasamaye lokaŋ volokento vanavāsītissassa upaţţhāke attano ñāņajālassa anto paviţţhe disvā ‘kiŋ nu kho bhavissatī’ ti āvajjento imamatthaŋ upadhāresi ‘vanavāsītissasāmaņerassa upaţţhākā ekacce tuţţhā, ekacce kuddhā, mayhaŋ puttassa pana sāmaņerassa kuddhā nirayabhāgino bhavissanti, gantabbameva tattha mayā, mayi gate sabbepi te sāmaņere mettacittaŋ katvā dukkhā muccissantī’ ti. Tepi manussā bhikkhusanghaŋ nimantetvā gāmaŋ gantvā maņđapaŋ kāretvā yāgubhattādīni sampādetvā āsanāni paññāpetvā sanghassa āgamanamaggaŋ olokentā nisīdiŋsu. Bhikkhūpi sarīrapaţijagganaŋ katvā bhikkhācāravelāya gāmaŋ piņđāya pavisantā sāmaņeraŋ pucchiŋsu– ‘kiŋ, tissa, tvaŋ amhehi saddhiŋ gamissasi, udāhu pacchā’ ti? ‘Mama gamanavelāyameva gamissāmi, gacchatha tumhe, bhante’ ti. Bhikkhū pattacīvaramādāya pavisiŋsu.

Satthā (p. 1.341) jetavanasmiŋyeva cīvaraŋ pārupitvā pattamādāya ekacittakkhaņeneva gantvā bhikkhūnaŋ purato ţhitameva attānaŋ dassesi. ‘Sammāsambuddho āgato’ ti sakalagāmo sankhubhitvā ekakolāhalo ahosi. Manussā udaggacittā buddhappamukhaŋ bhikkhusanghaŋ nisīdāpetvā yāguŋ datvā khajjakaŋ adaŋsu. Sāmaņero bhatte aniţţhiteyeva antogāmaŋ pāvisi. Gāmavāsino nīharitvā tassa sakkaccaŋ bhikkhaŋ adaŋsu. So yāpanamattaŋ gahetvā satthu santikaŋ gantvā pattaŋ upanāmesi. Satthā ‘āhara, tissā’ ti hatthaŋ pasāretvā pattaŋ gahetvā ‘passa, sāriputta, tava sāmaņerassa pattan’ ti therassa dassesi. Thero satthu hatthato pattaŋ gahetvā sāmaņerassa datvā ‘gaccha, attano pattaţţhāne nisīditvā bhattakiccaŋ karohī’ ti āha.

Gāmavāsino buddhappamukhaŋ bhikkhusanghaŋ parivisitvā satthāraŋ vanditvā anumodanaŋ yāciŋsu. Satthā anumodanaŋ karonto evamāha– ‘lābhā vata vo upāsakā, ye tumhe attano kulūpakaŋ sāmaņeraŋ nissāya sāriputtaŋ moggallānaŋ kassapaŋ anuruddhanti asītimahāsāvake dassanāya labhatha, ahampi tumhākaŋ kulūpakameva nissāya āgato, buddhadassanampi vo imaŋ nissāyeva laddhaŋ, lābhā vo, suladdhaŋ vo’ ti. Manussā cintayiŋsu– ‘aho amhākaŋ lābhā, buddhānañceva bhikkhusanghassa ca ārādhanasamatthaŋ amhākaŋ ayyaŋ dassanāya labhāma, deyyadhammañcassa dātuŋ labhāmā’ ti sāmaņerassa kuddhā manussā tussiŋsu. Tuţţhā manussā bhiyyosomattāya pasīdiŋsu. Anumodanāvasāne bahū sotāpattiphalādīni pāpuņiŋsu. Satthā uţţhāyāsanā pakkāmi. Manussā satthāraŋ anugantvā vanditvā nivattiŋsu. Satthā sāmaņerena saddhiŋ samadhurena gacchanto ‘sāmaņera, ayaŋ padeso konāmo, ayaŋ padeso konāmo’ ti pubbe tassa upāsakena dassitapadese pucchanto agamāsi. Sāmaņeropi, ‘bhante, ayaŋ itthannāmo, ayaŋ itthannāmo’ ti ācikkhamānova agamāsi. Satthā tassa vasanaţţhānaŋ gantvā pabbatamatthakaŋ abhiruhi. Tattha ţhitānaŋ pana mahāsamuddo paññāyati. Satthā sāmaņeraŋ pucchi– ‘ tissa, pabbatamatthake ţhito ito cito ca oloketvā kiŋ passasī’ ti? ‘Mahāsamuddaŋ, bhante’ ti. ‘Mahāsamuddaŋ disvā kiŋ cintesī’ ti? ‘Mama dukkhitakāle rodantassa catūhi mahāsamuddehi atirekatarena (p. 1.342) assunā bhavitabbanti idaŋ, bhante, cintesin’ ti. ‘Sādhu sādhu, tissa, evametaŋ. Ekekassa hi sattassa dukkhitakāle paggharita-assūni catūhi mahāsamuddehi atirekatarānevā’ ti. Idañca pana vatvā imaŋ gāthamāha–


‘Catūsu samuddesu jalaŋ parittakaŋ,

Tato bahuŋ assujalaŋ anappakaŋ.

Dukkhena phuţţhassa narassa socanā,

Kinkāraņā samma tuvaŋ pamajjasī’ ti.

Atha naŋ puna pucchi– ‘ tissa, kahaŋ vasasī’ ti? ‘Imasmiŋ pabbhāre, bhante’ ti. ‘Tattha pana vasanto kiŋ cintesī’ ti? ‘Mayā marantena imasmiŋ ţhāne katassa sarīranikkhepassa paricchedo “natthī” ti cintesiŋ, bhante’ ti. ‘Sādhu sādhu, tissa, evametaŋ. Imesañhi sattānaŋ pathaviyaŋ nipajjitvā amataţţhānaŋ nāma natthī’ ti vatvā–


‘Upasāļakanāmāni, sahassāni catuddasa;

Asmiŋ padese dađđhāni, natthi loke anāmataŋ.


‘Yamhi saccañca dhammo ca, ahiŋsā saŋyamo damo;

Etaŋ ariyā sevanti, etaŋ loke anāmatan’ ti. (jā01.2.31-32)–

Imaŋ dukanipāte upasāļakajātakaŋ kathesi. Iti pathaviyaŋ sarīranikkhepaŋ katvā marantesu sattesu amatapubbapadese marantā nāma natthi, ānandattherasadisā pana amatapubbapadese parinibbāyanti.

Ānandatthero kira vīsavassasatikakāle āyusankhāraŋ olokento parikkhīņabhāvaŋ ñatvā ‘ito sattame divase parinibbāyissāmī’ ti ārocesi. Taŋ pavattiŋ sutvā rohiņīnadiyā ubhayatīravāsikesu manussesu orimatīravāsikā ‘mayaŋ therassa bahūpakārā, amhākaŋ santike parinibbāyissatī’ ti vadiŋsu. Paratīravāsikāpi ‘mayaŋ therassa bahūpakārā, amhākaŋ santike parinibbāyissatī’ ti vadiŋsu. Thero tesaŋ vacanaŋ sutvā ‘ubhayatīravāsino mayhaŋ upakārā, ime nāma anupakārāti na sakkā vattuŋ, sacāhaŋ orimatīre (p. 1.343) parinibbāyissāmi, paratīravāsino dhātugahaņatthaŋ tehi saddhiŋ kalahaŋ karissanti. Sace paratīre parinibbāyissāmi, orimatīravāsinopi tathā karissanti, kalaho uppajjamānopi maŋ nissāyeva uppajjissati, vūpasamamānopi maŋ nissāyeva vūpasamissatī’ ti cintetvā ‘orimatīravāsinopi mayhaŋ upakārā, paratīravāsinopi mayhaŋ upakārā, anupakārāpi nāma natthi, orimatīravāsino orimatīreyeva sannipatantu, paratīravāsinopi paratīreyevā’ ti āha. Tato sattame divase majjhenadiyā sattatālappamāņe ākāse pallankena nisīditvā mahājanassa dhammaŋ kathetvā ‘mama sarīraŋ majjhe bhijjitvā eko bhāgo orimatīre patatu, eko bhāgo paratīre’ ti adhiţţhāya yathānisinnova tejodhātuŋ samāpajji, jālā uţţhahiŋsu. Sarīraŋ majjhe bhijjitvā eko bhāgo orimatīre pati, eko bhāgo paratīre. Tato mahājano paridevi, pathavi-undriyanasaddo viya ārodanasaddo ahosi. Satthu parinibbāne ārodanasaddatopi kāruññataro ahosi. Manussā cattāro māse rodantā paridevantā ‘satthu pattacīvaraggāhake tiţţhante satthu ţhitakālo viya no ahosi, idāni no satthā parinibbuto’ ti vippalapantā viravantā vicariŋsūti.

Puna satthā sāmaņeraŋ pucchi– ‘ tissa, imasmiŋ vanasaņđe dīpi-ādīnaŋ saddena bhāyasi, na bhāyasī’ ti? ‘Na bhāyāmi bhagavā, apica kho pana me etesaŋ saddaŋ sutvā vanarati nāma uppajjatī’ ti vatvā saţţhimattāhi gāthāhi vanavaņņanaŋ nāma kathesi. Atha naŋ satthā ‘ tissā’ ti āmantesi. ‘Kiŋ, bhante’ ti? ‘Mayaŋ gacchāma, tvaŋ gamissasi, nivattissasī’ ti. ‘Mayhaŋ upajjhāye maŋ ādāya gacchante gamissāmi, nivattente nivattissāmi bhante’ ti Satthā bhikkhusanghena saddhiŋ pakkāmi. Sāmaņerassa pana nivattitumeva ajjhāsayo, thero taŋ ñatvā ‘ tissa, sace nivattitukāmo, nivattā’ ti āha. So satthārañca bhikkhusanghañca vanditvā nivatti. Satthā jetavanameva agamāsi.

Bhikkhūnaŋ dhammasabhāyaŋ kathā udapādi– ‘aho vata vanavāsītissasāmaņero dukkaraŋ karoti, paţisandhiggahaņato paţţhāyassa ñātakā sattasu mangalesu pañcannaŋ bhikkhusatānaŋ appodakamadhupāyasameva adaŋsu, pabbajitakāle antovihāre buddhappamukhassa bhikkhusanghassa satta divasāni appodakamadhupāyasameva (p. 1.344) adaŋsu. Pabbajitvā aţţhame divase antogāmaŋ pavisanto dvīheva divasehi sāţakasahassena saddhiŋ piņđapātasahassaŋ labhi, punekadivasaŋ kambalasahassaŋ labhi. Itissa idha vasanakāle mahālābhasakkāro uppajji, idāni evarūpaŋ lābhasakkāraŋ chađđetvā araññaŋ pavisitvā missakāhārena yāpeti, dukkarakārako vata tissasāmaņero’ ti. Satthā āgantvā, ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘āma, bhikkhave, lābhūpanisā nāmesā aññā, nibbānagāminī paţipadā aññā. “Evaŋ lābhaŋ labhissāmī” ti hi āraññikādidhutangasamādānavasena lābhūpanisaŋ rakkhantassa bhikkhuno cattāro apāyā vivaţadvārā eva tiţţhanti, nibbānagāminiyā pana paţipadāya uppannaŋ lābhasakkāraŋ pahāya araññaŋ pavisitvā ghaţento vāyamanto arahattaŋ gaņhātī’ ti anusandhiŋ ghaţetvā dhammaŋ desento imaŋ gāthamāha–

75. 
‘Aññā hi lābhūpanisā, aññā nibbānagāminī;


Evametaŋ abhiññāya, bhikkhu buddhassa sāvako;


Sakkāraŋ nābhinandeyya, vivekamanubrūhaye’ ti.

Tattha aññā hi lābhūpanisā, aññā nibbānagāminīti lābhūpanisā nāmesā aññā eva, aññā nibbānagāminī paţipadā. Lābhuppādakena hi bhikkhunā thokaŋ akusalakammaŋ kātuŋ vaţţati, kāyavankādīni kātabbāni honti. Yasmiñhi kāle kāyavankādīsu kiñci karoti, tadā lābho uppajjati. Pāyasapātiyañhi vankaŋ akatvā ujukameva hatthaŋ otāretvā ukkhipantassa hattho makkhitamattakova hoti, vankaŋ katvā otāretvā ukkhipantassa pana pāyasapiņđaŋ uddharantova nikkhamati, evaŋ kāyavankādīni karaņakāleyeva lābho uppajjati. Ayaŋ adhammikā lābhūpanissā nāma. Upadhisampadā cīvaradhāraņaŋ bāhusaccaŋ parivāro araññavāsoti evarūpehi pana kāraņehi uppanno lābho dhammiko nāma hoti. Nibbānagāminiŋ paţipadaŋ pūrentena pana bhikkhunā kāyavankādīni pahātabbāni. Anandheneva andhena viya, amūgeneva mūgena viya, abadhireneva badhirena viya bhavituŋ vaţţati. Asaţhena amāyena bhavituŋ vaţţati. Evametanti etaŋ lābhuppādanaŋ paţipadañca nibbānagāminiŋ paţipadañca evaŋ ñatvā sabbesaŋ sankhatāsankhatadhammānaŋ bujjhanaţţhena (p. 1.345) buddhassa savanante jātaţţhena ovādānusāsaniŋ vā savanaţţhena sāvako bhikkhu adhammikaŋ catupaccayasakkāraŋ nābhinandeyya, na ceva dhammikaŋ paţikkoseyya, kāyavivekādikaŋ vivekaŋ anubrūhaye. Tattha kāyavivekoti kāyassa ekībhāvo. Cittavivekoti aţţha samāpattiyo. Upadhivivekoti nibbānaŋ. Tesu kāyaviveko gaņasangaņikaŋ vinodeti, cittaviveko kilesasangaņikaŋ vinodeti, upadhiviveko sankhārasangaņikaŋ vinodeti. Kāyaviveko cittavivekassa paccayo hoti, cittaviveko upadhivivekassa paccayo hoti. Vuttampihetaŋ–

‘Kāyaviveko ca vivekaţţhakāyānaŋ nekkhammābhiratānaŋ, cittaviveko ca parisuddhacittānaŋ paramavodānappattānaŋ, upadhiviveko ca nirupadhīnaŋ puggalānaŋ visankhāragatānan’ ti (mahāni. 150).–

Imaŋ tividhampi vivekaŋ brūheyya vađđheyya, upasampajja vihareyyāti attho.

Desanāvasāne bahū sotāpattiphalādīni pāpuņiŋsūti.

Vanavāsītissasāmaņeravatthu pannarasamaŋ.

Bālavaggavaņņanā niţţhitā.

Pañcamo vaggo.

6. Paņđitavaggo

1. Rādhattheravatthu
Nidhīnaŋva (p. 1.346) pavattāranti imaŋ dhammadesanaŋ satthā jetavane viharanto āyasmantaŋ rādhattheraŋ ārabbha kathesi.

So kira gihikāle sāvatthiyaŋ duggatabrāhmaņo ahosi. So ‘bhikkhūnaŋ santike jīvissāmī’ ti cintetvā vihāraŋ gantvā appaharitakaŋ karonto pariveņaŋ sammajjanto mukhadhovanādīni dadanto antovihāreyeva vasi. Bhikkhūpi naŋ sangaņhiŋsu, pabbājetuŋ pana na icchanti. So pabbajjaŋ alabhamāno kiso ahosi. Athekadivasaŋ satthā paccūsakāle lokaŋ volokento taŋ brāhmaņaŋ disvā ‘kiŋ nu kho’ ti upadhārento ‘arahā bhavissatī’ ti ñatvā sāyanhasamaye vihāracārikaŋ caranto viya brāhmaņassa santikaŋ gantvā, ‘brāhmaņa, kiŋ karonto vicarasī’ ti āha. ‘Bhikkhūnaŋ vattapaţivattaŋ karonto, bhante’ ti ‘Labhasi nesaŋ santikā sangahan’ ti? ‘Āma, bhante, āhāramattaŋ labhāmi, na pana maŋ pabbājentī’ ti. Satthā etasmiŋ nidāne bhikkhusanghaŋ sannipātāpetvā tamatthaŋ pucchitvā, ‘bhikkhave, atthi koci imassa brāhmaņassa adhikāraŋ saratī’ ti pucchi. Sāriputtatthero ‘ahaŋ, bhante, sarāmi, ayaŋ me rājagahe piņđāya carantassa attano abhihaţaŋ kaţacchubhikkhaŋ dāpesi, imamassāhaŋ adhikāraŋ sarāmī’ ti āha. So satthārā ‘kiŋ pana te, sāriputta, evaŋ katūpakāraŋ dukkhato mocetuŋ na vaţţatī’ ti vutte, ‘sādhu, bhante, pabbājessāmī’ ti taŋ brāhmaņaŋ pabbājesi. Tassa bhattagge āsanapariyante āsanaŋ pāpuņāti, yāgubhattādīhipi kilamati. Thero taŋ ādāya cārikaŋ pakkāmi, abhikkhaņañca naŋ ‘idaŋ te kattabbaŋ, idaŋ te na kattabban’ ti ovadi anusāsi. So suvaco ahosi padakkhiņaggāhī. Tasmā yathānusiţţhaŋ paţipajjamāno katipāheneva arahattaŋ pāpuņi.

Thero taŋ ādāya satthu santikaŋ gantvā vanditvā nisīdi. Atha naŋ satthā paţisanthāraŋ katvā āha– ‘suvaco nu kho, sāriputta, te antevāsiko’ ti (p. 1.347) ‘Āma, bhante, ativiya suvaco, kismiñci dose vuccamāne na kuddhapubbo’ ti. ‘Sāriputta evarūpe saddhivihārike labhanto kittake gaņheyyāsī’ ti? ‘Bhante, bahukepi gaņheyyamevā’ ti. Athekadivasaŋ dhammasabhāya kathaŋ samuţţhāpesuŋ– ‘sāriputtatthero kira kataññū katavedī, kaţacchubhikkhāmattaŋ upakāraŋ saritvā duggatabrāhmaņaŋ pabbājesi. Theropi ovādakkhamo ovādakkhamameva labhī’ ti. Satthā tesaŋ kathaŋ sutvā ‘na, bhikkhave, idāneva, pubbepi sāriputto kataññū katavedīyevā’ ti vatvā tamatthaŋ pakāsetuŋ–

‘Alīnacittaŋ nissāya, pahaţţhā mahatī camū;

Kosalaŋ senāsantuţţhaŋ, jīvaggāhaŋ agāhayi.

‘Evaŋ nissayasampanno, bhikkhu āraddhavīriyo;

Bhāvayaŋ kusalaŋ dhammaŋ, yogakkhemassa pattiyā.

Pāpuņe anupubbena, sabbasaŋyojanakkhayan’ ti. (jā. 1.2.11-12)–

Imaŋ dukanipāte alīnacittajātakaŋ vitthāretvā kathesi. Tadā kira vađđhakīhi pādassa arogakaraņabhāvena kahaŋ attano upakāraŋ ñatvā sabbasetassa hatthipotakassa dāyako ekacāriko hatthī sāriputtatthero ahosīti evaŋ theraŋ ārabbha jātakaŋ kathetvā rādhattheraŋ ārabbha, ‘bhikkhave, bhikkhunā nāma rādhena viya suvacena bhavitabbaŋ, dosaŋ dassetvā ovadiyamānenapi na kujjhitabbaŋ, ovādadāyako pana nidhi-ācikkhaņako viya daţţhabbo’ ti vatvā anusandhiŋ ghaţetvā dhammaŋ desento imaŋ gāthamāha –

76. 
‘Nidhīnaŋva pavattāraŋ, yaŋ passe vajjadassinaŋ;


Niggayhavādiŋ medhāviŋ, tādisaŋ paņđitaŋ bhaje.


Tādisaŋ bhajamānassa, seyyo hoti na pāpiyo’ ti.

Tattha nidhīnanti tattha tattha nidahitvā ţhapitānaŋ hiraññasuvaņņādipūrānaŋ nidhikumbhīnaŋ. Pavattāranti kicchajīvike duggatamanusse anukampaŋ katvā ‘ehi, sukhena jīvanūpāyaŋ dassessāmī’ ti nidhiţţhānaŋ netvā hatthaŋ pasāretvā ‘imaŋ gahetvā sukhena jīvā’ ti ācikkhitāraŋ viya. Vajjadassinanti dve vajjadassino ‘iminā naŋ asāruppena vā khalitena vā sanghamajjhe niggaņhissāmī’ ti randhagavesako (p. 1.348) ca, aññātaŋ ñāpanatthāya ñātaŋ anuggahaņatthāya sīlādīnamassa vuddhikāmatāya taŋ taŋ vajjaŋ olokanena ullumpanasabhāvasaņţhito ca. Ayaŋ idha adhippeto. Yathā hi duggatamanusso ‘imaŋ gaņhāhī’ ti tajjetvāpi pothetvāpi nidhiŋ dassente kopaŋ na karoti, pamudito eva hoti, evameva evarūpe puggale asāruppaŋ vā khalitaŋ vā disvā ācikkhante kopo na kātabbo, tuţţheneva bhavitabbaŋ, ‘bhante, mahantaŋ vo kammaŋ kataŋ mayhaŋ ācariyupajjhāyaţţhāne ţhatvā ovadantehi punapi maŋ vadeyyāthā’ ti pavāretabbameva. Niggayhavādinti ekacco hi saddhivihārikādīnaŋ asāruppaŋ vā khalitaŋ vā disvā ‘ayaŋ me mukhodakadānādīhi sakkaccaŋ upaţţhahati, sace naŋ vakkhāmi, na maŋ upaţţhahissati, evaŋ me parihāni bhavissatī’ ti vatthuŋ avisahanto na niggayhavādī nāma hoti. So imasmiŋ sāsane kacavaraŋ ākirati. Yo pana tathārūpaŋ vajjaŋ disvā vajjānurūpaŋ tajjento paņāmento daņđakammaŋ karonto vihārā taŋ nīharanto sikkhāpeti, ayaŋ niggayhavādī nāma seyyathāpi sammāsambuddho. Vuttañhetaŋ– ‘niggayha niggayhāhaŋ, ānanda, vakkhāmi, pavayha pavayha, ānanda, vakkhāmi, yo sāro so ţhassatī’ ti (ma. ni. 3.196). Medhāvinti dhammojapaññāya samannāgataŋ. Tādisanti evarūpaŋ paņđitaŋ bhajeyya payirupāseyya. Tādisañhi ācariyaŋ bhajamānassa antevāsikassa seyyo hoti, na pāpiyo vađđhiyeva hoti, no parihānīti.

Desanāpariyosāne bahū sotāpattiphalādīni pāpuņiŋsūti.

Rādhattheravatthu paţhamaŋ.

2. Assajipunabbasukavatthu
Ovadeyyānusāseyyāti imaŋ dhammadesanaŋ satthā jetavane viharanto assajipunabbasukabhikkhū ārabbha kathesi. Desanā pana kīţāgirismiŋ samuţţhitā.

Te kira dve bhikkhū kiñcāpi aggasāvakānaŋ saddhivihārikā, alajjino pana ahesuŋ pāpabhikkhū. Te pāpakehi attano parivārehi pañcahi bhikkhusatehi (p. 1.349) saddhiŋ kīţāgirismiŋ viharantā ‘mālāvacchaŋ ropentipi ropāpentipī’ ti-ādikaŋ (pārā. 431 cūļava. 21) nānappakāraŋ anācāraŋ karontā kuladūsakakammaŋ katvā tato uppannehi paccayehi jīvikaŋ kappentā taŋ āvāsaŋ pesalānaŋ bhikkhūnaŋ anāvāsaŋ akaŋsu. Satthā taŋ pavattiŋ sutvā tesaŋ pabbājanīyakammakaraņatthāya saparivāre dve aggasāvake āmantetvā ‘gacchatha, sāriputtā, tesu ye tumhākaŋ vacanaŋ na karonti, tesaŋ pabbājanīyakammaŋ karotha, ye pana karonti, te ovadatha anusāsatha. Ovadanto hi anusāsanto apaņđitānaŋyeva appiyo hoti amanāpo, paņđitānaŋ pana piyo hoti manāpo’ ti anusandhiŋ ghaţetvā dhammaŋ desento imaŋ gāthamāha–

77. 
‘Ovadeyyānusāseyya, asabbhā ca nivāraye;


Satañhi so piyo hoti, asataŋ hoti appiyo’ ti.

Tattha ovadeyyāti uppanne vatthusmiŋ vadanto ovadati nāma, anuppanne vatthusmiŋ ‘ayasopi te siyā’ ti-ādivasena anāgataŋ dassento anusāsati nāma. Sammukhā vadanto ovadati nāma, parammukhā dūtaŋ vā sāsanaŋ vā pesento anusāsati nāma. Sakiŋ vadanto ovadati nāma, punappunaŋ vadanto anusāsati nāma. Ovadanto eva vā anusāsati nāmāti evaŋ ovadeyya anusāseyya. Asabbhā cāti akusaladhammā ca nivāreyya, kusaladhamme patiţţhāpeyyāti attho. Satañhi so piyo hotīti so evarūpo puggalo buddhādīnaŋ sappurisānaŋ piyo hoti. Ye pana adiţţhadhammā avitiņņaparalokā āmisacakkhukā jīvikatthāya pabbajitā, tesaŋ asataŋ so ovādako anusāsako, ‘“na tvaŋ amhākaŋ upajjhāyo, na ācariyo, kasmā amhe ovadasī” ti evaŋ mukhasattīhi vijjhantānaŋ appiyo hotī’ ti.

Desanāvasāne bahū sotāpattiphalādīni pāpuņiŋsūti. Sāriputtamoggallānāpi tattha gantvā te bhikkhū ovadiŋsu anusāsiŋsu. Tesu ekacce ovādaŋ sampaţicchitvā sammā vattiŋsu, ekacce vibbhamiŋsu, ekacce pabbājanīyakammaŋ pāpuņiŋsūti.

Assajipunabbasukavatthu dutiyaŋ.

3. Channattheravatthu
Na (p. 1.350) bhaje pāpake mitteti imaŋ dhammadesanaŋ satthā jetavane viharanto channattheraŋ ārabbha kathesi.

So kira āyasmā ‘ahaŋ amhākaŋ ayyaputtena saddhiŋ mahābhinikkhamanaŋ nikkhanto tadā aññaŋ ekampi na passāmi, idāni pana “ahaŋ sāriputto nāma, ahaŋ moggallāno nāma, mayaŋ aggasāvakamhā” ti vatvā ime vicarantī’ ti dve aggasāvake akkosati. Satthā bhikkhūnaŋ santikā taŋ pavattiŋ sutvā channattheraŋ pakkosāpetvā ovadati. So tankhaņeyeva tuņhī hutvā puna gantvā there akkosatiyeva. Evaŋ yāvatatiyaŋ akkosantaŋ pakkosāpetvā satthā ovaditvā ‘channa, dve aggasāvakā nāma tuyhaŋ kalyāņamittā uttamapurisā, evarūpe kalyāņamitte sevassu bhajassū’ ti vatvā dhammaŋ desento imaŋ gāthamāha–

78. 
‘Na bhaje pāpake mitte, na bhaje purisādhame;


Bhajetha mitte kalyāņe, bhajetha purisuttame’ ti.

Tassattho– kāyaduccaritādi-akusalakammābhiratā pāpamittā nāma. Sandhicchedanādike vā ekavīsati-anesanādibhede vā aţţhāne niyojakā purisādhamā nāma. Ubhopi vā ete pāpamittā ceva purisādhamā ca, te na bhajeyya na payirupāseyya, viparītā pana kalyāņamittā ceva sappurisā ca, te bhajetha payirupāsethāti.

Desanāvasāne bahū sotāpattiphalādīni pāpuņiŋsūti.

Channatthero pana taŋ ovādaŋ sutvāpi purimanayeneva bhikkhū akkosati paribhāsati. Punapi satthu ārocesuŋ Satthā, ‘bhikkhave, mayi dharante channaŋ sikkhāpetuŋ na sakkhissatha, mayi pana parinibbute sakkhissathā’ ti vatvā parinibbānakāle āyasmatā ānandena, ‘bhante, kathaŋ channatthere amhehi paţipajjitabban’ ti vutte, ‘ānanda, channassa bhikkhuno brahmadaņđo dātabbo’ ti āņāpesi. So satthari parinibbute ānandattherena ārocitaŋ brahmadaņđaŋ sutvā dukkhī dummano tikkhattuŋ mucchito patitvā ‘mā (p. 1.351) maŋ, bhante, nāsayitthā’ ti yācitvā sammā vattaŋ pūrento na cirasseva saha paţisambhidāhi arahattaŋ pāpuņīti.

Channattheravatthu tatiyaŋ.

4. Mahākappinattheravatthu
Dhammapīti sukhaŋ setīti imaŋ dhammadesanaŋ satthā jetavane viharanto mahākappinattheraŋ ārabbha kathesi.

Tatrāyaŋ anupubbī kathā– atīte kira āyasmā mahākappino padumuttarabuddhassa pādamūle katābhinīhāro saŋsāre saŋsaranto bārāņasito avidūre ekasmiŋ pesakāragāme jeţţhakapesakāro hutvā nibbatti. Tadā sahassamattā paccekabuddhā aţţha māse himavante vasitvā vassike cattāro māse janapade vasanti. Te ekavāraŋ bārāņasiyā avidūre otaritvā ‘senāsanakaraņatthāya hatthakammaŋ yācathā’ ti rañño santikaŋ aţţha paccekabuddhe pahiņiŋsu. Tadā pana rañño vappamangalakālo hoti. So ‘paccekabuddhā kira āgatā’ ti sutvā tasmiŋ khaņe nikkhamitvā āgatakāraņaŋ pucchitvā ‘ajja, bhante, okāso natthi, sve amhākaŋ vappamangalaŋ, tatiyadivase karissāmī’ ti vatvā paccekabuddhe animantetvāva pāvisi. Paccekabuddhā ‘aññattha gamissāmā’ ti pakkamiŋsu. Tasmiŋ khaņe jeţţhapesakārassa bhariyā kenacideva karaņīyena bārāņasiŋ gacchantī te paccekabuddhe disvā vanditvā ‘kiŋ, bhante, avelāya, ayyā, āgatā’ ti pucchitvā ādito paţţhāya kathesuŋ. Taŋ pavattiŋ sutvā saddhāsampannā ñāņasampannā itthī ‘sve, bhante, amhākaŋ bhikkhaŋ gaņhathā’ ti nimantesi. ‘Bahukā mayaŋ bhaginī’ ti. ‘Kittakā, bhante’ ti? ‘Sahassamattā’ ti. ‘Bhante, imasmiŋ gāme sahassapesakārā vasimha. Ekeko ekekassa bhikkhaŋ dassati, bhikkhaŋ adhivāsetha, ahameva vo vasanaţţhānampi kāressāmī’ ti āha. Paccekabuddhā adhivāsayiŋsu.

Sā gāmaŋ pavisitvā ugghosesi– ‘ahaŋ sahassamatte paccekabuddhe disvā nimantayiŋ, ayyānaŋ nisīdanaţţhānaŋ saŋvidahatha yāgubhattādīni sampādethā’ ti (p. 1.352) Gāmamajjhe maņđapaŋ kāretvā āsanāni paññāpetvā punadivase paccekabuddhe nisīdāpetvā paņītena khādanīyena bhojanīyena parivisitvā bhattakiccāvasāne tasmiŋ gāme sabbā itthiyo ādāya tāhi saddhiŋ paccekabuddhe vanditvā, ‘bhante, temāsaŋ vasanatthāya paţiññaŋ dethā’ ti tesaŋ paţiññaŋ gahetvā puna gāme ugghosesi– ‘ammatātā, ekekakulato ekeko puriso pharasuvāsi-ādīni gahetvā araññaŋ pavisitvā dabbasambhāre āharitvā ayyānaŋ vasanaţţhānaŋ karotū’ ti. Gāmavāsino tassāyeva vacanaŋ sutvā ekeko ekekaŋ katvā saddhiŋ rattiţţhānadivāţţhānehi paņņasālasahassaŋ kāretvā attano attano paņņasālāyaŋ vassūpagate paccekabuddhe ‘ahaŋ sakkaccaŋ upaţţhahissāmi, ahaŋ sakkaccaŋ upaţţhahissāmī’ ti upaţţhahiŋsu. Vassaŋvuţţhakāle ‘attano attano paņņasālāya vassaŋvuţţhānaŋ paccekabuddhānaŋ cīvarasāţake sajjethā’ ti samādapetvā ekekassa sahassasahassamūlaŋ cīvaraŋ dāpesi. Paccekabuddhā vuţţhavassā anumodanaŋ katvā pakkamiŋsu.

Gāmavāsinopi idaŋ puññakammaŋ katvā ito cutā tāvatiŋsabhavane nibbattitvā gaņadevaputtā nāma ahesuŋ. Te tattha dibbasampattiŋ anubhavitvā kassapasammāsambuddhakāle bārāņasiyaŋ kuţumbikagehesu nibbattiŋsu. Jeţţhakapesakāro jeţţhakakuţumbikassa putto ahosi. Bhariyāpissa jeţţhakakuţumbikasseva dhītā ahosi. Tā sabbāpi vayappattā parakulaŋ gacchantiyo tesaŋ tesaŋyeva gehāni agamiŋsu. Athekadivasaŋ vihāre dhammassavanaŋ sanghuţţhaŋ. ‘Satthā dhammaŋ desessatī’ ti sutvā sabbepi te kuţumbikā ‘dhammaŋ sossāmā’ ti bhariyāhi saddhiŋ vihāraŋ agamiŋsu. Tesaŋ vihāramajjhaŋ paviţţhakkhaņe vassaŋ uţţhahi. Yesaŋ kulūpakā vā ñātisāmaņerādayo vā atthi, te tesaŋ pariveņāni pavisiŋsu. Te pana tathārūpānaŋ natthitāya katthaci, pavisituŋ avisahantā vihāramajjheyeva aţţhaŋsu. Atha ne jeţţhakakuţumbiko āha– ‘passatha amhākaŋ vippakāraŋ, kulaputtehi nāma ettakena lajjituŋ yuttan’ ti. ‘Ayya, kiŋ pana karomā’ ti? ‘Mayaŋ vissāsikaţţhānassa abhāvena imaŋ vippakāraŋ pattā, sabbe (p. 1.353) dhanaŋ saŋharitvā pariveņaŋ karomā’ ti. ‘Sādhu, ayyā’ ti jeţţhako sahassaŋ adāsi, sesā pañca pañca satāni. Itthiyo ađđhateyyāni ađđhateyyāni satāni. Te taŋ dhanaŋ saŋharitvā sahassakūţāgāraparivāraŋ satthu vasanatthāya mahāpariveņaŋ nāma ārabhiŋsu. Navakammassa mahantatāya dhane appahonte pubbe dinnadhanato puna upađđhūpađđhaŋ adaŋsu. Niţţhite pariveņe vihāramahaŋ karontā buddhappamukhassa bhikkhusanghassa sattāhaŋ mahādānaŋ datvā vīsatiyā bhikkhusahassānaŋ cīvarāni sajjiŋsu.

Jeţţhakakuţumbikassa pana bhariyā sabbehi samānaŋ akatvā attano paññāya ţhitā ‘atirekataraŋ katvā satthāraŋ pūjessāmī’ ti anojapupphavaņņena sahassamūlena sāţakena saddhiŋ anojapupphacankoţakaŋ gahetvā anumodanakāle satthāraŋ anojapupphehi pūjetvā taŋ sāţakaŋ satthu pādamūle ţhapetvā, ‘bhante, nibbattanibbattaţţhāne anojapupphavaņņaŋyeva me sarīraŋ hotu, anojā eva ca me nāmaŋ hotū’ ti patthanaŋ paţţhapesi. Satthā ‘evaŋ hotū’ ti anumodanaŋ akāsi. Te sabbepi yāvatāyukaŋ ţhatvā tato cutā devaloke nibbattitvā imasmiŋ buddhuppāde devalokā cavitvā jeţţhakakuţumbiko kukkuţavatīnagare rājakule nibbattitvā vayappatto mahākappinarājā nāma ahosi, sesā amaccakule nibbattiŋsu. Jeţţhakakuţumbikassa bhariyā maddaraţţhe sāgalanagare rājakule nibbatti, anojapupphavaņņamevassā sarīraŋ ahosi, anojātvevassā nāmaŋ kariŋsu. Sā vayappattā mahākappinarañño gehaŋ gantvā anojādevī nāma ahosi. Sesitthiyopi amaccakulesu nibbattitvā vayappattā tesaŋyeva amaccaputtānaŋ gehāni agamaŋsu. Te sabbe rañño sampattisadisaŋ sampattiŋ anubhaviŋsu. Yadā rājā sabbālankārapaţimaņđito hatthiŋ abhiruhitvā vicari, tadā tepi tatheva vicaranti. Tasmiŋ assena vā rathena vā vicarante tepi tatheva vicaranti? Evaŋ te ekato hutvā katānaŋ puññānaŋ ānubhāvena ekatova sampattiŋ anubhaviŋsu. Rañño pana balo, balavāhano, puppho, pupphavāhano, supattoti pañca assā honti. Rājā tesu supattaŋ assaŋ sayaŋ ārohati, itare cattāro assārohānaŋ sāsanāharaņatthāya adāsi. Rājā te pātova bhojetvā ‘gacchatha (p. 1.354) dve vā tīņi vā yojanāni āhiņđitvā buddhassa vā dhammassa vā sanghassa vā uppannabhāvaŋ ñatvā mayhaŋ sukhasāsanaŋ āharathā’ ti pesesi. Te catūhi dvārehi nikkhamitvā tīņi yojanāni āhiņđitvā sāsanaŋ alabhitvā paccāgacchanti.

Athekadivasaŋ rājā supattaŋ assaŋ āruyha amaccasahassaparivuto uyyānaŋ gacchanto kilantarūpe pañcasatavāņijake nagaraŋ pavisante disvā ‘ime addhānakilantā, addhā imesaŋ santikā ekaŋ bhaddakaŋ sāsanaŋ sossāmī’ ti te pakkosāpetvā ‘kuto āgacchathā’ ti pucchi. ‘Atthi, deva, ito vīsatiyojanasatamatthake sāvatthi nāma nagaraŋ, tato āgacchāmā’ ti. ‘Atthi pana vo padese kiñci sāsanaŋ uppannan’ ti. ‘Deva, aññaŋ kiñci natthi, sammāsambuddho pana uppanno’ ti. Rājā tāvadeva pañcavaņņāya pītiyā phuţţhasarīro kiñci sallakkhetuŋ asakkonto muhuttaŋ vītināmetvā, ‘tātā, kiŋ vadethā’ ti pucchi. ‘Buddho, deva, uppanno’ ti. Rājā dutiyampi tatiyampi tatheva vītināmetvā catutthe vāre ‘kiŋ vadetha, tātā’ ti pucchitvā ‘buddho, deva, uppanno’ ti vutte, ‘tātā, vo satasahassaŋ dadāmī’ ti vatvā ‘aññampi kiñci sāsanaŋ atthī’ ti pucchi. ‘Atthi, deva, dhammo uppanno’ ti. Rājā tampi sutvā purimanayeneva tayo vāre vītināmetvā catutthe vāre ‘dhammo uppanno’ ti vutte ‘idhāpi vo satasahassaŋ dammī’ ti vatvā ‘aparampi sāsanaŋ atthi, tātā’ ti pucchi. ‘Atthi, deva, sangharatanaŋ uppannan’ ti. Rājā tampi sutvā tayo vāre vītināmetvā catutthe vāre ‘sangho’ ti pade vutte ‘idhāpi vo satasahassaŋ dammī’ ti vatvā amaccasahassaŋ oloketvā, ‘tātā, kiŋ karissathā’ ti pucchi. ‘Deva, tumhe kiŋ karissathā’ ti? ‘Ahaŋ, tātā, “buddho uppanno, dhammo uppanno, sangho uppanno” ti sutvā na puna nivattissāmi, satthāraŋ uddissa gantvā tassa santike pabbajissāmī’ ti. ‘Mayampi, deva tumhehi saddhiŋ pabbajissāmā’ ti. Rājā suvaņņapaţţe akkharāni likhāpetvā vāņijake āha ‘anojā nāma devī tumhākaŋ tīņi satasahassāni dassati, evañca pana naŋ vadeyyātha “rañño kira te issariyaŋ vissaţţhaŋ, yathāsukhaŋ sampattiŋ paribhuñjāhī” ti, sace pana vo “rājā kahan” ti pucchati, “satthāraŋ uddissa pabbajissāmīti vatvā gato” ti āroceyyāthā’ ti. Amaccāpi attano attano bhariyānaŋ tatheva sāsanaŋ pahiņiŋsu (p. 1.355) Rājā vāņijake uyyojetvā assaŋ abhiruyha amaccasahassaparivuto taŋ khaņaŋyeva nikkhami.

Satthāpi taŋ divasaŋ paccūsakāle lokaŋ volokento mahākappinarājānaŋ saparivāraŋ disvā ‘ayaŋ mahākappino vāņijakānaŋ santikā tiņņaŋ ratanānaŋ uppannabhāvaŋ sutvā tesaŋ vacanaŋ tīhi satasahassehi pūjetvā rajjaŋ pahāya amaccasahassehi parivuto maŋ uddissa pabbajitukāmo sve nikkhamissati. So saparivāro saha paţisambhidāhi arahattaŋ pāpuņissati, paccuggamanamassa karissāmī’ ti punadivase cakkavattī viya khuddakagāmabhojakaŋ paccuggacchanto sayameva pattacīvaraŋ gahetvā vīsayojanasataŋ maggaŋ paccuggantvā candabhāgāya nadiyā tīre nigrodharukkhamūle chabbaņņarasmiyo vissajjento nisīdi. ‘Rājāpi āgacchanto ekaŋ nadiŋ patvā ‘kā nāmesā’ ti pucchi. ‘Aparacchā nāma, devā’ ti. ‘Kimassā parimāņaŋ, tātā’ ti? ‘Gambhīrato gāvutaŋ, puthulato dve gāvutāni, devā’ ti. ‘Atthi panettha nāvā vā uļumpo vā’ ti? ‘Natthi, devā’ ti. ‘Nāvādīni olokente amhe jāti jaraŋ upaneti, jarā maraņaŋ. Ahaŋ nibbematiko hutvā tīņi ratanāni uddissa nikkhanto, tesaŋ me ānubhāvena imaŋ udakaŋ udakaŋ viya mā ahosī’ ti tiņņaŋ ratanānaŋ guņaŋ āvajjetvā ‘itipi so bhagavā arahaŋ sammāsambuddho’ ti buddhānussatiŋ anussaranto saparivāro assasahassena udakapiţţhiŋ pakkhandi. Sindhavā piţţhipāsāņe viya pakkhandiŋsu. Khurānaŋ aggā neva temiŋsu.

So taŋ uttaritvā purato gacchanto aparampi nadiŋ disvā ‘ayaŋ kā nāmā’ ti pucchi. ‘Nīlavāhinī nāma, devā’ ti. ‘Kimassā parimāņan’ ti? ‘Gambhīratopi puthulatopi ađđhayojanaŋ, devā’ ti. Sesaŋ purimasadisameva. Taŋ pana nadiŋ disvā ‘svākkhāto bhagavatā dhammo’ ti dhammānussatiŋ anussaranto pakkhandi. Tampi atikkamitvā gacchanto aparampi nadiŋ disvā ‘ayaŋ kā nāmā’ ti pucchi. ‘Candabhāgā nāma, devā’ ti. ‘Kimassā parimāņan’ ti? ‘Gambhīratopi puthulatopi yojanaŋ, devā’ ti. Sesaŋ purimasadisameva. Imaŋ (p. 1.356) pana nadiŋ disvā ‘suppaţipanno bhagavato sāvakasangho’ ti sanghānussatiŋ anussaranto pakkhandi. Taŋ pana nadiŋ atikkamitvā gacchanto satthu sarīrato nikkhantā chabbaņņarasmiyo addasa. Nigrodharukkhassa sākhāviţapapalāsāni sovaņņamayāni viya ahesuŋ. Rājā cintesi– ‘ayaŋ pana obhāso neva candassa, na sūriyassa, na devamārabrahmanāgasupaņņādīnaŋ aññatarassa, addhā ahaŋ satthāraŋ uddissa āgacchanto mahāgotamabuddhena diţţho bhavissāmī’ ti. So tāvadeva assapiţţhito otaritvā onatasarīro rasmi-anusārena satthāraŋ upasankamitvā manosilārase nimujjanto viya buddharasmīnaŋ anto pavisitvā satthāraŋ vanditvā ekamantaŋ nisīdi saddhiŋ amaccasahassena, satthā tassa anupubbiŋ kathaŋ kathesi. Desanāvasāne rājā saparivāro sotāpattiphale patiţţhahi. Atha sabbeva uţţhahitvā pabbajjaŋ yāciŋsu. Satthā ‘āgamissati nu kho imesaŋ kulaputtānaŋ iddhimayapattacīvaran’ ti upadhārento ‘ime kulaputtā paccekabuddhasahassassa cīvarasahassaŋ adaŋsu, kassapasammāsambuddhakāle vīsatiyā bhikkhusahassānampi vīsaticīvarasahassānipi adaŋsu. Anacchariyaŋ imesaŋ iddhimayapattacīvarāgamanan’ ti ñatvā dakkhiņahatthaŋ pasāretvā ‘etha, bhikkhavo, caratha brahmacariyaŋ sammā dukkhassa antakiriyāyā’ ti āha. Te tāvadeva aţţhaparikkhāradharā vassasaţţhikattherā viya hutvā vehāsaŋ abbhuggantvā paccorohitvā satthāraŋ vanditvā nisīdiŋsu.

Tepi vāņijakā rājakulaŋ gantvā raññā pahitabhāvaŋ ārocāpetvā deviyā ‘āgacchantū’ ti vutte pavisitvā vanditvā ekamantaŋ aţţhaŋsu. Atha ne devī pucchi– ‘tātā, kiŋ kāraņā āgatātthā’ ti? ‘Mayaŋ raññā tumhākaŋ santikaŋ pahitā, tīņi kira no satasahassāni dethā’ ti. ‘Tātā, atibahuŋ bhaņatha, kiŋ tumhehi rañño kataŋ, kismiŋ vo rājā pasanno ettakaŋ dhanaŋ dāpesī’ ti? ‘Devi, na aññaŋ kiñci kataŋ, rañño pana ekaŋ sāsanaŋ ārocayimhā’ ti? ‘Sakkā pana, tātā, mayhaŋ ārocetun’ ti. ‘Sakkā, devī’ ti. ‘Tena hi, tātā, vadethā’ ti. ‘Devi buddho loke uppanno’ ti. Sāpi ‘taŋ sutvā purimanayeneva pītiyā phuţţhasarīrā tikkhattuŋ kiñci asallakkhetvā catutthe vāre “buddho” ti padaŋ sutvā, tātā, imasmiŋ pade raññā kiŋ dinnan’ ti? ‘Satasahassaŋ, devī’ ti. ‘Tātā (p. 1.357) ananucchavikaŋ raññā kataŋ evarūpaŋ sāsanaŋ sutvā tumhākaŋ satasahassaŋ dadamānena. Ahañhi vo mama duggatapaņņākāre tīņi satasahassāni dammi, aparampi tumhehi rañño kiŋ ārocitan’ ti? Te idañcidañcāti itarānipi dve sāsanāni ārocayiŋsu. Devī purimanayeneva pītiyā phuţţhasarīrā tikkhattuŋ kiñci asallakkhetvā catutthe vāre tatheva sutvā tīņi tīņi satasahassāni dāpesi, evaŋ te sabbānipi dvādasa satasahassāni labhiŋsu.

Atha ne devī pucchi– ‘rājā kahaŋ, tātā’ ti? Devi, ‘satthāraŋ uddissa “pabbajissāmī” ti gato’ ti. ‘Mayhaŋ tena kiŋ sāsanaŋ dinnan’ ti? ‘Sabbaŋ kira tena tumhākaŋ issariyaŋ vissaţţhaŋ, tumhe kira yathāruciyā sampattiŋ anubhavathā’ ti. ‘Amaccā pana kahaŋ, tātā’ ti? Tepi ‘“raññā saddhiŋyeva pabbajissāmā” ti gatā, devī’ ti. Sā tesaŋ bhariyāyo pakkosāpetvā, ammā, tumhākaŋ sāmikā ‘raññā saddhiŋ pabbajissāmā’ ti gatā, ‘tumhe kiŋ karissathā’ ti? ‘Kiŋ pana tehi amhākaŋ sāsanaŋ pahitaŋ, devī’ ti? ‘Tehi kira attano sampatti tumhākaŋ vissaţţhā, tumhe kira taŋ sampattiŋ yathāruci paribhuñjathā’ ti. ‘Tumhe pana, devi, kiŋ karissathā’ ti? ‘Ammā, so tāva rājā sāsanaŋ sutvā magge ţhitakova tīhi satasahassehi tīņi ratanāni pūjetvā kheļapiņđaŋ viya sampattiŋ pahāya “pabbajissāmī” ti nikkhanto, mayā pana tiņņaŋ ratanānaŋ sāsanaŋ sutvā tīņi ratanāni navahi satasahassehi pūjitāni, na kho panesā sampatti nāma raññoyeva dukkhā, mayhampi dukkhāyeva. Ko raññā chađđitakheļapiņđaŋ jāņukehi patiţţhahitvā mukhena gaņhissati, na mayhaŋ sampattiyā attho, ahampi satthāraŋ uddissa gantvā pabbajissāmī’ ti. ‘Devi, mayampi tumheheva saddhiŋ pabbajissāmā’ ti. ‘Sace sakkotha, sādhu, ammā’ ti? ‘Sakkoma, devī’ ti. ‘Sādhu, ammā, tena hi ethā’ ti rathasahassaŋ yojāpetvā rathaŋ āruyha tāhi saddhiŋ nikkhamitvā antarāmagge paţhamaŋ nadiŋ disvā yathā raññā puţţhaŋ, tatheva pucchitvā sabbapavattiŋ sutvā ‘rañño gatamaggaŋ olokethā’ ti vatvā ‘sindhavānaŋ padavalañjaŋ na passāma, devī’ ti vutte ‘rājā tīņi ratanāni uddissa nikkhanto saccakiriyaŋ katvā gato bhavissati. Ahampi tīņi ratanāni uddissa nikkhantā, tesameva anubhāvena idaŋ udakaŋ viya mā ahosī’ ti (p. 1.358) tiņņaŋ ratanānaŋ guņaŋ anussaritvā rathasahassaŋ pesesi. Udakaŋ piţţhipāsāņasadisaŋ ahosi. Cakkānaŋ aggagganemivaţţiyo neva temiŋsu. Eteneva upāyena itarā dve nadiyo uttari.

Atha satthā tassāgamanabhāvaŋ ñatvā yathā attano santike nisinnā bhikkhū na paññāyanti, evamakāsi. Sāpi gacchantī gacchantī satthu sarīrato nikkhantā chabbaņņarasmiyo disvā tatheva cintetvā satthāraŋ upasankamitvā vanditvā ekamantaŋ ţhitā pucchi– ‘bhante, mahākappino tumhākaŋ uddissa nikkhanto āgatettha maññe, kahaŋ so, amhākampi naŋ dassethā’ ti? ‘Nisīdatha tāva, idheva naŋ passissathā’ ti Tā sabbāpi tuţţhacittā ‘idheva kira nisinnā sāmike passissāmā’ ti nisīdiŋsu. Satthā tāsaŋ anupubbiŋ kathaŋ kathesi, anojādevī desanāvasāne saparivārā sotāpattiphalaŋ pāpuņi. Mahākappinatthero tāsaŋ vađđhitadhammadesanaŋ suņanto saparivāro saha paţisambhidāhi arahattaŋ pāpuņi. Tasmiŋ khaņe satthā tāsaŋ te bhikkhū arahattappatte dassesi. Tāsaŋ kira āgatakkhaņeyeva attano sāmike kāsāvadhare muņđakasīse disvā cittaŋ ekaggaŋ na bhaveyya, tena maggaphalāni pattuŋ na sakkuņeyyuŋ. Tasmā acalasaddhāya patiţţhitakāle tāsaŋ te bhikkhū arahattappatteyeva dassesi.

Tāpi te disvā pañcapatiţţhitena vanditvā, ‘bhante, tumhākaŋ tāva pabbajitakiccaŋ matthakaŋ pattan’ ti vatvā satthāraŋ vanditvā ekamantaŋ ţhitā pabbajjaŋ yāciŋsu. Evaŋ kira vutte ‘satthā uppalavaņņāya āgamanaŋ cintesī’ ti ekacce vadanti. Satthā pana tā upāsikāyo āha– ‘sāvatthiŋ gantvā bhikkhunī-upassaye pabbajethā’ ti. Tā anupubbena janapadacārikaŋ caramānā antarāmagge mahājanena abhihaţasakkārasammānā padasāva vīsayojanasatikaŋ gantvā bhikkhunī-upassaye pabbajitvā arahattaŋ pāpuņiŋsu. Satthāpi bhikkhusahassaŋ ādāya ākāseneva jetavanaŋ agamāsi. Tatra sudaŋ āyasmā mahākappino rattiţţhānadivāţţhānādīsu ‘aho sukhaŋ aho sukhan’ ti udānaŋ udānento vicarati. Bhikkhū bhagavato ārocesuŋ– ‘bhante, mahākappino “aho sukhaŋ, aho sukhan” ti udānaŋ udānento vicarati, attano kāmasukhaŋ rajjasukhaŋ ārabbha kathesi maññe’ ti. Satthā taŋ pakkosāpetvā ‘saccaŋ kira tvaŋ, kappina, kāmasukhaŋ rajjasukhaŋ (p. 1.359) ārabbha udānaŋ udānesī’ ti. ‘Bhagavā me, bhante, taŋ ārabbha udānabhāvaŋ vā anudānabhāvaŋ vā jānātī’ ti? Satthā ‘na, bhikkhave, mama putto kāmasukhaŋ rajjasukhaŋ ārabbha udānaŋ udāneti, puttassa pana me dhammapīti nāma dhammarati nāma uppajjati, so amatamahānibbānaŋ ārabbha eva udānaŋ udānesī’ ti anusandhiŋ ghaţetvā dhammaŋ desento imaŋ gāthamāha–

79. 
‘Dhammapīti sukhaŋ seti, vippasannena cetasā;


Ariyappavedite dhamme, sadā ramati paņđito’ ti.

Tattha dhammapītīti dhammapāyako, dhammaŋ pivantoti attho. Dhammo ca nāmesa na sakkā bhājanena yāgu-ādīni viya pātuŋ? Navavidhaŋ pana lokuttaradhammaŋ nāmakāyena phusanto ārammaņato sacchikaronto pariññābhisamayādīhi dukkhādīni ariyasaccāni paţivijjhanto dhammaŋ pivati nāma. Sukhaŋ setīti desanāmattamevetaŋ, catūhipi iriyāpathehi sukhaŋ viharatīti attho. Vippasannenāti anāvilena nirupakkilesena. Ariyappavediteti buddhādīhi ariyehi pavedite satipaţţhānādibhede bodhipakkhiyadhamme. Sadā ramatīti evarūpo dhammapīti vippasannena cetasā viharanto paņđiccena samannāgato sadā ramati abhiramatīti.

Desanāvasāne bahū sotāpannādayo ahesunti.

Mahākappinattheravatthu catutthaŋ.

5. Paņđitasāmaņeravatthu
Udakañhi nayantīti imaŋ dhammadesanaŋ satthā jetavane viharanto paņđitasāmaņeraŋ ārabbha kathesi.

Atīte kira kassapasammāsambuddho vīsatikhīņāsavasahassaparivāro bārāņasiŋ agamāsi. Manussā attano balaŋ sallakkhetvā aţţhapi dasapi ekato hutvā agantukadānādīni adaŋsu. Athekadivasaŋ satthā bhattakiccapariyosāne evaŋ anumodanamakāsi–

‘Upāsakā idha ekacco “attano santakameva dātuŋ vaţţati, kiŋ parena samādapitenā” ti attanāva dānaŋ deti, paraŋ na samādapeti (p. 1.360) So nibbattanibbattaţţhāne bhogasampadaŋ labhati, no parivārasampadaŋ. Ekacco paraŋ samādapeti, attanā na deti. So nibbattanibbattaţţhāne parivārasampadaŋ labhati, no bhogasampadaŋ ekacco attanāpi na deti, parampi na samādapeti. So nibbattanibbattaţţhāne neva bhogasampadaŋ labhati, na parivārasampadaŋ, vighāsādova hutvā jīvati. Ekacco attanā ca deti, parañca samādapeti. So nibbattanibbattaţţhāne bhogasampadampi labhati parivārasampadampī’ ti.

Taŋ sutvā samīpe ţhito eko paņđitapuriso cintesi– ‘ahaŋ dāni tathā karissāmi, yathā me dvepi sampattiyo bhavissantī’ ti. So satthāraŋ vanditvā āha– ‘bhante, svātanāya mayhaŋ bhikkhaŋ gaņhathā’ ti. ‘Kittakehi te bhikkhūhi attho’ ti? ‘Kittako pana vo, bhante, parivāro’ ti? ‘Vīsati bhikkhusahassānī’ ti. ‘Bhante, sabbehi saddhiŋ svātanāya mayhaŋ bhikkhaŋ gaņhathā’ ti. Satthā adhivāsesi. So gāmaŋ pavisitvā, ‘ammatātā, svātanāya mayā buddhappamukho bhikkhusangho nimantito, tumhe yattakānaŋ bhikkhūnaŋ dātuŋ sakkhissatha, tattakānaŋ dānaŋ dethā’ ti ārocetvā vicaranto attano attano balaŋ sallakkhetvā ‘mayaŋ dasannaŋ dassāma, mayaŋ vīsatiyā, mayaŋ satassa, mayaŋ pañcasatānan’ ti vutte sabbesaŋ vacanaŋ ādito paţţhāya paņņe āropesi.

Tena ca samayena tasmiŋ nagare atiduggatabhāveneva ‘mahāduggato’ ti paññāto eko puriso atthi. So tampi sammukhāgataŋ disvā, samma mahāduggata, mayā svātanāya buddhappamukho bhikkhusangho nimantito, sve nagaravāsino dānaŋ dassanti, ‘tvaŋ kati bhikkhū bhojessasī’ ti? ‘Sāmi, mayhaŋ kiŋ bhikkhūhi, bhikkhūhi nāma sadhanānaŋ attho, mayhaŋ pana sve yāgu-atthāya taņđulanāļimattampi natthi, ahaŋ bhatiŋ katvā jīvāmi, kiŋ me bhikkhūhī’ ti? Samādapakena nāma byattena bhavitabbaŋ. Tasmā so tena ‘natthī’ ti vuttepi tuņhībhūto ahutvā evamāha– ‘samma mahāduggata, imasmiŋ nagare subhojanaŋ bhuñjitvā sukhumavatthaŋ nivāsetvā nānābharaņapaţimaņđitā sirisayane sayamānā bahū janā sampattiŋ anubhavanti, tvaŋ pana divasaŋ bhatiŋ katvā kucchipūraņamattampi na labhasi, evaŋ (p. 1.361) santepi “ahaŋ pubbe puññaŋ akatattā kiñci na labhāmī” ti na jānāsī’ ti? ‘Jānāmi, sāmī’ ti. ‘Atha kasmā idāni puññaŋ na karosi, tvaŋ yuvā balasampanno, kiŋ tayā bhatiŋ katvāpi yathābalaŋ dānaŋ dātuŋ na vaţţatī’ ti? So tasmiŋ kathenteyeva saŋvegappatto hutvā ‘mayhampi ekaŋ bhikkhuŋ paņņe āropehi, kiñcideva bhatiŋ katvā ekassa bhikkhaŋ dassāmī’ ti āha. Itaro ‘kiŋ ekena bhikkhunā paņņe āropitenā’ ti na āropesi? Mahāduggatopi gehaŋ gantvā bhariyaŋ āha– ‘bhadde, nagaravāsino sve sanghabhattaŋ karissanti, ahampi samādapakena “ekassa bhikkhaŋ dehī” ti vutto, mayampi sve ekassa bhikkhaŋ dassāmā’ ti. Athassa bhariyā ‘mayaŋ daliddā, kasmā tayā sampaţicchitan’ ti avatvāva, ‘sāmi, bhaddakaŋ te kataŋ, mayaŋ pubbepi kiñci adatvā idāni duggatā jātā, mayaŋ ubhopi bhatiŋ katvā ekassa bhikkhaŋ dassāma, sāmī’ ti vatvā ubhopi gehā nikkhamitvā bhatiţţhānaŋ agamaŋsu.

Mahāseţţhi taŋ disvā ‘kiŋ, samma mahāduggata, bhatiŋ karissasī’ ti pucchi. ‘Āma, ayyā’ ti. ‘Kiŋ karissasī’ ti? ‘Yaŋ tumhe kāressatha, taŋ karissāmī’ ti. ‘Tena hi mayaŋ sve dve tīņi bhikkhusatāni bhojessāma, ehi, dārūni phālehī’ ti vāsipharasuŋ nīharitvā dāpesi. Mahāduggato daļhaŋ kacchaŋ bandhitvā mahussāhappatto vāsiŋ pahāya pharasuŋ gaņhanto, pharasuŋ pahāya vāsiŋ gaņhanto dārūni phāleti. Atha naŋ seţţhi āha – ‘samma, tvaŋ ajja ativiya ussāhappatto kammaŋ karosi, kiŋ nu kho kāraņan’ ti? ‘Sāmi, ahaŋ sve ekaŋ bhikkhuŋ bhojessāmī’ ti. Taŋ sutvā seţţhi pasannamānaso cintesi– ‘aho iminā dukkaraŋ kataŋ, “ahaŋ duggato” ti tuņhībhāvaŋ anāpajjitvā “bhatiŋ katvā ekaŋ bhikkhuŋ bhojessāmī” ti vadatī’ ti. Seţţhibhariyāpi tassa bhariyaŋ disvā, ‘amma, kiŋ kammaŋ karissasī’ ti pucchitvā ‘yaŋ tumhe kāressatha, taŋ karomī’ ti vutte udukkhalasālaŋ pavesetvā suppamusalādīni dāpesi. Sā naccantī viya tuţţhapahaţţhā vīhiŋ koţţeti ceva ophuņāti ca. Atha naŋ seţţhibhariyā pucchi– ‘amma, tvaŋ ativiya tuţţhapahaţţhā kammaŋ karosi, kiŋ nu kho kāraņan’ ti? ‘Ayye, imaŋ bhatiŋ katvā mayampi ekaŋ bhikkhuŋ bhojessāmā’ ti. Taŋ sutvā seţţhibhariyāpi tassaŋ ‘aho vatāyaŋ dukkarakārikā’ ti pasīdi. Seţţhi mahāduggatassa dārūnaŋ (p. 1.362) phālitakāle ‘ayaŋ te bhatī’ ti sālīnaŋ catasso nāļiyo dāpetvā ‘ayaŋ te tuţţhidāyo’ ti aparāpi catasso nāļiyo dāpesi.

So gehaŋ gantvā bhariyaŋ āha– ‘mayā bhatiŋ katvā sāli laddho, ayaŋ nivāpo bhavissati, tayā laddhāya bhatiyā dadhitelakaţukabhaņđāni gaņhāhī’ ti. Seţţhibhariyāpi puna tassā ekaŋ sappikaroţikañceva dadhibhājanañca kaţukabhaņđañca suddhataņđuļināļiñca dāpesi. Iti ca ubhinnampi nava taņđulanāļiyo ahesuŋ. Te ‘deyyadhammo no laddho’ ti tuţţhahaţţhā pātova uţţhahiŋsu. Bhariyā mahāduggataŋ āha– ‘gaccha, sāmi, paņņaŋ pariyesitvā āharā’ ti. So antarāpaņe paņņaŋ adisvā nadītīraŋ gantvā ‘ajja ayyānaŋ bhojanaŋ dātuŋ labhissāmī’ ti pahaţţhamānaso gāyanto paņņaŋ uccinati. Mahājālaŋ khipitvā ţhito kevaţţo ‘mahāduggatassa saddena bhavitabban’ ti taŋ pakkositvā pucchi– ‘ativiya tuţţhacitto gāyasi, kiŋ nu kho kāraņan’ ti? ‘Paņņaŋ uccināmi, sammā’ ti. ‘Kiŋ karissasī’ ti? ‘Ekaŋ bhikkhuŋ bhojessāmī’ ti. ‘Aho sukhito, bhikkhu, so tava kiŋ paņņaŋ khādissatī’ ti? ‘Kiŋ karomi, samma, attanā laddhapaņņena bhojessāmī’ ti? ‘Tena hi ehī’ ti. ‘Kiŋ karomi, sammā’ ti? ‘Ime macche gahetvā pādagghanakāni ađđhagghanakāni kahāpaņagghanakāni ca uddānāni karohī’ ti. So tathā akāsi. Baddhabaddhe macche nagaravāsino nimantitanimantitānaŋ bhikkhūnaŋ atthāya hariŋsu. Tassa macchuddānāni karontasseva bhikkhācāravelā pāpuņi. So velaŋ sallakkhetvā ‘gamissāmahaŋ, samma, ayaŋ bhikkhūnaŋ āgamanavelā’ ti āha. ‘Atthi pana kiñci macchuddānan’ ti? ‘Natthi, samma, sabbāni khīņānī’ ti. ‘Tena hi mayā attano atthāya vālukāya nikhaņitvā cattāro rohitamacchā ţhapitā, sace bhikkhuŋ bhojetukāmosi, ime gahetvā gacchā’ ti te macche tassa adāsi.

Taŋ divasaŋ pana satthā paccūsakāle lokaŋ volokento mahāduggataŋ attano ñāņajālassa anto paviţţhaŋ disvā ‘kiŋ nu kho bhavissatī’ ti āvajjento ‘mahāduggato “ekaŋ bhikkhuŋ bhojessāmī” ti bhariyāya (p. 1.363) saddhiŋ hiyyo bhatiŋ akāsi, kataraŋ nu kho bhikkhuŋ labhissatī’ ti cintetvā ‘manussā paņņe āropitasaññāya bhikkhū gahetvā attano attano gehesu nisīdāpessanti, mahāduggato maŋ ţhapetvā aññaŋ bhikkhuŋ na labhissatī’ ti upadhāresi. Buddhā kira duggatesu anukampaŋ karonti. Tasmā satthā pātova sarīrapaţijagganaŋ katvā ‘mahāduggataŋ sangaņhissāmī’ ti gandhakuţiŋ pavisitvā nisīdi. Mahāduggatepi macche gahetvā gehaŋ pavisante sakkassa paņđukambalasilāsanaŋ uņhākāraŋ dassesi. So ‘kiŋ nu kho kāraņan’ ti olokento ‘hiyyo, mahāduggato “ekassa bhikkhuno bhikkhaŋ dassāmī” ti attano bhariyāya saddhiŋ bhatiŋ akāsi, kataraŋ nu kho bhikkhuŋ labhissatī’ ti cintetvā ‘natthetassa añño bhikkhu, satthā pana mahāduggatassa sangahaŋ karissāmī’ ti gandhakuţiyaŋ nisinno. Mahāduggato attano upakappanakaŋ yāgubhattaŋ paņņasūpeyyampi tathāgatassa dadeyya, ‘yaŋnūnāhaŋ mahāduggatassa gehaŋ gantvā bhattakārakakammaŋ kareyyan’ ti aññātakavesena tassa gehasamīpaŋ gantvā ‘atthi nu kho kassaci kiñci bhatiyā kātabban’ ti pucchi. Mahāduggato taŋ disvā āha– ‘samma, kiŋ kammaŋ karissasī’ ti? ‘Ahaŋ, sāmi, sabbasippiko, mayhaŋ ajānanasippaŋ nāma natthi, yāgubhattādīnipi sampādetuŋ jānāmī’ ti. ‘Samma, mayaŋ tava kammena atthikā, tuyhaŋ pana kiñci dātabbaŋ bhatiŋ na passāmā’ ti. ‘Kiŋ pana te kattabban’ ti? ‘Ekassa bhikkhussa bhikkhaŋ dātukāmomhi, tassa yāgubhattasaŋvidhānaŋ icchāmī’ ti. ‘Sace bhikkhussa bhikkhaŋ dassasi, na me bhatiyā attho, kiŋ mama puññaŋ na vaţţatī’ ti? ‘Evaŋ sante sādhu, samma, pavisā’ ti. So tassa gehaŋ pavisitvā telataņđulādīni āharāpetvā ‘gaccha, attano pattabhikkhuŋ ānehī’ ti taŋ uyyojesi. Dānaveyyāvaţikopi paņņe āropitaniyāmeneva tesaŋ tesaŋ gehāni bhikkhū pahiņi.

Mahāduggato tassa santikaŋ gantvā ‘mayhaŋ pattabhikkhuŋ dehī’ ti āha. So tasmiŋ khaņe satiŋ labhitvā ‘ahaŋ tava bhikkhuŋ pamuţţho’ ti āha. Mahāduggato tikhiņāya sattiyā kucchiyaŋ pahaţo viya, ‘sāmi, kasmā maŋ nāsesi, ahaŋ tayā hiyyo samādapito bhariyāya saddhiŋ divasaŋ bhatiŋ katvā ajja pātova paņņatthāya nadītīre āhiņđitvā āgato, dehi me ekaŋ bhikkhun’ ti bāhā paggayha paridevi. Manussā sannipatitvā (p. 1.364) ‘kimetaŋ, mahāduggatā’ ti pucchiŋsu. So tamatthaŋ ārocesi. Te veyyāvaţikaŋ pucchiŋsu– ‘saccaŋ kira, samma, tayā esa “bhatiŋ katvā ekassa bhikkhussa bhikkhaŋ dehī” ti samādapito’ ti? ‘Āma ayyā’ ti. ‘Bhāriyaŋ te kammaŋ kataŋ, yo tvaŋ ettake bhikkhū saŋvidahanto etassa ekaŋ bhikkhuŋ nādāsī’ ti. So tesaŋ vacanena mankubhūto taŋ āha– ‘samma mahāduggata, mā maŋ nāsayi, ahaŋ tava kāraņā mahāvihesaŋ patto, manussā paņņe āropitaniyāmena attano attano pattabhikkhū nayiŋsu, attano gehe nisinnabhikkhuŋ nīharitvā dento nāma natthi, satthā pana mukhaŋ dhovitvā gandhakuţiyameva nisinno, rājayuvarājasenāpati-ādayo satthu gandhakuţito nikkhamanaŋ olokentā nisinnā satthu pattaŋ gahetvā “gamissāmā” ti. Buddhā nāma duggate anukampaŋ karonti, tvaŋ vihāraŋ gantvā “duggatomhi, bhante, mama sangahaŋ karothā” ti satthāraŋ vanda, sace te puññaŋ atthi, addhā lacchasī’ ti.

So vihāraŋ agamāsi. Atha naŋ aññesu divasesu vihāre vighāsādabhāvena diţţhattā rājayuvarājādayo, ‘mahāduggata, na tāva bhattakālo, kasmā tvaŋ āgacchasī’ ti āhaŋsu. So ‘jānāmi, sāmi, “na tāva bhattakālo” ti. Satthāraŋ pana vandituŋ āgacchāmī’ ti vadanto gantvā gandhakuţiyā ummāre sīsaŋ ţhapetvā pañcapatiţţhitena vanditvā, ‘bhante, imasmiŋ nagare mayā duggatataro natthi, avassayo me hotha, karotha me sangahan’ ti āha. Satthā gandhakuţidvāraŋ vivaritvā pattaŋ nīharitvā tassa hatthe ţhapesi. So cakkavattisiriŋ patto viya ahosi, rājayuvarājādayo aññamaññassa mukhāni olokayiŋsu. Satthārā dinnapattañhi koci issariyavasena gahetuŋ samattho nāma natthi. Evaŋ pana vadiŋsu, ‘samma mahāduggata, satthu pattaŋ amhākaŋ dehi ettakaŋ nāma te dhanaŋ dassāma, tvaŋ duggato dhanaŋ gaņhāhi, kiŋ te pattenā’ ti? Mahāduggato ‘na kassaci dassāmi, na me dhanena attho, satthāraŋyeva bhojessāmī’ ti āha. Avasesā taŋ yācitvā pattaŋ alabhitvā nivattiŋsu. Rājā pana ‘mahāduggato dhanena palobhiyamānopi satthu pattaŋ na deti, satthārā ca sayaŋ dinnapattaŋ koci gahetuŋ na sakkoti, imassa deyyadhammo nāma kittako bhavissati, iminā deyyadhammassa dinnakāle satthāraŋ ādāya gehaŋ netvā mayhaŋ sampāditaŋ āhāraŋ dassāmī’ ti cintetvā satthārā saddhiŋyeva (p. 1.365) agamāsi. Sakkopi devarājā yāgukhajjakabhattasūpeyyapaņņādīni sampādetvā satthu nisīdanārahaŋ āsanaŋ paññapetvā nisīdi.

Mahāduggato satthāraŋ netvā ‘pavisatha, bhante’ ti āha. Vasanagehañcassa nīcaŋ hoti, anonatena pavisituŋ na sakkā. Buddhā ca nāma gehaŋ pavisantā na onamitvā pavisanti. Gehañhi pavisanakāle mahāpathavī vā heţţhā ogacchati, gehaŋ vā uddhaŋ gacchati. Idaŋ tesaŋ sudinnadānassa phalaŋ. Puna nikkhamitvā gatakāle sabbaŋ pākatikameva hoti. Tasmā satthā ţhitakova gehaŋ pavisitvā sakkena paññattāsane nisīdi. Satthari nisinne rājā āha– ‘samma mahāduggata, tayā amhākaŋ yācantānampi satthu patto na dinno, passāma tāva, kīdiso te satthu sakkāro kato’ ti? Athassa sakko yāgukhajjakādīni vivaritvā dassesi. Tesaŋ vāsagandho sakalanagaraŋ chādetvā aţţhāsi. Rājā yāgu-ādīni oloketvā bhagavantaŋ āha– ‘bhante, “ahaŋ mahāduggatassa deyyadhammo kittako bhavissati, iminā deyyadhamme dinne satthāraŋ gehaŋ netvā attano sampāditaŋ āhāraŋ dassāmī” ti cintetvā āgato, mayā evarūpo āhāro na diţţhapubbo, mayi idha ţhite mahāduggato kilameyya, gacchāmahan’ ti satthāraŋ vanditvā pakkāmi. Sakkopi satthāraŋ yāgu-ādīni datvā sakkaccaŋ parivisi. Satthāpi katabhattakicco anumodanaŋ katvā uţţhāyāsanā pakkāmi.

Sakko mahāduggatassa saññaŋ adāsi. So pattaŋ gahetvā satthāraŋ anugacchi. Sakko nivattitvā mahāduggatassa gehadvāre ţhito ākāsaŋ olokesi. Tāvadeva ākāsato sattaratanavassaŋ vassitvā tassa gehe sabbabhājanāni pūretvā sakalaŋ gehaŋ pūresi. Tassa gehe okāso nāhosi. Tassa bhariyā dārake hatthesu gahetvā nīharitvā bahi aţţhāsi. So satthāraŋ anugantvā nivatto dārake bahi disvā ‘kiŋ idan’ ti pucchi. ‘Sāmi, sakalaŋ no gehaŋ sattahi ratanehi puņņaŋ, pavisituŋ okāso natthī’ ti. So ‘ajjeva me dānena vipāko dinno’ ti cintetvā rañño santikaŋ gantvā vanditvā, ‘kasmā āgatosī’ ti vutte āha–’deva, gehaŋ me sattahi ratanehi puņņaŋ, taŋ dhanaŋ gaņhathā’ ti. Rājā ‘aho buddhānaŋ (p. 1.366) dinnadānaŋ, ajjeva matthakaŋ pattan’ ti cintetvā taŋ āha– ‘kiŋ te laddhuŋ vaţţatī’ ti? ‘Dhanaharaņatthāya sakaţasahassaŋ, devā’ ti. Rājā sakaţasahassaŋ pesetvā dhanaŋ āharāpetvā rājangaņe okirāpesi. Tālappamāņo rāsi ahosi. Rājā nagare sannipātāpetvā ‘imasmiŋ nagare atthi kassaci ettakaŋ dhanan’ ti pucchi. ‘Natthi, devā’ ti. ‘Evaŋ mahādhanassa kiŋ kātuŋ vaţţatī’ ti? ‘Seţţhiţţhānaŋ dātuŋ vaţţati, devā’ ti. Rājā tassa mahāsakkāraŋ katvā seţţhiţţhānaŋ dāpesi.

Athassa pubbe ekassa seţţhino gehaţţhānaŋ ācikkhitvā ‘ettha jāte gacche harāpetvā gehaŋ uţţhāpetvā vasāhī’ ti āha. Tassa taŋ ţhānaŋ sodhetvā samaŋ katvā bhūmiyā khaññamānāya aññamaññaŋ āhacca nidhikumbhiyo uţţhahiŋsu. Tena rañño ārocite ‘tava puññena nibbattā, tvameva gaņhāhī’ ti āha. So gehaŋ kāretvā sattāhaŋ buddhappamukhassa bhikkhusanghassa mahādānaŋ adāsi. Tato parampi yāvatāyukaŋ tiţţhanto puññāni karitvā āyupariyosāne devaloke nibbatto.

Ekaŋ buddhantaraŋ dibbasampattiŋ anubhavitvā imasmiŋ buddhuppāde tato cuto sāvatthiyaŋ sāriputtattherassūpaţţhākakule seţţhidhītu kucchiyaŋ paţisandhiŋ gaņhi. Athassā mātāpitaro gabbhassa patiţţhitabhāvaŋ ñatvā gabbhaparihāraŋ adaŋsu. Tassā aparena samayena evarūpo dohaļo uppajji– ‘aho vatāhaŋ dhammadesanāpatiŋ ādiŋ katvā pañcannaŋ bhikkhusatānaŋ rohitamaccharasena dānaŋ datvā kāsāyāni vatthāni nivāsetvā āsanapariyante nisinnā tesaŋ bhikkhūnaŋ ucchiţţhabhattaŋ paribhuñjeyyan’ ti. Sā mātāpitūnaŋ ārocetvā tathā akāsi, dohaļo paţipassambhi. Athassā tato aparesupi sattasu mangalesu rohitamaccharaseneva dhammasenāpatittherappamukhāni pañca bhikkhusatāni bhojesuŋ. Sabbaŋ tissakumārassa vatthumhi vuttaniyāmeneva veditabbaŋ. Ayamassa pana mahāduggatakāle dinnassa rohitamaccharasadānasseva nissando. Nāmaggahaņadivase panassa, ‘bhante, dāsassa vo sikkhāpadāni dethā’ ti mātarā vutte thero āha– ‘konāmo ayaŋ dārako’ ti? ‘Bhante, imassa dārakassa kucchiyaŋ paţisandhiggahaņato paţţhāya imasmiŋ gehe jaļā eļamūgāpi paņđitā (p. 1.367) jātā, tasmā me puttassa paņđitotveva nāmaŋ bhavissatī’ ti. Thero sikkhāpadāni adāsi. Jātadivasato paţţhāya panassa ‘nāhaŋ mama puttassa ajjhāsayaŋ bhindissāmī’ ti mātu cittaŋ uppajji. So sattavassikakāle mātaraŋ āha– ‘amma, therassa santike pabbajissāmī’ ti. ‘Sādhu, tāta, “ahaŋ tava ajjhāsayaŋ na bhindissāmicceva manaŋ uppādesin”‘ ti vatvā theraŋ nimantetvā bhojetvā, ‘bhante, dāso vo pabbajitukāmo, ahaŋ imaŋ sāyanhasamaye vihāraŋ ānessāmī’ ti theraŋ uyyojetvā ñātake sannipātāpetvā ‘mama puttassa gihikāle kattabbasakkāraŋ ajjeva karissāmā’ ti mahantaŋ sakkāraŋ kāretvā taŋ ādāya vihāraŋ gantvā ‘imaŋ, bhante, pabbājethā’ ti therassa adāsi.

Thero pabbajjāya dukkarabhāvaŋ ācikkhitvā ‘karissāmahaŋ, bhante, tumhākaŋ ovādan’ ti vutte ‘tena hi ehī’ ti kese temetvā tacapañcakakammaţţhānaŋ ācikkhitvā pabbājesi. Mātāpitaropissa sattāhaŋ vihāreyeva vasantā buddhappamukhassa bhikkhusanghassa rohitamaccharaseneva dānaŋ datvā sattame divase sāyaŋ gehaŋ agamaŋsu. Thero aţţhame divase antogāmaŋ gacchanto taŋ ādāya gacchati, bhikkhusanghena saddhiŋ nāgamāsi. Kiŋ kāraņā? Na tāvassa pattacīvaraggahaņāni vā iriyāpatho vā pāsādiko hoti, apica vihāre therassa kattabbavattaŋ atthi. Thero hi bhikkhusanghe antogāmaŋ paviţţhe sakalavihāraŋ vicaranto asammajjanaţţhānaŋ sammajjitvā tucchabhājanesu pānīyaparibhojanīyāni upaţţhapetvā dunnikkhittāni mañcapīţhādīni paţisāmetvā pacchā gāmaŋ pavisati. Apica ‘aññatitthiyā tucchavihāraŋ pavisitvā “passatha samaņassa gotamassa sāvakānaŋ nisinnaţţhānānī” ti vattuŋ mā labhiŋsū’ ti sakalavihāraŋ paţijaggitvā pacchā gāmaŋ pavisati. Tasmā taŋ divasampi sāmaņerena pattacīvaraŋ gāhāpetvā divātaraŋ piņđāya pāvisi.

Sāmaņero upajjhāyena saddhiŋ gacchanto antarāmagge mātikaŋ disvā, ‘bhante, idaŋ kiŋ nāmā’ ti pucchi. ‘Mātikā nāma, sāmaņerā’ ti. ‘Imāya kiŋ karontī’ ti? ‘Ito cito ca udakaŋ āharitvā attano sassakammaŋ sampādentī’ ti. ‘Kiŋ pana, bhante, udakassa cittaŋ atthī’ ti (p. 1.368) ‘Natthāvuso’ ti. ‘Evarūpaŋ acittakaŋ attano icchitaţţhānaŋ haranti, bhante’ ti? ‘Āmāvuso’ ti. So cintesi– ‘sace evarūpampi acittakaŋ attano icchiticchitaţţhānaŋ haritvā kammaŋ karonti, kasmā sacittakāpi cittaŋ attano vase vattetvā samaņadhammaŋ kātuŋ na sakkhissantī’ ti. Atheso purato gacchanto usukāre saradaņđakaŋ aggimhi tāpetvā akkhikoţiyā oloketvā ujukaŋ karonte disvā, ‘ime, bhante, ke nāmā’ ti pucchi. ‘Usukārā nāmāvuso’ ti. ‘Kiŋ panete karontī’ ti? ‘Aggimhi tāpetvā saradaņđakaŋ ujuŋ karontī’ ti. ‘Sacittako, bhante, eso’ ti? ‘Acittako, āvuso’ ti So cintesi– ‘sace acittakaŋ gahetvā aggimhi tāpetvā ujuŋ karonti, kasmā sacittakāpi attano cittaŋ vase vattetvā samaņadhammaŋ kātuŋ na sakkhissantī’ ti. Atheso purato gacchanto dārūni araneminābhi-ādīni tacchante disvā, ‘bhante, ime ke nāmā’ ti pucchi. ‘Tacchakā nāmāvuso’ ti. ‘Kiŋ panete karontī’ ti? ‘Dārūni gahetvā yānakādīnaŋ cakkādīni karonti, āvuso’ ti. ‘Etāni pana sacittakāni, bhante’ ti? ‘Acittakāni, āvuso’ ti. Athassa etadahosi– ‘sace acittakāni kaţţhakalingarāni gahetvā cakkādīni karonti, kasmā sacittakā attano cittaŋ vase vattetvā samaņadhammaŋ kātuŋ na sakkhissantī’ ti. So imāni kāraņāni disvā, ‘bhante, sace tumhākaŋ pattacīvare tumhe gaņheyyātha, ahaŋ nivatteyyan’ ti. Thero ‘ayaŋ adhunā pabbajito daharasāmaņero maŋ anubandhamāno evaŋ vadetī’ ti cittaŋ anuppādetvāva ‘āhara, sāmaņerā’ ti vatvā attano pattacīvaraŋ aggahesi.

Sāmaņeropi upajjhāyaŋ vanditvā nivattanto, ‘bhante, mayhaŋ āhāraŋ āharanto rohitamaccharaseneva āhareyyāthā’ ti āha. ‘Kathaŋ labhissāmāvuso’ ti? ‘Bhante, attano puññena alabhantā mama puññena labhissathā’ ti āha. Thero ‘daharasāmaņerassa bahi nisinnakassa paripanthopi bhaveyyā’ ti kuñjikaŋ datvā ‘mayhaŋ vasanagabbhassa dvāraŋ vivaritvā anto pavisitvā nisīdeyyāsī’ ti āha. So tathā katvā attano karajakāye ñāņaŋ otāretvā attabhāvaŋ sammasanto nisīdi. Athassa guņatejena sakkassa āsanaŋ uņhākāraŋ dassesi. So ‘kiŋ nu kho kāraņan’ ti (p. 1.369) upadhārento ‘paņđitasāmaņero upajjhāyassa pattacīvaraŋ datvā “samaņadhammaŋ karissāmī” ti nivatto, mayāpi tattha gantuŋ vaţţatī’ ti cintetvā cattāro mahārāje āmantetvā ‘vihārassa upavane vasante sakuņe palāpetvā samantato ārakkhaŋ gaņhathā’ ti vatvā candadevaputtaŋ ‘candamaņđalaŋ ākađđhitvā gaņhāhī’ ti, sūriyadevaputtaŋ ‘sūriyamaņđalaŋ ākađđhitvā gaņhāhī’ ti vatvā sayaŋ gantvā āviñchanarajjuţţhāne ārakkhaŋ gahetvā aţţhāsi, vihāre purāņapaņņassa patantassapi saddo nāhosi, sāmaņerassa cittaŋ ekaggaŋ ahosi. So antarābhatteyeva attabhāvaŋ sammasitvā tīņi phalāni pāpuņi.

Theropi ‘sāmaņero vihāre nisinno, tassa upakappanakaŋ bhojanaŋ asukakule nāma sakkā laddhun’ ti ekaŋ pemagāravayuttaŋ upaţţhākakulaŋ agamāsi. Tattha ca manussā taŋ divasaŋ rohitamacche labhitvā therasseva āgamanaŋ olokento nisīdiŋsu. Te theraŋ āgacchantaŋ disvā ‘bhante, bhaddakaŋ vo kataŋ idhāgacchantehī’ ti antogehe pavesetvā yāgukhajjakādīni datvā rohitamaccharasenassa piņđapātaŋ adaŋsu. Thero haraņākāraŋ dassesi. Manussā ‘paribhuñjatha, bhante, haraņakabhattampi labhissathā’ ti vatvā therassa bhattakiccāvasāne pattaŋ rohitamaccharasabhojanassa pūretvā adaŋsu. Thero ‘sāmaņero me chāto’ ti sīghaŋ agamāsi. Satthāpi taŋ divasaŋ kālasseva bhuñjitvā vihāraŋ gantvā evaŋ āvajjesi– ‘paņđitasāmaņero upajjhāyassa pattacīvaraŋ datvā “samaņadhammaŋ karissāmī” ti nivatto, nipphajjissati nu kho assa pabbajitakiccan’ ti upadhārento tiņņaŋ phalānaŋ pattabhāvaŋ ñatvā ‘arahattassa upanissayo atthi, natthī’ ti āvajjento ‘atthī’ ti disvā ‘purebhattameva arahattaŋ pattuŋ sakkhissati, na sakkhissatī’ ti upadhārento ‘sakkhissatī’ ti aññāsi. Athassa etadahosi– ‘sāriputto sāmaņerassa bhattaŋ ādāya sīghaŋ āgacchati, antarāyampissa kareyya dvārakoţţhake ārakkhaŋ gahetvā nisīdissāmi, atha naŋ pañhaŋ pucchissāmi, tasmiŋ pañhe vissajjiyamāne sāmaņero saha paţisambhidāhi arahattaŋ pāpuņissatī’ ti. Tato gantvā (p. 1.370) dvārakoţţhake ţhatvā sampattaŋ theraŋ cattāro pañhe pucchi, puţţhaŋ puţţhaŋ pañhaŋ vissajjesi.

Tatridaŋ pucchāvissajjanaŋ– satthā kira naŋ āha– ‘sāriputta, kiŋ te laddhan’ ti? ‘Āhāro, bhante’ ti. ‘Āhāro nāma kiŋ āharati, sāriputtā’ ti? ‘Vedanaŋ, bhante’ ti. ‘Vedanaŋ kiŋ āharati, sāriputtā’ ti? ‘Rūpaŋ, bhante’ ti. ‘Rūpaŋ pana kiŋ āharati, sāriputtā’ ti ‘Phassaŋ, bhante’ ti. Tatrāyaŋ adhippāyo– ‘jighacchitena hi paribhutto āhāro tassa khuddaŋ pariharitvā sukhaŋ vedanaŋ āharati. Āhāraparibhogena sukhitassa sukhāya vedanāya uppajjamānāya sarīre vaņņasampatti hoti. Evaŋ vedanā rūpaŋ āharati. Sukhito pana āhārajarūpavasena uppannasukhasomanasso “idāni me assādo jāto” ti nippajjanto vā nisīdanto vā sukhasamphassaŋ paţilabhatī’ ti.

Evaŋ imesu catūsu pañhesu vissajjikesu sāmaņero saha paţisambhidāhi arahattaŋ patto. Satthāpi theraŋ āha– ‘gaccha, sāriputta, tava sāmaņerassa bhattaŋ dehī’ ti. Thero gantvā dvāraŋ ākoţesi. Sāmaņero nikkhamitvā therassa hatthato pattaŋ gahetvā ekamantaŋ ţhapetvā tālavaņţena theraŋ bīji. Atha naŋ thero āha– ‘sāmaņera, bhattakiccaŋ karohī’ ti. ‘Tumhe pana, bhante’ ti. ‘Kataŋ mayā bhattakiccaŋ, tvaŋ karohī’ ti. Sattavassikadārako pabbajitvā aţţhame divase taŋ khaņaŋ vikasitapadumuppalasadiso arahattaŋ patto, paccavekkhitaţţhānaŋ pana paccavekkhanto nisīditvā bhattakiccamakāsi. Tena pattaŋ dhovitvā paţisāmitakāle candadevaputto candamaņđalaŋ vissajjesi, sūriyadevaputto sūriyamaņđalaŋ. Cattāro mahārājāno catuddisaŋ ārakkhaŋ vissajjesuŋ, sakko devarājā āviñchanake ārakkhaŋ vissajjesi. Sūriyo majjhaţţhānato galitvā gato.

Bhikkhū ujjhāyiŋsu, ‘chāyā adhikappamāņā jātā, sūriyo majjhaţţhānato galitvā gato, sāmaņerena ca idāneva bhuttaŋ, kiŋ nu kho etan’ ti. Satthā taŋ pavattiŋ ñatvā āgantvā pucchi– ‘bhikkhave, kiŋ kathethā’ ti? ‘Idaŋ nāma, bhante’ ti? ‘Āma, bhikkhave, puññavato samaņadhammaŋ karaņakāle (p. 1.371) candadevaputto candamaņđalaŋ, sūriyadevaputto sūriyamaņđalaŋ ākađđhitvā gaņhi, cattāro mahārājāno vihāropavane catuddisaŋ ārakkhaŋ gaņhiŋsu, sakko devarājā āviñchanake ārakkhaŋ gaņhi, ahampi “buddhomhī” ti appossukko nisīdituŋ nālatthaŋ, gantvā dvārakoţţhake mama puttassa ārakkhaŋ aggahesiŋ, nettike ca mātikāya udakaŋ harante, usukāre ca usuŋ ujuŋ karonte, tacchake ca dārūni tacchante disvā ettakaŋ ārammaņaŋ gahetvā paņđitā attānaŋ dametvā arahattaŋ gaņhantiyevā’ ti vatvā anusandhiŋ ghaţetvā dhammaŋ desento imaŋ gāthamāha–

80. 
‘Udakañhi nayanti nettikā, usukārā namayanti tejanaŋ;


Dāruŋ namayanti tacchakā, attānaŋ damayanti paņđitā’ ti.

Tattha udakanti pathaviyā thalaţţhānaŋ khaņitvā āvāţaţţhānaŋ pūretvā mātikaŋ vā katvā rukkhadoņiŋ vā ţhapetvā attanā icchiticchitaţţhānaŋ udakaŋ. Nentīti nettikā. Tejananti kaņđaŋ. Idaŋ vuttaŋ hoti– nettikā attano ruciyā udakaŋ nayanti, usukārāpi tāpetvā tejanaŋ namayanti usuŋ ujuŋ karonti. Tacchakāpi nemi-ādīnaŋ atthāya tacchantā dāruŋ namayanti attano ruciyā ujuŋ vā vankaŋ vā karonti. Evaŋ ettakaŋ ārammaņaŋ katvā paņđitā sotāpattimaggādīni uppādentā attānaŋ damayanti, arahattappattā pana ekantadantā nāma hontīti.

Desanāvasāne bahū sotāpattiphalādīni pāpuņiŋsūti.

Paņđitasāmaņeravatthu pañcamaŋ.

6. Lakuņđakabhaddiyattheravatthu
Selo yathāti imaŋ dhammadesanaŋ satthā jetavane viharanto lakuņđakabhaddiyattheraŋ ārabbha kathesi.

Puthujjanā (p. 1.372) kira sāmaņerādayo theraŋ disvā sīsepi kaņņesupi nāsāyapi gahetvā ‘kiŋ, cūļapita, sāsanasmiŋ na ukkaņţhasi, abhiramasī’ ti vadanti. Thero tesu neva kujjhati, na dussati. Dhammasabhāyaŋ kathaŋ samuţţhāpesuŋ ‘passathāvuso, lakuņđakabhaddiyattheraŋ disvā sāmaņerādayo evañcevañca viheţhenti, so tesu neva kujjhati, na dussatī’ ti. Satthā āgantvā ‘kiŋ kathetha, bhikkhave’ ti pucchitvā ‘imaŋ nāma, bhante’ ti vutte ‘āma, bhikkhave, khīņāsavā nāma neva kujjhanti, na dussanti. Ghanaselasadisā hete acalā akampiyā’ ti vatvā anusandhiŋ ghaţetvā dhammaŋ desento imaŋ gāthamāha–

81. 
‘Selo yathā ekaghano, vātena na samīrati;


Evaŋ nindāpasaŋsāsu, na samiñjanti paņđitā’ ti.

Tattha nindāpasaŋsāsūti kiñcāpi idha dve lokadhammā vuttā, attho pana aţţhannampi vasena veditabbo. Yathā hi ekaghano asusiro selo puratthimādibhedena vātena na samīrati na iñjati na calati, evaŋ aţţhasupi lokadhammesu ajjhottharantesu paņđitā na samiñjanti, paţighavasena vā anunayavasena vā na calanti na kampanti.

Desanāvasāne bahū sotāpattiphalādīni pāpuņiŋsūti.

Lakuņđakabhaddiyattheravatthu chaţţhaŋ.

7. Kāņamātuvatthu
Yathāpi rahadoti imaŋ dhammadesanaŋ satthā jetavane viharanto kāņamātaraŋ ārabbha kathesi. Vatthu vinaye (pāci. 230) āgatameva.

Tadā pana kāņamātarā atucchahatthaŋ dhītaraŋ patikulaŋ pesetuŋ pakkesu pūvesu catukkhattuŋ catunnaŋ bhikkhūnaŋ dinnakāle satthārā tasmiŋ vatthusmiŋ sikkhāpade paññatte kāņāya sāmikena aññāya pajāpatiyā ānītāya kāņā taŋ pavattiŋ sutvā ‘imehi me gharāvāso nāsito’ ti diţţhadiţţhe bhikkhū akkosati paribhāsati. Bhikkhū (p. 1.373) taŋ vīthiŋ paţipajjituŋ na visahiŋsu. Satthā taŋ pavattiŋ ñatvā tattha agamāsi. Kāņamātā satthāraŋ vanditvā paññattāsane nisīdāpetvā yāgukhajjakaŋ adāsi. Satthā katapātarāso ‘kahaŋ kāņā’ ti pucchi. ‘Esā, bhante, tumhe disvā mankubhūtā rodantī ţhitā’ ti. ‘Kiŋ kāraņā’ ti? ‘Esā, bhante, bhikkhū akkosati paribhāsati, tasmā tumhe disvā mankubhūtā rodamānā ţhitā’ ti. Atha naŋ satthā pakkosāpetvā– ‘kāņe, kasmā maŋ disvā mankubhūtā nilīyitvā rodasī’ ti. Athassā mātā tāya katakiriyaŋ ārocesi. Atha naŋ satthā āha– ‘kiŋ pana kāņamāte mama sāvakā tayā dinnakaŋ gaņhiŋsu, adinnakan’ ti? ‘Dinnakaŋ, bhante’ ti. ‘Sace mama sāvakā piņđāya carantā tava gehadvāraŋ pattā tayā dinnakaŋ gaņhiŋsu, ko tesaŋ doso’ ti? ‘Natthi, bhante, ayyānaŋ doso’. ‘Etissāyeva doso’ ti. Satthā kāņaŋ āha– ‘kāņe, mayhaŋ kira sāvakā piņđāya caramānā gehadvāraŋ āgatā, atha nesaŋ tava mātarā pūvā dinnā, ko nāmettha mama sāvakānaŋ doso’ ti? ‘Natthi, bhante, ayyānaŋ doso, mayhameva doso’ ti satthāraŋ vanditvā khamāpesi.

Athassā satthā anupubbiŋ kathaŋ kathesi, sā sotāpattiphalaŋ pāpuņi. Satthā uţţhāyāsanā vihāraŋ gacchanto rājangaņena pāyāsi. Rājā disvā ‘satthā viya bhaņe’ ti pucchitvā ‘āma, devā’ ti vutte ‘gacchatha, mama āgantvā vandanabhāvaŋ ārocethā’ ti pesetvā rājangaņe ţhitaŋ satthāraŋ upasankamitvā vanditvā ‘kahaŋ, bhante, gatātthā’ ti pucchi. ‘Kāņamātāya gehaŋ, mahārājā’ ti. ‘Kiŋ kāraņā, bhante’ ti? ‘Kāņā kira bhikkhū akkosati paribhāsati, tankāraņā gatomhī’ ti. ‘Kiŋ pana vo, bhante, tassā anakkosanabhāvo kato’ ti? ‘Āma, mahārāja, bhikkhūnañca anakkosikā katā, lokuttarakuţumbasāminī cā’ ti ‘Hotu, bhante, tumhehi sā lokuttarakuţumbasāminī katā, ahaŋ pana naŋ lokiyakuţumbasāminiŋ karissāmī’ ti vatvā rājā satthāraŋ vanditvā paţinivatto paţicchannamahāyoggaŋ pahiņitvā kāņaŋ pakkosāpetvā sabbābharaņehi alankaritvā jeţţhadhītuţţhāne ţhapetvā ‘mama dhītaraŋ posetuŋ (p. 1.374) samatthā gaņhantū’ ti āha. Atheko sabbatthakamahāmatto ‘ahaŋ devassa dhītaraŋ posessāmī’ ti taŋ attano gehaŋ netvā sabbaŋ issariyaŋ paţicchāpetvā ‘yathāruci puññāni karohī’ ti āha. Tato paţţhāya kāņā catūsu dvāresu purise ţhapetvā attanā upaţţhātabbe bhikkhū ca bhikkhuniyo ca pariyesamānāpi na labhati. Kāņāya gehadvāre paţiyādetvā ţhapitaŋ khādanīyabhojanīyaŋ mahogho viya pavattati. Bhikkhū dhammasabhāyaŋ kathaŋ samuţţhāpesuŋ ‘pubbe, āvuso, cattāro mahallakattherā kāņāya vippaţisāraŋ kariŋsu, sā evaŋ vippaţisārinī hutvāpi satthāraŋ āgamma saddhāsampadaŋ labhi. Satthārā puna tassā gehadvāraŋ bhikkhūnaŋ upasankamanārahaŋ kataŋ. Idāni upaţţhātabbe bhikkhū vā bhikkhuniyo vā pariyesamānāpi na labhati, aho buddhā nāma acchariyaguņā’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘na, bhikkhave, idāneva tehi mahallakabhikkhūhi kāņāya vippaţisāro kato, pubbepi kariŋsuyeva. Na ca idāneva mayā kāņā mama vacanakārikā katā, pubbepi katāyevā’ ti vatvā tamatthaŋ sotukāmehi bhikkhūhi yācito–

‘Yattheko labhate babbu, dutiyo tattha jāyati;

Tatiyo ca catuttho ca, idaŋ te babbukā bilan’ ti. (jā. 1.1.137)–

Idaŋ babbujātakaŋ vitthārena kathetvā ‘tadā cattāro mahallakabhikkhū cattāro biļārā ahesuŋ, mūsikā kāņā, maņikāro ahamevā’ ti jātakaŋ samodhānetvā ‘evaŋ, bhikkhave, atītepi kāņā dummanā āvilacittā vikkhittacittā hutvā mama vacanena pasanna-udakarahado viya vippasannacittā ahosī’ ti vatvā anusandhiŋ ghaţetvā dhammaŋ desento imaŋ gāthamāha–

82. 
‘Yathāpi rahado gambhīro, vippasanno anāvilo;


Evaŋ dhammāni sutvāna, vippasīdanti paņđitā’ ti.

Tattha (p. 1.375) rahadoti yo caturanginiyāpi senāya ogāhantiyā nakhubhati evarūpo udakaņņavo, sabbākārena pana caturāsītiyojanasahassagambhīro nīlamahāsamuddo rahado nāma. Tassa hi heţţhā cattālīsayojanasahassamatte ţhāne udakaŋ macchehi calati, upari tāvattakeyeva ţhāne udakaŋ vātena calati, majjhe catuyojanasahassamatte ţhāne udakaŋ niccalaŋ tiţţhati. Ayaŋ gambhīro rahado nāma. Evaŋ dhammānīti desanādhammāni. Idaŋ vuttaŋ hoti– yathā nāma rahado anākulatāya vippasanno, acalatāya anāvilo, evaŋ mama desanādhammaŋ sutvā sotāpattimaggādivasena nirupakkilesacittataŋ āpajjantā vippasīdanti paņđitā, arahattappattā pana ekantavippasannāva hontīti.

Desanāvasāne bahū sotāpattiphalādīni pāpuņiŋsūti.

Kāņamātuvatthu sattamaŋ.

8. Pañcasatabhikkhuvatthu
Sabbattha ve sappurisā cajantīti imaŋ dhammadesanaŋ satthā jetavane viharanto pañcasate bhikkhū ārabbha kathesi. Desanā verañjāyaŋ samuţţhitā.

Paţhamabodhiyañhi bhagavā verañjaŋ gantvā verañjena brāhmaņena nimantito pañcahi bhikkhusatehi saddhiŋ vassaŋ upagañchi. Verañjo brāhmaņo mārāvaţţanena āvaţţo ekadivasampi satthāraŋ ārabbha satiŋ na uppādesi. Verañjāpi dubbhikkhā ahosi, bhikkhū santarabāhiraŋ verañjaŋ piņđāya caritvā piņđapātaŋ alabhantā kilamiŋsu. Tesaŋ assavāņijakā patthapatthapulakaŋ bhikkhaŋ paññāpesuŋ. Te kilamante disvā mahāmoggallānatthero pathavojaŋ bhojetukāmo, uttarakuruñca piņđāya pavesetukāmo ahosi, satthā taŋ paţikkhipi. Bhikkhūnaŋ ekadivasampi piņđapātaŋ ārabbha parittāso nāhosi (p. 1.376) icchācāraŋ vajjetvā eva vihariŋsu. Satthā tattha temāsaŋ vasitvā verañjaŋ brāhmaņaŋ apaloketvā tena katasakkārasammāno taŋ saraņesu patiţţhāpetvā tato nikkhanto anupubbena cārikaŋ caramāno ekasmiŋ samaye sāvatthiŋ patvā jetavane vihāsi, sāvatthivāsino satthu āgantukabhattāni kariŋsu. Tadā pana pañcasatamattā vighāsādā bhikkhū nissāya antovihāreyeva vasanti. Te bhikkhūnaŋ bhuttāvasesāni paņītabhojanāni bhuñjitvā niddāyitvā uţţhāya nadītīraŋ gantvā nadantā vaggantā mallamuţţhiyuddhaŋ yujjhantā kīļantā antovihārepi bahivihārepi anācārameva carantā vicaranti. Bhikkhū dhammasabhāyaŋ kathaŋ samuţţhāpesuŋ ‘passathāvuso ime vighāsādā dubbhikkhakāle verañjāyaŋ kañci vikāraŋ na dassesuŋ, idāni pana evarūpāni paņītabhojanāni bhuñjitvā anekappakāraŋ vikāraŋ dassentā vicaranti. Bhikkhū pana verañjāyampi upasantarūpā viharitvā idānipi upasantupasantāva viharantī’ ti. Satthā dhammasabhaŋ gantvā, ‘bhikkhave, kiŋ kathethā’ ti pucchitvā ‘idaŋ nāmā’ ti vutte ‘pubbepete gadrabhayoniyaŋ nibbattā pañcasatā gadrabhā hutvā pañcasatānaŋ ājānīyasindhavānaŋ allarasamuddikapānakapītāvasesaŋ ucchiţţhakasaţaŋ udakena madditvā makacipilotikāhi parissāvitattā “volodakan” ti sankhyaŋ gataŋ apparasaŋ nihīnaŋ pivitvā madhumattā viya nadantā vicariŋsūti vatvā–

‘Vālodakaŋ apparasaŋ nihīnaŋ,

Pitvā mado jāyati gadrabhānaŋ.

Imañca pitvāna rasaŋ paņītaŋ,

Mado na sañjāyati sindhavānaŋ.

‘Appaŋ pivitvāna nihīnajacco,

So majjatī tena janinda puţţho.

Dhorayhasīlī ca kulamhi jāto,

Na majjatī aggarasaŋ pivitvā’ ti. (jā. 1.2.65).

Idaŋ vālodakajātakaŋ vitthārena kathetvā ‘evaŋ, bhikkhave, sappurisā lokadhammaŋ vivajjetvā sukhitakālepi dukkhitakālepi nibbikārāva (p. 1.377) hontī’ ti anusandhiŋ ghaţetvā dhammaŋ desento imaŋ gāthamāha–

83. 
‘Sabbattha ve sappurisā cajanti,


Na kāmakāmā lapayanti santo.


Sukhena phuţţhā atha vā dukhena,


Na uccāvacaŋ paņđitā dassayantī’ ti.

Tattha sabbatthāti pañcakkhandhādibhedesu sabbadhammesu. Sappurisāti supurisā. Cajantīti arahattamaggañāņena apakađđhantā chandarāgaŋ vijahanti. Kāmakāmāti kāme kāmayantā kāmahetu kāmakāraņā. Na lapayanti santoti buddhādayo santo kāmahetu neva attanā lapayanti, na paraŋ lapāpenti. Ye hi bhikkhāya paviţţhā icchācāre ţhitā ‘kiŋ, upāsaka, sukhaŋ te puttadārassa, rājacorādīnaŋ vasena dvipadacatuppadesu natthi koci upaddavo’ ti-ādīni vadanti, tāva te lapayanti nāma. Tathā pana vatvā ‘āma, bhante, sabbesaŋ no sukhaŋ, natthi koci upaddavo, idāni no gehaŋ pahūta-annapānaŋ, idheva vasathā’ ti attānaŋ nimantāpentā lapāpenti nāma. Santo pana idaŋ ubhayampi na karonti. Sukhena phuţţhā atha vā dukhenāti desanāmattametaŋ, aţţhahi pana lokadhammehi phuţţhā tuţţhibhāvamankubhāvavasena vā vaņņabhaņana-avaņņabhaņanavasena vā uccāvacaŋ ākāraŋ paņđitā na dassayantīti.

Desanāvasāne bahū sotāpattiphalādīni pāpuņiŋsūti.

Pañcasatabhikkhuvatthu aţţhamaŋ.

9. Dhammikattheravatthu
Na attahetūti imaŋ dhammadesanaŋ satthā jetavane viharanto dhammikattheraŋ ārabbha kathesi.

Sāvatthiyaŋ kireko upāsako dhammena samena agāraŋ ajjhāvasati. So pabbajitukāmo hutvā ekadivasaŋ bhariyāya saddhiŋ nisīditvā (p. 1.378) sukhakathaŋ kathento āha– ‘bhadde, icchāmahaŋ pabbajitun’ ti. ‘Tena hi, sāmi, āgamehi tāva yāvāhaŋ kucchigataŋ dārakaŋ vijāyāmī’ ti. So āgametvā dārakassa padasā gamanakāle puna taŋ āpucchitvā ‘āgamehi tāva, sāmi, yāvāyaŋ vayappatto hotī’ ti vutte ‘kiŋ me imāya apalokitāya vā anapalokitāya vā, attano dukkhanissaraņaŋ karissāmī’ ti nikkhamitvā pabbaji. So kammaţţhānaŋ gahetvā ghaţento vāyamanto attano pabbajitakiccaŋ niţţhapetvā tesaŋ dassanatthāya puna sāvatthiŋ gantvā puttassa dhammakathaŋ kathesi. Sopi nikkhamitvā pabbaji, pabbajitvā ca pana na cirasseva arahattaŋ pāpuņi. Purāņadutiyikāpissa ‘yesaŋ atthāya ahaŋ gharāvāse vaseyyaŋ, te ubhopi pabbajitā, idāni me kiŋ gharāvāsena, pabbajissāmī’ ti nikkhamitvā pabbaji, pabbajitvā ca pana na cirasseva arahattaŋ pāpuņi. Athekadivasaŋ dhammasabhāyaŋ kathaŋ samuţţhāpesuŋ– ‘āvuso, dhammika-upāsako attano dhamme patiţţhitattā nikkhamitvā pabbajitvā arahattaŋ patto puttadārassāpi patiţţhā jāto’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā “imāya nāmā”‘ ti vutte, ‘bhikkhave, paņđitena nāma neva attahetu, na parahetu samiddhi icchitabbā, dhammikeneva pana dhammapaţisaraņena bhavitabban’ ti anusandhiŋ ghaţetvā dhammaŋ desento imaŋ gāthamāha–

84. 
‘Na attahetu na parassa hetu,


Na puttamicche na dhanaŋ na raţţhaŋ.


Na iccheyya adhammena samiddhimattano,


Sa sīlavā paññavā dhammiko siyā’ ti.

Tattha na attahetūti paņđito nāma attahetu vā parahetu vā pāpaŋ na karoti. Na puttamiccheti puttaŋ vā dhanaŋ vā raţţhaŋ vā pāpakammena na iccheyya, etānipi icchato pāpakammaŋ na karotiyevāti attho. Samiddhimattanoti yā attano samiddhi, tampi adhammena na iccheyya,samiddhikāraņāpi pāpaŋ na karotīti attho. Sa sīlavāti yo evarūpo puggalo (p. 1.379) so eva sīlavā ca paññavā ca dhammikoca siyā, na aññoti attho.

Desanāvasāne bahū sotāpattiphalādīni pāpuņiŋsūti.

Dhammikattheravatthu navamaŋ.

10. Dhammassavanavatthu
Appakā te manussesūti imaŋ dhammadesanaŋ satthā jetavane viharanto dhammassavanaŋ ārabbha kathesi.

Sāvatthiyaŋ kira ekavīthivāsino manussā samaggā hutvā gaņabandhena dānaŋ datvā sabbarattiŋ dhammassavanaŋ kāresuŋ, sabbarattiŋ pana dhammaŋ sotuŋ nāsakkhiŋsu. Ekacce kāmaratinissitā hutvā, puna gehameva gatā, ekacce dosanissitā hutvā, ekacce mānanissitā hutvā, ekacce thinamiddhasamangino hutvā tattheva nisīditvā pacalāyantā sotuŋ nāsakkhiŋsu. Punadivase bhikkhū taŋ pavattiŋ ñatvā dhammasabhāyaŋ kathaŋ samuţţhāpesuŋ. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, imā sattā nāma yebhuyyena bhavanissitā, bhavesu eva laggā viharanti, pāragāmino nāma appakā’ ti anusandhiŋ ghaţetvā dhammaŋ desento imā gāthā āha –

85. 
‘Appakā te manussesu, ye janā pāragāmino;


Athāyaŋ itarā pajā, tīramevānudhāvati.

86. 
‘Ye ca kho sammadakkhāte, dhamme dhammānuvattino;


Te janā pāramessanti, maccudheyyaŋ suduttaran’ ti.

Tattha appakāti thokā na bahū. Pāragāminoti nibbānapāragāmino. Athāyaŋ itarā pajāti yā panāyaŋ avasesā pajā sakkāyadiţţhitīrameva anudhāvati, ayameva bahutarāti attho. Sammadakkhāteti sammā akkhāte sukathite. Dhammeti desanādhamme. Dhammānuvattinoti taŋ dhammaŋ (p. 1.380) sutvā tadanucchavikaŋ paţipadaŋ pūretvā maggaphalasacchikaraņena dhammānuvattino. Pāramessantīti te evarūpā janā nibbānapāraŋ gamissanti. Maccudheyyanti kilesamārasankhātassa maccussa nivāsaţţhānabhūtaŋ tebhūmikavaţţaŋ. Suduttaranti ye janā dhammānuvattino, te etaŋ suduttaraŋ duratikkamaŋ māradheyyaŋ taritvā atikkamitvā nibbānapāraŋ gamissantīti attho.

Desanāvasāne bahū sotāpattiphalādīni pāpuņiŋsūti.

Dhammassavanavatthu dasamaŋ.

11. Pañcasata-āgantukabhikkhuvatthu
Kaņhaŋ dhammaŋ vippahāyāti imaŋ dhammadesanaŋ satthā jetavane viharanto pañcasate āgantuke bhikkhū ārabbha kathesi.

Kosalaraţţhe kira pañcasatā bhikkhū vassaŋ vasitvā vuţţhavassā ‘satthāraŋ passissāmā’ ti jetavanaŋ gantvā satthāraŋ vanditvā ekamantaŋ nisīdiŋsu. Satthā tesaŋ cariyapaţipakkhaŋ nisāmetvā dhammaŋ desento imā gāthā abhāsi–

87. 
‘Kaņhaŋ dhammaŋ vippahāya, sukkaŋ bhāvetha paņđito;


Okā anokamāgamma, viveke yattha dūramaŋ.

88. 
‘Tatrābhiratimiccheyya hitvā kāme akiñcano.


Pariyodapeyya attānaŋ, cittaklesehi paņđito.

89. 
‘Yesaŋ sambodhiyangesu, sammā cittaŋ subhāvitaŋ;


Ādānapaţinissagge, anupādāya ye ratā.


Khīņāsavā jutimanto, te loke parinibbutā’ ti.

Tattha kaņhaŋ dhammanti kāyaducaritādibhedaŋ akusalaŋ dhammaŋ vippahāya jahitvā. Sukkaŋ bhāvethāti paņđito bhikkhu abhinikkhamanato paţţhāya yāva arahattamaggā kāyasucaritādibhedaŋ sukkaŋ dhammaŋ bhāveyya. Kathaŋ? Okā (p. 1.381) anokamāgammāti okaŋ vuccati ālayo, anokaŋ vuccati anālayo, ālayato nikkhamitvā anālayasankhātaŋ nibbānaŋ paţicca ārabbha taŋ patthayamāno bhāveyyāti attho. Tatrābhiratimiccheyyāti yasmiŋ anālayasankhāte viveke nibbāne imehi sattehi durabhiramaŋ, tatra abhiratiŋ iccheyya. Hitvā kāmeti vatthukāmakilesakāme hitvā akiñcano hutvā viveke abhiratiŋ iccheyyāti attho. Cittaklesehīti pañcahi nīvaraņehi, attānaŋ pariyodapeyya vodāpeyya, parisodheyyāti attho. Sambodhiyangesūti sambojjhangesu. Sammā cittaŋ subhāvitanti hetunā nayena cittaŋ suţţhu bhāvitaŋ vađđhitaŋ. Ādānapaţinissaggeti ādānaŋ vuccati gahaņaŋ, tassa paţinissaggasankhāte aggahaņe catūhi upādānehi kiñci anupādiyitvā ye ratāti attho. Jutimantoti ānubhāvavanto, arahattamaggañāņajutiyā khandhādibhede dhamme jotetvā ţhitāti attho. Te loketi imasmiŋ khandhādiloke parinibbutā nāma arahattapattito paţţhāya kilesavaţţassa khepitattā sa-upādisesena, carimacittanirodhena khandhavaţţassa khepitattā anupādisesena cāti dvīhi parinibbānehi parinibbutā, anupādāno viya padīpo apaņņattikabhāvaŋ gatāti attho.

Desanāvasāne bahū sotāpattiphalādīni pāpuņiŋsūti.

Pañcasata-āgantukabhikkhuvatthu ekādasamaŋ.

Paņđitavaggavaņņanā niţţhitā.

Chaţţho vaggo.

7. Arahantavaggo

1. Jīvakapañhavatthu
Gataddhinoti (p. 1.382) imaŋ dhammadesanaŋ satthā jīvakambavane viharanto jīvakena puţţhapañhaŋ ārabbha kathesi. Jīvakavatthu khandhake (mahāva. 326ādayo) vitthāritameva.

Ekasmiŋ pana samaye devadatto ajātasattunā saddhiŋ ekato hutvā gijjhakūţaŋ abhiruhitvā paduţţhacitto ‘satthāraŋ vadhissāmī’ ti silaŋ pavijjhi. Taŋ dve pabbatakūţāni sampaţicchiŋsu. Tato bhijjitvā gatā papaţikā bhagavato pādaŋ paharitvā lohitaŋ uppādesi, bhusā vedanā pavattiŋsu. Bhikkhū satthāraŋ maddakucchiŋ nayiŋsu. Satthā tatopi jīvakambavanaŋ gantukāmo ‘tattha maŋ nethā’ ti āha. Bhikkhū bhagavantaŋ ādāya jīvakambavanaŋ agamaŋsu. Jīvako taŋ pavattiŋ sutvā satthu santikaŋ gantvā vaņapaţikammatthāya tikhiņabhesajjaŋ datvā vaņaŋ bandhitvā satthāraŋ etadavoca– ‘bhante, mayā antonagare ekassa manussassa bhesajjaŋ kataŋ, tassa santikaŋ gantvā puna āgamissāmi, idaŋ bhesajjaŋ yāva mamāgamanā baddhaniyāmeneva tiţţhatū’ ti. So gantvā tassa purisassa kattabbakiccaŋ katvā dvārapidahanavelāya āgacchanto dvāraŋ na sampāpuņi. Athassa etadahosi– ‘aho mayā bhāriyaŋ kammaŋ kataŋ, yvāhaŋ aññatarassa purisassa viya tathāgatassa pāde tikhiņabhesajjaŋ datvā vaņaŋ bandhiŋ, ayaŋ tassa mocanavelā, tasmiŋ amuccamāne sabbarattiŋ bhagavato sarīre pariļāho uppajjissatī’ ti. Tasmiŋ khaņe satthā ānandattheraŋ āmantesi– ‘ānanda, jīvako sāyaŋ āgacchanto dvāraŋ na sampāpuņi, “ayaŋ vaņassa mocanavelā” ti pana cintesi, mocesi nan’ ti. Thero mocesi, vaņo rukkhato challi viya apagato. Jīvako anto-aruņeyeva satthu santikaŋ vegena āgantvā ‘kiŋ nu kho, bhante, sarīre vo pariļāho uppanno’ ti pucchi. Satthā ‘tathāgatassa kho, jīvaka, bodhimaņđeyeva sabbapariļāho vūpasanto’ ti anusandhiŋ ghaţetvā dhammaŋ desento imaŋ gāthamāha–

90. 
‘Gataddhino (p. 1.383) visokassa, vippamuttassa sabbadhi;


Sabbaganthappahīnassa, pariļāho na vijjatī’ ti.

Tattha gataddhinoti gatamaggassa kantāraddhā vaţţaddhāti dve addhā nāma. Tesu kantārapaţipanno yāva icchitaţţhānaŋ na pāpuņāti, tāva addhikoyeva, etasmiŋ pana patte gataddhi nāma hoti. Vaţţasannissitāpi sattā yāva vaţţe vasanti, tāva addhikā eva. Kasmā? Vaţţassa akhepitattā. Sotāpannādayopi addhikā eva, vaţţaŋ pana khepetvā ţhito khīņāsavo gataddhi nāma hoti. Tassa gataddhino. Visokassāti vaţţamūlakassa sokassa vigatattā visokassa. Vippamuttassa sabbadhīti sabbesu khandhādidhammesu vippamuttassa, sabbaganthappahīnassāti catunnampi ganthānaŋ pahīnattā sabbāganthappahīnassa. Pariļāho na vijjatīti duvidho pariļāho kāyiko cetasiko cāti. Tesu khīņāsavassa sītuņhādivasena uppannattā kāyikapariļāho anibbutova, taŋ sandhāya jīvako pucchati. Satthā pana dhammarājatāya desanāvidhikusalatāya cetasikapariļāhavasena desanaŋ vinivattento, ‘jīvaka, paramatthena evarūpassa khīņāsavassa pariļāho na vijjatī’ ti āha.

Desanāvasāne bahū sotāpattiphalādīni pāpuņiŋsūti.

Jīvakapañhavatthu paţhamaŋ.

2. Mahākassapattheravatthu
Uyyuñjantīti imaŋ dhammadesanaŋ satthā veļuvane viharanto mahākassapattheraŋ ārabbha kathesi.

Ekasmiñhi samaye satthā rājagahe vuţţhavasso ‘addhamāsaccayena cārikaŋ pakkamissāmī’ ti bhikkhūnaŋ ārocāpesi. Vattaŋ kiretaŋ buddhānaŋ bhikkhūhi saddhiŋ cārikaŋ caritukāmānaŋ ‘evaŋ bhikkhū attano pattapacanacīvararajanādīni katvā sukhaŋ gamissantī’ ti ‘idāni addhamāsaccayena cārikaŋ pakkamissāmī’ ti bhikkhūnaŋ ārocāpanaŋ. Bhikkhūsu pana attano pattacīvarādīni karontesu (p. 1.384) mahākassapattheropi cīvarāni dhovi. Bhikkhū ujjhāyiŋsu ‘thero kasmā cīvarāni dhovati, imasmiŋ nagare anto ca bahi ca aţţhārasa manussakoţiyo vasanti Tattha ye therassa na ñātakā, te upaţţhākā, ye na upaţţhākā, te ñātakā. Te therassa catūhi paccayehi sammānasakkāraŋ karonti. Ettakaŋ upakāraŋ pahāya esa kahaŋ gamissati? Sacepi gaccheyya, māpamādakandarato paraŋ na gamissatī’ ti. Satthā kira yaŋ kandaraŋ patvā nivattetabbayuttake bhikkhū ‘tumhe ito nivattatha, mā pamajjitthā’ ti vadati. Taŋ ‘māpamādakandaran’ ti vuccati, taŋ sandhāyetaŋ vuttaŋ.

Satthāpi cārikaŋ pakkamanto cintesi– ‘imasmiŋ nagare anto ca bahi ca aţţhārasa manussakoţiyo vasanti. Manussānaŋ mangalāmangalaţţhānesu bhikkhūhi gantabbaŋ hoti, na sakkā vihāraŋ tucchaŋ kātuŋ, kaŋ nu kho nivattessāmī’ ti? Athassa etadahosi–’kassapassa hete manussā ñātakā ca upaţţhākā ca, kassapaŋ nivattetuŋ vaţţatī’ ti. So theraŋ āha– ‘kassapa, na sakkā vihāraŋ tucchaŋ kātuŋ, manussānaŋ mangalāmangalaţţhānesu bhikkhūhi attho hoti, tvaŋ attano parisāya saddhiŋ nivattassū’ ti. ‘Sādhu, bhante’ ti thero parisaŋ ādāya nivatti. Bhikkhū upajjhāyiŋsu ‘diţţhaŋ vo, āvuso, nanu idāneva amhehi vuttaŋ “mahākassapo kasmā cīvarāni dhovati, na eso satthārā saddhiŋ gamissatī” ti, yaŋ amhehi vuttaŋ, tadeva jātan’ ti. Satthā bhikkhūnaŋ kathaŋ sutvā nivattitvā ţhito āha– ‘bhikkhave, kiŋ nāmetaŋ kathethā’ ti? ‘Mahākassapattheraŋ ārabbha kathema, bhante’ ti attanā kathitaniyāmeneva sabbaŋ ārocesuŋ. Taŋ sutvā satthā ‘na, bhikkhave, tumhe kassapaŋ “kulesu ca paccayesu ca laggo” ti vadetha, so “mama vacanaŋ karissāmī” ti nivatto. Eso hi pubbe patthanaŋ karontoyeva “catūsu paccayesu alaggo candūpamo hutvā kulāni upasankamituŋ samattho bhaveyyan” ti patthanaŋ akāsi. Natthetassa kule vā paccaye vā laggo, ahaŋ candopamappaţipadañceva (saŋ. ni. 2.146) ariyavaŋsappaţipadañca kathento mama puttaŋ kassapaŋ ādiŋ katvā kathesin’ ti āha.

Bhikkhū (p. 1.385) satthāraŋ pucchiŋsu– ‘bhante, kadā pana therena patthanā ţhapitā’ ti? ‘Sotukāmāttha, bhikkhave’ ti? ‘Āma, bhante’ ti. Satthā tesaŋ, ‘bhikkhave, ito kappasatasahassamatthake padumuttaro nāma buddho loke udapādī’ ti vatvā padumuttarapādamūle tena ţhapitapatthanaŋ ādiŋ katvā sabbaŋ therassa pubbacaritaŋ kathesi. Taŋ therapāļiyaŋ (theragā. 1054ādayo) vitthāritameva. Satthā pana imaŋ therassa pubbacaritaŋ vitthāretvā ‘iti kho, bhikkhave, ahaŋ candopamappaţipadañceva ariyavaŋsappaţipadañca mama puttaŋ kassapaŋ ādiŋ katvā kathesiŋ, mama puttassa kassapassa paccayesu vā kulesu vā vihāresu vā pariveņesu vā laggo nāma natthi pallale otaritvā tattha caritvā gacchanto rājahaŋso viya katthaci alaggoyeva mama putto’ ti anusandhiŋ ghaţetvā dhammaŋ desento imaŋ gāthamāha–

91. 
‘Uyyuñjanti satīmanto, na nikete ramanti te;


Haŋsāva pallalaŋ hitvā, okamokaŋ jahanti te’ ti.

Tattha uyyuñjanti satīmantoti sativepullappattā khīņāsavā attanā paţividdhaguņesu jhānavipassanādīsu āvajjanasamāpajjanavuţţhānādhiţţhānapaccavekkhaņāhi yuñjanti ghaţenti. Na nikete ramanti teti tesaŋ ālaye rati nāma natthi. Haŋsāvāti desanāsīsametaŋ, ayaŋ panettha attho– yathā gocarasampanne pallale sakuņā attano gocaraŋ gahetvā gamanakāle ‘mama udakaŋ, mama padumaŋ, mama uppalaŋ, mama kaņņikā’ ti tasmiŋ ţhāne kañci ālayaŋ akatvā anapekkhāva taŋ ţhānaŋ pahāya uppatitvā ākāse kīļamānā gacchanti; evamevaŋ khīņāsavā yattha katthaci viharantāpi kulādīsu alaggā eva viharitvā gamanasamayepi taŋ ţhānaŋ pahāya gacchantā ‘mama vihāro, mama pariveņaŋ, mamūpaţţhākā’ ti anālayā anupekkhāva gacchanti. Okamokanti ālayālayaŋ, sabbālaye pariccajantīti attho.

Desanāvasāne bahū sotāpattiphalādīni pāpuņiŋsūti.

Mahākassapattheravatthu dutiyaŋ.

3. Belaţţhasīsattheravatthu
Yesaŋ (p. 1.386) sannicayo natthīti imaŋ dhammadesanaŋ satthā jetavane viharanto āyasmantaŋ belaţţhasīsaŋ ārabbha kathesi.

So kirāyasmā antogāme ekaŋ vīthiŋ piņđāya caritvā bhattakiccaŋ katvā puna aparaŋ vīthiŋ caritvā sukkhaŋ kūraŋ ādāya vihāraŋ haritvā paţisāmetvā ‘nibaddhaŋ piņđapātapariyesanaŋ nāma dukkhan’ ti katipāhaŋ jhānasukhena vītināmetvā āhārena atthe sati taŋ paribhuñjati. Bhikkhū ñatvā ujjhāyitvā tamatthaŋ bhagavato ārocesuŋ. Satthā etasmiŋ nidāne āyatiŋ sannidhikāraparivajjanatthāya bhikkhūnaŋ sikkhāpadaŋ paññapetvāpi therena pana apaññatte sikkhāpade appicchataŋ nissāya katattā tassa dosābhāvaŋ pakāsento anusandhiŋ ghaţetvā dhammaŋ desento imaŋ gāthamāha –

92. 
‘Yesaŋ sannicayo natthi, ye pariññātabhojanā;


Suññato animitto ca, vimokkho yesaŋ gocaro.


Ākāseva sakuntānaŋ, gati tesaŋ durannayā’ ti.

Tattha sannicayoti dve sannicayā– kammasannicayo ca, paccayasannicayo ca. Tesu kusalākusalakammaŋ kammasannicayo nāma, cattāro paccayā paccayasannicayo nāma. Tattha vihāre vasantassa bhikkhuno ekaŋ guļapiņđaŋ, catubhāgamattaŋ sappiŋ, ekañca taņđulanāļiŋ ţhapentassa paccayasannicayo natthi, tato uttari hoti. Yesaŋ ayaŋ duvidhopi sannicayo natthi. Pariññātabhojanāti tīhi pariññāhi pariññātabhojanā. Yāgu-ādīnañhi yāgubhāvādijānanaŋ ñātapariññā, āhāre paţikūlasaññāvasena pana bhojanassa parijānanaŋ tīraņapariññā, kabaļīkārāhāre chandarāga-apakađđhanañāņaŋ pahānapariññā. Imāhi tīhi pariññāhi ye pariññātabhojanā. Suññato animitto cāti ettha appaņihitavimokkhopi gahitoyeva. Tīņipi cetāni nibbānasseva nāmāni. Nibbānañhi rāgadosamohānaŋ abhāvena suññato, tehi ca vimuttanti suññato vimokkho, tathā rāgādinimittānaŋ abhāvena animittaŋ, tehi ca vimuttanti animitto vimokkho, rāgādipaņidhīnaŋ pana abhāvena appaņihitaŋ (p. 1.387) tehi ca vimuttanti appaņihito vimokkhoti vuccati. Phalasamāpattivasena taŋ ārammaņaŋ katvā viharantānaŋ ayaŋ tividho vimokkho yesaŋ gocaro. Gati tesaŋ durannayāti yathā nāma ākāsena gatānaŋ sakuņānaŋ padanikkhepassa adassanena gati durannayā na sakkā jānituŋ, evameva yesaŋ ayaŋ duvidho sannicayo natthi, imāhi ca tīhi pariññāhi pariññātabhojanā, yesañca ayaŋ vuttappakāro vimokkho gocaro, tesaŋ tayo bhavā, catasso yoniyo, pañca gatiyo, satta viññāņaţţhitiyo, nava sattāvāsāti imesu pañcasu koţţhāsesu iminā nāma gatāti gamanassa apaññāyanato gati durannayā na sakkā paññāpetunti.

Desanāvasāne bahū sotāpattiphalādīni pāpuņiŋsūti.

Belaţţhasīsattheravatthu tatiyaŋ.

4. Anuruddhattheravatthu
Yassāsavāti imaŋ dhammadesanaŋ satthā veļuvane viharanto anuruddhattheraŋ ārabbha kathesi.

Ekasmiñhi divase thero jiņņacīvaro sankārakūţādīsu cīvaraŋ pariyesati. Tassa ito tatiye attabhāve purāņadutiyikā tāvatiŋsabhavane nibbattitvā jālinī nāma devadhītā ahosi. Sā theraŋ coļakāni pariyesamānaŋ disvā therassa atthāya terasahatthāyatāni catuhatthavitthatāni tīņi dibbadussāni gahetvā ‘sacāhaŋ imāni iminā nīhārena dassāmi, thero na gaņhissatī’ ti cintetvā tassa coļakāni pariyesamānassa purato ekasmiŋ sankārakūţe yathā nesaŋ dasantamattameva paññāyati, tathā ţhapesi. Thero tena maggena coļakapariyesamānaŋ caranto nesaŋ dasantaŋ disvā tattheva gahetvā ākađđhamāno vuttappamāņāni dibbadussāni disvā ‘ukkaţţhapaŋsukūlaŋ vata idan’ ti ādāya pakkāmi. Athassa cīvarakaraņadivase satthā pañcasatabhikkhuparivāro vihāraŋ gantvā nisīdi, asītimahātherāpi tattheva nisīdiŋsu, cīvaraŋ sibbetuŋ mahākassapatthero mūle nisīdi, sāriputtatthero majjhe, ānandatthero agge, bhikkhusangho suttaŋ vaţţesi, satthā sūcipāsake (p. 1.388) āvuņi, mahāmoggallānatthero yena yena attho, taŋ taŋ upanento vicari.

Devadhītāpi antogāmaŋ pavisitvā ‘bhontā ayyassa no anuruddhattherassa cīvaraŋ karonto satthā asītimahāsāvakaparivuto pañcahi bhikkhusatehi saddhiŋ vihāre nisīdi, yāgu-ādīni ādāya vihāraŋ gacchathā’ ti bhikkhaŋ samādapesi. Mahāmoggallānattheropi antarābhatte mahājambupesiŋ āhari, pañcasatā bhikkhū parikkhīņaŋ khādituŋ nāsakkhiŋsu. Sakko cīvarakaraņaţţhāne bhūmiparibhaņđamakāsi, bhūmi alattakarasarañjitā viya ahosi. Bhikkhūhi paribhuttāvasesānaŋ yāgukhajjakabhattānaŋ mahārāsi ahosi. Bhikkhū ujjhāyiŋsu ‘ettakānaŋ bhikkhūnaŋ kiŋ evaŋbahukehi yāgu-ādīhi, nanu nāma pamāņaŋ sallakkhetvā ettakaŋ nāma āharathā’ ti ñātakā ca upaţţhākā ca vattabbā siyuŋ, anuruddhatthero attano ñāti-upaţţhākānaŋ bahubhāvaŋ ñāpetukāmo maññe’ ti, atha ne satthā ‘kiŋ, bhikkhave, kathethā’ ti pucchitvā, ‘bhante, idaŋ nāmā’ ti vutte ‘kiŋ pana tumhe, bhikkhave, “idaŋ anuruddhena āharāpitan” ti maññathā’ ti? ‘Āma, bhante’ ti. ‘Na, bhikkhave, mama putto anuruddho evarūpaŋ vadeti. Na hi khīņāsavā paccayapaţisaŋyuttaŋ kathaŋ kathenti, ayaŋ pana piņđapāto devatānubhāvena nibbatto’ ti anusandhiŋ ghaţetvā dhammaŋ desento imaŋ gāthamāha–

93. 
‘Yassāsavā parikkhīņā, āhāre ca anissito;


Suññato animitto ca, vimokkho yassa gocaro.


Ākāseva sakuntānaŋ, padaŋ tassa durannayan’ ti.

Tattha yassāsavāti yassa cattāro āsavā parikkhīņā. Āhāre ca anissitoti āhārasmiñca taņhādiţţhinissayehi anissito. Padaŋ tassa durannayanti yathā ākāse gacchantānaŋ sakuņānaŋ ‘imasmiŋ ţhāne pādehi akkamitvā gatā, idaŋ ţhānaŋ urena paharitvā gatā, idaŋ sīsena, idaŋ pakkhehī’ ti na sakkā ñātuŋ, evameva evarūpassa bhikkhuno ‘nirayapadena vā gato, tiracchānayonipadena vā’ ti-ādinā nayena padaŋ paññāpetuŋ nāma na sakkoti.

Desanāvasāne bahū sotāpatti phalādīni pāpuņiŋsūti.

Anuruddhattheravatthu catutthaŋ.

5. Mahākaccāyanattheravatthu
Yassindriyānīti (p. 1.389) imaŋ dhammadesanaŋ satthā pubbārāme viharanto mahākaccāyanattheraŋ ārabbha kathesi.

Ekasmiñhi samaye bhagavā mahāpavāraņāya migāramātuyā pāsādassa heţţhā mahāsāvakaparivuto nisīdi. Tasmiŋ samaye mahākaccāyanatthero avantīsu viharati. So panāyasmā dūratopi āgantvā dhammassavanaŋ paggaņhātiyeva. Tasmā mahātherā nisīdantā mahākaccāyanattherassa āsanaŋ ţhapetvā nisīdiŋsu. Sakko devarājā dvīhi devalokehi devaparisāya saddhiŋ āgantvā dibbagandhamālādīhi satthāraŋ pūjetvā ţhito mahākaccāyanattheraŋ adisvā kiŋ nu kho mama, ayyo, na dissati, sādhu kho panassa sace āgaccheyyāti. Theropi taŋ khaņaññeva āgantvā attano āsane nisinnameva attānaŋ dassesi. Sakko theraŋ disvā gopphakesu daļhaŋ gahetvā ‘sādhu vata me, ayyo, āgato, ahaŋ ayyassa āgamanameva paccāsīsāmī’ ti vatvā ubhohi hatthehi pāde sambāhitvā gandhamālādīhi pūjetvā vanditvā ekamantaŋ aţţhāsi. Bhikkhū ujjhāyiŋsu. ‘Sakko mukhaŋ oloketvā sakkāraŋ karoti, avasesamahāsāvakānaŋ evarūpaŋ sakkāraŋ akaritvā mahākaccāyanaŋ disvā vegena gopphakesu gahetvā “sādhu vata me, ayyo, āgato, ahaŋ ayyassa āgamanameva paccāsīsāmī” ti vatvā ubhohi hatthehi pāde sambāhitvā pūjetvā vanditvā ekamantaŋ ţhito’ ti. Satthā tesaŋ taŋ kathaŋ sutvā, ‘bhikkhave, mama puttena mahākaccāyanena sadisā indriyesu guttadvārā bhikkhū devānampi manussānampi piyāyevā’ ti vatvā anusandhiŋ ghaţetvā dhammaŋ desento imaŋ gāthamāha–

94. 
‘Yassindriyāni samathangatāni,


Assā yathā sārathinā sudantā.


Pahīnamānassa anāsavassa,


Devāpi tassa pihayanti tādino’ ti.

Tassattho (p. 1.390) yassa bhikkhuno chekena sārathinā sudantā assā viya cha indriyāni samathaŋ dantabhāvaŋ nibbisevanabhāvaŋ gatāni, tassa navavidhaŋ mānaŋ pahāya ţhitattā pahīnamānassa catunnaŋ āsavānaŋ abhāvena anāsavassa. Tādinoti tādibhāvasaņţhitassa tathārūpassa devāpi pihayanti, manussāpi dassanañca āgamanañca patthentiyevāti.

Desanāvasāne bahū sotāpattiphalādīni pāpuņiŋsūti.

Mahākaccāyanattheravatthu pañcamaŋ.

6. Sāriputtattheravatthu
Pathavisamoti imaŋ dhammadesanaŋ satthā jetavane viharanto sāriputtattheraŋ ārabbha kathesi.

Ekasmiñhi samaye āyasmā sāriputto vuţţhavasso cārikaŋ pakkamitukāmo bhagavantaŋ āpucchitvā vanditvā attano parivārena saddhiŋ nikkhami. Aññepi bahū bhikkhū theraŋ anugacchiŋsu. Thero ca nāmagottavasena paññāyamāne bhikkhū nāmagottavasena kathetvā nivattāpesi. Aññataro nāmagottavasena apākaţo bhikkhu cintesi – ‘aho vata mampi nāmagottavasena paggaņhanto kathetvā nivattāpeyyā’ ti thero mahābhikkhusanghassa antare taŋ na sallakkhesi. So ‘aññe viya bhikkhū na maŋ paggaņhātī’ ti there āghātaŋ bandhi. Therassapi sanghāţikaņņo tassa bhikkhuno sarīraŋ phusi, tenāpi āghātaŋ bandhiyeva. So ‘dāni thero vihārūpacāraŋ atikkanto bhavissatī’ ti ñatvā satthāraŋ upasankamitvā ‘āyasmā maŋ, bhante, sāriputto tumhākaŋ aggasāvakomhīti kaņņasakkhaliŋ bhindanto viya paharitvā akhamāpetvāva cārikaŋ pakkanto’ ti āha. Satthā theraŋ pakkosāpesi.

Tasmiŋ khaņe mahāmoggallānatthero ca ānandatthero ca cintesuŋ– ‘amhākaŋ aggajeţţhabhātarā imassa bhikkhuno apahaţabhāvaŋ satthā no na jānāti, sīhanādaŋ pana nadāpetukāmo bhavissatīti parisaŋ sannipātāpessāmā’ ti. Te kuñcikahatthā pariveņadvārāni vivaritvā ‘abhikkamathāyasmanto (p. 1.391) abhikkamathāyasmanto, idānāyasmā sāriputto bhagavato sammukhā sīhanādaŋ nadissatī’ ti (a. ni. 9.11) mahābhikkhusanghaŋ sannipātesuŋ. Theropi āgantvā satthāraŋ vanditvā nisīdi. Atha naŋ satthā tamatthaŋ pucchi. Thero ‘nāyaŋ bhikkhu mayā pahaţo’ ti avatvāva attano guņakathaŋ kathento ‘yassa nūna, bhante, kāye kāyagatāsati anupaţţhitā assa, so idha aññataraŋ sabrahmacāriŋ āsajja appaţinissajja cārikaŋ pakkameyyā’ ti vatvā ‘seyyathāpi, bhante, pathaviyaŋ sucimpi nikkhipanti, asucimpi nikkhipantī’ ti-ādinā nayena attano pathavīsamacittatañca āpotejovāyo rajoharaņacaņđālakumāraka-usabhachinnavisāņasamacittatañca ahikuņapādīhi viya attano kāyena aţţiyanañca medakathālikā viya attano kāyapariharaņañca pakāsesi. Imāhi ca pana navahi upamāhi there attano guņe kathente navasupi ţhānesu udakapariyantaŋ katvā mahāpathavī kampi. Rajoharaņacaņđālakumārakamedakathāliko pamānaŋ pana āharaņakāle puthujjanā bhikkhū assūni sandhāretuŋ nāsakkhiŋsu, khīņāsavānaŋ dhammasaŋvego udapādi.

There attano guņaŋ kathenteyeva abbhācikkhanakassa bhikkhuno sakalasarīre đāho uppajji, so tāvadeva bhagavato pādesu patitvā attano abbhācikkhanadosaŋ pakāsetvā accayaŋ desesi. Satthā theraŋ āmantetvā, ‘sāriputta, khama imassa moghapurisassa, yāvassa sattadhā muddhā na phalatī’ ti āha. Thero ukkuţikaŋ nisīditvā añjaliŋ paggayha ‘khamāmahaŋ, bhante, tassa āyasmato, khamatu ca me so āyasmā, sace mayhaŋ doso atthī’ ti āha. Bhikkhū kathayiŋsu ‘passatha dānāvuso, therassa anopamaguņaŋ, evarūpassa nāma musāvādena abbhācikkhanakassa bhikkhuno upari appamattakampi kopaŋ vā dosaŋ vā akatvā sayameva ukkuţikaŋ nisīditvā añjaliŋ paggayha khamāpetī’ ti. ‘Satthā taŋ kathaŋ sutvā, bhikkhave, kiŋ kathethā’ ti pucchitvā ‘idaŋ nāma, bhante’ ti vutte, ‘na bhikkhave, sakkā sāriputtasadisānaŋ kopaŋ vā dosaŋ vā uppādetuŋ mahāpathavīsadisaŋ, bhikkhave, indakhīlasadisaŋ pasanna-udakarahadasadisañca (p. 1.392) sāriputtassa cittan’ ti vatvā anusandhiŋ ghaţetvā dhammaŋ desento imaŋ gāthamāha–

95. 
‘Pathavisamo no virujjhati,


Indakhilupamo tādi subbato.


Rahadova apetakaddamo,


Saŋsārā na bhavanti tādino’ ti.

Tassattho– bhikkhave, yathā nāma pathaviyaŋ sucīni gandhamālādīnipi nikkhipanti, asucīni muttakarīsādīnipi nikkhipanti, yathā nāma nagaradvāre nikhātaŋ indakhīlaŋ dārakādayo omuttentipi ūhadantipi, apare pana taŋ gandhamālādīhi sakkaronti. Tattha pathaviyā indakhīlassa ca neva anurodho uppajjati, na virodho; evameva yvāyaŋ khīņāsavo bhikkhu aţţhahi lokadhammehi akampiyabhāvena tādi, vatānaŋ sundaratāya subbato. So ‘ime maŋ catūhi paccayehi sakkaronti, ime pana na sakkarontī’ ti sakkārañca asakkārañca karontesu neva anurujjhati, no virujjhati, atha kho pathavisamo ca indakhilupamo eva ca hoti. Yathā ca apagatakaddamo rahado pasannodako hoti, evaŋ apagatakilesatāya rāgakaddamādīhi akaddamo vippasannova hoti. Tādinoti tassa pana evarūpassa sugatiduggatīsu saŋsaraņavasena saŋsārā nāma na hontīti.

Desanāvasāne nava bhikkhusahassāni saha paţisambhidāhi arahattaŋ pāpuņiŋsūti.

Sāriputtattheravatthu chaţţhaŋ.

7. Kosambivāsītissattherasāmaņeravatthu
Santaŋ tassa manaŋ hotīti imaŋ dhammadesanaŋ satthā jetavane viharanto tissattherassa sāmaņeraŋ ārabbha kathesi.

Eko kira kosambivāsī kulaputto satthu sāsane pabbajitvā laddhupasampado ‘kosambivāsītissatthero’ ti paññāyi. Tassa kosambiyaŋ vuţţhavassassa (p. 1.393) upaţţhāko ticīvarañceva sappiphāņitañca āharitvā pādamūle ţhapesi. Atha naŋ thero āha– ‘kiŋ idaŋ upāsakā’ ti. ‘Nanu mayā, bhante, tumhe vassaŋ vāsitā, amhākañca vihāre vuţţhavassā imaŋ lābhaŋ labhanti, gaņhatha, bhante’ ti. ‘Hotu, upāsaka, na mayhaŋ iminā attho’ ti. ‘Kiŋ kāraņā, bhante’ ti? ‘Mama santike kappiyakārako sāmaņeropi natthi, āvuso’ ti. ‘Sace, bhante, kappiyakārako natthi, mama putto ayyassa santike sāmaņero bhavissatī’ ti. Thero adhivāsesi. Upāsako sattavassikaŋ attano puttaŋ therassa santikaŋ netvā ‘imaŋ pabbājethā’ ti adāsi. Athassa thero kese temetvā tacapañcakakammaţţhānaŋ datvā pabbājesi So khuraggeyeva saha paţisambhidāhi arahattaŋ pāpuņi.

Thero taŋ pabbājetvā ađđhamāsaŋ tattha vasitvā ‘satthāraŋ passissāmī’ ti sāmaņeraŋ bhaņđakaŋ gāhāpetvā gacchanto antarāmagge ekaŋ vihāraŋ pāvisi. Sāmaņero upajjhāyassa senāsanaŋ gahetvā paţijaggi. Tassa taŋ paţijaggantasseva vikālo jāto, tena attano senāsanaŋ paţijaggituŋ nāsakkhi. Atha naŋ upaţţhānavelāyaŋ āgantvā nisinnaŋ thero pucchi– ‘sāmaņera, attano vasanaţţhānaŋ paţijaggitan’ ti? ‘Bhante, paţijaggituŋ okāsaŋ nālatthan’ ti. ‘Tena hi mama vasanaţţhāneyeva vasa, dukkhaŋ te āgantukaţţhāne bahi vasitun’ ti taŋ gahetvāva senāsanaŋ pāvisi. Thero pana puthujjano nipannamattova niddaŋ okkami. Sāmaņero cintesi– ‘ajja me upajjhāyena saddhiŋ tatiyo divaso ekasenāsane vasantassa, “sace nipajjitvā niddāyissāmi, thero sahaseyyaŋ āpajjeyyā” ti nisinnakova vītināmessāmī’ ti upajjhāyassa mañcakasamīpe pallankaŋ ābhujitvā nisinnakova rattiŋ vītināmesi. Thero paccūsakāle paccuţţhāya ‘sāmaņeraŋ nikkhamāpetuŋ vaţţatī’ ti mañcakapasse ţhapitabījaniŋ gahetvā bījanipattassa aggena sāmaņerassa kaţasārakaŋ paharitvā bījaniŋ uddhaŋ ukkhipanto ‘sāmaņera, bahi nikkhamā’ ti āha, bījanipattadaņđako akkhimhi paţihaññi, tāvadeva akkhi bhijji. So ‘kiŋ, bhante’ ti vatvā uţţhāya ‘bahi nikkhamā’ ti vutte ‘akkhi me, bhante, bhinnan’ ti avatvā ekena hatthena paţicchādetvā nikkhami. Vattakaraņakāle ca pana ‘akkhi me bhinnan’ ti tuņhī anisīditvā ekena hatthena akkhiŋ gahetvā ekena hatthena (p. 1.394) muţţhisammuñjaniŋ ādāya vaccakuţiñca mukhadhovanaţţhānañca sammajjitvā mukhadhovanodakañca ţhapetvā pariveņaŋ sammajji. So upajjhāyassa dantakaţţhaŋ dadamāno ekeneva hatthena adāsi.

Atha naŋ upajjhāyo āha– ‘asikkhito vatāyaŋ sāmaņero, ācariyupajjhāyānaŋ ekena hatthena dantakaţţhaŋ dātuŋ na vaţţatī’ ti. Jānāmahaŋ, bhante, ‘na evaŋ vaţţatī’ ti, eko pana me hattho na tucchoti. ‘Kiŋ sāmaņerā’ ti? So ādito paţţhāya taŋ pavattiŋ ārocesi. Thero sutvāva saŋviggamānaso ‘aho vata mayā bhāriyaŋ kammaŋ katan’ ti vatvā ‘khamāhi me, sappurisa, nāhametaŋ jānāmi, avassayo me hohī’ ti añjaliŋ paggayha sattavassikadārakassa pādamūle ukkuţikaŋ nisīdi. Atha naŋ sāmaņero āha– ‘nāhaŋ, bhante, etadatthāya kathesiŋ, tumhākaŋ cittaŋ anurakkhantena mayā evaŋ vuttaŋ nevettha tumhākaŋ doso atthi, na mayhaŋ. Vaţţasseveso doso, mā cintayittha, mayā tumhākaŋ vippaţisāraŋ rakkhanteneva nārocitan’ ti. Thero sāmaņerena assāsiyamānopi anassāsitvā uppannasaŋvego sāmaņerassa bhaņđakaŋ gahetvā satthu santikaŋ pāyāsi. Satthāpissa āgamanaŋ olokentova nisīdi. So gantvā satthāraŋ vanditvā satthārā saddhiŋ paţisammodanaŋ katvā ‘khamanīyaŋ te bhikkhu, kiñci atirekaŋ aphāsukaŋ atthī’ ti pucchito āha– ‘khamanīyaŋ, bhante, natthi me kiñci atirekaŋ aphāsukaŋ, apica kho pana me ayaŋ daharasāmaņero viya añño atirekaguņo na diţţhapubbo’ ti. ‘Kiŋ pana iminā kataŋ bhikkhū’ ti. So ādito paţţhāya sabbaŋ taŋ pavattiŋ bhagavato ārocento āha– ‘evaŋ, bhante, mayā khamāpiyamāno maŋ evaŋ vadesi “nevettha tumhākaŋ doso atthi, na mayhaŋ. Vaţţasseveso doso, tumhe mā cintayitthā” ti, iti maŋ assāsesiyeva, mayi neva kopaŋ, na dosamakāsi, na me, bhante, evarūpo guņasampanno diţţhapubbo’ ti. Atha naŋ satthā ‘bhikkhu khīņāsavā nāma na kassaci kuppanti, na dussanti, santindriyā santamānasāva hontī’ ti vatvā anusandhiŋ ghaţetvā dhammaŋ desento imaŋ gāthamāha–

96. 
‘Santaŋ (p. 1.395) tassa manaŋ hoti, santā vācā ca kamma ca;


Sammadaññā vimuttassa, upasantassa tādino’ ti.

Tattha santaŋ tassāti tassa khīņāsavasāmaņerassa abhijjhādīnaŋ abhāvena manaŋ santameva hoti upasantaŋ nibbutaŋ Tathā musāvādādīnaŋ abhāvena vācā ca pāņātipātādīnaŋ abhāvena kāyakammañca santameva hoti. Sammadaññā vimuttassāti nayena hetunā jānitvā pañcahi vimuttīhi vimuttassa. Upasantassāti abbhantare rāgādīnaŋ upasamena upasantassa. Tādinoti tathārūpassa guņasampannassāti.

Desanāvasāne kosambivāsītissatthero saha paţisambhidāhi arahattaŋ pāpuņi. Sesamahājanassāpi sātthikā dhammadesanā ahosīti.

Kosambivāsītissattherasāmaņeravatthu sattamaŋ.

8. Sāriputtattheravatthu
Assaddhoti imaŋ dhammadesanaŋ satthā jetavane viharanto sāriputtattheraŋ ārabbha kathesi.

Ekasmiñhi samaye tiŋsamattā āraññakā bhikkhū satthu santikaŋ āgantvā vanditvā nisīdiŋsu. Satthā tesaŋ saha paţisambhidāhi arahattassūpanissayaŋ disvā sāriputtattheraŋ āmantetvā ‘saddahasi tvaŋ, sāriputta, saddhindriyaŋ bhāvitaŋ bahulīkataŋ amatogadhaŋ hoti amatapariyosānan’ ti (saŋ. ni. 5.514) evaŋ pañcindriyāni ārabbha pañhaŋ pucchi. Thero ‘na khvāhaŋ, bhante, ettha bhagavato saddhāya gacchāmi, saddhindriyaŋ …pe… amatapariyosānaŋ. Yesañhetaŋ, bhante, aññātaŋ assa adiţţhaŋ aviditaŋ asacchikataŋ aphassitaŋ paññāya, te tattha paresaŋ saddhāya gaccheyyuŋ. Saddhindriyaŋ …pe… amatapariyosānan’ ti (saŋ. ni. 5.514) evaŋ taŋ pañhaŋ byākāsi. Taŋ sutvā bhikkhū kathaŋ samuţţhāpesuŋ ‘sāriputtatthero micchāgahaņaŋ neva vissajjesi, ajjāpi sammāsambuddhassa na saddahatiyevā’ ti. Taŋ sutvā satthā ‘kiŋ nāmetaŋ, bhikkhave, vadetha. Ahañhi “pañcindriyāni abhāvetvā samathavipassanaŋ avađđhetvā (p. 1.396) maggaphalāni sacchikātuŋ samattho nāma atthīti saddahasi tvaŋ sāriputto” ti pucchiŋ. So “evaŋ sacchikaronto atthi nāmāti na saddahāmi, bhante” ti kathesi. Na dinnassa vā katassa vā phalaŋ vipākaŋ na saddahati, nāpi buddhādīnaŋ guņaŋ na saddahati. Eso pana attanā paţividdhesu jhānavipassanāmaggaphaladhammesu paresaŋ saddhāya na gacchati. Tasmā anupavajjo’ ti vatvā anusandhiŋ ghaţetvā dhammaŋ desento imaŋ gāthamāha –

97. 
‘Assaddho akataññū ca, sandhicchedo ca yo naro,


Hatāvakāso vantāso, sa ve uttamaporiso’ ti.

Tassatho– attano paţividdhaguņaŋ paresaŋ kathāya na saddahatīti assaddho. Akataŋ nibbānaŋ jānātīti akataññū sacchikatanibbānoti attho. Vaţţasandhiŋ, saŋsārasandhiŋ chinditvā ţhitoti sandhicchedo. Kusalākusalakammabījassa khīņattā nibbattanāvakāso hato assāti hatāvakāso. Catūhi maggehi kattabbakiccassa katattā,sabbā āsā iminā vantāti vantāso. So evarūpo naro. Paţividdhalokuttaradhammatāya purisesu uttamabhāvaŋ pattoti purisuttamoti.

Gāthāvasāne te āraññakā tiŋsamattā bhikkhū saha paţisambhidāhi arahattaŋ pāpuņiŋsu. Sesajanassāpi satthikā dhammadesanā ahosīti.

Sāriputtattheravatthu aţţhamaŋ.

9. Khadiravaniyarevatattheravatthu
Gāme vāti imaŋ dhammadesanaŋ satthā jetavane viharanto khadiravaniyarevatattheraŋ ārabbha kathesi.

Āyasmā hi sāriputto sattāsītikoţidhanaŋ pahāya pabbajitvā cālā, upacālā, sīsūpacālāti tisso bhaginiyo, cundo upasenoti ime dve ca bhātaro pabbājesi. Revatakumāro ekova gehe avasiţţho. Athassa mātā cintesi– ‘mama putto upatisso ettakaŋ (p. 1.397) dhanaŋ pahāya pabbajitvā tisso ca bhaginiyo dve ca bhātaro pabbājesi, revato ekova avaseso. Sace imampi pabbājessati, ettakaŋ no dhanaŋ nassissati, kulavaŋso pacchijjissati, daharakāleyeva naŋ gharāvāsena bandhissāmī’ ti. Sāriputtattheropi paţikacceva bhikkhū āņāpesi ‘sace, āvuso, revato pabbajitukāmo āgacchati, āgatamattameva naŋ pabbājeyyātha, mama mātāpitaro micchādiţţhikā, kiŋ tehi āpucchitehi, ahameva tassa mātā ca pitā cā’ ti. Mātāpissa revatakumāraŋ sattavassikameva gharabandhanena bandhitukāmā samānajātike kule dārikaŋ vāretvā divasaŋ vavatthapetvā kumāraŋ maņđetvā pasādhetvā mahatā parivārena saddhiŋ ādāya kumārikāya ñātigharaŋ agamāsi. Atha nesaŋ katamangalānaŋ dvinnampi ñātakesu sannipatitesu udakapātiyaŋ hatthe otāretvā mangalāni vatvā kumārikāya vuđđhiŋ ākankhamānā ñātakā ‘tava ayyikāya diţţhadhammaŋ passa, ayyikā viya ciraŋ jīva, ammā’ ti āhaŋsu. Revatakumāro ‘ko nu kho imissā ayyikāya diţţhadhammo’ ti cintetvā ‘katarā imissā ayyikā’ ti pucchi. Atha naŋ āhaŋsu, ‘tāta, kiŋ na passasi imaŋ vīsavassasatikaŋ khaņđadantaŋ palitakesaŋ valittacaŋ tilakāhatagattaŋ gopānasivankaŋ, esā etissā ayyikā’ ti. ‘Kiŋ pana ayampi evarūpā bhavissatī’ ti? ‘Sace jīvissati, bhavissati, tātā’ ti. So cintesi– ‘evarūpampi nāma sarīraŋ jarāya imaŋ vippakāraŋ pāpuņissati, imaŋ me bhātarā upatissena diţţhaŋ bhavissati, ajjeva mayā palāyitvā pabbajituŋ vaţţatī’ ti. Atha naŋ ñātakā kumārikāya saddhiŋ ekayānaŋ āropetvā ādāya pakkamiŋsu.

So thokaŋ gantvā sarīrakiccaŋ apadisitvā ‘ţhapetha tāva yānaŋ, otaritvā āgamissāmī’ ti yānā otaritvā ekasmiŋ gumbe thokaŋ papañcaŋ katvā agamāsi. Punapi thokaŋ gantvā teneva apadesena otaritvā abhiruhi, punapi tatheva akāsi. Athassa ñātakā ‘addhā imassa uţţhānāni vattantī’ ti sallakkhetvā nātidaļhaŋ ārakkhaŋ kariŋsu. So punapi thokaŋ gantvā teneva apadesena otaritvā ‘tumhe pājento purato gacchatha, mayaŋ pacchato saņikaŋ āgamissāmā’ ti vatvā otaritvā gumbābhimukho ahosi. Ñātakāpissa ‘pacchato āgamissatī’ ti saññāya yānaŋ pājentā gamiŋsu. Sopi (p. 1.398) tato palāyitvā ekasmiŋ padese tiŋsamattā bhikkhū vasanti, tesaŋ santikaŋ gantvā vanditvā āha– ‘pabbājetha maŋ, bhante’ ti. ‘Āvuso, tvaŋ sabbālankārapaţimaņđito, mayaŋ te rājaputtabhāvaŋ vā amaccaputtabhāvaŋ vā na jānāma, kathaŋ pabbājessāmā’ ti? ‘Tumhe maŋ, bhante, na jānāthā’ ti? ‘Na jānāmāvuso’ ti. ‘Ahaŋ upatissassa kaniţţhabhātiko’ ti. ‘Ko esa upatisso nāmā’ ti? ‘Bhante, bhaddantā mama bhātaraŋ “sāriputto” ti vadanti, tasmā mayā “upatisso” ti vutte na jānantī’ ti. ‘Kiŋ pana tvaŋ sāriputtattherassa kaniţţhabhātiko’ ti? ‘Āma, bhante’ ti. ‘Tena hi ehi, bhātarā te anuññātamevā’ ti vatvā bhikkhū tassa ābharaņāni omuñcāpetvā ekamantaŋ ţhapetvā taŋ pabbājetvā therassa sāsanaŋ pahiņiŋsu. Thero taŋ sutvā bhagavato ārocesi– ‘bhante, “āraññikabhikkhūhi kira revato pabbājito” ti sāsanaŋ pahiņiŋsu, gantvā taŋ passitvā āgamissāmī’ ti. Satthā ‘adhivāsehi tāva, sāriputtā’ ti gantuŋ na adāsi. Thero puna katipāhaccayena satthāraŋ āpucchi. Satthā ‘adhivāsehi tāva, sāriputta, mayampi āgamissāmā’ ti neva gantuŋ adāsi.

Sāmaņeropi ‘sacāhaŋ idha vasissāmi ñātakā maŋ anubandhitvā pakkosissantī’ ti tesaŋ bhikkhūnaŋ santike yāva arahattā kammaţţhānaŋ uggaņhitvā pattacīvaramādāya cārikaŋ caramāno tato tiŋsayojanike ţhāne khadiravanaŋ gantvā antovasseyeva temāsabbhantare saha paţisambhidāhi arahattaŋ pāpuņi. Theropi pavāretvā satthāraŋ puna tattha gamanatthāya āpucchi. Satthā ‘mayampi gamissāma, sāriputtā’ ti pañcahi bhikkhusatehi saddhiŋ nikkhami. Thokaŋ gatakāle ānandatthero dvedhāpathe ţhatvā satthāraŋ āha– ‘bhante, revatassa santikaŋ gamanamaggesu ayaŋ parihārapatho saţţhiyojaniko manussāvāso, ayaŋ ujumaggo tiŋsayojaniko amanussapariggahito, katarena gacchāmā’ ti. ‘Sīvali, pana, ānanda, amhehi saddhiŋ āgato’ ti? ‘Āma, bhante’ ti. ‘Sace, sīvali, āgato, ujumaggameva gaņhāhī’ ti. Satthā kira ‘ahaŋ tumhākaŋ yāgubhattaŋ uppādessāmi, ujumaggaŋ gaņhāhī’ ti avatvā ‘tesaŋ tesaŋ janānaŋ puññassa vipākadānaţţhānaŋ etan’ ti ñatvā ‘sace, sīvali, āgato, ujumaggaŋ gaņhāhī’ ti (p. 1.399) āha. Satthari pana taŋ maggaŋ paţipanne devatā ‘amhākaŋ ayyassa sīvalittherassa sakkāraŋ karissāmā’ ti cintetvā ekekayojane vihāre kāretvā ekayojanato uddhaŋ gantuŋ adatvā pāto vuţţhāya dibbayāgu-ādīni gahetvā, ‘ayyo, no sīvalitthero kahaŋ nisinno’ ti vicaranti. Thero attano abhihaţaŋ buddhappamukhassa bhikkhusanghassa dāpesi. Evaŋ satthā saparivāro tiŋsayojanikaŋ kantāraŋ sīvalittherassa puññaŋ anubhavamānova āgamāsi. Revatattheropi satthu āgamanaŋ ñatvā bhagavato gandhakuţiŋ māpetvā pañca kūţāgārasatāni, pañca cankamanasatāni, pañcarattiţţhānadivāţţhānasatāni ca māpesi. Satthā tassa santike māsamattameva vasi. Tasmiŋ vasamānopi sīvalittherasseva puññaŋ anubhavi.

Tattha pana dve mahallakabhikkhū satthu khadiravanaŋ pavisanakāle evaŋ cintayiŋsu– ‘ayaŋ bhikkhu ettakaŋ navakammaŋ karonto kiŋ sakkhissati samaņadhammaŋ kātuŋ, satthā “sāriputtassa kaniţţho” ti mukholokanakiccaŋ karonto evarūpassa navakammikassa bhikkhussa santikaŋ āgato’ ti. Satthāpi taŋ divasaŋ paccūsakāle lokaŋ voloketvā te bhikkhū disvā tesaŋ cittācāraŋ aññāsi. Tasmā tattha māsamattaŋ vasitvā nikkhamanadivase yathā te bhikkhū attano telanāļiñca udakatumbañca upāhanāni ca pamussanti, tathā adhiţţhahitvā nikkhamanto vihārūpacārato bahi nikkhantakāle iddhiŋ vissajjesi. Atha te bhikkhū ‘mayā idañcidañca pamuţţhaŋ mayāpi pamuţţhan’ ti ubhopi nivattitvā taŋ ţhānaŋ asallakkhetvā khadirarukkhakaņţakehi vijjhamānā vicaritvā ekasmiŋ khadirarukkhe olambantaŋ attano bhaņđakaŋ disvā ādāya pakkamiŋsu. Satthāpi bhikkhusanghaŋ ādāya puna māsamatteneva sīvalittherassa puññaŋ anubhavamāno paţigantvā pubbārāmaŋ pāvisi.

Atha te mahallakabhikkhū pātova mukhaŋ dhovitvā ‘āgantukabhattadāyikāya visākhāya gharaŋ yāguŋ pivissāmā’ ti gantvā yāguŋ pivitvā khajjakaŋ khāditvā nisīdiŋsu. Atha ne visākhā pucchi– ‘tumhepi, bhante, satthārā saddhiŋ revatattherassa vasanaţţhānaŋ agamitthā’ ti. ‘Āma, upāsiketi, ramaņīyaŋ, bhante, therassa vasanaţţhānan’ ti. ‘Kuto tassa ramaņīyatā setakaņţakakhadirarukkhagahanaŋ petānaŋ nivāsanaţţhānasadisaŋ upāsike’ ti. Athaññe dve daharabhikkhū āgamiŋsu. Upāsikā tesampi yāgukhajjakaŋ datvā tatheva paţipucchi (p. 1.400) Te āhaŋsu– ‘na sakkā upāsike vaņņetuŋ, sudhammadevasabhāsadisaŋ iddhiyā abhisankhataŋ viya therassa vasanaţţhānan’ ti. Upāsikā cintesi– ‘paţhamaŋ āgatā bhikkhū aññathā vadiŋsu, ime aññathā vadanti, paţhamaŋ āgatā bhikkhū kiñcideva pamussitvā iddhiyā vissaţţhakāle paţinivattitvā gatā bhavissanti, ime pana iddhiyā abhisankharitvā nimmitakāle gatā bhavissantī’ ti attano paņđitabhāvena etamatthaŋ ñatvā ‘satthāraŋ āgatakāle pucchissāmī’ ti aţţhāsi. Tato muhuttaŋyeva satthā bhikkhusanghaparivuto visākhāya gehaŋ gantvā paññattāsane nisīdi. Sā buddhappamukhaŋ bhikkhusanghaŋ sakkaccaŋ parivisitvā bhattakiccāvasāne satthāraŋ vanditvā paţipucchi– ‘bhante, tumhehi saddhiŋ gatabhikkhūsu ekacce revatattherassa vasanaţţhānaŋ “khadiragahanaŋ araññan” ti vadanti, ekacce “ramaņīyan” ti, kiŋ nu kho etan’ ti? Taŋ sutvā satthā ‘upāsike gāmo vā hotu araññaŋ vā, yasmiŋ ţhāne arahanto viharanti, taŋ ramaņīyamevā’ ti vatvā anusandhiŋ ghaţetvā dhammaŋ desento imaŋ gāthamāha–

98. 
‘Gāme vā yadi vāraññe, ninne vā yadi vā thale;


Yattha arahanto viharanti, taŋ bhūmirāmaņeyyakan’ ti.

Tattha kiñcāpi arahanto gāmante kāyavivekaŋ na labhanti, cittavivekaŋ pana labhanteva. Tesañhi dibbapaţibhāgānipi ārammaņāni cittaŋ cāletuŋ na sakkonti. Tasmā gāmo vā hotu araññādīnaŋ vā aññataraŋ, yattha arahanto viharanti, taŋ bhūmirāmaņeyyakanti so bhūmipadeso ramaņīyo evāti attho.

Desanāvasāne bahū sotāpattiphalādīni pāpuņiŋsūti.

Aparena samayena bhikkhū kathaŋ samuţţhāpesuŋ– ‘āvuso, kena nu kho kāraņena āyasmā sīvalitthero sattadivasasattamāsādhikāni satta vassāni mātu kucchiyaŋ vasi, kena niraye pacci, kena nissandena lābhaggayasaggappatto jāto’ ti? Satthā taŋ kathaŋ sutvā, ‘bhikkhave, kiŋ kathethā’ ti pucchitvā, ‘bhante, idaŋ nāmā’ ti vutte tassāyasmato pubbakammaŋ kathento āha –

Bhikkhave (p. 1.401) ito ekanavutikappe vipassī bhagavā loke uppajjitvā ekasmiŋ samaye janapadacārikaŋ caritvā pitu nagaraŋ paccāgamāsi. Rājā buddhappamukhassa bhikkhusanghassa āgantukadānaŋ sajjetvā nāgarānaŋ sāsanaŋ pesesi ‘āgantvā mayhaŋ dāne sahāyakā hontū’ ti. Te tathā katvā ‘raññā dinnadānato atirekataraŋ dassāmā’ ti satthāraŋ nimantetvā punadivase dānaŋ paţiyādetvā rañño sāsanaŋ pahiņiŋsu. Rājā āgantvā tesaŋ dānaŋ disvā ‘ito adhikataraŋ dassāmī’ ti punadivasatthāya satthāraŋ nimantesi, neva rājā nāgare parājetuŋ sakkhi, na nāgarā rājānaŋ. Nāgarā chaţţhe vāre ‘sve dāni yathā “imasmiŋ dāne idaŋ nāma natthī” ti na sakkā hoti vattuŋ, evaŋ dānaŋ dassāmā’ ti cintetvā punadivase dānaŋ paţiyādetvā ‘kiŋ nu kho ettha natthī’ ti olokentā allamadhumeva na addasaŋsu. Pakkamadhu pana bahuŋ atthi. Te allamadhussatthāya catūsu nagaradvāresu cattāri kahāpaņasahassāni gāhāpetvā pahiņiŋsu. Atheko janapadamanusso gāmabhojakaŋ passituŋ āgacchanto antarāmagge madhupaţalaŋ disvā makkhikā palāpetvā sākhaŋ chinditvā sākhādaņđakeneva saddhiŋ madhupaţalaŋ ādāya ‘gāmabhojakassa dassāmī’ ti nagaraŋ pāvisi. Madhu-atthāya gato taŋ disvā, ‘ambho, vikkiņiyaŋ madhun’ ti pucchi. ‘Na vikkiņiyaŋ, sāmī’ ti. ‘Handa, imaŋ kahāpaņaŋ gahetvā dehī’ ti. So cintesi– ‘imaŋ madhupaţalaŋ pādamattampi na agghati, ayaŋ pana kahāpaņaŋ deti. Bahukahāpaņako maññe, mayā vađđhetuŋ vaţţatī’ ti. Atha naŋ ‘na demī’ ti āha, ‘tena hi dve kahāpaņe gaņhāhī’ ti. ‘Dvīhipi na demī’ ti. Evaŋ tāva vađđhesi, yāva so ‘tena hi idaŋ sahassaŋ gaņhāhī’ ti bhaņđikaŋ upanesi.

Atha naŋ so āha– ‘kiŋ nu kho tvaŋ ummattako udāhu kahāpaņānaŋ ţhapanokāsaŋ na labhasi, pādampi na agghanakaŋ madhuŋ “sahassaŋ gahetvā dehī” ti vadasi, “kiŋ nāmetan”‘ ti? “Jānāmahaŋ, bho, iminā pana me kammaŋ atthi, tenevaŋ vadāmī” ti. ‘Kiŋ kammaŋ, sāmī’ ti? ‘Amhehi vipassībuddhassa aţţhasaţţhisamaņasahassaparivārassa mahādānaŋ sajjitaŋ, tatrekaŋ allamadhumeva natthi, tasmā evaŋ gaņhāmī’ ti. Evaŋ, sante, nāhaŋ mūlena dassāmi, sace ‘ahampi dāne pattiŋ labhissāmi, dassāmī’ ti. So gantvā nāgarānaŋ tamatthaŋ ārocesi. Nāgarā tassa saddhāya balavabhāvaŋ ñatvā, ‘sādhu, pattiko hotū’ ti (p. 1.402) paţijāniŋsu, te buddhappamukhaŋ bhikkhusanghaŋ nisīdāpetvā yāgukhajjakaŋ datvā mahatiŋ suvaņņapātiŋ āharāpetvā madhupaţalaŋ pīļāpesuŋ. Teneva manussena paņņākāratthāya dadhivārakopi āhaţo atthi, so tampi dadhiŋ pātiyaŋ ākiritvā tena madhunā saŋsanditvā buddhappamukhassa bhikkhusanghassa ādito paţţhāya adāsi. Taŋ yāvadatthaŋ gaņhantānaŋ sabbesaŋ pāpuņi uttarimpi avasiţţhaŋ ahosiyeva. ‘Evaŋ thokaŋ madhu kathaŋ tāva bahūnaŋ pāpuņī’ ti na cintetabbaŋ. Tañhi buddhānubhāvena pāpuņi. Buddhavisayo na cintetabbo. Cattāri hi ‘acinteyyānī’ ti (a. ni. 4.77) vuttāni. Tāni cintento ummādasseva bhāgī hotīti. So puriso ettakaŋ kammaŋ katvā āyupariyosāne devaloke nibbattitvā ettakaŋ kālaŋ saŋsaranto ekasmiŋ samaye devalokā cavitvā bārāņasiyaŋ rājakule nibbatto pitu accayena rajjaŋ pāpuņi. So ‘ekaŋ nagaraŋ gaņhissāmī’ ti gantvā parivāresi, nāgarānañca sāsanaŋ pahiņi ‘rajjaŋ vā me dentu yuddhaŋ vā’ ti. Te ‘neva rajjaŋ dassāma, na yuddhan’ ti vatvā cūļadvārehi nikkhamitvā dārūdakādīni āharanti, sabbakiccāni karonti.

Itaropi cattāri mahādvārāni rakkhanto sattamāsādhikāni satta vassāni nagaraŋ uparundhi. Athassa mātā ‘kiŋ me putto karotī’ ti pucchitvā ‘idaŋ nāma devī’ ti taŋ pavattiŋ sutvā ‘bālo mama putto, gacchatha, tassa “cūļadvārānipi pidhāya nagaraŋ uparundhatū” ti vadethā’ ti. So mātu sāsanaŋ sutvā tathā akāsi. Nāgarāpi bahi nikkhamituŋ alabhantā sattame divase attano rājānaŋ māretvā tassa rajjaŋ adaŋsu. So imaŋ kammaŋ katvā āyupariyosāne avīcimhi nibbattitvā yāvāyaŋ pathavī yojanamattaŋ ussannā, tāva niraye paccitvā catunnaŋ cūļadvārānaŋ pidahitattā tato cuto tassā eva mātu kucchismiŋ paţisandhiŋ gahetvā sattamāsādhikāni satta vassāni antokucchismiŋ vasitvā satta divasāni yonimukhe tiriyaŋ nipajji. Evaŋ, bhikkhave, sīvali, tadā nagaraŋ uparundhitvā gahitakammena ettakaŋ kālaŋ niraye paccitvā catunnaŋ cūļadvārānaŋ pidahitattā tato cuto tassā eva mātu kucchiyaŋ paţisandhiŋ gahetvā ettakaŋ kālaŋ kucchiyaŋ vasi. Navamadhuno dinnattā lābhaggayasaggappatto jātoti.

Punekadivasaŋ (p. 1.403) bhikkhū kathaŋ samuţţhāpesuŋ– ‘aho sāmaņerassa lābho, aho puññaŋ, yena ekakena pañcannaŋ bhikkhusatānaŋ pañcakūţāgārasatādīni katānī’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, mayhaŋ puttassa neva puññaŋ atthi, na pāpaŋ, ubhayamassa pahīnan’ ti vatvā brāhmaņavagge imaŋ gāthamāha–


‘Yodha puññañca pāpañca, ubho sangamupaccagā;


Asokaŋ virajaŋ suddhaŋ, tamahaŋ brūmi brāhmaņan’ ti. (dha. pa. 412).

Khadiravaniyarevatattheravatthu navamaŋ.

10. Aññatara-itthivatthu
Ramaņīyānīti imaŋ dhammadesanaŋ satthā jetavane viharanto aññataraŋ itthiŋ ārabbha kathesi.

Eko kira piņđapātiko bhikkhu satthu santike kammaţţhānaŋ gahetvā ekaŋ jiņņa-uyyānaŋ pavisitvā samaņadhammaŋ karoti. Ekā nagarasobhinī itthī purisena saddhiŋ ‘ahaŋ asukaţţhānaŋ nāma gamissāmi, tvaŋ tattha āgaccheyyāsī’ ti sanketaŋ katvā agamāsi. So puriso nāgacchi. Sā tassa āgamanamaggaŋ olokentī taŋ adisvā ukkaņţhitvā ito cito ca vicaramānā taŋ uyyānaŋ pavisitvā theraŋ pallankaŋ ābhujitvā nisinnaŋ disvā ito cito ca olokayamānā aññaŋ kañci adisvā ‘ayañca puriso eva, imassa cittaŋ pamohessāmī’ ti tassa purato ţhatvā punappunaŋ nivatthasāţakaŋ mocetvā nivāseti, kese muñcitvā bandhati, pāņiŋ paharitvā hasati. Therassa saŋvego uppajjitvā sakalasarīraŋ phari. So ‘kiŋ nu kho idan’ ti cintesi. Satthāpi ‘mama santike kammaţţhānaŋ gahetvā “samaņadhammaŋ karissāmī” ti gatassa bhikkhuno kā nu kho pavattī’ ti upadhārento taŋ itthiŋ disvā tassā anācārakiriyaŋ, therassa ca saŋveguppattiŋ ñatvā gandhakuţiyaŋ nisinnova tena saddhiŋ kathesi ‘bhikkhu, kāmagavesakānaŋ aramaņaţţhānameva vītarāgānaŋ ramaņaţţhānaŋ hotī’ ti (p. 1.404) Evañca pana vatvā obhāsaŋ pharitvā tassa dhammaŋ desento imaŋ gāthamāha–

99. 
‘Ramaņīyāni araññāni, yattha na ramatī jano;


Vītarāgā ramissanti, na te kāmagavesino’ ti.

Tattha araññānīti supupphitataruvanasaņđapaţimaņđitāni vimalasalilasampannāni araññāni nāma ramaņīyāni. Yatthāti yesu araññesu vikasitesu padumavanesu gāmamakkhikā viya kāmagavesako jano na ramati. Vītarāgāti vigatarāgā pana khīņāsavā nāma bhamaramadhukarā viya padumavanesu tathārūpesu araññesu ramissanti. Kiŋ kāraņā? Na te kāmapavesino, yasmā te kāmagavesino na hontīti attho.

Desanāvasāne so thero yathānisinnova saha paţisambhidāhi arahattaŋ pāpuņitvā ākāsenāgantvā thutiŋ karonto tathāgatassa pāde vanditvā agamāsīti.

Aññatara-itthivatthu dasamaŋ.

Arahantavaggavaņņanā niţţhitā.

Sattamo vaggo.

8. Sahassavaggo

1. Tambadāţhikacoraghātakavatthu
Sahassamapi (p. 1.405) ce vācāti imaŋ dhammadesanaŋ satthā veļuvane viharanto tambadāţhikacoraghātakaŋ ārabbha kathesi.

Ekūnapañcasatā kira corā gāmaghātakādīni karontā jīvikaŋ kappesuŋ. Atheko puriso nibbiddhapingalo tambadāţhiko tesaŋ santikaŋ gantvā ‘ahampi tumhehi saddhiŋ jīvissāmī’ ti āha. Atha naŋ corajeţţhakassa dassetvā ‘ayampi amhākaŋ santike vasituŋ icchatī’ ti āhaŋsu. Atha naŋ corajeţţhako oloketvā ‘ayaŋ mātu thanaŋ chinditvā pitu vā galalohitaŋ nīharitvā khādanasamattho atikakkhaļo’ ti cintetvā ‘natthetassa amhākaŋ santike vasanakiccan’ ti paţikkhipi. So evaŋ paţikkhittopi āgantvā ekaŋ tasseva antevāsikaŋ upaţţhahanto ārādhesi. So taŋ ādāya corajeţţhakaŋ upasankamitvā, ‘sāmi, bhaddako esa, amhākaŋ upakārako, sangaņhatha nan’ ti yācitvā corajeţţhakaŋ paţicchāpesi. Athekadivasaŋ nāgarā rājapurisehi saddhiŋ ekato hutvā te core gahetvā vinicchayamahāmaccānaŋ santikaŋ nayiŋsu. Amaccā tesaŋ pharasunā sīsacchedaŋ āņāpesuŋ. Tato ‘ko nu kho ime māressatī’ ti pariyesantā te māretuŋ icchantaŋ kañci adisvā corajeţţhakaŋ āhaŋsu– ‘tvaŋ ime māretvā jīvitañceva labhissasi sammānañca, mārehi ne’ ti. Sopi attānaŋ nissāya vasitattā te māretuŋ na icchi. Etenūpāyena ekūnapañcasate pucchiŋsu, sabbepi na icchiŋsu. Sabbapacchā taŋ nibbiddhapingalaŋ tambadāţhikaŋ pucchiŋsu. So ‘sādhū’ ti sampaţicchitvā te sabbepi māretvā jīvitañceva sammānañca labhi. Etenūpāyena nagarassa dakkhiņatopi pañca corasatāni ānetvā amaccānaŋ dassetvā tehi tesampi sīsacchede āņatte corajeţţhakaŋ ādiŋ katvā pucchantā kañci māretuŋ icchantaŋ adisvā ‘purimadivase eko puriso pañcasate core māresi, kahaŋ nu kho so’ ti. ‘Asukaţţhāne amheti diţţho’ ti vutte taŋ pakkosāpetvā ‘ime mārehi, sammānaŋ lacchasī’ ti āņāpesuŋ. So ‘sādhū’ ti sampaţicchitvā te sabbepi māretvā sammānaŋ labhi. Atha naŋ ‘bhaddako ayaŋ (p. 1.406) puriso, nibaddhaŋ coraghātakameva etaŋ karissāmā’ ti mantetvā tassa taŋ ţhānantaraŋ datvāva sammānaŋ kariŋsu. So pacchimadisatopi uttaradisatopi ānīte pañcasate pañcasate core ghātesiyeva. Evaŋ catūhi disāhi ānītāni dve sahassāni māretvā tato paţţhāya devasikaŋ ekaŋ dveti ānīte te manusse māretvā pañcapaņņāsa saŋvaccharāni coraghātakakammaŋ akāsi.

So mahallakakāle ekappahāreneva sīsaŋ chindituŋ na sakkoti, dve tayo vāre paharanto manusse kilameti. Nāgarā cintayiŋsu– ‘aññopi coraghātako uppajjissati, ayaŋ ativiya manusse kilameti, kiŋ iminā’ ti tassa taŋ ţhānantaraŋ hariŋsu. So pubbe coraghātakakammaŋ karonto ‘ahatasāţake nivāsetuŋ, navasappinā sankhataŋ khīrayāguŋ pivituŋ, sumanapupphāni pilandhituŋ, gandhe vilimpitun’ ti imāni cattāri na labhi. So ţhānā cāvitadivase ‘khīrayāguŋ me pacathā’ ti vatvā ahatavatthasumanamālāvilepanāni gāhāpetvā nadiŋ gantvā nhatvā ahatavatthāni nivāsetvā mālā pilandhitvā gandhehi anulittagatto gehaŋ āgantvā nisīdi. Athassa navasappinā sankhataŋ khīrayāguŋ purato ţhapetvā hatthadhovanodakaŋ āhariŋsu. Tasmiŋ khaņe sāriputtatthero samāpattito vuţţhāya ‘kattha nu kho ajja mayā gantabban’ ti attano bhikkhācāraŋ olokento tassa gehe khīrayāguŋ disvā ‘karissati nu kho me puriso sangahan’ ti upadhārento ‘maŋ disvā mama sangahaŋ karissati, karitvā ca pana mahāsampattiŋ labhissati ayaŋ kulaputto’ ti ñatvā cīvaraŋ pārupitvā pattaŋ ādāya tassa gehadvāre ţhitameva attānaŋ dassesi.

So theraŋ disvā pasannacitto cintesi– ‘mayā ciraŋ coraghātakakammaŋ kataŋ, bahū manussā māritā, idāni me gehe khīrayāgu paţiyattā, thero āgantvā mama gehadvāre ţhito, idāni mayā ayyassa deyyadhammaŋ dātuŋ vaţţatī’ ti purato ţhapitayāguŋ apanetvā theraŋ upasankamitvā vanditvā antogehe nisīdāpetvā patte khīrayāguŋ ākiritvā navasappiŋ āsiñcitvā theraŋ bījamāno aţţhāsi. Athassa ca dīgharattaŋ aladdhapubbatāya khīrayāguŋ pātuŋ balava-ajjhāsayo ahosi. Thero tassa ajjhāsayaŋ ñatvā ‘tvaŋ, upāsaka, attano yāguŋ pivā’ ti (p. 1.407) āha. So aññassa hatthe bījaniŋ datvā yāguŋ pivi. Thero bījamānaŋ purisaŋ ‘gaccha, upāsakameva bījāhī’ ti āha. So bījiyamāno kucchipūraŋ yāguŋ pivitvā āgantvā theraŋ bījamāno ţhatvā katāhārakiccassa therassa pattaŋ aggahesi. Thero tassa anumodanaŋ ārabhi. So attano cittaŋ therassa dhammadesanānugaŋ kātuŋ nāsakkhi. Thero sallakkhetvā, ‘upāsaka, kasmā cittaŋ desanānugaŋ kātuŋ na sakkosī’ ti pucchi. ‘Bhante, mayā dīgharattaŋ kakkhaļakammaŋ kataŋ, bahū manussā māritā, tamahaŋ attano kammaŋ anussaranto cittaŋ ayyassa desanānugaŋ kātuŋ nāsakkhin’ ti. Thero ‘vañcessāmi nan’ ti cintetvā ‘kiŋ pana tvaŋ attano ruciyā akāsi, aññehi kāritosī’ ti? ‘Rājā maŋ kāresi, bhante’ ti. ‘Kiŋ nu kho te, upāsaka, evaŋ sante akusalaŋ hotī’ ti? Mandadhātuko upāsako therenevaŋ vutte ‘natthi mayhaŋ akusalan’ ti saññī hutvā tena hi, ‘bhante, dhammaŋ kathethā’ ti. So there anumodanaŋ karonte ekaggacitto hutvā dhammaŋ suņanto sotāpattimaggassa orato anulomikaŋ khantiŋ nibbattesi. Theropi anumodanaŋ katvā pakkāmi.

Upāsakaŋ theraŋ anugantvā nivattamānaŋ ekā yakkhinī dhenuvesena āgantvā ure paharitvā māresi. So kālaŋ katvā tusitapure nibbatti. Bhikkhū dhammasabhāyaŋ kathaŋ samuţţhāpesuŋ ‘coraghātako pañcapaņņāsa vassāni kakkhaļakammaŋ katvā ajjeva tato mutto, ajjeva therassa bhikkhaŋ datvā ajjeva kālaŋ kato, kahaŋ nu kho nibbatto’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte ‘bhikkhave, tusitapure nibbatto’ ti āha. ‘Kiŋ, bhante, vadetha, ettakaŋ kālaŋ ettake manusse ghātetvā tusitavimāne nibbatto’ ti. ‘Āma, bhikkhave, mahanto tena kalyāņamitto laddho, so sāriputtassa dhammadesanaŋ sutvā anulomañāņaŋ nibbattetvā ito cuto tusitavimāne nibbatto’ ti vatvā imaŋ gāthamāha–

‘Subhāsitaŋ suņitvāna, nagare coraghātako;

Anulomakhantiŋ laddhāna, modatī tidivaŋ gato’ ti.

‘Bhante (p. 1.408) anumodanakathā nāma na balavā, tena kataŋ akusalakammaŋ mahantaŋ, kathaŋ ettakena visesaŋ nibbattesī’ ti. Satthā ‘kiŋ, bhikkhave, “mayā desitadhammassa appaŋ vā bahuŋ vā” ti mā pamāņaŋ gaņhatha. Ekavācāpi hi atthanissitā seyyāvā’ ti vatvā anusandhiŋ ghaţetvā dhammaŋ desento imaŋ gāthamāha–

100. 
‘Sahassamapi ce vācā, anatthapadasaŋhitā;


Ekaŋ atthapadaŋ seyyo, yaŋ sutvā upasammatī’ ti.

Tattha sahassamapīti paricchedavacanaŋ, ekaŋ sahassaŋ dve sahassānīti evaŋ sahassena cepi paricchinnavācā honti, tā ca pana anatthapadasaŋhitā ākāsavaņņanāpabbatavaņņanāvanavaņņanādīni pakāsakehi aniyyānadīpakehi anatthakehi padehi saŋhitā yāva bahukā hoti, tāva pāpikā evāti attho. Ekaŋ atthapadanti yaŋ pana ‘ayaŋ kāyo, ayaŋ kāyagatāsati, tisso vijjā anuppatto, kataŋ buddhassa sāsanan’ ti evarūpaŋ ekaŋ atthapadaŋ sutvā rāgādivūpasamena upasammati, taŋ atthasādhakaŋ nibbānappaţisaŋyuttaŋ khandhadhātu-āyatana-indriyabalabojjhangasatipaţţhānaparidīpakaŋ ekampi padaŋ seyyoyevāti attho.

Desanāvasāne bahū sotāpattiphalādīni pāpuņiŋsūti.

Tambadāţhikacoraghātakavatthu paţhamaŋ.

2. Bāhiyadārucīriyattheravatthu
Sahassamapi ce gāthāti imaŋ dhammadesanaŋ satthā jetavane viharanto dārucīriyattheraŋ ārabbha kathesi.

Ekasmiñhi kāle bahū manussā nāvāya mahāsamuddaŋ pakkhanditvā antomahāsamudde bhinnāya nāvāya macchakacchapabhakkhā ahesuŋ. Ekovettha ekaŋ phalakaŋ gahetvā vāyamanto suppārakapaţţanatīraŋ okkami, tassa nivāsanapārupanaŋ natthi. So aññaŋ kiñci apassanto sukkhakaţţhadaņđake vākehi paliveţhetvā nivāsanapārupanaŋ katvā devakulato kapālaŋ (p. 1.409) gahetvā suppārakapaţţanaŋ agamāsi, manussā taŋ disvā yāgubhattādīni datvā ‘ayaŋ eko arahā’ ti sambhāvesuŋ. So vatthesu upanītesu ‘sacāhaŋ nivāsessāmi vā pārupissāmi vā, lābhasakkāro me parihāyissatī’ ti tāni vatthāni paţikkhipitvā dārucīrāneva paridahi. Athassa bahūhi ‘arahā arahā’ ti vuccamānassa evaŋ cetaso parivitakko udapādi ‘ye kho keci loke arahanto vā arahattamaggaŋ vā samāpannā, ahaŋ tesaŋ aññataro’ ti. Athassa purāņasālohitā devatā evaŋ cintesi.

Purāņasālohitāti pubbe ekato katasamaņadhammā. Pubbe kira kassapadasabalassa sāsane osakkamāne sāmaņerādīnaŋ vippakāraŋ disvā satta bhikkhū saŋvegappattā ‘yāva sāsanassa antaradhānaŋ na hoti, tāva attano patiţţhaŋ karissāmā’ ti suvaņņacetiyaŋ vanditvā araññaŋ paviţţhā ekaŋ pabbataŋ disvā ‘jīvite sālayā nivattantu. Nirālayā imaŋ pabbataŋ abhiruhantū’ ti vatvā nisseņiŋ bandhitvā sabbepi taŋ abhiruyha nisseņiŋ pātetvā samaņadhammaŋ kariŋsu. Tesu sanghatthero ekarattātikkameneva arahattaŋ pāpuņi. So anotattadahe nāgalatādantakaţţhaŋ khāditvā uttarakuruto piņđapātaŋ āharitvā te bhikkhū āha– ‘āvuso, imaŋ dantakaţţhaŋ khāditvā mukhaŋ dhovitvā imaŋ piņđapātaŋ paribhuñjathā’ ti. Kiŋ pana, bhante, amhehi evaŋ katikā katā ‘yo paţhamaŋ arahattaŋ pāpuņāti, tenābhataŋ piņđapātaŋ avasesā paribhuñjissantī’ ti? ‘No hetaŋ, āvuso’ ti. ‘Tena hi sace mayampi tumhe viya visesaŋ nibbattessāma, sayaŋ āharitvā paribhuñjissāmā’ ti na icchiŋsu. Dutiyadivase dutiyatthero anāgāmiphalaŋ pāpuņi. Sopi tatheva piņđapātaŋ āharitvā itare nimantesi. Te evamāhaŋsu– ‘kiŋ pana, bhante, amhehi evaŋ katikā katā “mahātherena ābhataŋ piņđapātaŋ abhuñjitvā anutherena ābhataŋ bhuñjissāmā”‘ ti? ‘No hetaŋ, āvuso’ ti. ‘Evaŋ sante tumhe viya mayampi visesaŋ nibbattetvā attano purisakārena bhuñjituŋ sakkontā bhuñjissāmā’ ti na icchiŋsu. Tesu arahattaŋ patto bhikkhu parinibbāyi, anāgāmī brahmaloke nibbatti. Itare pañca therā visesaŋ nibbattetuŋ asakkontā sussitvā sattame divase kālaŋ katvā (p. 1.410) devaloke nibbattitvā imasmiŋ buddhuppāde tato cavitvā tattha tattha kulagharesu nibbattiŋsu. Tesu eko pukkusāti rājā (ma. ni. 3.342) ahosi, eko kumārakassapo (ma. ni. 1.249), eko dārucīriyo (udā. 10), eko dabbo mallaputto (pārā. 380 udā. 79) eko sabhiyo paribbājakoti (su. ni. sabhiyasuttaŋ). Tattha yo brahmaloke nibbatto bhikkhu taŋ sandhāyetaŋ vuttaŋ ‘purāņasālohitā devatā’ ti.

Tassa hi brahmuno etadahosi– ‘ayaŋ mayā saddhiŋ nisseņiŋ bandhitvā pabbataŋ abhiruhitvā samaņadhammaŋ akāsi, idāni imaŋ laddhiŋ gahetvā vicaranto vinasseyya, saŋvejessāmi nan’ ti. Atha naŋ upasankamitvā evamāha– ‘neva kho tvaŋ, bāhiya, arahā, napi arahattamaggaŋ vā samāpanno, sāpi te paţipadā natthi, yāya tvaŋ arahā vā assa arahattamaggaŋ vā samāpanno’ ti. Bāhiyo ākāse ţhatvā kathentaŋ mahābrahmānaŋ oloketvā cintesi– ‘aho bhāriyaŋ kammaŋ kataŋ, ahaŋ “arahantomhī” ti cintesiŋ, ayañca maŋ “na tvaŋ arahā, napi arahattamaggaŋ vā samāpannosī” ti vadati, atthi nu kho loke añño arahā’ ti. Atha naŋ pucchi– ‘atthi nu kho etarahi devate loke arahā vā arahattamaggaŋ vā samāpanno’ ti. Athassa devatā ācikkhi– ‘atthi, bāhiya, uttaresu janapadesu sāvatthi nāma nagaraŋ, tattha so bhagavā etarahi viharati arahaŋ sammāsambuddho. So hi, bāhiya, bhagavā arahā ceva arahattatthāya ca dhammaŋ desetī’ ti.

Bāhiyo rattibhāge devatāya kathaŋ sutvā saŋviggamānaso taŋ khaņaŋyeva suppārakā nikkhamitvā ekarattivāsena sāvatthiŋ agamāsi, sabbaŋ vīsayojanasatikaŋ maggaŋ ekarattivāseneva agamāsi. Gacchanto ca pana devatānubhāvena gato. ‘Buddhānubhāvenā’ tipi vadantiyeva. Tasmiŋ pana khaņe satthā sāvatthiŋ piņđāya paviţţho hoti. So bhuttapātarāse kāya-ālasiyavimocanatthaŋ abbhokāse cankamante sambahule bhikkhū ‘kahaŋ etarahi satthā’ ti pucchi. Bhikkhū ‘bhagavā sāvatthiŋ piņđāya paviţţho’ ti vatvā taŋ pucchiŋsu– ‘tvaŋ pana kuto āgatosī’ ti? ‘Suppārakā āgatomhī’ ti. ‘Kadā (p. 1.411) nikkhantosī’ ti? ‘Hiyyo sāyaŋ nikkhantomhī’ ti. ‘Dūratosi āgato, nisīda, tava pāde dhovitvā telena makkhetvā thokaŋ vissamāhi, āgatakāle satthāraŋ dakkhissasī’ ti. ‘Ahaŋ, bhante, satthu vā attano vā jīvitantarāyaŋ na jānāmi, ekarattenevamhi katthaci aţţhatvā anisīditvā vīsayojanasatikaŋ maggaŋ āgato, satthāraŋ passitvāva vissamissāmī’ ti. So evaŋ vatvā taramānarūpo sāvatthiŋ pavisitvā bhagavantaŋ anopamāya buddhasiriyā piņđāya carantaŋ disvā ‘cirassaŋ vata me gotamo sammāsambuddho diţţho’ ti diţţhaţţhānato paţţhāya onatasarīro gantvā antaravīthiyameva pañcapatiţţhitena vanditvā gopphakesu daļhaŋ gahetvā evamāha– ‘desetu me, bhante, bhagavā dhammaŋ, desetu sugato dhammaŋ, yaŋ mamassa dīgharattaŋ hitāya sukhāyā’ ti. Atha naŋ satthā ‘akālo kho tāva, bāhiya, antaragharaŋ paviţţhamhā piņđāyā’ ti paţikkhipi.

Taŋ sutvā bāhiyo, bhante, saŋsāre saŋsarantena kabaļīkārāhāro na aladdhapubbo, tumhākaŋ vā mayhaŋ vā jīvitantarāyaŋ na jānāmi, desetu me dhammanti. Satthā dutiyampi paţikkhipiyeva. Evaŋ kirassa ahosi– ‘imassa maŋ diţţhakālato paţţhāya sakalasarīraŋ pītiyā nirantaraŋ ajjhotthaţaŋ hoti, balavapītivego dhammaŋ sutvāpi na sakkhissati paţivijjhituŋ, majjhattupekkhāya tāva tiţţhatu, ekaratteneva vīsayojanasatikaŋ maggaŋ āgatattā darathopissa balavā, sopi tāva paţippassambhatū’ ti. Tasmā dvikkhattuŋ paţikkhipitvā tatiyaŋ yācito antaravīthiyaŋ ţhitova ‘tasmātiha te, bāhiya, evaŋ sikkhitabbaŋ “diţţhe diţţhamattaŋ bhavissatī”‘ ti-ādinā (udā. 10) nayena dhammaŋ desesi. So satthu dhammaŋ suņantoyeva sabbāsave khepetvā saha paţisambhidāhi arahattaŋ pāpuņi. Tāvadeva ca pana bhagavantaŋ pabbajjaŋ yāci, ‘paripuņņaŋ te pattacīvaran’ ti puţţho ‘na paripuņņan’ ti āha. Atha naŋ satthā ‘tena hi pattacīvaraŋ pariyesāhī’ ti vatvā pakkāmi.

‘So kira vīsati vassasahassāni samaņadhammaŋ karonto “bhikkhunā nāma attanā paccaye labhitvā aññaŋ anoloketvā sayameva paribhuñjituŋ vaţţatī” ti ekabhikkhussāpi pattena vā cīvarena vā sangahaŋ na akāsi (p. 1.412) tenassa iddhimayapattacīvaraŋ na upajjissatī’ ti ñatvā ehibhikkhubhāvena pabbajjaŋ na adāsi. Tampi pattacīvaraŋ pariyesamānameva ekā yakkhinī dhenurūpena āgantvā uramhi paharitvā jīvitakkhayaŋ pāpesi. Satthā piņđāya caritvā katabhattakicco sambahulehi bhikkhūhi saddhiŋ nikkhanto bāhiyassa sarīraŋ sankāraţţhāne patitaŋ disvā bhikkhū āņāpesi, ‘bhikkhave, ekasmiŋ gehadvāre ţhatvā mañcakaŋ āharāpetvā imaŋ sarīraŋ nagarato nīharitvā jhāpetvā thūpaŋ karothā’ ti. Bhikkhū tathā kariŋsu, katvā ca pana vihāraŋ gantvā satthāraŋ upasankamitvā attanā katakiccaŋ ārocetvā tassa abhisamparāyaŋ pucchiŋsu. Atha nesaŋ bhagavā tassa parinibbutabhāvaŋ ācikkhitvā ‘etadaggaŋ, bhikkhave, mama sāvakānaŋ bhikkhūnaŋ khippābhiññānaŋ yadidaŋ bāhiyo dārucīriyo’ ti (a. ni. 1.216) etadagge ţhapesi. Atha naŋ bhikkhū pucchiŋsu– ‘bhante, tumhe “bāhiyo arahattaŋ patto” ti vadetha, kadā so arahattaŋ patto’ ti? ‘Mama dhammaŋ sutakāle, bhikkhave’ ti. ‘Kadā panassa, bhante, tumhehi dhammo kathito’ ti? ‘Piņđāya carantena antaravīthiyaŋ ţhatvā’ ti. ‘Appamattako hi, bhante, tumhehi antaravīthiyaŋ ţhatvā kathitadhammo kathaŋ so tāvattakena visesaŋ nibbattesī’ ti, atha ne satthā ‘kiŋ, bhikkhave, mama dhammaŋ “appaŋ vā bahuŋ vā” ti mā pamāņaŋ gaņhatha. Anekānipi hi gāthāsahassāni anatthanissitāni na seyyo, atthanissitaŋ pana ekampi gāthāpadaŋ seyyo’ ti vatvā anusandhiŋ ghaţetvā dhammaŋ desento imaŋ gāthamāha–

101. 
‘Sahassamapi ce gāthā, anatthapadasaŋhitā;


Ekaŋ gāthāpadaŋ seyyo, yaŋ sutvā upasammatī’ ti.

Tattha ekaŋ gāthāpadaŋ seyyoti ‘appamādo amatapadaŋ …pe… yathā mayā’ ti (dha. pa. 21) evarūpā ekā gāthāpi seyyoti attho. Sesaŋ purimanayeneva veditabbaŋ.

Desanāvasāne bahū sotāpattiphalādīni pāpuņiŋsūti.

Bāhiyadārucīriyattheravatthu dutiyaŋ.

3. Kuņđalakesittherīvatthu
Yo (p. 1.413) ca gāthāsataŋ bhāseti imaŋ dhammadesanaŋ satthā jetavane viharanto kuņđalakesiŋ ārabbha kathesi.

Rājagahe kira ekā seţţhidhītā soļasavassuddesikā abhirūpā ahosi dassanīyā pāsādikā. Tasmiñca vaye ţhitā nāriyo purisajjhāsayā honti purisalolā. Atha naŋ mātāpitaro sattabhūmikassa pāsādassa uparimatale sirigabbhe nivāsāpesuŋ. Ekamevassā dāsiŋ paricārikaŋ adaŋsu. Athekaŋ kulaputtaŋ corakammaŋ karontaŋ gahetvā pacchābāhaŋ bandhitvā catukke catukke kasāhi paharitvā āghātanaŋ nayiŋsu. Seţţhidhītā mahājanassa saddaŋ sutvā ‘kiŋ nu kho etan’ ti pāsādatale ţhatvā olokentī taŋ disvā paţibaddhacittā hutvā taŋ patthayamānā āhāraŋ paţikkhipitvā mañcake nipajji. Atha naŋ mātā pucchi– ‘kiŋ idaŋ, ammā’ ti? ‘Sace etaŋ “coro” ti gahetvā niyyamānaŋ purisaŋ labhissāmi, jīvissāmi. No ce labhissāmi, jīvitaŋ me natthi, idheva marissāmī’ ti. ‘Amma, mā evaŋ kari, amhākaŋ jātiyā ca gottena ca bhogena ca sadisaŋ aññaŋ sāmikaŋ labhissasī’ ti. ‘Mayhaŋ aññena kiccaŋ natthi, imaŋ alabhamānā marissāmī’ ti. Mātā dhītaraŋ saññāpetuŋ asakkontī pituno ārocesi. Sopi naŋ saññāpetuŋ asakkonto ‘kiŋ sakkā kātun’ ti cintetvā taŋ coraŋ gahetvā gacchantassa rājapurisassa sahassabhaņđikaŋ pesesi– ‘imaŋ gahetvā etaŋ purisaŋ mayhaŋ dehī’ ti. So ‘sādhū’ ti kahāpaņe gahetvā taŋ muñcitvā aññaŋ māretvā ‘mārito, deva, coro’ ti rañño ārocesi. Seţţhipi tassa dhītaraŋ adāsi.

Sā tato paţţhāya ‘sāmikaŋ ārādhessāmī’ ti sabbābharaņapaţimaņđitā sayameva tassa yāgu-ādīni saŋvidahati, coro katipāhaccayena cintesi– ‘kadā nu kho imaŋ māretvā etissā ābharaņāni gahetvā ekasmiŋ surāgehe vikkiņitvā khādituŋ labhissāmī’ ti? So ‘attheko upāyo’ ti cintetvā āhāraŋ paţikkhipitvā mañcake nipajji, atha naŋ sā upasankamitvā ‘kiŋ te, sāmi, rujjatī’ ti pucchi. ‘Na kiñci me, bhaddeti, kacci pana me mātāpitaro tuyhaŋ kuddhā’ ti? ‘Na kujjhanti, bhadde’ ti (p. 1.414) Atha ‘kiŋ nāmetan’ ti? ‘Bhadde, ahaŋ taŋ divasaŋ bandhitvā niyyamāno corapapāte adhivatthāya devatāya balikammaŋ paţissuņitvā jīvitaŋ labhiŋ, tvampi mayā tassā eva ānubhāvena laddhā, “taŋ me devatāya balikammaŋ ţhapitan” ti cintemi, bhadde’ ti. ‘Sāmi, mā cintayi, karissāmi balikammaŋ, vadehi kenattho’ ti? ‘Appodakamadhupāyasena ca lājapañcamakapupphehi cā’ ti. ‘Sādhu, sāmi, ahaŋ paţiyādessāmī’ ti sā sabbaŋ balikammaŋ paţiyādetvā ‘ehi, sāmi, gacchāmā’ ti āha. ‘Tena hi, bhadde, tava ñātake nivattetvā mahagghāni vatthābharaņāni gahetvā attānaŋ alankarohi, hasantā kīļantā sukhaŋ gamissāmā’ ti. Sā tathā akāsi.

Atha naŋ so pabbatapādaŋ gatakāle āha– ‘bhadde, ito paraŋ ubhova janā gamissāma, sesajanaŋ yānakena saddhiŋ nivattāpetvā balikammabhājanaŋ sayaŋ ukkhipitvā gaņhāhī’ ti. Sā tathā akāsi. Coro taŋ gahetvā corapapātapabbataŋ abhiruhi. Tassa hi ekena passena manussā abhiruhanti, ekaŋ passaŋ chinnapapātaŋ. Pabbatamatthake ţhitā tena passena core pātenti. Te khaņđākhaņđaŋ hutvā bhūmiyaŋ patanti. Tasmā ‘corapapāto’ ti vuccati. Sā tassa pabbatassa matthake ţhatvā ‘balikammaŋ te, sāmi, karohī’ ti āha. So tuņhī ahosi. Puna tāya ‘kasmā, sāmi, tuņhībhūtosī’ ti vutte taŋ āha– ‘na mayhaŋ balikammenattho, vañcetvā pana taŋ ādāya āgatomhī’ ti. ‘Kiŋ kāraņā, sāmī’ ti? ‘Taŋ māretvā tava ābharaņāni gahetvā palāyanatthāyā’ ti. Sā maraņabhayatajjitā āha– ‘sāmi, ahañca ābharaņāni ca tava santakāneva, kasmā evaŋ vadesī’ ti? So, ‘mā evaŋ karohī’ ti, punappunaŋ yāciyamānopi ‘māremi evā’ ti āha. ‘Evaŋ sante kiŋ te mama maraņena? Imāni ābharaņāni gahetvā mayhaŋ jīvitaŋ dehi, ito paţţhāya maŋ “matā” ti dhārehi, dāsī vā te hutvā kammaŋ karissāmī’ ti vatvā imaŋ gāthamāha–

‘Idaŋ suvaņņakeyūraŋ, muttā veļuriyā bahū;

Sabbaŋ harassu bhaddante, maŋ ca dāsīti sāvayā’ ti. (apa. therī 2.3.27).

Taŋ (p. 1.415) sutvā coro ‘evaŋ kate tvaŋ gantvā mātāpitūnaŋ ācikkhissasi, māressāmiyeva, mā tvaŋ bāļhaŋ paridevasī’ ti vatvā imaŋ gāthamāha–

‘Mā bāļhaŋ paridevesi, khippaŋ bandhāhi bhaņđikaŋ;

Na tuyhaŋ jīvitaŋ atthi, sabbaŋ gaņhāmi bhaņđakan’ ti. –

Sā cintesi– ‘aho idaŋ kammaŋ bhāriyaŋ. Paññā nāma na pacitvā khādanatthāya katā, atha kho vicāraņatthāya katā, jānissāmissa kattabban’ ti, atha naŋ āha– ‘sāmi, yadā tvaŋ “coro” ti gahetvā nīyasi, tadāhaŋ mātāpitūnaŋ ācikkhiŋ, te sahassaŋ vissajjetvā taŋ āharāpetvā gehe kariŋsu. Tato paţţhāya ahaŋ tuyhaŋ upakārikā, ajja me sudiţţhaŋ katvā attānaŋ vandituŋ dehī’ ti. So ‘sādhu, bhadde, sudiţţhaŋ katvā vandāhī’ ti vatvā pabbatante aţţhāsi. Atha naŋ sā tikkhattuŋ padakkhiņaŋ katvā catūsu ţhānesu vanditvā, ‘sāmi, idaŋ te pacchimadassanaŋ, idāni tuyhaŋ vā mama dassanaŋ, mayhaŋ vā tava dassanaŋ natthī’ ti purato ca pacchato ca ālingitvā pamattaŋ hutvā pabbatante ţhitaŋ piţţhipasse ţhatvā ekena hatthena khandhe gahetvā ekena piţţhikacchāya gahetvā pabbatapapāte khipi. So pabbatakucchiyaŋ paţihato khaņđākhaņđikaŋ hutvā bhūmiyaŋ pati. Corapapātamatthake adhivatthā devatā tesaŋ dvinnampi kiriyaŋ disvā tassā itthiyā sādhukāraŋ datvā imaŋ gāthamāha–

‘Na hi sabbesu ţhānesu, puriso hoti paņđito;

Itthīpi paņđitā hoti, tattha tattha vicakkhaņā’ ti. (apa. therī 2.3.31).

Sāpi coraŋ papāte khipitvā cintesi– ‘sacāhaŋ gehaŋ gamissāmi, “sāmiko te kuhin” ti pucchissanti, sacāhaŋ evaŋ puţţhā “mārito me” ti vakkhāmi, “dubbinīte sahassaŋ datvā taŋ āharāpetvā idāni naŋ māresī” ti maŋ mukhasattīhi vijjhissanti, “ābharaņatthāya so maŋ māretukāmo ahosī” ti vuttepi na saddahissanti, alaŋ me gehenā’ ti tatthevābharaņāni chađđetvā araññaŋ pavisitvā anupubbena vicarantī ekaŋ paribbājakānaŋ assamaŋ patvā vanditvā ‘mayhaŋ, bhante, tumhākaŋ santike pabbajjaŋ dethā’ ti āha. Atha naŋ pabbājesuŋ. Sā pabbajitvāva pucchi– ‘bhante, tumhākaŋ pabbajjāya kiŋ uttaman’ ti? ‘Bhadde, dasasu vā kasiņesu parikammaŋ katvā jhānaŋ nibbattetabbaŋ (p. 1.416) vādasahassaŋ vā uggaņhitabbaŋ, ayaŋ amhākaŋ pabbajjāya uttamattho’ ti. ‘Jhānaŋ tāva nibbattetuŋ ahaŋ na sakkhissāmi, vādasahassaŋ pana uggaņhissāmi, ayyā’ ti. Atha naŋ te vādasahassaŋ uggaņhāpetvā ‘uggahitaŋ te sippaŋ, idāni tvaŋ jambudīpatale vicaritvā attanā saddhiŋ pañhaŋ kathetuŋ samatthaŋ olokehī’ ti tassa hatthe jambusākhaŋ datvā uyyojesuŋ– ‘gaccha, bhadde, sace koci gihibhūto tayā saddhiŋ pañhaŋ kathetuŋ sakkoti, tasseva pādaparicārikā bhavāhi, sace pabbajito sakkoti, tassa santike pabbajāhī’ ti.

Sā nāmena jambuparibbājikā nāma hutvā tato nikkhamitvā diţţhe diţţhe pañhaŋ pucchantī vicarati. Tāya saddhiŋ kathetuŋ samattho nāma nāhosi. ‘Ito jambuparibbājikā āgacchatī’ ti sutvāva manussā palāyanti. Sā gāmaŋ vā nigamaŋ vā bhikkhāya pavisantī gāmadvāre vālukarāsiŋ katvā tattha jambusākhaŋ ţhapetvā ‘mayā saddhiŋ kathetuŋ samattho jambusākhaŋ maddatū’ ti vatvā gāmaŋ pāvisi. Taŋ ţhānaŋ upasankamituŋ samattho nāma nāhosi. Sāpi milātāya jambusākhāya aññaŋ jambusākhaŋ gaņhāti, iminā nīhārena vicarantī sāvatthiŋ patvā gāmadvāre vālukarāsiŋ katvā jambusākhaŋ ţhapetvā vuttanayeneva vatvā bhikkhāya pāvisi. Sambahulā gāmadārakā jambusākhaŋ parivāretvā aţţhaŋsu. Tadā sāriputtatthero piņđāya caritvā katabhattakicco nagarā nikkhanto te dārake jambusākhaŋ parivāretvā ţhite disvā ‘kiŋ idan’ ti pucchi. Dārakā therassa taŋ pavattiŋ ācikkhiŋsu. ‘Tena hi dārakā imaŋ sākhaŋ maddathā’ ti. ‘Bhāyāma, bhante’ ti ‘Ahaŋ pañhaŋ kathessāmi, maddatha tumhe’ ti. Te therassa vacanena sañjātussāhā tathā katvā maddantā jambusākhaŋ ukkhipiŋsu. Paribbājikā āgantvā te paribhāsitvā ‘tumhehi saddhiŋ mama pañhena kiccaŋ natthi, kasmā me sākhaŋ maddathā’ ti āha. ‘Ayyenamhā maddāpitā’ ti āhaŋsu. ‘Bhante, tumhehi me sākhā maddāpitā’ ti? ‘Āma, bhaginī’ ti. ‘Tena hi mayā saddhiŋ pañhaŋ kathethā’ ti. ‘Sādhu kathessāmī’ ti.

Sā vađđhamānakacchāyāya pañhaŋ pucchituŋ therassa santikaŋ agamāsi, sakalanagaraŋ sankhubhi. ‘Dvinnaŋ paņđitānaŋ kathaŋ suņissāmā’ ti nāgarā tāya saddhiŋyeva gantvā theraŋ vanditvā ekamantaŋ nisīdiŋsu. Paribbājikā theraŋ (p. 1.417) āha– ‘bhante, pucchāmi te pañhan’ ti. ‘Puccha, bhaginī’ ti. Sā vādasahassaŋ pucchi, pucchitaŋ pucchitaŋ thero vissajjesi. Atha naŋ thero āha– ‘ettakā eva te pañhā, aññepi atthī’ ti? ‘Ettakā eva, bhante’ ti. ‘Tayā bahū pañhā puţţhā, mayampi ekaŋ pucchāma, vissajjissasi no’ ti? ‘Jānamānā vissajjissāmi pucchatha, bhante’ ti. Thero ‘ekaŋ nāma kin’ ti (khu. pā. 4.1) pañhaŋ pucchi. Sā ‘evaŋ nāmesa vissajjetabbo’ ti ajānantī ‘kiŋ nāmetaŋ, bhante’ ti pucchi. ‘Buddhapañho nāma, bhaginī’ ti. ‘Mayhampi taŋ detha, bhante’ ti. ‘Sace mādisā bhavissasi, dassāmī’ ti. ‘Tena hi maŋ pabbājethā’ ti. Thero bhikkhunīnaŋ ācikkhitvā pabbājesi. Sā pabbajitvā laddhūpasampadā kuņđalakesittherī nāma hutvā katipāhaccayeneva saha paţisambhidāhi arahattaŋ pāpuņi.

Bhikkhū dhammasabhāyaŋ kathaŋ samuţţhāpesuŋ– ‘kuņđalakesittheriyā dhammassavanañca bahuŋ natthi, pabbajitakiccañcassā matthakaŋ pattaŋ, ekena kira corena saddhiŋ mahāsangāmaŋ katvā jinitvā āgatā’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, mayā desitadhammaŋ “appaŋ vā bahuŋ vā” ti pamāņaŋ mā gaņhatha, anatthakaŋ padasatampi seyyo na hoti, dhammapadaŋ pana ekampi seyyova. Avasesacore jinantassa ca jayo nāma na hoti, ajjhattikakilesacore jinantasseva pana jayo nāma hotī’ ti vatvā anusandhiŋ ghaţetvā dhammaŋ desento imā gāthā abhāsi–

102. 
‘Yo ca gāthāsataŋ bhāse, anatthapadasaŋhitā;


Ekaŋ dhammapadaŋ seyyo, yaŋ sutvā upasammati.

103. 
‘Yo sahassaŋ sahassena, sangāme mānuse jine.


Ekañca jeyyamattānaŋ, sa ve sangāmajuttamo’ ti.

Tattha gāthāsatanti yo ca puggalo sataparicchedā bahūpi gāthā bhāseyyāti attho. Anatthapadasaŋhitāti ākāsavaņņanādivasena anatthakehi padehi saŋhitā. Dhammapadanti atthasādhakaŋ khandhādipaţisaŋyuttaŋ, ‘cattārimāni paribbājakā dhammapadāni. Katamāni cattāri? Anabhijjhā paribbājakā dhammapadaŋ, abyāpādo paribbājakā dhammapadaŋ, sammāsati paribbājakā dhammapadaŋ (p. 1.418) sammāsamādhi paribbājakā dhammapadan’ ti (a. ni. 4.30) evaŋ vuttesu catūsu dhammapadesu ekampi dhammapadaŋ seyyo. Yo sahassaŋ sahassenāti yo eko sangāmayodho sahassena guņitaŋ sahassaŋ mānuse ekasmiŋ sangāme jineyya, dasamanussasatasahassaŋ jinitvā jayaŋ āhareyya, ayampi sangāmajinataŋ uttamo pavaro nāma na hoti. Ekañca jeyyamattānanti yo rattiţţhānadivāţţhānesu ajjhattikakammaţţhānaŋ sammasanto attano lobhādikilesajayena attānaŋ jineyya Sa ve sangāmajuttamoti so sangāmajinānaŋ uttamo pavaro sangāmasīsayodhoti.

Desanāvasāne bahū sotāpattiphalādīni pāpuņiŋsūti.

Kuņđalakesittherīvatthu tatiyaŋ.

4. Anatthapucchakabrāhmaņavatthu
Attā haveti imaŋ dhammadesanaŋ satthā jetavane viharanto anatthapucchakaŋ brāhmaņaŋ ārabbha kathesi.

So kira brāhmaņo ‘kiŋ nu kho sammāsambuddho atthameva jānāti, udāhu anatthampi, pucchissāmi nan’ ti satthāraŋ upasankamitvā pucchi– ‘bhante, tumhe atthameva jānātha maññe, no anatthan’ ti? ‘Atthañcāhaŋ, brāhmaņa, jānāmi anatthañcā’ ti. ‘Tena hi me anatthaŋ kathethā’ ti. Athassa satthā imaŋ gāthamāha–

‘Ussūraseyyaŋ ālasyaŋ, caņđikkaŋ dīghasoņđiyaŋ;

Ekassaddhānagamanaŋ paradārūpasevanaŋ.

Etaŋ brāhmaņa sevassu, anatthaŋ te bhavissatī’ ti.

Taŋ sutvā brāhmaņo sādhukāramadāsi ‘sādhu sādhu, gaņācariya, gaņajeţţhaka, tumhe atthañca jānātha anatthañcā’ ti ‘Evaŋ kho, brāhmaņa, atthānatthajānanako nāma mayā sadiso natthī’ ti. Athassa satthā ajjhāsayaŋ upadhāretvā, ‘brāhmaņa, kena kammena jīvasī’ ti pucchi. ‘Jūtakammena, bho gotamā’ ti. ‘Kiŋ pana te jayo hoti parājayo’ ti (p. 1.419) ‘Jayopi hoti parājayopī’ ti vutte, ‘brāhmaņa, appamattako esa, paraŋ jinantassa jayo nāma na seyyo. Yo pana kilesajayena attānaŋ jināti, tassa jayo seyyo. Na hi taŋ jayaŋ koci apajayaŋ kātuŋ sakkotī’ ti vatvā anusandhiŋ ghaţetvā dhammaŋ desento imā gāthā abhāsi–

104. 
‘Attā have jitaŋ seyyo, yā cāyaŋ itarā pajā;


Attadantassa posassa, niccaŋ saññatacārino.

105. 
‘Neva devo na gandhabbo, na māro saha brahmunā;


Jitaŋ apajitaŋ kayirā, tathārūpassa jantuno’ ti.

Tattha haveti nipāto. Jitanti lingavipallāso, attano kilesajayena attā jito seyyoti attho. Yā cāyaŋ itarā pajāti yā panāyaŋ avasesā pajā jūtena vā dhanaharaņena vā sangāmena vā balābhibhavena vā jitā bhaveyya, taŋ jinantena yaŋ jitaŋ, na taŋ seyyoti attho. Kasmā pana tadeva jitaŋ seyyo, idaŋ na seyyoti? Yasmā attadantassa …pe… tathārūpassa jantunoti. Idaŋ vuttaŋ hoti – yasmā hi yvāyaŋ nikkilesatāya attadanto poso, tassa attadantassa kāyādīhi niccaŋ saññatacārino evarūpassa imehi kāyasaññamādīhi saññatassa jantuno devo vā gandhabbo vā māro vā brahmunā saha uţţhahitvā ‘ahamassa jitaŋ apajitaŋ karissāmi, maggabhāvanāya pahīne kilese puna uppādessāmī’ ti ghaţentopi vāyamantopi yathā dhanādīhi parājito pakkhantaro hutvā itarena jitaŋ puna jinanto apajitaŋ kareyya, ‘evaŋ apajitaŋ kātuŋ neva sakkuņeyyā’ ti.

Desanāvasāne bahū sotāpattiphalādīni pāpuņiŋsūti.

Anatthapucchakabrāhmaņavatthu catutthaŋ.

5. Sāriputtattherassa mātulabrāhmaņavatthu
Māse (p. 1.420) māseti imaŋ dhammadesanaŋ satthā veļuvane viharanto sāriputtattherassa mātulabrāhmaņaŋ ārabbha kathesi.

Thero kira tassa santikaŋ gantvā āha– ‘kiŋ nu kho, brāhmaņa, kiñcideva kusalaŋ karosī’ ti? ‘Karomi, bhante’ ti. ‘Kiŋ karosī’ ti? ‘Māse māse sahassapariccāgena dānaŋ dammī’ ti. ‘Kassa desī’ ti? ‘Nigaņţhānaŋ, bhante’ ti. ‘Kiŋ patthayanto’ ti? ‘Brahmalokaŋ, bhante’ ti. ‘Kiŋ pana brahmalokassa ayaŋ maggo’ ti? ‘Āma, bhante’ ti. ‘Ko evamāhā’ ti? ‘Ācariyehi me kathitaŋ, bhante’ ti. ‘No tvaŋ brahmalokassa maggaŋ jānāsi, nāpi te ācariyā, satthāva eko jānāti, ehi, brāhmaņa, brahmalokassa te maggaŋ kathāpessāmī’ ti taŋ ādāya satthu santikaŋ netvā, ‘bhante, ayaŋ brāhmaņo evamāhā’ ti, ‘taŋ pavattiŋ ārocetvā sādhu vatassa brahmalokassa maggaŋ kathethā’ ti. Satthā ‘evaŋ kira, brāhmaņā’ ti pucchitvā ‘āma, bho gotamā’ ti vutte, ‘brāhmaņa, tayā evaŋ dadamānena vassasataŋ dinnadānatopi muhuttamattaŋ pasannacittena mama sāvakassa olokanaŋ vā kaţacchubhikkhāmattadānaŋ vā mahapphalataran’ ti vatvā anusandhiŋ ghaţetvā dhammaŋ desento imaŋ gāthamāha–

106. 
‘Māse māse sahassena, yo yajetha sataŋ samaŋ;


Ekañca bhāvitattānaŋ, muhuttamapi pūjaye.


Sāyeva pūjanā seyyo, yañce vassasataŋ hutan’ ti.

Tattha sahassenāhi sahassapariccāgena. Yo yajetha sataŋ samanti yo vassasataŋ māse māse sahassaŋ pariccajanto lokiyamahājanassa dānaŋ dadeyya, ekañca bhāvitattānanti yo pana ekaŋ sīlādiguņavisesena vađđhita-attānaŋ heţţhimakoţiyā sotāpannaŋ, uparimakoţiyā khīņāsavaŋ gharadvāraŋ sampattaŋ kaţacchubhikkhādānavasena vā yāpanamatta-āhāradānavasena vā thūlasāţakadānamattena vā pūjeyya. Yaŋ itarena vassasataŋ hutaŋ. Tato sāyeva pūjanā seyyo. Seţţho uttamoti atthoti.

Desanāvasāne (p. 1.421) so brāhmaņo sotāpattiphalaŋ patto, aññepi bahū sotāpattiphalādīni pāpuņiŋsūti.

Sāriputtattherassa mātulabrāhmaņavatthu pañcamaŋ.

6. Sāriputtattherassa bhāgineyyavatthu
Yo ca vassasataŋ jantūti imaŋ dhammadesanaŋ satthā veļuvane viharanto sāriputtattherassa bhāgineyyaŋ ārabbha kathesi.

Tampi hi thero upasankamitvā āha– ‘kiŋ, brāhmaņa, kusalaŋ karosī’ ti? ‘Āma, bhante’ ti. ‘Kiŋ karosī’ ti? ‘Māse māse ekaŋ ekaŋ pasuŋ ghātetvā aggiŋ paricarāmī’ ti. ‘Kimatthaŋ evaŋ karosī’ ti? ‘Brahmalokamaggo kireso’ ti. ‘Kenevaŋ kathitan’ ti? ‘Ācariyehi me, bhante’ ti. ‘Neva tvaŋ brahmalokassa maggaŋ jānāsi, nāpi te ācariyā, ehi, satthu santikaŋ gamissāmā’ ti taŋ satthu santikaŋ netvā taŋ pavattiŋ ārocetvā ‘imassa, bhante, brahmalokassa maggaŋ kathethā’ ti āha. Satthā ‘evaŋ kirā’ ti pucchitvā ‘evaŋ, bho gotamā’ ti vutte, ‘brāhmaņa, vassasatampi evaŋ aggiŋ paricarantassa tava aggipāricariyā mama sāvakassa tankhaņamattaŋ pūjampi na pāpuņātī’ ti vatvā anusandhiŋ ghaţetvā dhammaŋ desento imaŋ gāthamāha –

107. 
‘Yo ca vassasataŋ jantu, aggiŋ paricare vane;


Ekañca bhāvitattānaŋ, muhuttamapi pūjaye.


Sāyeva pūjanā seyyo, yañce vassasataŋ hutan’ ti.

Tattha jantūti sattādhivacanametaŋ. Aggiŋ paricare vaneti nippapañcabhāvapatthanāya vanaŋ pavisitvāpi tattha aggiŋ paricareyya. Sesaŋ purimasadisamevāti.

Desanāvasāne so brāhmaņo sotāpattiphalaŋ pāpuņi, aññepi bahū sotāpattiphalādīni pāpuņiŋsūti.

Sāriputtattherassa bhāgineyyavatthu chaţţhaŋ.

7. Sāriputtattherassa sahāyakabrāhmaņavatthu
Yaŋ (p. 1.422) kiñci yiţţhaŋ vāti imaŋ dhammadesanaŋ satthā veļuvane viharanto sāriputtattherassa sahāyakabrāhmaņaŋ ārabbha kathesi.

Tampi hi thero upasankamitvā ‘kiŋ, brāhmaņa, kiñci kusalaŋ karosī’ ti pucchi. ‘Āma, bhante’ ti. ‘Kiŋ karosī’ ti? ‘Yiţţhayāgaŋ yajāmī’ ti. ‘Tadā kira taŋ yāgaŋ mahāpariccāgena yajan’ ti. Ito paraŋ thero purimanayeneva pucchitvā taŋ satthu santikaŋ netvā taŋ pavattiŋ ārocetvā ‘imassa, bhante, brahmalokassa maggaŋ kathethā’ ti āha. Satthā, ‘brāhmaņa, evaŋ kirā’ ti pucchitvā ‘evaŋ, bho gotamā’ ti vutte, ‘brāhmaņa, tayā saŋvaccharaŋ yiţţhayāgaŋ yajantena lokiyamahājanassa dinnadānaŋ pasannacittena mama sāvakānaŋ vandantānaŋ uppannakusalacetanāya catubhāgamattampi na agghatī’ ti vatvā anusandhiŋ ghaţetvā dhammaŋ desento imaŋ gāthamāha–

108. 
‘Yaŋ kiñci yiţţhaŋ va hutaŋ va loke,


Saŋvaccharaŋ yajetha puññapekkho.


Sabbampi taŋ na catubhāgameti,


Abhivādanā ujjugatesu seyyo’ ti.

Tattha yaŋ kiñcīti anavasesapariyādānavacanametaŋ. Yiţţhanti yebhuyyena mangalakiriyādivasesu dinnadānaŋ. Hutanti abhisankharitvā kataŋ pāhunadānañceva, kammañca phalañca saddahitvā katadānañca. Saŋvaccharaŋ yajethāti ekasaŋvaccharaŋ nirantarameva vuttappakāraŋ dānaŋ sakalacakkavāļepi lokiyamahājanassa dadeyya. Puññapekkhoti puññaŋ icchanto. Ujjugatesūti heţţhimakoţiyā sotāpannesu uparimakoţiyā khīņāsavesu. Idaŋ vuttaŋ hoti– ‘evarūpesu pasannacittena sarīraŋ onamitvā vandantassa kusalacetanāya yaŋ phalaŋ, tato catubhāgampi sabbaŋ taŋ dānaŋ na agghati, tasmā ujugatesu abhivādanameva seyyo’ ti.

Desanāvasāne so brāhmaņo sotāpattiphalaŋ patto, aññepi bahū sotāpattiphalādīni pāpuņiŋsūti.

Sāriputtattherassa sahāyakabrāhmaņavatthu sattamaŋ.

8. Āyuvađđhanakumāravatthu
Abhivādanasīlissāti (p. 1.423) imaŋ dhammadesanaŋ satthā dīghalanghikaŋ nissāya araññakuţiyaŋ viharanto dīghāyukumāraŋ ārabbha kathesi.

Dīghalanghikanagaravāsino kira dve brāhmaņā bāhirakapabbajjaŋ pabbajitvā aţţhacattālīsa vassāni tapacaraņaŋ kariŋsu. Tesu eko ‘paveņi me nassissati, vibbhamissāmī’ ti cintetvā attanā kataŋ tapaŋ paresaŋ vikkiņitvā gosatena ceva kahāpaņasatena ca saddhiŋ bhariyaŋ labhitvā kuţumbaŋ saņţhapesi. Athassa bhariyā puttaŋ vijāyi. Itaro panassa sahāyako pavāsaŋ gantvā punadeva taŋ nagaraŋ paccāgami. So tassa āgatabhāvaŋ sutvā puttadāraŋ ādāya sahāyakassa dassanatthāya agamāsi. Gantvā puttaŋ mātu hatthe datvā sayaŋ tāva vandi, mātāpi puttaŋ pitu hatthe datvā vandi. So ‘dīghāyukā hothā’ ti āha, putte pana vandāpite tuņhī ahosi. Atha naŋ ‘kasmā, bhante, amhehi vandite “dīghāyukā hothā” ti vatvā imassa vandanakāle kiñci na vadethā’ ti āha. ‘Imasseko antarāyo atthi, brāhmaņā’ ti. ‘Kittakaŋ jīvissati, bhante’ ti? ‘Sattāhaŋ, brāhmaņā’ ti. ‘Paţibāhanakāraņaŋ atthi, bhante’ ti? ‘Nāhaŋ paţibāhanakāraņaŋ jānāmī’ ti. ‘Ko pana jāneyya, bhante’ ti? ‘Samaņo gotamo jāneyya, tassa santikaŋ gantvā pucchāhī’ ti. ‘Tattha gacchanto tapaparihānito bhāyāmī’ ti. ‘Sace te puttasineho atthi, tapaparihāniŋ acintetvā tassa santikaŋ gantvā pucchāhī’ ti.

So satthu santikaŋ gantvā sayaŋ tāva vandi. Satthā ‘dīghāyuko hohī’ ti āha, pajāpatiyā vandanakālepi tassā tatheva vatvā puttassa vandāpanakāle tuņhī ahosi. So purimanayeneva satthāraŋ pucchi, satthāpi tatheva byākāsi. So kira brāhmaņo sabbaññutaññāņaŋ apaţivijjhitvāva attano mantaŋ sabbaññutaññāņena saŋsandesi, paţibāhanūpāyaŋ pana na jānāti. Brāhmaņo satthāraŋ pucchi – ‘atthi pana, bhante, paţibāhanūpāyo’ ti? ‘Bhaveyya, brāhmaņā’ ti. ‘Kiŋ bhaveyyā’ ti? ‘Sace tvaŋ attano gehadvāre maņđapaŋ kāretvā tassa majjhe pīţhikaŋ kāretvā taŋ parikkhipanto aţţha vā soļasa vā āsanāni (p. 1.424) paññāpetvā tesu mama sāvake nisīdāpetvā sattāhaŋ nirantaraŋ parittaŋ kātuŋ sakkuņeyyāsi, evamassa antarāyo nasseyyā’ ti. ‘Bho gotama, mayā maņđapādīni sakkā kātuŋ, tumhākaŋ pana sāvake kathaŋ lacchāmī’ ti? ‘Tayā ettake kate ahaŋ mama sāvake pahiņissāmī’ ti. ‘Sādhu, bho gotamā’ ti so attano gehadvāre sabbaŋ kiccaŋ niţţhāpetvā satthu santikaŋ agamāsi. Satthā bhikkhū pahiņi, te gantvā tattha nisīdiŋsu, dārakampi pīţhikāyaŋ nipajjāpesuŋ, bhikkhū sattarattindivaŋ nirantaraŋ parittaŋ bhaņiŋsu, sattame divase sāyaŋ satthā āgacchi. Tasmiŋ āgate sabbacakkavāļadevatā sannipatiŋsu. Eko pana avaruddhako nāma yakkho dvādasa saŋvaccharāni vessavaņaŋ upaţţhahitvā tassa santikā varaŋ labhanto ‘ito sattame divase imaŋ dārakaŋ gaņheyyāsī’ ti labhi. Tasmā sopi āgantvā aţţhāsi.

Satthari pana tattha gate mahesakkhāsu devatāsu sannipatitāsu appesakkhā devatā osakkitvā osakkitvā okāsaŋ alabhamānā dvādasa yojanāni paţikkamiŋsu. Avaruddhakopi tatheva paţikkami, satthāpi sabbarattiŋ parittamakāsi. Sattāhe vītivatte avaruddhako dārakaŋ na labhi. Aţţhame pana divase aruņe uggatamatte dārakaŋ ānetvā satthāraŋ vandāpesuŋ. Satthā ‘dīghāyuko hohī’ ti āha. ‘Kīvaciraŋ pana, bho gotama, dārako ţhassatī’ ti? ‘Vīsavassasataŋ, brāhmaņā’ ti. Athassa ‘āyuvađđhanakumāro’ ti nāmaŋ kariŋsu. So vuddhimanvāya pañcahi upāsakasatehi parivuto vicari. Athekadivasaŋ dhammasabhāyaŋ bhikkhū kathaŋ samuţţhāpesuŋ ‘passathāvuso, āyuvađđhanakumārena kira sattame divase maritabbaŋ abhavissa, so idāni vīsavassasataţţhāyī hutvā pañcahi upāsakasatehi parivuto vicarati, atthi maññe imesaŋ sattānaŋ āyuvađđhanakāraņan’ ti. Satthā āgantvā ‘kāya nuttha, bhikkhave, etarahi kathāya sannisinnā’ ti pucchitvā ‘imāya nāmā’ ti vutte, ‘bhikkhave, na kevalaŋ āyuvađđhanameva, ime pana sattā guņavante vandantā abhivādentā catūhi kāraņehi vađđhanti, parissayato muccanti, yāvatāyukameva tiţţhantī’ ti vatvā anusandhiŋ ghaţetvā dhammaŋ desento imaŋ gāthamāha–

109. 
‘Abhivādanasīlissa (p. 1.425) niccaŋ vuđđhāpacāyino.


Cattāro dhammā vađđhanti, āyu vaņņo sukhaŋ balan’ ti.

Tattha abhivādanasīlissāti vandanasīlissa, abhiņhaŋ vandanakiccapasutassāti attho. Vuđđhāpacāyinoti gihissa vā tadahupabbajite daharasāmaņerepi, pabbajitassa vā pana pabbajjāya vā upasampadāya vā vuđđhatare guņavuđđhe apacāyamānassa, abhivādanena vā niccaŋ pūjentassāti attho. Cattāro dhammā vađđhantīti āyumhi vađđhamāne yattakaŋ kālaŋ taŋ vađđhati, tattakaŋ itarepi vađđhantiyeva. Yena hi paññāsavassa-āyusaŋvattanikaŋ kusalaŋ kataŋ, pañcavīsativassakāle cassa jīvitantarāyo uppajjeyya, so abhivādanasīlatāya paţippassambhati, so yāvatāyukameva tiţţhati, vaņņādayopissa āyunāva saddhiŋ vađđhanti. Ito uttaripi eseva nayo. Anantarāyena pavattassāyuno vađđhanaŋ nāma natthi.

Desanāvasāne āyuvađđhanakumāro pañcahi upāsakasatehi saddhiŋ sotāpattiphale patiţţhahi, aññepi bahū sotāpattiphalādīni pāpuņiŋsūti.

Āyuvađđhanakumāravatthu aţţhamaŋ.

9. Sankiccasāmaņeravatthu
Yo ca vassasataŋ jīveti imaŋ dhammadesanaŋ satthā jetavane viharanto sankiccasāmaņeraŋ ārabbha kathesi.

Sāvatthiyaŋ kira tiŋsamattā kulaputtā satthu dhammakathaŋ sutvā sāsane uraŋ datvā pabbajiŋsu. Te upasampadāya pañcavassā hutvā satthāraŋ upasankamitvā ganthadhuraŋ vipassanādhuranti dve dhurānīti sutvā ‘mayaŋ mahallakakāle pabbajitā’ ti ganthadhure ussāhaŋ akatvā vipassanādhuraŋ pūretukāmā yāva arahattā kammaţţhānaŋ kathāpetvā, ‘bhante, ekaŋ araññāyatanaŋ gamissāmā’ ti satthāraŋ āpucchiŋsu. Satthā ‘kataraŋ ţhānaŋ gamissathā’ ti pucchitvā ‘asukaŋ nāmā’ ti vutte ‘tattha tesaŋ ekaŋ vighāsādaŋ nissāya bhayaŋ uppajjissati, tañca pana sankiccasāmaņere gate vūpasamissati, atha nesaŋ pabbajitakiccaŋ pāripūriŋ gamissatī’ ti aññāsi.

Sankiccasāmaņero (p. 1.426) nāma sāriputtattherassa sāmaņero sattavassiko jātiyā. Tassa kira mātā sāvatthiyaŋ ađđhakulassa dhītā. Sā tasmiŋ kucchigate ekena byādhinā tankhaņaññeva kālamakāsi. Tassā jhāpiyamānāya ţhapetvā gabbhamaŋsaŋ sesaŋ jhāyi. Athassā gabbhamaŋsaŋ citakato otāretvā dvīsu tīsu ţhānesu sūlehi vijjhiŋsu. Sūlakoţi dārakassa akkhikoţiŋ pahari. Evaŋ gabbhamaŋsaŋ vijjhitvā angārarāsimhi khipitvā angāreheva paţicchādetvā pakkamiŋsu. Gabbhamaŋsaŋ jhāyi, angāramatthake pana suvaņņabimbasadiso dārako padumagabbhe nipanno viya ahosi. Pacchimabhavikassa sattassa hi sinerunā otthariyamānassapi arahattaŋ appatvā jīvitakkhayo nāma natthi. Punadivase ‘citakaŋ nibbāpessāmā’ ti āgatā tathānipannaŋ dārakaŋ disvā acchariyabbhutacittajātā ‘kathañhi nāma ettakesu dārūsu khīyamānesu sakalasarīre jhāpiyamāne dārako na jhāyi, kiŋ nu kho bhavissatī’ ti dārakaŋ ādāya antogāmaŋ gantvā nemittake pucchiŋsu. Nemittakā ‘sace ayaŋ dārako agāraŋ ajjhāvassissati, yāva sattamā kulaparivaţţā ñātakā duggatā bhavissanti? Sace pabbajissati, pañcahi samaņasatehi parivuto vicarissatī’ ti āhaŋsu. Tassa sankunā akkhikoţiyā bhinnattā sankiccanti nāmaŋ kariŋsu. So aparena samayena sankiccoti paññāyi. Atha naŋ ñātakā ‘hotu, vađđhitakāle amhākaŋ ayyassa sāriputtassa santike pabbājessāmā’ ti posiŋsu. So sattavassikakāle ‘tava mātukucchiyaŋ vasanakāle mātā te kālamakāsi, tassā sarīre jhāpiyamānepi tvaŋ na jhāyī’ ti kumārakānaŋ kathaŋ sutvā ‘ahaŋ kira evarūpā bhayā mutto, kiŋ me gharāvāsena, pabbajissāmī’ ti ñātakānaŋ ārocesi. Te ‘sādhu, tātā’ ti sāriputtattherassa santikaŋ netvā, ‘bhante, imaŋ pabbājethā’ ti adaŋsu. Thero tacapañcakakammaţţhānaŋ datvā pabbājesi. So khuraggeyeva saha paţisambhidāhi arahattaŋ pāpuņi. Ayaŋ sankiccasāmaņero nāma.

Satthā ‘etasmiŋ gate taŋ bhayaŋ vūpasamissati, atha nesaŋ pabbajitakiccaŋ pāripūriŋ gamissatī’ ti ñatvā, ‘bhikkhave, tumhākaŋ jeţţhabhātikaŋ sāriputtattheraŋ oloketvā gacchathā’ ti āha. Te ‘sādhū’ ti vatvā therassa (p. 1.427) santikaŋ gantvā ‘kiŋ, āvuso’ ti vutte mayaŋ satthu santike kammaţţhānaŋ gahetvā araññaŋ pavisitukāmā hutvā āpucchimhā, atha no satthā evamāha– ‘tumhākaŋ jeţţhabhātikaŋ oloketvā gacchathā’ ti? ‘Tenamhā idhāgatā’ ti. Thero ‘satthārā ime ekaŋ kāraņaŋ disvā idha pahitā bhavissanti, kiŋ nu kho etan’ ti āvajjento tamatthaŋ ñatvā āha– ‘atthi pana vo, āvuso, sāmaņero’ ti? ‘Natthi, āvuso’ ti. ‘Sace natthi, imaŋ sankiccasāmaņeraŋ gahetvā gacchathā’ ti. ‘Alaŋ, āvuso, sāmaņeraŋ nissāya no palibodho bhavissati, kiŋ araññe vasantānaŋ sāmaņerenā’ ti? ‘Nāvuso imaŋ nissāya tumhākaŋ palibodho, apica kho pana tumhe nissāya imassa palibodho bhavissati. Satthāpi tumhe mama santikaŋ pahiņanto tumhehi saddhiŋ sāmaņerassa pahiņanaŋ paccāsīsanto pahiņi, imaŋ gahetvā gacchathā’ ti. Te ‘sādhū’ ti adhivāsetvā sāmaņerena saddhiŋ ekatiŋsa janā theraŋ apaloketvā vihārā nikkhamma cārikaŋ carantā vīsayojanasatamatthake ekaŋ sahassakulaŋ gāmaŋ pāpuņiŋsu.

Manussā te disvā pasannacittā sakkaccaŋ parivisitvā, ‘bhante, kattha gamissathā’ ti pucchitvā ‘yathāphāsukaţţhānaŋ, āvuso’ ti vutte pādamūle nipajjitvā ‘mayaŋ, bhante, ayyesu imaŋ ţhānaŋ nissāya antovassaŋ vasantesu pañcasīlaŋ samādāya uposathakammaŋ karissāmā’ ti yāciŋsu. Therā adhivāsesuŋ. Atha nesaŋ manussā rattiţţhānadivāţţhānacankamanapaņņasālāyo saŋvidahitvā ‘ajja mayaŋ, sve mayan’ ti ussāhappattā upaţţhānamakaŋsu. Therā vassūpanāyikadivase katikavattaŋ kariŋsu, ‘āvuso, amhehi dharamānakabuddhassa santike kammaţţhānaŋ gahitaŋ, na kho pana sakkā aññatra paţipattisampadāya buddhe ārādhetuŋ, amhākañca apāyadvārāni vivaţāneva, tasmā aññatra pāto bhikkhācāravelaŋ, sāyaŋ therūpaţţhānavelañca sesakāle dve ekaţţhāne na bhavissāma, yassa aphāsukaŋ bhavissati, tena ghaņđiyā pahaţāya tassa santikaŋ gantvā bhesajjaŋ karissāma, ito aññasmiŋ rattibhāge vā divasabhāge vā appamattā kammaţţhānamanuyuñjissāmā’ ti.

Tesu (p. 1.428) evaŋ katikaŋ katvā viharantesu eko duggatapuriso dhītaraŋ upanissāya jīvanto tasmiŋ ţhāne dubbhikkhe uppanne aparaŋ dhītaraŋ upanissāya jīvitukāmo maggaŋ paţipajji. Therāpi gāme piņđāya caritvā vasanaţţhānaŋ āgacchantā antarāmagge ekissā nadiyā nhatvā vālukapuline nisīditvā bhattakiccaŋ kariŋsu. Tasmiŋ khaņe so puriso taŋ ţhānaŋ patvā ekamantaŋ aţţhāsi. Atha naŋ therā ‘kahaŋ gacchasī’ ti pucchiŋsu. So tamatthaŋ ārocesi. Therā tasmiŋ kāruññaŋ uppādetvā, ‘upāsaka, ativiya chātosi, gaccha, paņņaŋ āhara, ekamekaŋ te bhattapiņđaŋ dassāmā’ ti vatvā tena paņņe āhaţe attanā attanā bhuñjananiyāmeneva sūpabyañjanehi sannahitvā ekamekaŋ piņđaŋ adaŋsu. Etadeva kira vattaŋ, yaŋ bhojanakāle āgatassa bhattaŋ dadamānena bhikkhunā aggabhattaŋ adatvā attanā bhuñjananiyāmeneva thokaŋ vā bahuŋ vā dātabbaŋ. Tasmā tepi tathā adaŋsu. So katabhattakicco there vanditvā pucchi– ‘kiŋ, bhante, ayyā, kenaci nimantitā’ ti? ‘Natthi, upāsaka, nimantanaŋ, manussā devasikaŋ evarūpameva āhāraŋ dentī’ ti. So cintesi– ‘mayaŋ niccakālaŋ uţţhāya samuţţhāya kammaŋ karontāpi evarūpaŋ āhāraŋ laddhuŋ na sakkoma, kiŋ me aññattha gatena, imesaŋ santikeyeva jīvissāmī’ ti. Atha ne āha– ‘ahaŋ vattapaţivattaŋ katvā ayyānaŋ santike vasituŋ icchāmī’ ti. ‘Sādhu, upāsakā’ ti. So tehi saddhiŋ tesaŋ vasanaţţhānaŋ gantvā sādhukaŋ vattapaţivattaŋ karonto bhikkhū ativiya ārādhetvā dvemāsaccayena dhītaraŋ daţţhukāmo hutvā ‘sace, ayye, āpucchissāmi, na maŋ vissajjissanti, anāpucchā gamissāmī’ ti tesaŋ anācikkhitvāva nikkhami. Ettakameva kirassa oļārikaŋ khalitaŋ ahosi, yaŋ bhikkhūnaŋ anārocetvā pakkāmi.

Tassa pana gamanamagge ekā aţavī atthi. Tattha pañcasatānaŋ corānaŋ ‘yo imaŋ aţaviŋ pavisati, taŋ māretvā tassa maŋsalohitena tuyhaŋ balikammaŋ karissāmā’ ti devatāya āyācanaŋ katvā vasantānaŋ sattamo divaso hoti. Tasmā sattame divase corajeţţhako rukkhaŋ āruyha olokento taŋ āgacchantaŋ disvā corānaŋ saññamadāsi. Te tassa aţavimajjhaŋ paviţţhabhāvaŋ ñatvā parikkhipitvā taŋ gaņhitvā gāļhabandhanaŋ katvā (p. 1.429) araņisahitena aggiŋ nibbattetvā dārūni sankađđhitvā mahantaŋ aggikkhandhaŋ katvā sūlāni tacchiŋsu. So tesaŋ taŋ kiriyaŋ disvā, ‘sāmi, imasmiŋ ţhāne neva sūkarā, na migādayo dissanti, kiŋ kāraņā idaŋ karothā’ ti pucchi. ‘Taŋ māretvā tava maŋsalohitena devatāya balikammaŋ karissāmā’ ti. So maraņabhayatajjito bhikkhūnaŋ taŋ upakāraŋ acintetvā kevalaŋ attano jīvitameva rakkhamāno evamāha– ‘sāmi, ahaŋ vighāsādo, ucchiţţhabhattaŋ bhuñjitvā vađđhito, vighāsādo nāma kāļakaņņiko, ayyā pana yato tato nikkhamitvā pabbajitāpi khattiyāva, asukasmiŋ ţhāne ekatiŋsa bhikkhū vasanti, te māretvā balikammaŋ karotha, ativiya vo devatā tussissatī’ ti. Taŋ sutvā corā ‘bhaddakaŋ esa vadeti, kiŋ iminā kāļakaņņinā, khattiye māretvā balikammaŋ karissāmā’ ti cintetvā ‘ehi, nesaŋ vasanaţţhānaŋ dassehī’ ti tameva maggadesakaŋ katvā taŋ ţhānaŋ patvā vihāramajjhe bhikkhū adisvā ‘kahaŋ bhikkhū’ ti naŋ pucchiŋsu. So dve māse vasitattā tesaŋ katikavattaŋ jānanto evamāha ‘attano divāţţhānarattiţţhānesu nisinnā, etaŋ ghaņđiŋ paharatha, ghaņđisaddena sannipatissantī’ ti. Corajeţţhako ghaņđiŋ pahari.

Bhikkhū ghaņđisaddaŋ sutvā ‘akāle ghaņđi pahaţā, kassaci aphāsukaŋ bhavissatī’ ti āgantvā vihāramajjhe paţipāţiyā paññattesu pāsāņaphalakesu nisīdiŋsu. Sanghatthero core oloketvā pucchi– ‘upāsakā kenāyaŋ ghaņđi pahaţā’ ti? Corajeţţhako āha– ‘mayā, bhante’ ti. ‘Kiŋ kāraņā’ ti? ‘Amhehi aţavidevatāya āyācitaŋ atthi, tassā balikammakaraņatthāya ekaŋ bhikkhuŋ gahetvā gamissāmā’ ti. Taŋ sutvā mahāthero bhikkhū āha– ‘āvuso, bhātikānaŋ uppannakiccaŋ nāma jeţţhabhātikena nittharitabbaŋ, ahaŋ attano jīvitaŋ tumhākaŋ pariccajitvā imehi saddhiŋ gamissāmi, mā sabbesaŋ antarāyo hotu, appamattā samaņadhammaŋ karothā’ ti. Anuthero āha – ‘bhante, jeţţhabhātu kiccaŋ nāma kaniţţhassa bhāro, ahaŋ gamissāmi, tumhe appamattā hothā’ ti. Iminā upāyena ‘ahameva ahamevā’ ti vatvā paţipāţiyā tiŋsapi janā uţţhahiŋsu, evaŋ te neva ekissā mātuyā puttā, na (p. 1.430) ekassa pituno, nāpi vītarāgā, atha ca pana avasesānaŋ atthāya paţipāţiyā jīvitaŋ pariccajiŋsu. Tesu ekopi ‘tvaŋ yāhī’ ti vattuŋ samattho nāma nāhosi.

Sankiccasāmaņero tesaŋ kathaŋ sutvā, ‘bhante, tumhe tiţţhatha ahaŋ tumhākaŋ jīvitaŋ pariccajitvā gamissāmī’ ti āha. Te āhaŋsu– ‘āvuso, mayaŋ sabbe ekato māriyamānāpi taŋ ekakaŋ na vissajjessāmā’ ti. ‘Kiŋ kāraņā, bhante’ ti? ‘“Āvuso, tvaŋ dhammasenāpatisāriputtattherassa sāmaņero, sace taŋ vissajjessāma, sāmaņeraŋ me ādāya gantvā corānaŋ niyyādiŋsū” ti thero no garahissati, taŋ nindaŋ nittharituŋ na sakkhissāma, tena taŋ na vissajjessāmā’ ti. ‘Bhante, sammāsambuddho tumhe mama upajjhāyassa santikaŋ pahiņantopi, mama upajjhāyo maŋ tumhehi saddhiŋ pahiņantopi idameva kāraņaŋ disvā pahiņi, tiţţhatha tumhe, ahameva gamissāmī’ ti so tiŋsa bhikkhū vanditvā ‘sace, bhante, me doso atthi, khamathā’ ti vatvā nikkhami. Tadā bhikkhūnaŋ mahāsaŋvego uppajji, akkhīni assupuņņāni hadayamaŋsaŋ pavedhi. Mahāthero core āha– ‘upāsakā ayaŋ daharako tumhe aggiŋ karonte, sūlāni tacchante, paņņāni attharante disvā bhāyissati, imaŋ ekamante ţhapetvā tāni kiccāni kareyyāthā’ ti. Corā sāmaņeraŋ ādāya gantvā ekamante ţhapetvā sabbakiccāni kariŋsu.

Kiccapariyosāne corajeţţhako asiŋ abbāhitvā sāmaņeraŋ upasankami. Sāmaņero nisīdamāno jhānaŋ samāpajjitvāva nisīdi. Corajeţţhako asiŋ parivattetvā sāmaņerassa khandhe pātesi, asi namitvā dhārāya dhāraŋ pahari, so ‘na sammā paharin’ ti maññamāno puna taŋ ujukaŋ katvā pahari. Asi tālapaņņaŋ viya veţhayamāno tharumūlaŋ agamāsi. Sāmaņerañhi tasmiŋ kāle sinerunā avattharantopi māretuŋ samattho nāma natthi, pageva asinā. Taŋ pāţihāriyaŋ disvā corajeţţhako cintesi– ‘pubbe me asi silāthambhaŋ vā khadirakhāņuŋ vā kaļīraŋ viya chindati, idāni ekavāraŋ nami, ekavāraŋ tālapattaveţhako viya jāto. Ayaŋ nāma asi acetanā hutvāpi imassa guņaŋ jānāti, ahaŋ sacetanopi na jānāmī’ ti. So asiŋ bhūmiyaŋ (p. 1.431) khipitvā tassa pādamūle urena nipajjitvā, ‘bhante, mayaŋ dhanakāraņā aţaviŋ paviţţhāmhā, amhe dūratova disvā sahassamattāpi manussā pavedhanti, dve tisso kathā kathetuŋ na sakkonti. Tava pana santāsamattampi natthi, ukkāmukhe suvaņņaŋ viya supupphitakaņikāraŋ viya ca te mukhaŋ virocati, kiŋ nu kho kāraņan’ ti pucchanto imaŋ gāthamāha–

‘Tassa te natthi bhītattaŋ, bhiyyo vaņņo pasīdati;

Kasmā na paridevesi, evarūpe mahabbhaye’ ti. (theragā. 706).

Sāmaņero jhānā vuţţhāya tassa dhammaŋ desento, ‘āvuso gāmaņi, khīņāsavassa attabhāvo nāma sīse ţhapitabhāro viya hoti, so tasmiŋ bhijjante vā nassante vā tussateva, na bhāyatī’ ti vatvā imā gāthā abhāsi–

‘Natthi cetasikaŋ dukkhaŋ, anapekkhassa gāmaņi;

Atikkantā bhayā sabbe, khīņasaŋyojanassa ve.

‘Khīņāya bhavanettiyā, diţţhe dhamme yathātathe;

Na bhayaŋ maraņe hoti, bhāranikkhepane yathā’ ti. (theragā. 707-708).

So tassa kathaŋ sutvā pañca corasatāni oloketvā āha– ‘tumhe kiŋ karissathā’ ti? ‘Tumhe pana, sāmī’ ti. ‘Mama tāva, bho, “evarūpaŋ pāţihāriyaŋ disvā agāramajjhe kammaŋ natthi, ayyassa santike pabbajissāmī” ti. Mayampi tatheva karissāmā’ ti. ‘Sādhu, tātā’ ti tato pañcasatāpi corā sāmaņeraŋ vanditvā pabbajjaŋ yāciŋsu So tesaŋ asidhārāhi eva kese ceva vatthadasā ca chinditvā tambamattikāya rajitvā tāni kāsāyāni acchādāpetvā dasasu sīlesu patiţţhāpetvā te ādāya gacchanto cintesi ‘sacāhaŋ there adisvāva gamissāmi, te (p. 1.432) samaņadhammaŋ kātuŋ na sakkhissanti. Corānañhi maŋ gahetvā nikkhantakālato paţţhāya tesu ekopi assūni sandhāretuŋ nāsakkhi, “mārito nu kho sāmaņero, no” ti cintentānaŋ kammaţţhānaŋ abhimukhaŋ na bhavissati, tasmā disvāva ne gamissāmī’ ti. So pañcasatabhikkhuparivāro tattha gantvā attano dassanena paţiladdha-assāsehi tehi ‘kiŋ, sappurisa, sankicca, laddhaŋ te jīvitan’ ti vutte, ‘āma, bhante, ime maŋ māretukāmā hutvā māretuŋ asakkontā mama guņe pasīditvā dhammaŋ sutvā pabbajitā, ahaŋ “tumhe disvāva gamissāmī” ti āgato, appamattā samaņadhammaŋ karotha, ahaŋ satthu santikaŋ gamissāmī’ ti te bhikkhū vanditvā itare ādāya upajjhāyassa santikaŋ gantvā ‘kiŋ sankicca, antevāsikā te laddhā’ ti vutte, ‘āma, bhante’ ti taŋ pavattiŋ ārocesi. Therena ‘gaccha sankicca, satthāraŋ passāhī’ ti vutte, ‘sādhū’ ti theraŋ vanditvā te ādāya satthu santikaŋ gantvā satthārāpi ‘kiŋ sankicca, antevāsikā te laddhā’ ti vutte, ‘āma, bhante’ ti taŋ pavattiŋ ārocesi. Satthā ‘evaŋ kira, bhikkhave’ ti pucchitvā, ‘āma, bhante’ ti vutte, ‘bhikkhave, tumhākaŋ corakammaŋ katvā dussīle patiţţhāya vassasataŋ jīvanato idāni sīle patiţţhāya ekadivasampi jīvitaŋ seyyo’ ti vatvā anusandhiŋ ghaţetvā dhammaŋ desento imaŋ gāthamāha–

110. 
‘Yo ca vassasataŋ jīve, dussīlo asamāhito;


Ekāhaŋ jīvitaŋ seyyo, sīlavantassa jhāyino’ ti.

Tattha dussīloti nissīlo. Sīlavantassāti dussīlassa vassasataŋ jīvanato sīlavantassa dvīhi jhānehi jhāyino ekadivasampi ekamuhuttampi jīvitaŋ seyyo, uttamanti attho.

Desanāvasāne te pañcasatāpi bhikkhū saha paţisambhidāhi arahattaŋ pāpuņiŋsu, sampattamahājanassāpi sātthikā dhammadesanā ahosīti.

Aparena samayena sankicco upasampadaŋ labhitvā dasavasso hutvā sāmaņeraŋ gaņhi. So pana tasseva bhāgineyyo adhimuttasāmaņero nāma. Atha naŋ thero paripuņņavassakāle āmantetvā ‘upasampadaŋ te karissāmi, gaccha, ñātakānaŋ santike vassaparimāņaŋ pucchitvā (p. 1.433) ehī’ ti uyyojesi. So mātāpitūnaŋ santikaŋ gacchanto antarāmagge pañcasatehi corehi balikammatthāya māriyamāno tesaŋ dhammaŋ desetvā pasannacittehi tehi ‘na te imasmiŋ ţhāne amhākaŋ atthibhāvo kassaci ārocetabbo’ ti vissaţţho paţipathe mātāpitaro āgacchante disvā tameva maggaŋ paţipajjantānampi tesaŋ saccamanurakkhanto nārocesi. Tesaŋ corehi viheţhiyamānānaŋ ‘tvampi corehi saddhiŋ ekato hutvā maññe, amhākaŋ nārocesī’ ti paridevantānaŋ saddaŋ sutvā te mātāpitūnampi anārocitabhāvaŋ ñatvā pasannacittā pabbajjaŋ yāciŋsu. Sopi sankiccasāmaņero viya te sabbe pabbājetvā upajjhāyassa santikaŋ ānetvā tena satthu santikaŋ pesito gantvā taŋ pavattiŋ ārocesi. Satthā ‘evaŋ kira, bhikkhave’ ti pucchitvā, ‘āma, bhante’ ti vutte purimanayeneva anusandhiŋ ghaţetvā dhammaŋ desento imameva gāthamāha–


‘Yo ca vassasataŋ jīve, dussīlo asamāhito;


Ekāhaŋ jīvitaŋ seyyo, sīlavantassa jhāyino’ ti.

Idampi adhimuttasāmaņeravatthu vuttanayamevāti.

Sankiccasāmaņeravatthu navamaŋ.

10. Khāņukoņđaññattheravatthu
Yo ca vassasataŋ jīveti imaŋ dhammadesanaŋ satthā jetavane viharanto khāņukoņđaññattheraŋ ārabbha kathesi.

So kira thero satthu santike kammaţţhānaŋ gahetvā araññe viharanto arahattaŋ patvā ‘satthu ārocessāmī’ ti tato āgacchanto antarāmagge kilanto maggā okkamma ekasmiŋ piţţhipāsāņe nisinno jhānaŋ samāpajji. Athekaŋ gāmaŋ vilumpitvā pañcasatā corā attano balānurūpena bhaņđikaŋ bandhitvā sīsenādāya gacchantā dūraŋ gantvā kilantarūpā ‘dūraŋ āgatāmha, imasmiŋ piţţhipāsāņe vissamissāmā’ ti maggā okkamma (p. 1.434) piţţhipāsāņassa santikaŋ gantvā theraŋ disvāpi ‘khāņuko ayan’ ti saññino ahesuŋ. Atheko coro therassa sīse bhaņđikaŋ ţhapesi, aparopi taŋ nissāya bhaņđikaŋ ţhapesi. Evaŋ pañcasatāpi corā pañcahi bhaņđikasatehi theraŋ parikkhipitvā sayampi nisinnā niddāyitvā aruņuggamanakāle pabujjhitvā attano attano bhaņđikaŋ gaņhantā theraŋ disvā ‘amanusso’ ti saññāya palāyituŋ ārabhiŋsu. Atha ne thero āha– ‘mā bhāyittha upāsakā, pabbajito ahan’ ti. Te therassa pādamūle nipajjitvā ‘khamatha, bhante, mayaŋ khāņukasaññino ahumhā’ ti theraŋ khamāpetvā corajeţţhakena ‘ahaŋ ayyassa santike pabbajissāmī’ ti vutte sesā ‘mayampi pabbajissāmā’ ti vatvā sabbepi ekacchandā hutvā theraŋ pabbajjaŋ yāciŋsu. Thero sankiccasāmaņero viya sabbepi te pabbājesi. Tato paţţhāya khāņukoņđaññoti paññāyi. So tehi bhikkhūhi saddhiŋ satthu santikaŋ gantvā satthārā ‘kiŋ, koņđañña, antevāsikā te laddhā’ ti vutte taŋ pavattiŋ ārocesi. Satthā ‘evaŋ kira, bhikkhave’ ti pucchitvā, ‘āma, bhante, na no aññassa evarūpo ānubhāvo diţţhapubbo, tenamhā pabbajitā’ ti vutte, ‘bhikkhave, evarūpe duppaññakamme patiţţhāya vassasataŋ jīvanato idāni vo paññāsampadāya vattamānānaŋ ekāhampi jīvitaŋ seyyo’ ti vatvā anusandhiŋ ghaţetvā dhammaŋ desento imaŋ gāthamāha–

111. 
‘Yo ca vassasataŋ jīve, duppañño asamāhito;


Ekāhaŋ jīvitaŋ seyyo, paññavantassa jhāyino’ ti.

Tattha duppañño nippañño. Paññavantassāti sappaññassa. Sesaŋ purimasadisamevāti.

Desanāvasāne pañcasatāpi te bhikkhū saha paţisambhidāhi arahattaŋ pāpuņiŋsu. Sampattamahājanassāpi sātthikā dhammadesanā ahosīti.

Khāņukoņđaññattheravatthu dasamaŋ.

11. Sappadāsattheravatthu
Yo ca vassasataŋ jīveti imaŋ dhammadesanaŋ satthā jetavane viharanto sappadāsattheraŋ ārabbha kathesi.

Sāvatthiyaŋ (p. 1.435) kireko kulaputto satthu dhammadesanaŋ sutvā pabbajitvā laddhūpasampado aparena samayena ukkaņţhitvā ‘mādisassa kulaputtassa gihibhāvo nāma ayutto, pabbajjāya ţhatvā maraņamhi me seyyo’ ti cintetvā attano maraņūpāyaŋ cintento vicarati. Athekadivasaŋ pātova katabhattakiccā bhikkhū vihāraŋ gantvā aggisālāya sappaŋ disvā taŋ ekasmiŋ kuţe pakkhipitvā kuţaŋ pidahitvā ādāya vihārā nikkhamiŋsu. Ukkaņţhitabhikkhupi bhattakiccaŋ katvā āgacchanto te bhikkhū disvā ‘kiŋ idaŋ, āvuso’ ti pucchitvā ‘sappo, āvuso’ ti vutte iminā ‘kiŋ karissathā’ ti? ‘Chađđessāma nan’ ti. Tesaŋ vacanaŋ sutvā ‘iminā attānaŋ đaŋsāpetvā marissāmī’ ti ‘āharatha, ahaŋ taŋ chađđessāmī’ ti tesaŋ hatthato kuţaŋ gahetvā ekasmiŋ ţhāne nisinno tena sappena attānaŋ đaŋsāpeti, sappo đaŋsituŋ na icchati. So kuţe hatthaŋ otāretvā ito cito ca āloleti, ghorasappassa mukhaŋ vivaritvā anguliŋ pakkhipati, neva naŋ sappo đaŋsi. So ‘nāyaŋ āsīviso, gharasappo eso’ ti taŋ pahāya vihāraŋ agamāsi. Atha naŋ bhikkhū ‘chađđito te, āvuso, sappo’ ti āhaŋsu. ‘Na so, āvuso, ghorasappo, gharasappo eso’ ti. ‘Ghorasappoyevāvuso, mahantaŋ phaņaŋ katvā susuyanto dukkhena amhehi gahito, kiŋ kāraņā evaŋ tvaŋ vadesī’ ti āhaŋsu. ‘Ahaŋ, āvuso, tena attānaŋ đaŋsāpentopi mukhe anguliŋ pakkhipentopi taŋ đaŋsāpetuŋ nāsakkhin’ ti. Taŋ sutvā bhikkhū tuņhī ahesuŋ.

Athekadivasaŋ nhāpito dve tayo khure ādāya vihāraŋ gantvā ekaŋ bhūmiyaŋ ţhapetvā ekena bhikkhūnaŋ kese ohāreti. So bhūmiyaŋ ţhapitaŋ khuraŋ gahetvā ‘iminā gīvaŋ chinditvā marissāmī’ ti ekasmiŋ rukkhe gīvaŋ upanidhāya khuradhāraŋ galanāļiyaŋ katvā ţhito upasampadāmāļato paţţhāya attano sīlaŋ āvajjento vimalacandamaņđalaŋ viya sudhotamaņikhandhamiva ca nimmalaŋ sīlaŋ addasa. Tassa taŋ olokentassa sakalasarīraŋ pharantī pīti uppajji. So pītiŋ vikkhambhetvā vipassanaŋ vađđhento saha paţisambhidāhi arahattaŋ patvā khuraŋ ādāya vihāramajjhaŋ pāvisi. Atha naŋ bhikkhū ‘kahaŋ gatosi, āvuso’ ti pucchiŋsu. ‘“Iminā khurena galanāļiŋ chinditvā (p. 1.436) marissāmī” ti gatomhi āvuso’ ti. Atha ‘kasmā na matosī’ ti? Idānimhi satthaŋ āharituŋ abhabbo jāto. Ahañhi ‘iminā khurena galanāļiŋ chindissāmī’ ti ñāņakhurena sabbakilese chindinti. Bhikkhū ‘ayaŋ abhūtena aññaŋ byākarotī’ ti bhagavato ārocesuŋ. Bhagavā tesaŋ kathaŋ sutvā āha– ‘na, bhikkhave, khīņāsavā nāma sahatthā attānaŋ jīvitā voropentī’ ti. Bhante, tumhe imaŋ ‘khīņāsavo’ ti vadatha, evaŋ arahattūpanissayasampanno panāyaŋ kasmā ukkaņţhati, kimassa arahattūpanissayakāraņaŋ ‘kasmā so sappo etaŋ na đaŋsatī’ ti? ‘Bhikkhave, so tāva sappo imassa ito tatiye attabhāve dāso ahosi, so attano sāmikassa sarīraŋ đaŋsituŋ na visahatī’ ti. Evaŋ tāva nesaŋ satthā ekaŋ kāraņaŋ ācikkhi. Tato paţţhāya ca so bhikkhu sappadāso nāma jāto.

Kassapasammāsambuddhakāle kireko kulaputto satthu dhammakathaŋ sutvā uppannasaŋvego pabbajitvā laddhūpasampado aparena samayena anabhiratiyā uppannāya ekassa sahāyakassa bhikkhuno ārocesi. So tassa abhiņhaŋ gihibhāve ādīnavaŋ kathesi. Taŋ sutvā itaro sāsane abhiramitvā pubbe anabhiratakāle malaggahite samaņaparikkhāre ekasmiŋ soņđitīre nimmale karonto nisīdi. Sahāyakopissa santikeyeva nisinno. Atha naŋ so evamāha– ‘ahaŋ, āvuso, uppabbajanto ime parikkhāre tuyhaŋ dātukāmo ahosin’ ti. So lobhaŋ uppādetvā cintesi– ‘iminā mayhaŋ pabbajitena vā uppabbajitena vā ko attho, idāni parikkhāre gaņhissāmī’ ti. So tato paţţhāya ‘kiŋ dānāvuso, amhākaŋ jīvitena, ye mayaŋ kapālahatthā parakulesu bhikkhāya carāma, puttadārehi saddhiŋ ālāpasallāpaŋ na karomā’ ti-ādīni vadanto gihibhāvassa guņaŋ kathesi. So tassa kathaŋ sutvā puna ukkaņţhito hutvā cintesi– ‘ayaŋ mayā “ukkaņţhitomhī” ti vutte paţhamaŋ gihibhāve ādīnavaŋ kathetvā idāni abhiņhaŋ guņaŋ katheti, “kiŋ nu kho kāraņan”‘ ti cintento ‘imesu samaņaparikkhāresu lobhenā’ ti ñatvā sayameva attano cittaŋ nivattesi. Evamassa kassapasammāsambuddhakāle ekassa bhikkhuno ukkaņţhāpitattā idāni anabhirati (p. 1.437) uppannā. Yo pana teneva tadā vīsati vassasahassāni samaņadhammo kato, svassa etarahi arahattūpanissayo jātoti.

Imamatthaŋ te bhikkhū bhagavato santikā sutvā uttariŋ pucchiŋsu– ‘bhante, ayaŋ kira bhikkhu khuradhāraŋ galanāļiyaŋ katvā ţhitova arahattaŋ pāpuņāti, uppajjissati nu kho ettakena khaņena arahattamaggo’ ti. ‘Āma, bhikkhave, āraddhavīriyassa bhikkhuno pādaŋ ukkhipitvā bhūmiyaŋ ţhapentassa pāde bhūmiyaŋ asampatteyeva arahattamaggo uppajjati. Kusītassa puggalassa hi vassasataŋ jīvanato āraddhavīriyassa khaņamattampi jīvitaŋ seyyo’ ti vatvā anusandhiŋ ghaţetvā imaŋ gāthamāha–

112. 
‘Yo ca vassasataŋ jīve, kusīto hīnavīriyo;


Ekāhaŋ jīvikaŋ seyyo, vīriyamārabhato daļhan’ ti.

Tattha kusītoti kāmavitakkādīhi tīhi vitakkehi vītināmento puggalo. Hīnavīriyoti nibbīriyo. Vīriyamārabhato daļhanti duvidhajjhānanibbattanasamatthaŋ thiraŋ vīriyaŋ ārabhantassa. Sesaŋ purimasadisameva.

Desanāvasāne bahū sotāpattiphalādīni pāpuņiŋsūti.

Sappadāsattheravatthu ekādasamaŋ.

12. Paţācārātherīvatthu
Yo ca vassasataŋ jīveti imaŋ dhammadesanaŋ satthā jetavane viharanto paţācāraŋ theriŋ ārabbha kathesi.

Sā kira sāvatthiyaŋ cattālīsakoţivibhavassa seţţhino dhītā ahosi abhirūpā. Taŋ soļasavassuddesikakāle sattabhūmikassa pāsādassa uparimatale rakkhantā vasāpesuŋ. Evaŋ santepi sā ekena attano cūļūpaţţhākena saddhiŋ vippaţipajji Athassā mātāpitaro samajātikakule ekassa kumārassa paţissuņitvā vivāhadivasaŋ ţhapesuŋ. Tasmiŋ upakaţţhe sā taŋ cūļūpaţţhākaŋ āha– ‘maŋ kira asukakulassa nāma dassanti, mayi patikulaŋ gate mama paņņākāraŋ gahetvā āgatopi tattha pavesanaŋ na labhissasi, sace te mayi sineho atthi, idāneva (p. 1.438) maŋ gahetvā yena vā tena vā palāyassū’ ti. ‘So sādhu, bhadde’ ti. ‘Tena hi ahaŋ sve pātova nagaradvārassa asukaţţhāne nāma ţhassāmi, tvaŋ ekena upāyena nikkhamitvā tattha āgaccheyyāsī’ ti vatvā dutiyadivase sanketaţţhāne aţţhāsi. Sāpi pātova kiliţţhaŋ vatthaŋ nivāsetvā kese vikkiritvā kuņđakena sarīraŋ makkhitvā kuţaŋ ādāya dāsīhi saddhiŋ gacchantī viya gharā nikkhamitvā taŋ ţhānaŋ agamāsi. So taŋ ādāya dūraŋ gantvā ekasmiŋ gāme nivāsaŋ kappetvā araññe khettaŋ kasitvā dārupaņņādīni āharati. Itarā kuţena udakaŋ āharitvā sahatthā koţţanapacanādīni karontī attano pāpassa phalaŋ anubhoti. Athassā kucchiyaŋ gabbho patiţţhāsi. Sā paripuņņagabbhā ‘idha me koci upakārako natthi, mātāpitaro nāma puttesu muduhadayā honti, tesaŋ santikaŋ maŋ nehi, tattha me gabbhavuţţhānaŋ bhavissatī’ ti sāmikaŋ yāci. So ‘kiŋ, bhadde, kathesi, maŋ disvā tava mātāpitaro vividhā kammakāraņā kareyyuŋ, na sakkā mayā tattha gantun’ ti paţikkhipi. Sā punappunaŋ yācitvāpi gamanaŋ alabhamānā tassa araññaŋ gatakāle paţivissake āmantetvā ‘sace so āgantvā maŋ apassanto “kahaŋ gatā” ti pucchissati, mama attano kulagharaŋ gatabhāvaŋ ācikkheyyāthā’ ti vatvā gehadvāraŋ pidahitvā pakkāmi. Sopi āgantvā taŋ apassanto paţivissake pucchitvā taŋ pavattiŋ sutvā ‘nivattessāmi nan’ ti anubandhitvā taŋ disvā nānappakāraŋ yāciyamānopi nivattetuŋ nāsakkhi. Athassā ekasmiŋ ţhāne kammajavātā caliŋsu. Sā ekaŋ gacchantaraŋ pavisitvā, ‘sāmi, kammajavātā me calitā’ ti vatvā bhūmiyaŋ nipajjitvā samparivattamānā kicchena dārakaŋ vijāyitvā ‘yassatthāyāhaŋ kulagharaŋ gaccheyyaŋ, so attho nipphanno’ ti punadeva tena saddhiŋ gehaŋ āgantvā vāsaŋ kappesi.

Tassā aparena samayena puna gabbho patiţţhahi. Sā paripuņņagabbhā hutvā purimanayeneva sāmikaŋ yācitvā gamanaŋ alabhamānā puttaŋ ankenādāya tatheva pakkamitvā tena anubandhitvā ‘ tiţţhāhī’ ti vutte nivattituŋ na icchi. Atha nesaŋ gacchantānaŋ mahā akālamegho udapādi samantā vijjulatāhi ādittaŋ viya meghatthanitehi, bhijjamānaŋ viya (p. 1.439) udakadhārānipātanirantaraŋ nabhaŋ ahosi. Tasmiŋ khaņe tassā kammajavātā caliŋsu. Sā sāmikaŋ āmantetvā, ‘sāmi, kammajavātā me calitā, na sakkomi sandhāretuŋ, anovassakaţţhānaŋ me jānāhī’ ti āha. So hatthagatāya vāsiyā ito cito ca upadhārento ekasmiŋ vammikamatthake jātaŋ gumbaŋ disvā chindituŋ ārabhi. Atha naŋ vammikato nikkhamitvā ghoraviso āsīviso đaŋsi. Tankhaņaññevassa sarīraŋ antosamuţţhitāhi aggijālāhi đayhamānaŋ viya nīlavaņņaŋ hutvā tattheva pati. Itarāpi mahādukkhaŋ anubhavamānā tassa āgamanaŋ olokentīpi taŋ adisvāva aparampi puttaŋ vijāyi. Dve dārakā vātavuţţhivegaŋ asahamānā mahāviravaŋ viravanti. Sā ubhopi te urantare katvā dvīhi jaņņukehi ceva hatthehi ca bhūmiyaŋ uppīļetvā tathā ţhitāva rattiŋ vītināmesi. Sakalasarīraŋ nillohitaŋ viya paņđupalāsavaņņaŋ ahosi. Sā uţţhite aruņe maŋsapesivaņņaŋ ekaŋ puttaŋ ankenādāya itaraŋ anguliyā gahetvā ‘ehi, tāta, pitā te ito gato’ ti vatvā sāmikassa gatamaggena gacchantī taŋ vammikamatthake kālaŋ katvā patitaŋ nīlavaņņaŋ thaddhasarīraŋ disvā ‘maŋ nissāya mama sāmiko panthe mato’ ti rodantī paridevantī pāyāsi.

Sā sakalarattiŋ devena vuţţhattā aciravatiŋ nadiŋ jaņņuppamāņena kaţippamāņena thanappamāņena udakena paripuņņaŋ disvā attano mandabuddhitāya dvīhi dārakehi saddhiŋ udakaŋ otarituŋ avisahantī jeţţhaputtaŋ orimatīre ţhapetvā itaraŋ ādāya paratīraŋ gantvā sākhābhangaŋ attharitvā nipajjāpetvā ‘itarassa santikaŋ gamissāmī’ ti bālaputtakaŋ pahāya tarituŋ asakkontī punappunaŋ nivattitvā olokayamānā pāyāsi. Athassā nadīmajjhaŋ gatakāle eko seno taŋ kumāraŋ disvā ‘maŋsapesī’ ti saññāya ākāsato bhassi. Sā taŋ puttassatthāya bhassantaŋ disvā ubho hatthe ukkhipitvā ‘sūsū’ ti tikkhattuŋ mahāsaddaŋ nicchāresi. Seno dūrabhāvena taŋ asutvāva kumārakaŋ gahetvā vehāsaŋ uppatitvā gato. Orimatīre ţhitaputto mātaraŋ nadīmajjhe ubho hatthe ukkhipitvā mahāsaddaŋ nicchārayamānaŋ disvā (p. 1.440) ‘maŋ pakkosatī’ ti saññāya vegena udake pati. Itissā bālaputtaŋ seno hari, jeţţhaputto udakena vūļho.

Sā ‘eko me putto senena gahito, eko udakena vūļho, panthe me pati mato’ ti rodantī paridevantī gacchamānā sāvatthito āgacchantaŋ ekaŋ purisaŋ disvā pucchi– ‘kattha vāsikosi, tātā’ ti? ‘Sāvatthivāsikomhi, ammā’ ti. ‘Sāvatthinagare asukavīthiyaŋ evarūpaŋ asukakulaŋ nāma atthi, jānāsi, tātā’ ti? ‘Jānāmi, amma, taŋ pana mā pucchi, sace aññaŋ jānāsi pucchā’ ti. ‘Aññena me kammaŋ natthi, tadeva pucchāmi, tātā’ ti. ‘Amma, tvaŋ attano anācikkhituŋ na desi, ajja te sabbarattiŋ devo vassanto diţţho’ ti. ‘Diţţho me, tāta, mayhameveso sabbarattiŋ vuţţho, na aññassa. Mayhaŋ pana vuţţhakāraņaŋ pacchā te kathessāmi, etasmiŋ tāva me seţţhigehe pavattiŋ kathehī’ ti. ‘Amma, ajja rattiŋ seţţhiñca seţţhibhariyañca seţţhiputtañcāti tayopi jane avattharamānaŋ gehaŋ pati, te ekacitakasmiŋ jhāyanti. Esa dhūmo paññāyati, ammā’ ti. Sā tasmiŋ khaņe nivatthavatthaŋ patamānaŋ na sañjāni, ummattikabhāvaŋ patvā yathājātāva rodantī paridevantī–

‘Ubho puttā kālakatā, panthe mayhaŋ patī mato;

Mātā pitā ca bhātā ca, ekacitamhi đayhare’ ti. (apa. therī 2.2.498)–

Vilapantī paribbhami. Manussā taŋ disvā ‘ummattikā ummattikā’ ti kacavaraŋ gahetvā paŋsuŋ gahetvā matthake okirantā leđđūhi paharanti. Satthā jetavanamahāvihāre aţţhaparisamajjhe nisīditvā dhammaŋ desento taŋ āgacchamānaŋ addasa kappasatasahassaŋ pūritapāramiŋ abhinīhārasampannaŋ.

Sā kira padumuttarabuddhakāle padumuttarasatthārā ekaŋ vinayadharattheriŋ bāhāya gahetvā nandanavane ţhapentaŋ viya etadaggaţţhāne ţhapiyamānaŋ disvā ‘ahampi tumhādisassa buddhassa santike vinayadharattherīnaŋ aggaţţhānaŋ labheyyan’ ti adhikāraŋ katvā patthanaŋ ţhapesi. Padumuttarabuddho anāgataŋsañāņaŋ pattharitvā patthanāya samijjhanabhāvaŋ ñatvā ‘anāgate gotamabuddhassa nāma sāsane ayaŋ paţācārā nāmena vinayadharattherīnaŋ aggā (p. 1.441) bhavissatī’ ti byākāsi. Taŋ evaŋ patthitapatthanaŋ abhinīhārasampannaŋ satthā dūratova āgacchantiŋ disvā ‘imissā ţhapetvā maŋ añño avassayo bhavituŋ samattho nāma natthī’ ti cintetvā taŋ yathā vihārābhimukhaŋ āgacchati, evaŋ akāsi. Parisā taŋ disvāva ‘imissā ummattikāya ito āgantuŋ mā daditthā’ ti āha. Satthā ‘apetha, mā naŋ vārayitthā’ ti vatvā avidūraţţhānaŋ āgatakāle ‘satiŋ paţilabha bhaginī’ ti āha. Sā taŋ khaņaŋyeva buddhānubhāvena satiŋ paţilabhi. Tasminkāle nivatthavatthassa patitabhāvaŋ sallakkhetvā hirottappaŋ paccupaţţhāpetvā ukkuţikaŋ nisīdi. Athassā eko puriso uttarasāţakaŋ khipi. Sā taŋ nivāsetvā satthāraŋ upasankamitvā suvaņņavaņņesu pādesu pañcapatiţţhitena vanditvā, ‘bhante, avassayo me hotha, patiţţhā me hotha. Ekañhi me puttaŋ seno gaņhi, eko udakena vūļho, panthe me pati mato, mātāpitaro ceva me bhātā ca gehena avatthaţā ekacitakasmiŋ jhāyantī’ ti.

Satthā tassā vacanaŋ sutvā ‘paţācāre, mā cintayi, tava tāņaŋ saraņaŋ avassayo bhavituŋ samatthasseva santikaŋ āgatāsi. Yathā hi tava idāni eko puttako senena gahito, eko udakena vūļho, panthe pati mato, mātāpitaro ceva bhātā ca gehena avatthaţā; evameva imasmiŋ saŋsāre puttādīnaŋ matakāle tava rodantiyā paggharita-assu catunnaŋ mahāsamuddānaŋ udakato bahutaran’ ti vatvā imaŋ gāthamāha–

‘Catūsu samuddesu jalaŋ parittakaŋ,

Tato bahuŋ assujalaŋ anappakaŋ.

Dukkhena phuţţhassa narassa socanā,

Kiŋ kāraņā amma tuvaŋ pamajjasī’ ti.

Evaŋ satthari anamataggapariyāyaŋ kathente tassa sarīre soko tanuttaŋ agamāsi. Atha naŋ tanubhūtasokaŋ ñatvā puna satthā āmantetvā ‘paţācāre puttādayo nāma paralokaŋ gacchantassa tāņaŋ vā leņaŋ vā saraņaŋ vā bhavituŋ na sakkonti, tasmā vijjamānāpi te na santiyeva, paņđitena pana sīlaŋ visodhetvā attano nibbānagāmimaggaŋ khippameva sodhetuŋ vaţţatī’ ti vatvā dhammaŋ desento imā gāthā abhāsi –

‘Na (p. 1.442) santi puttā tāņāya, na pitā nāpi bandhavā;

Antakenādhipannassa, natthi ñātīsu tāņatā. (dha. pa. 288 apa. therī 2.2.501).

‘Etamatthavassaŋ ñatvā, paņđito sīlasaŋvuto;

Nibbānagamanaŋ maggaŋ, khippameva visodhaye’ ti. (dha. pa. 289).

Desanāvasāne paţācārā mahāpathaviyaŋ paŋsuparimāņe kilese jhāpetvā sotāpattiphale patiţţhahi, aññepi bahū sotāpattiphalādīni pāpuņiŋsūti. Sā pana sotāpannā hutvā satthāraŋ pabbajjaŋ yāci. Satthā taŋ bhikkhunīnaŋ santikaŋ pahiņitvā pabbājesi. Sā laddhūpasampadā paţitācārattā paţācārātveva paññāyi. Sā ekadivasaŋ kuţena udakaŋ ādāya pāde dhovantī udakaŋ āsiñci, taŋ thokaŋ gantvā pacchijji. Dutiyavāre āsittaŋ tato dūrataraŋ agamāsi. Tatiyavāre āsittaŋ tatopi dūrataranti. Sā tadeva ārammaņaŋ gahetvā tayo vaye paricchinditvā ‘mayā paţhamaŋ āsittaŋ udakaŋ viya ime sattā paţhamavayepi maranti, tato dūrataraŋ gataŋ dutiyavāre āsittaŋ udakaŋ viya majjhimavayepi maranti, tatopi dūrataraŋ gataŋ tatiyavāre āsittaŋ udakaŋ viya pacchimavayepi marantiyevā’ ti cintesi. Satthā gandhakuţiyaŋ nisinnova obhāsaŋ pharitvā tassā sammukhe ţhatvā kathento viya ‘evametaŋ paţācāre, pañcannampi khandhānaŋ udayabbayaŋ apassantassa vassasataŋ jīvanato tesaŋ udayabbayaŋ passantassa ekāhampi ekakkhaņampi jīvitaŋ seyyo’ ti vatvā anusandhiŋ ghaţetvā dhammaŋ desento gāthamāha–

113. 
‘Yo ca vassasataŋ jīve, apassaŋ udayabbayaŋ;


Ekāhaŋ jīvitaŋ seyyo, passato udayabbayan’ ti.

Tattha apassaŋ udayabbayanti pañcannaŋ khandhānaŋ pañcavīsatiyā lakkhaņehi udayañca vayañca apassanto. Passato udayabbayanti tesaŋ udayañca vayañca passantassa. Itarassa jīvanato ekāhampi jīvitaŋ seyyoti.

Desanāvasāne paţācārā saha paţisambhidāhi arahattaŋ pāpuņi.

Paţācārātherīvatthu dvādasamaŋ.

13. Kisāgotamīvatthu
Yo (p. 1.443) ca vassasataŋ jīveti imaŋ dhammadesanaŋ satthā jetavane viharanto kisāgotamiŋ ārabbha kathesi.

Sāvatthiyaŋ kirekassa seţţhissa gehe cattālīsakoţidhanaŋ angārā eva hutvā aţţhāsi. Seţţhi taŋ disvā uppannasoko āhāraŋ paţikkhipitvā mañcake nipajji. Tasseko sahāyako gehaŋ gantvā, ‘samma, kasmā socasī’ ti pucchitvā taŋ pavattiŋ sutvā, ‘samma, mā soci, ahaŋ ekaŋ upāyaŋ jānāmi, taŋ karohī’ ti. ‘Kiŋ karomi, sammā’ ti? Attano āpaņe kilañjaŋ pasāretvā tattha te angāre rāsiŋ katvā vikkiņanto viya nisīda, āgatāgatesu manussesu ye evaŋ vadanti– ‘sesajanā vatthatelamadhuphāņitādīni vikkiņanti, tvaŋ pana angāre vikkiņanto nisinno’ ti. Te vadeyyāsi– ‘attano santakaŋ avikkiņanto kiŋ karomī’ ti? Yo pana taŋ evaŋ vadati ‘sesajanā vatthatelamadhuphāņitādīni vikkiņanti, tvaŋ pana hiraññasuvaņņaŋ vikkiņanto nisinno’ ti. Taŋ vadeyyāsi ‘kahaŋ hiraññasuvaņņan’ ti. ‘Idan’ ti ca vutte ‘āhara, tāva nan’ ti hatthehi paţiccheyyāsi. Evaŋ dinnaŋ tava hatthe hiraññasuvaņņaŋ bhavissati. Sā pana sace kumārikā hoti, tava gehe puttassa naŋ āharitvā cattālīsakoţidhanaŋ tassā niyyādetvā tāya dinnaŋ valañjeyyāsi. Sace kumārako hoti, tava gehe vayappattaŋ dhītaraŋ tassa datvā cattālīsakoţidhanaŋ niyyādetvā tena dinnaŋ valañjeyyāsīti. So ‘bhaddako upāyo’ ti attano āpaņe angāre rāsiŋ katvā vikkiņanto viya nisīdi. Ye pana naŋ evamāhaŋsu– ‘sesajanā vatthatelamadhuphāņitādīni vikkiņanti, kiŋ pana tvaŋ angāre vikkiņanto nisinno’ ti? Tesaŋ ‘attano santakaŋ avikkiņanto kiŋ karomī’ ti paţivacanaŋ adāsi. Athekā gotamī nāma kumārikā kisasarīratāya kisāgotamīti paññāyamānā parijiņņakulassa dhītā attano ekena kiccena āpaņadvāraŋ gantvā taŋ seţţhiŋ disvā evamāha– ‘kiŋ, tāta, sesajanā vatthatelamadhuphāņitādīni vikkiņanti, tvaŋ hiraññasuvaņņaŋ vikkiņanto nisinno’ ti? ‘Kahaŋ, amma, hiraññasuvaņņan’ ti ‘Nanu “tvaŋ tadeva gahetvā nisinnosī” ti, āhara, tāva naŋ, ammā’ ti. Sā hatthapūraŋ gahetvā tassa hatthesu ţhapesi, taŋ hiraññasuvaņņameva ahosi.

Atha (p. 1.444) naŋ seţţhi ‘kataraŋ te, amma, gehan’ ti pucchitvā ‘asukaŋ nāmā’ ti vutte tassā assāmikabhāvaŋ ñatvā dhanaŋ paţisāmetvā taŋ attano puttassa ānetvā cattālīsakoţidhanaŋ paţicchāpesi. Sabbaŋ hiraññasuvaņņameva ahosi. Tassā aparena samayena gabbho patiţţhahi. Sā dasamāsaccayena puttaŋ vijāyi. So padasā gamanakāle kālamakāsi. Sā adiţţhapubbamaraņatāya taŋ jhāpetuŋ nīharante vāretvā ‘puttassa me bhesajjaŋ pucchissāmī’ ti matakaļevaraŋ ankenādāya ‘api nu me puttassa bhesajjaŋ jānāthā’ ti pucchantī gharapaţipāţiyā vicarati. Atha naŋ manussā, ‘amma, tvaŋ ummattikā jātā, matakaputtassa bhesajjaŋ pucchantī vicarasī’ ti vadanti. Sā ‘avassaŋ mama puttassa bhesajjaŋ jānanakaŋ labhissāmī’ ti maññamānā vicarati. Atha naŋ eko paņđitapuriso disvā, ‘ayaŋ mama dhītā paţhamaŋ puttakaŋ vijātā bhavissati adiţţhapubbamaraņā, mayā imissā avassayena bhavituŋ vaţţatī’ ti cintetvā āha– ‘amma, ahaŋ bhesajjaŋ na jānāmi, bhesajjajānanakaŋ pana jānāmī’ ti. ‘Ko jānāti, tātā’ ti? ‘Satthā, amma, jānāti, gaccha, taŋ pucchāhī’ ti. Sā ‘gamissāmi, tāta, pucchissāmi, tātā’ ti vatvā satthāraŋ upasankamitvā vanditvā ekamantaŋ ţhitā pucchi– ‘tumhe kira me puttassa bhesajjaŋ jānātha, bhante’ ti? ‘Āma, jānāmī’ ti. ‘Kiŋ laddhuŋ vaţţatī’ ti? ‘Accharaggahaņamatte siddhatthake laddhuŋ vaţţatī’ ti. ‘Labhissāmi, bhante’. ‘Kassa pana gehe laddhuŋ vaţţatī’ ti? ‘Yassa gehe putto vā dhītā vā na koci matapubbo’ ti. Sā ‘sādhu, bhante’ ti satthāraŋ vanditvā mataputtakaŋ ankenādāya antogāmaŋ pavisitvā paţhamagehassa dvāre ţhatvā ‘atthi nu kho imasmiŋ gehe siddhatthako, puttassa kira me bhesajjaŋ etan’ ti vatvā ‘atthī’ ti vutte tena hi dethāti. Tehi āharitvā siddhatthakesu diyyamānesu ‘imasmiŋ gehe putto vā dhītā vā matapubbo koci natthi, ammā’ ti pucchitvā ‘kiŋ vadesi, amma? Jīvamānā hi katipayā, matakā eva bahukā’ ti vutte ‘tena hi gaņhatha vo siddhatthake, netaŋ mama puttassa bhesajjan’ ti paţi-adāsi.

Sā iminā nīyāmena ādito paţţhāya naŋ pucchantī vicari. Sā ekagehepi siddhatthake agahetvā sāyanhasamaye cintesi– ‘aho bhāriyaŋ (p. 1.445) kammaŋ, ahaŋ “mameva putto mato” ti saññamakāsiŋ, sakalagāmepi pana jīvantehi matakāva bahutarā’ ti. Tassā evaŋ cintayamānāya puttasinehaŋ mudukahadayaŋ thaddhabhāvaŋ agamāsi. Sā puttaŋ araññe chađđetvā satthu santikaŋ gantvā vanditvā ekamantaŋ aţţhāsi. Atha naŋ satthā ‘laddhā te ekaccharamattā siddhatthakā’ ti āha. ‘Na laddhā, bhante, sakalagāme jīvantehi matakāva bahutarā’ ti. Atha naŋ satthā ‘tvaŋ “mameva putto mato” ti sallakkhesi, dhuvadhammo esa sattānaŋ. Maccurājā hi sabbasatte aparipuņņajjhāsaye eva mahogho viya parikađđhamānoyeva apāyasamudde pakkhipatī’ ti vatvā dhammaŋ desento imaŋ gāthamāha–

‘Taŋ puttapasusammattaŋ, byāsattamanasaŋ naraŋ;

Suttaŋ gāmaŋ mahoghova, maccu ādāya gacchatī’ ti. (dha. pa. 287).

Gāthāpariyosāne kisāgotamī sotāpattiphale patiţţhahi, aññepi bahū sotāpattiphalādīni pāpuņiŋsūti.

Sā pana satthāraŋ pabbajjaŋ yāci, satthā taŋ bhikkhunīnaŋ santikaŋ pesetvā pabbājesi. Sā laddhūpasampadā kisāgotamī therīti paññāyi. Sā ekadivasaŋ uposathāgāre vāraŋ patvā dīpaŋ jāletvā nisinnā dīpajālā uppajjantiyo ca bhijjantiyo ca disvā ‘evameva ime sattā uppajjanti ceva nirujjhanti ca, nibbānappattā eva na paññāyantī’ ti ārammaņaŋ aggahesi. Satthā gandhakuţiyaŋ nisinnova obhāsaŋ pharitvā tassā sammukhe nisīditvā kathento viya ‘evameva, gotami, ime sattā dīpajālā viya uppajjanti ceva nirujjhanti ca, nibbānappattā eva na paññāyanti, evaŋ nibbānaŋ apassantānaŋ vassasataŋ jīvanato nibbānaŋ passantassa khaņamattampi jīvitaŋ seyyo’ ti vatvā anusandhiŋ ghaţetvā dhammaŋ desento imaŋ gāthamāha–

114. 
‘Yo ca vassasataŋ jīve, apassaŋ amataŋ padaŋ;


Ekāhaŋ jīvitaŋ seyyo, passato amataŋ padan’ ti.

Tattha amataŋ padanti maraņavirahitakoţţhāsaŋ, amatamahānibbānanti attho. Sesaŋ purimasadisameva.

Desanāvasāne (p. 1.446) kisāgotamī yathānisinnāva saha paţisambhidāhi arahatte patiţţhahīti.

Kisāgotamīvatthu terasamaŋ.

14. Bahuputtikattherīvatthu
Yo ca vassasataŋ jīveti imaŋ dhammadesanaŋ satthā jetavane viharanto bahuputtikaŋ theriŋ ārabbha kathesi.

Sāvatthiyaŋ kirekasmiŋ kule satta puttā satta ca dhītaro ahesuŋ. Te sabbepi vayappattā gehe patiţţhahitvā attano dhammatāya sukhappattā ahesuŋ. Tesaŋ aparena samayena pitā kālamakāsi. Mahā-upāsikā sāmike naţţhepi na tāva kuţumbaŋ vibhajati. Atha naŋ puttā āhaŋsu– ‘amma, amhākaŋ pitari naţţhe tuyhaŋ ko attho kuţumbena, kiŋ mayaŋ taŋ upaţţhātuŋ na sakkomā’ ti. Sā tesaŋ kathaŋ sutvā tuņhī hutvā punappunaŋ tehi vuccamānā ‘puttā maŋ paţijaggissanti, kiŋ me visuŋ kuţumbenā’ ti sabbaŋ sāpateyyaŋ majjhe bhinditvā adāsi. Atha naŋ katipāhaccayena jeţţhaputtassa bhariyā ‘aho amhākaŋ, ayyā, “jeţţhaputto me” ti dve koţţhāse datvā viya imameva gehaŋ āgacchatī’ ti āha. Sesaputtānaŋ bhariyāpi evameva vadiŋsu. Jeţţhadhītaraŋ ādiŋ katvā tāsaŋ gehaŋ gatakālepi naŋ evameva vadiŋsu. Sā avamānappattā hutvā ‘kiŋ imesaŋ santike vuţţhena, bhikkhunī hutvā jīvissāmī’ ti bhikkhunī-upassayaŋ gantvā pabbajjaŋ yāci. Tā naŋ pabbājesuŋ. Sā laddhūpasampadā hutvā bahuputtikattherīti paññāyi. Sā ‘ahaŋ mahallakakāle pabbajitā, appamattāya me bhavitabban’ ti bhikkhunīnaŋ vattapaţivattaŋ karontī ‘sabbarattiŋ samaņadhammaŋ karissāmī’ ti heţţhāpāsāde ekaŋ thambhaŋ hatthena gahetvā taŋ āviñchamānāva samaņadhammaŋ karoti, cankamamānāpi ‘andhakāraţţhāne me rukkhe vā katthaci vā sīsaŋ paţihaññeyyā’ ti taŋ rukkhaŋ hatthena gahetvā taŋ āviñchamānāva samaņadhammaŋ karoti, ‘satthārā desitadhammameva karissāmī’ ti dhammaŋ āvajjetvā dhammaŋ anussaramānāva samaņadhammaŋ karoti. Atha satthā gandhakuţiyaŋ nisinnova obhāsaŋ pharitvā sammukhe nisinno viya tāya saddhiŋ kathento ‘bahuputtike mayā desitaŋ dhammaŋ anāvajjentassa apassantassa vassasataŋ jīvanato mayā desitaŋ dhammaŋ passantassa muhuttampi jīvitaŋ seyyo’ ti vatvā anusandhiŋ ghaţetvā dhammaŋ desento imaŋ gāthamāha–

115. ‘Yo ca vassasataŋ jīve, apassaŋ dhammamuttamaŋ;

ekāhaŋ jīvitaŋ seyyo, passato dhammamuttaman’ ti.

Tattha dhammamuttamanti navavidhaŋ lokuttaradhammaŋ. So hi uttamo dhammo nāma. Yo hi taŋ na passati, tassa vassasatampi jīvanato taŋ dhammaŋ passantassa paţivijjhantassa ekāhampi ekakkhaņampi jīvitaŋ seyyoti.

Gāthāpariyosāne bahuputtikattherī saha paţisambhidāhi arahatte patiţţha hīti.

Bahuputtikattherīvatthu cuddasamaŋ.

Sahassavaggavaņņanā niţţhitā.

Aţţhamo vaggo.

